
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Лённебергийн Эмиль хүүгийн тухай өгүүлэх нь

	Лённеберг хэмээх гацаанд амьдардаг нэгэн жаал хүүг бүгд ийн нэрлэх бөлгөө. Тэр хэтэрхий зүггүй, зөрүүд нэгэн болохоор хэн хүнтэй зүйрлэх юм биш ээ? Түүнийг унтаж байх үед нь халти харвал дуулгавартай, эрх хонгорхон зантай болов уу гэмээр бодогдож ч болох юм.

	Та нарыг хүсвэл ямар хүүхэд болохыг дүрслэн хэлээд өгөх үү? Гүн цэнхэр нүд, балин хамар, ягаан хацар, боловсорч гүйцсэн хөх тарианы өнгөт даахирсан үс төдий биш ээ! Гэхдээ та нар ийм хүү байжээ гэж бодож байна уу. Тэгвэл том алдаа болно шүү! Таван настай боловч бие том, чацархуу чийрэг өссөн, бяр чадал сайтай ажээ. Тэр миний дээр хэлсэнчлэн Лённеберг гацаанд амьдарч байсан, гэхдээ яг тэр гацаанд ч биш Катхульт хэмээх Лённебергийн зэргэлдээ орших Смоландын тойрогт орших хот айлд байжээ. Ийм болохоор түүний ярианы аялга Смоланд маягийнх шиг биш байдаг нь түүний буруу ч биш юм. Смоландад нийслэлийнхэн шиг ярьдаггүй шүү дээ. Жишээ нь, Эмиль та нар шиг «Надад саравчтай малгай аваад өгөөч!» гэж хэлэх хэрэг гарвал тэр, «Миний саравчит хаа байна?» гэж хэлнэ.

	Нэгэн удаа аав нь хот яваад ирэхдээ түүнд бяцхан цохтой цэмбэн малгай авчирч өгчээ. Тийм малгайтай болоод хэчнээн их баярласан гээ! Тэр ч атугай унтахаар хэвтэхдээ, «Миний саравчит хаа байна?» гэж ээжээсээ шалаад салахгүй байдаг байлаа. Цэмбэн малгайтай унтах нь тийм ч таатай биш учир ээж нь нуучихдаг байж. Гэвч тэр, «Миний саравчит хаа байна?» гэж Лённебергийн захад ч дуулдахаар чанга орилж хашхирна. Бараг гурван долоо хоног шахам Эмиль энэ малгайгаа өдөр ч, шөнө ч толгойноосоо салгасангүй. Тэгээд тэр малгай нь юу болон хувирсан гэж санана? Гэхдээ хүссэн бүхнээ гүйцээж хийж явах нь түүнд юунаас чухал байлаа.

	Нэгэн удаа шинэ жилийн үеэр ээж нь ямар ч байсан нэг таваг жигнэсэн шош түүнд идүүлье гэж шийджээ. Шош гэгч их илчлэг тул биед ашигтай шүү дээ. Гэвч Эмиль эрс татгалзсан.

	— Чи ер ногоо идэхгүй юү?

	— Яалаа гэж? Хүсээд байвал одоо ч идээд өгье. Гэхдээ чанаж болгосон биш жинхэнэ ногоо, — гээд тэр гацуур мод руу очиж шилмүүстэй мөчрийг таслан авч амандаа шууд хийгээд зажилсан. Шилмүүс хэлийг хатгаад, мэдээж удаан зажилж чадаагүй.

	Эмиль гэгч хэчнээн зөрүүд хүүхэд болохыг одоо чи ойлгож байгаа биз? Тэр, бүгдийг захирч байхыг хүснэ. Ээж, аав, Катхульт хот айлынхныг, тэр ч атугай болдог бол Лённебергийнхнийг цөмийг нь! Гэхдээ Лённебергийнхэн ер үүнийг юунд хүлээх билээ дээ.

	— Катхульт хот айлын Свенсоных гэж хэцүүхэн улс шүү! гэж тэд гашуудалтай дуу алдацгаан, — Тэдний хүү ч хүн биш хараалд хатмар даа! Өсөж том болоод ер ямар хүн болох бол гэцгээнэ.

	Тэнэг гэж тэнэг хүмүүс шүү!

	Эмилийг өсөж том болохоороо ямар хүн болохыг нь хэрвээ тэд мэддэг сэн бол тэгж уйлан дуулахгүй байх байсан биз! Эмиль өсөж том бодоод их бага ч гэлээ тосгоны тэргүүн болсон шүү дээ! Харин тосгоны захиргааны тэргүүн гэж юу байдгийг мэдэхгүй бол энэ нь тэр тойрогтоо хамгийн хүндтэй хүн болохыг би чамд батлан хэлж чадна. Эмиль тийм л хүн болсон. Ямар вэ дээ.

	Гэвч энэ тухай дараа өгүүлье. Харин одоо бол Смоландын тойргийн Лённеберг гацааны Катхульт хот айлд Эмиль гэгч жаахан хүүхэд аав ээжтэйгээ хамт амьдарна.

	Түүнийг аавыг Антон Свенсон, ээжийг Альма Свенсон гэх агаад тэд бас Ида хэмээх охин дүүтэй. Тэднийд Альфред гэгч эрэгтэй, Лина гэгч эмэгтэй зарцлагддаг байна.

	Тэр үед хот айл бүхэнд гэр орны нь ажилд туслах зарц нар байдаг байжээ. Тэдний эрэгтэйчүүд газар хагалж, мал маллан, өвс хадаж, төмс ногоо арчлах ажил хийхэд, эмэгтэйчүүд үнээ мал саах, сав суулга угаан, гэр орны ажил хийж хүүхэд асарна.

	Одоо чи Смоландын тойргийн Лённеберг гацааны Катхульт хот айлынхны тухай мэдэж авав уу.

	Тэгвэл хамтдаа тэднийг нэрлэе. Аав Антон, эх Альма, охин дүү Ида, эрэгтэй зарц Альфред, эмэгтэй зарц Лина, бас хоёр морь, хос бух, 8 үнээ, 3 гахай, 10 хонь, 15 эм тахиа, нэг азарган тахиа, ганц муур, гоонь нохой. Тэгээд мэдээж Эмиль өөрөө байгаа.

	Катхульт бол гаднаас нь харахад нүд булаам сайхан хот айл! Улаан өнгөөр будсан байшин нь бяцхан толгойн орой дээр алимын мод, голт борын бутан дунд оршино. Эргэн тойрон тал хөндий малын бэлчээр цэлийж, алсад нуур, битүү шигүү ой харагдана. Хэрвээ Эмиль байгаагүй бол энэ Катхульт хот айл хэчнээн амар жимэр байх сан бол!

	— Зүггүй золиг! гэж Лина санаа алдан, үгэнд ер орохгүй. Зүггүйтэхгүй юм аа гэхэд өөртэй нь хэзээд нэг л бүтэлгүй юм болж байна. Ийм юм насандаа үзсэнгүй гэж үглэнэ.

	Гэвч ээж нь Эмилийг ямагт өмгөөлж, 

	— Хүүхэд ад үзээд хэрэггүй. Аюултай юм юу болоод байгаа юм бэ? Өнөөдөр гэхэд тэр ганц удаа л Идагаа чимхсэн, бас нэг удаа цөцгий асгасан. Тэгээд л болоо! Чи бод л доо! Аа, бас тахианы хонуур тойруулж муур хөөсөн... Гэхдээ Лина минь, тэр чинь сайн хүү шүү гэнэ.

	Үнэндээ Эмиль тийм ч муу зантай хүүхэд биш ээ. Энэ талаар бол хэлэх юмгүй! Тэр Ида, бас мууртаа хэчнээн хайртай билээ. Иймд дүүгээ чимхэх хэрэг гараад л тэгээ биз. Тэгээгүй бол тэр лав жимсний чанамалтай талхаа түүнд өгөхгүй байсан биз. Харин өндөрт хэр харайдгийг нь үзэх л гэж муурыг элдэж хөөсөн хэрэг! Харин тэнэг муур түүнийг ойлгоогүй аж.

	Ийнхүү 3-р сарын 6-нд Эмиль биеэ гайхалтай сайхан авч явж байлаа. Тэр зөвхөн ганц удаа Идагаа чимхэж, мууртай жаахан тоглоод өглөөний ундны өмнө цөцгий асгасан. Өөр онцын юм энэ өдөр тохиолдсонгүй. Харин одоо аливаа элдэв сонин үйл явдлаар дүүрэн байдаг Эмилийн амьдралын бусад өдрийн түүхээс ярья. Ингэж ярих болсон учраа би төдийлөн сайн мэдэхгүй юм. Гэхдээ Эмиль үнэндээ Линагийн баталснаар зүггүйтэхгүй байж чаддаггүйгээс юм уу, эсвэл тэр хэзээд өөрийн эрхгүй янз бүрийн юманд орооцолдож явдгаас ч тэгдэг байж болох юм. Тэгэхээр... 

	
5-р сарын 22-ны Мягмар гараг буюу Эмиль шөлний сав толгойдоо хэрхэн угласан тухай гэр нэгэн өдрийг нэхэн өгүүлэх нь

	Энэ өдөр үдийн хоолонд шөл чанажээ. Лина тогоон дээрээс цэцгэн хээтэй шөлний саванд шөлөө юүлжээ. Гэрийнхэн нь цөм дугуй ширээгээ тойрон сууцгааж амтархан идэцгээлээ. Эмиль ийм шөлөнд маш дуртай тул хурдан хурдан чимээ ихтэй халбагадан идэхэд ээж нь, 

	— Заавал ч үгүй ингэж идэх ёстой болж байна уу? гэхэд

	— Тийм ээ хэмээн Эмиль хариулаад, ингэж идэхгүй бол хэн ч намайг шөл идэж байна гэж мэдэхгүй шүү дээ гэлээ.

	Шөл нь маш амттай болсон тул бүгд хүссэнээрээ нэмүүлж эцэст нь савны ёроолд жаахан сонгинотой лууван л үлджээ. Эмиль түүнийг араандаа уусган амтлан идье гэж бодов. Тэгээд удаан бодсон ч үгүй шөлний савыг гар сунган татаж авчраад амаар нь толгойгоо шургуулав. Хоолны үлдэгдлийг шуугьтал сорох нь бүгдэд дуулдаж байлаа. Эмиль ёроолыг нь бараг хуурай болтол долоогоод шөлний савнаас толгойгоо сугалж авах гэв. Гэвч хэрэг бишдэв. Шөлний сав түүний дух, чамархай, шилэн хүзүүг нь бумбадчихаад тавьдаггүй.

	Эмиль айн сандлаасаа үсрэн бослоо. Гал тогооны өрөөний гол дунд толгойдоо шөлний сав углачихсан зогсох нь яг л дуулга өмссөн баатар эр шиг харагдана. Гэтэл шөлний сав улам бүр доош гулган буусаар. Эхлээд түүний цаагуур нүд нь харагдахгүй болж дараа нь хамар, тэгээд бүр эрүү нь үзэгдэхээ болив. Эмиль салгах гэж оролдоод эс чадав. Шөлний сав түүний толгойд яг л ургачихсан мэт болов. Тэгэхээр нь тэр чангаар орилж эхэллээ. Түүний араас Лина ч айсандаа хашхирав. Үнэндээ бүгд л тоглоомгүй ажээ.

	— Шөл чанадаг ганц гайгүй сав маань байхгүй юу! гэж Лина батлан өгүүлээд, одоо юунд шөлөө хийх болж байна аа гэв.

	Тийм дээ, шөлний саванд нь Эмиль толгойгоо шургуулаад тээглүүлчихсэн болохоор яаж ч шөл уудлах билээ дээ. Үүнийг Лина дор нь ухааран ойлгожээ. Гэвч ээж нь ганц олигтой савнаасаа илүү Эмилийн толгойд санаа зовж байлаа. 

	Ээж нь, 

	— Антон минь, хүүгийнхээ толгойг яаж гаргаж авах вэ? Эсвэл шөлнийхөө савыг хагалчхаад авах уу? гэж ааваас нь асуулаа. Эмилийн аав ийм үг сонсоод дуу алдан, 

	— Энэ ч бүр санадаггүй хэрэг! Үүнийг чинь би 4 кроноор авсан эд шүү дээ! гэв. Энэ үед Альфред, 

	— Аль вэ, би нэг үзээд орхиё гэв. Тэр бол хүчтэй шалмаг нэгэн эр билээ. Альфред савны бариулаас нямбайхан бариад холхиулан дээш нь зугуухан өргөсөн ч нэмэр болсонгүй! Хараал идсэн тэр савтай хамт Эмиль агаарт хий өргөгдөөд ирэх нь тэр. Хөл доороос шал нь зайлаад алга болчих шиг Эмильд санагдан хий л сандран урьд урьдынхаасаа улам чанга орилов.

	— Намайг байранд нь тавиад орхиоч! гэж тэр орилж, миний хэлэх үгийг сонсоно уу! гэлээ.

	Тэгээд ч хэлсэн үгэнд нь орохоос өөр зам байсангүй. Цөм яахаа үл мэдэн Эмилийг тойрон сандран эргэлдэцгээнэ. Эмиль хэн ч харсан өрөвдмөөр байх нь мэдээж шүү дээ! Гал тогооны өрөөний гол дунд шөлний сав толгойдоо угласан жаал хүү зогсож, түүнийг тойрон аав, ээж, охин дүү Ида, Альфред, Лина цөм яахаа үл мэдэн гайхан эргэлдэнэ.

	— Хараач, тэр уйлж байна! гэж Ида дуу алдаад, — Эмилийн хүзүү даган урсах хоёр том дуслыг заав.

	— Тэгж ч ярихгүй шүү! хэмээх бүдэг дуу саван дотроос сонстон — Тэр чинь шөл байгаа юм гэлээ.

	Жаал хүү Эмиль гэгч ямаршуухан зантайг одоо та нар лав ойлгож байна уу? Хэдийгээр ингэж зогсох түүнд тийм таатай биш байсан ч гэсэн хэзээний зөрүүд зангаараа бусдын эрхшээлд орсон байдал үзүүлэхгүйг хичээнэ. Тэгээд ч хэрвээ саванд чи өөрөө толгойгоо углачхаад зогсож байвал ямаршуу янзтай байхыг төсөөлөн бодоод үз л дээ. Ойлгомжтой байгаа биз? Ер хэзээ нэг цагт зулай дээрээ саравчтаа тавих цаг түүнд байдаг болов уу?

	Ээжид нь Эмиль үнэхээр өрөвдмөөр санагдсан тул дахиад л шөлнийхөө савыг хага цохих саналаа тавив.

	— Яагаад ч үгүй! гэж эцэг нь бувтнан, би 4 кроны үнэтэй эдээ өөрийн гараар хага цохих үгүй шүү! Түүний оронд Марианнелунд руу эмчид очсон нь дээр. Тэр чинь эмч хүн болохоор хүүд минь лав тусална. Ингэж явахад их удахад л 3 крон гарна биз. Тэгвэл бид бас 1 крон хожно! гэв.

	Үүнийг ёстой зөв санал гэж ээж нь боджээ. Өдөр бүр бүхэл бүтэн кроны ажил тийм ч амар олоод хийчихдэггүй шүү дээ. Ганц кроноор ер юу эс худалдан авч болох билээ! Жишээ гэхэд л тэднийг Марианнелунд руу явахад гэртээ үлдэх бяцхан Идад бэлгийн юм аваад өгчихнө. 

	Тэгээд Катхультынхан хотоороо үймж гарав Эмильд гоёлын хувцсыг өмсгөн, гар нүүрийг нь угаах хэрэг болов. Үнэнийг хэлэхэд чихийг нь угаах гэв. Ээж нь Эмилийн чихэнд хүрэх гэж шөлний савны амсраар хуруугаа шургуултал бас л тээглэж орхив. Аав нь ер ихэвчлэн тэгтлээ эс уурлах боловч энэ үед тоглоомгүй машид их унтууцав. Тэр, 

	— Дахиад хэн нь ч шөлний саванд тээглэхийг зөвшөөрөхгүй гэж хатуухан өгүүлээд эс тэгвэл эмчид хотоороо л явах хэрэг болно шүү гэлээ. 

	Ээж нь үгэнд орж хуруугаа арай ядан сугалж авав. Тэгээд тэр, аз чинь болж дээ хүү минь хэмээн амьсгал даран өгүүлээд 

	— Чихийг чинь угаах явдалгүй боллоо гээд улайсан хуруугаа үлээв.

	— Ура! Чихээ угаалгах аюулаас аварсан сав чамдаа баярлалаа гэж хэлээд санаа амран амьсгаа авах чимээ сонстоно.

	Энэ үед Альфред морьдоо хөллөн мухлаг тэргээ довжоонд тулган зогсоов. Эхлээд Эмиль гарч ирлээ. Шинэхэн судалтай костюм гялалзсан хар шаахай өмсөж, шөл хийдэг ганган сав толгойдоо угласан тэр хүү сэтгэл баясгамаар сайхан харагдана. Үнэндээ ч тэр нь үнэхээр ганган сав ажээ. Тодхон хурц өнгийн цэцгэн хээтэй тэр сав хамгийн сүүлийн үеийн маяг болсон бүрх малгайтай төстэй аж. Гэтэл гайхалтай нь Эмиль яагаад түүнийг ингэж нүүрээ хаан дарж өмсөө юм бол? Одоо ийм маяг дэлгэрсэн юм уу? Удалгүй морь тэрэг хөдөллөө.

	— Идагаа сайн харж байгаарай! гэж ээж нь салахдаа хашхирав. Тэр аавтай нь зэрэгцэн урд суудал дээр суужээ. Арын суудлыг толгойдоо шөлний сав угласан Эмиль ганцаараа бүхэлдээ эзэлжээ. Хуучин муу саравчит нь түүний дэргэд хэвтэнэ. 

	Бодвол тэр буцахдаа толгой нүцгэн явахгүй гэж аваа биз дээ! Ямар байна даа. Эмиль ингэж л бүх юмыг урьдчилан санаж явдаг нь сонин шүү!

	— Орой ямар хоол хийх вэ? гэж Лина тэдний араас нэхэн хашхирав.

	— Өөрөө л мэд. Юу ч яах вэ. Надад тийм юм бодох зав алга гэж ээж нь хариулав. Лина эхлээд гурилтай шөл хийе гэж бодлоо. Гэвч энэ агшинд алслан холдох морь тэргэн дээр хурц өнгийн цэцгэн хээтэй шаазан бөмбөлөг дайвалзан хөдлөхийг хараад Лина шөл хийх савгүй болсноо гэнэт харуусан бодов. Тэгээд тэр бяцхан Ида, Альфред хоёр өөд Эргэн сэтгэл зовсон доройхон дуугаар, 

	— Өнөөдөр талхтай гахайн мах л идээд унтах болж дээ гэлээ.

	Эмиль хэд хэдэн удаа Мариаинелунд руу очиж үзсэн билээ. Тэр морин тэрэгний жигдхэн явдалд бүүвэйлэгдэн замын дагуу орших хот айлууд, гадаанаа тоглох хүүхдүүд, араас нь сөөнгөтөн хуцах ноход, өвс ногоог ягуухан хивэн идэх үнээ малыг харан явах маш дуртай билээ. Гэвч өнөөдөр бүх юм өөр байлаа. Тэр нүдээ өвдтөл хялайн байж гутлынхаа хоншоороос цаашхыг үл үзэх бөгөөд бүх зүйл хав харанхуй. Иймд цаг ямагт эцгээсээ, «Бид хаа явж байна вэ?.. Одоо юу өнгөрч байна?.. Хуймгийн хот айл өнгөрсөн үү?.. Торойн хот айл харагдана уу» гэж шалгаана. Хот айлуудыг ийн нэрлэсэнд гайхах хэрэггүй. Эмиль өөрөө бүх л хот айлд нэр өгчээ. Нэгэн удаа тэр айлын гадуур өнгөрч явтал хоёр жаал хашааны цаана хуймаг бувгануулж идэхийг үзээд ийн нэрлэжээ. Харин гахайн торой гэж тэр нэгэн хот айлыг нэрлэсний учир нь гадуур нь явж байтал нэг хөгшин гахайн торой ургаа чулуунд зугаатай нь аргагүй бөөрөө үрэн зогсохыг үзээд тэгжээ.

	Гэтэл одоо хараал идсэн шөлний сав толгойдоо углачихсан болохоор гахайн торой, хуймаг гэдэг хот айлыг аль алиныг нь олж үзсэнгүй. Ийм болохоор «Бид хаа явна? Юу харагдана вэ? Марианнелунд хүртэл бас хол байна уу» гэж аавыгаа шалгаахаас өөр яах вэ дээ.

	Тэднийг эмчийн хүлээн авах өрөөнд ороход тэнд дүүрэн өвчтөнүүд байлаа. Тэд толгойдоо сав углачихсан жаал хүүг цөм л өрөвдсөн байртай харцгаав. Тэгээд ямар гайтай юм болсныг ойлголоо. Гагцхүү нэгэн хоржоонтой өвгөн түүнийг толгойдоо сав углаад тээглүүлчихсэнийг нь хараад

	— Чих нь даараад байгаа юм уу? Хи, хи, хи гэж эг маггүй хөхрөв.

	— Үгүй, одоо ч үгүй л дээ гэж Эмиль хариулав.

	— Тэгвэл чи юунд толгойдоо сав углачхаа вэ?

	— Чихээ хөлдөөхгүй гэж хэмээн Эмиль дорхноо хариу үг олов. Тэр хэдийгээр биеэр бага ч гэсэн бэлэн зэлэн үгтэй бэрх хүү билээ!

	Энэ үед түүнийг гараас нь хөтлөн эмчийн өрөөнд авч оров. Эмч инээж хөхөрсөн ч үгүй гагцхүү, 

	— Сайн байна уу? Залуу! Хэнээс ингэж нуугдаа вэ гэлээ. Эмиль эмчийг үзэхгүй боловч дуугаар нь түүний зүг эргэн эх эцгийн зааж өгсөнчлөн хөлөө чирэн толгойгоо даруухан бөхийв. Нижигнэх чимээ гаран шөлний сав хоёр хэсэг болон бут үсрэв.

	Яагаад ингэчхэв гэж асуу л даа. Яагаад гэвэл Эмиль эмчтэй мэндлэн толгойгоо эелдэгхэн бөхийлгөхдөө шөлний савыг ширээний буланд байдаг чинээгээр нь мөргүүлчихжээ. Тэгээд л ингэчих нь тэр.

	— Дөрвөн крон маань ингээд өнгөрөв өө гэж аав нь ээжийнх нь чихэнд харамсангуй шивнэв. Гэвч түүний ийн хэлэхийг сонссон эмч, 

	— Хонгор минь зоволтгүй. Харин та нэг крон хонжчихлоо шүү дээ. Хэрвээ би танай хүүгийн толгойноос энэ савыг салгаж өгсөн бол таван крон авах байсан юм. Гэтэл миний тусламжгүйгээр энэ ажлыг өөрөө хийчихлээ шүү дээ гэлээ.

	Ийм үг сонссон аав нь дорхноо хөгжилтэй болсныг сана л даа. Тэр ч атугай шөлний саваа өөрөө хагалж нэг крон олж авсан Эмильд баярлав. Шалан дээрээс шөлний савны хагархайг авч гурвуулаа найрсгаар эмчийн өрөөнөөс гарав. Гудамжинд гараад ээж нь, 

	— Эмилийн олсон кроноор юу авах вэ? гэв.

	— Юу ч авахгүй, түүнийг хадгалъя. Гэхдээ Эмильд шанд нь 5 эри өгье. Тэгвэл шударга хэрэг болно гэлээ.

	Эцэг нь хэлсэн үгэндээ хэзээд хүрдэг хүн болохоор тэр дороо хэтэвчээ гарган Эмильд мөнгө авч өгөв. Үүнд нь Эмиль хэчнээн баярласан гээ! Цагийг дэмий үрэхгүй гэж тэд тэргэндээ сууцгааж буцах замдаа оров.

	Одоо Эмиль сэтгэл их л хангалуун гартаа 5 эри атгачихсан арын суудал дээр сууж явна. Түүний толгой дээр шөлний сав биш, саравчит нь харагдана. Тэр харах сан гэж бодож байсан бүхнээ хүүхэд, нохой, үнээ, мал, замын ховилын дэргэдэх модыг ажиглан явав.

	Хэрвээ Эмиль ерийн нэг хүүхэд байсан сан бол энэ өдөр юу ч тохиолдохгүй байх сан. Гэвч тэр ер бусын хүүхэд байсанд бүх хэргийн учир оршиж байлаа. Тэгэхээр бас ямар хэрэг тарьсныг нь сонс л доо.

	Тэр мөнгөө гээхгүйн тулд завжиндаа зуужээ. Гэтэл Эмилийн гахайн торой хэмээн нэрлэсэн хот айлын гадуур өнгөрч явтал ямар нэг гайхалтай дуу сонстлоо. Эмиль мөнгөө залгичихсан аж.

	— Аа яа яа! Ямар хурдан үсрээд алга болдог юм бэ? гэж Эмиль дуу алдав. Эмилийн ээж дахиад л сэтгэл нь үймрэн, 

	— Мөнгийг яаж гаргаж авах вэ? Эмчид эргэж очихоос гэлээ.

	— Чи ч тооцоо сайтай хүн юмаа, хэлэх юм алга! гэж эцэг нь бувтнаад, 5 эри авахын төлөө 5 крон эмчид төлөх болох нь тив дээ. Чи сургуульд байхдаа тооны хичээлд ямар дүн авч байсан бэ? гэв.

	Эмиль бараг гомдох шахлаа. Тэр гэдсээ алгадан, 

	Одоо мөнгө хийдэг гахайн дүрст сав өөрөө бий боллоо доо. Миний гэдсэнд орсон 5 эри мөнгөний саванд байгаа юм шиг л хадгалагдах биз. Би мөнгөний савнаас мөнгө авах гэж нэг удаа үзээд чадаагүй. Хутгаар ухаж үзээд ч дийлээгүй. Ер гардаггүй юм байна билээ. Би мэдэхгүй яах вэ гэлээ.

	Гэвч ээж нь бууж өгсөнгүй. Тэр Эмилийг эмчид аваачиж үзүүлэх гэж улайран зүтгэнэ.

	Түүнийг цамцныхаа бүх товчийг залгичхаад байхад би юу ч хэлээгүй гэж тэр эцгийг нь ятган, гэвч 5 эри гэгч идэх юм биш болохоор муу юм болж ч болно. Миний үгэнд ор л доо! гэлээ.

	Тэр аавыг нь сэтгэл зовнин хараад Марианнелунд руу эргэн явахыг хичээнгүйлэн гуйхад сая нэг зөвшөөрөв.

	Эмилийн аав ч мөн хүүгийнхээ төлөө сэтгэл зовж байсан нь мэдээж. Амьсгаадаж аахилсан тэд эмчийн өрөөнд нисэх мэт оров.

	— Юу болоов! Юмаа мартчихаа юу! гэж доктор гайхан асуув.

	— Үгүй ээ. Эмиль 5 эри залгичихлаа гэж эцэг нь тайлбарлаад

	— Та түүнд жаахан хагалгаа хийгээд өгнө үү? 4 кроноор! 5 эриг ч бас танд өгье гэв. Гэвч энэ үед Эмиль аавынхаа нуруу өөд ёвроод, 

	— Яагаад ч үгүй! Энэ бол миний мөнгө гэж бувтнав.

	Эмч Эмилиэс мөнгийг нь авъя гэж бодоогүй нь мэдээж.

	Тэр ямар ч хагалгаа хийх хэрэггүй, мөнгө өөрөө аяндаа хэд хоноод гарчихна гэж тайлбарлалаа.

	Тосонд бүлсэн талх тавыг идчихвэл л болох нь тэр гэж эмч үргэлжлүүлэн, 

	— Энэ нь мөнгө ходоодонд чинь ганцаараа уйдахгүй бас тэгээд ходоодыг чинь холгохгүй гэсэн үг гэлээ.

	Энэ бол маш сайхан сэтгэлтэй эмч бөгөөд зөвлөгөө өгөөд ч шан авсангүй. Ийм болохоор Эмилийн аав сэтгэл тэнэгэр царай нь гэрэлтэнэ. Гэтэл ээж нь эндээ Андерсоны талхны мухлаг руу очиж Эмильд талх авч өгөх гэлээ.

	— Ийм юм яриад яах юм бэ, гэрт маань талх зөндөө бий шүү дээ гэлээ. Эмиль хэсэг зуур бодолд оров. Тэр юмыг дор нь ухаарах бөгөөд бас ч юм идмээр санагдах тул, 

	— Миний ходоодонд 5 эри байгаа шүү дээ. Хэрвээ би түүнийгээ авч чаддаг сан бол өөртөө талх худалдан авахгүй юу гээд хэсэг зуур бодсоноо

	— Ааваа та надад 5 эри хэдэн өдөр тур зээлдэхгүй юу? Би танд эргүүлээд өгнө. Энэ чинь танд сул орж ирж байгаа юм байхгүй юү гэлээ. Эмилийн аав үгэнд нь орж Андерсоны мухлагт очиж улаан шаргал өнгөтэй гадуур нь элсэн чихэр цацсан дугуй талх 5-ыг авч өгөхөд Эмиль түүнийг яаран амандаа хийж бувар бувар зажлан, 

	— Энэ чинь амьдралдаа хэрэглэж байсан эмүүдээс хамгийн сайн эм нь юм даа гэлээ.

	Эмилийн аав ухаан мадаггүй хөгжилтэй болчхов.

	— Өнөөдөр бид өөрсдөдөө ч юм авчихсан болохоор багагүй мөнгө оллоо гэснээ удаан бодсон ч үгүй охин дүү Идад нь 5 эригээр шар чихэр худалдаад авчхав.

	Энэ бүхэн хүүхдүүд шүдээ гамнана гэдгийг мэддэггүй байсан эрт галавын дээр үед болж байгаа юм гэдгийг бодох хэрэгтэй! Тэр үед хүүхдүүд бас ч гэж тэнэг болгоомжгүй байжээ. Одоо бол Лённебергийн хүүхдүүд шүд сайнтай ч гэсэн чихэр их идэхээ больсон юм шүү.

	Аав нь гэртээ буцаж ирээд малгай хувцсаа ч тайлалгүй шөлнийхөө савыг эвлүүлж наах ажилд оров. Энэ нь тийм ч ухаан зарахаар ажил байсангүй. Хоёр талыг нь нийлүүлж цавуудаад л болсон байв. Бүтэн болсон шөлний савыг Лина үзчихээд баярлан дэвхцэж хашаа дотор тэрэгнээс морио судалж байсан Альфредад

	— Одоо манайхан дахиад шөлөө уудлаад идэх савтай боллоо гэж хашхирав.

	Гэнэн итгэмтгий ч Лина бол гэж! Энэ үед тэр лав Эмилийг мартчихаа биз.

	Тэр орой Эмиль охин дүү Идатайгаа удаан тогложээ. Тэр дүүдээ адууны чулууны хороонд овоохой барьж өгчээ. Энэ нь ч дүүд нь маш их таалагдсан. Эмиль ганц хоёр удаа дүүгээ чимхсэн нь үнэн. Гэвч тэр мөн л шар чихэр идье гэж бодоод тэр шүү дээ.

	Харанхуй болж хүүхдүүд унтахаар гэртээ оров. Замдаа тэд гал тогооны өрөө руу шагайж ээжийгээ байгаа эсэхийг үзлээ. Гэвч ээж нь тэнд байсангүй. Ганцхан саяхан бүтэн болсон шөлний сав нь ширээн дээр харагдана. Эмиль, охин дүү Идатайгаа бүхэл өдөржингөө цуг аялсан гайхалтай тэр шөлний савыг нүд бүлтийлгэн харав.

	— Энэ л Марианнелундэд очоод ирсэн гэж бод л доо гэж охин дүү Ида нь хэлээд — Чи яаж байгаад түүнд толгойгоо шургуулчихсан юм бэ гэж асуув.

	— Энд гайхаад байх юмгүй гэж Эмиль хариу өгөн — Хар л даа! гэв.

	Энэ үед ээж нь орж ирлээ. Тэр анх түрүүн толгойдоо шөлний сав углачихсан Эмилийг олж үзжээ. Эмиль түүнийг толгойноосоо салгах гэж учир зүггүй тийчлэх бөгөөд охин дүү Ида нь орилж эхлэв. Эмиль шөлний саваа сугалж авах гэж байдаг хүчээрээ үзэвч үл чадна.

	Энэ үед ээж нь шилээвэр авч Лённеберг даяар дуулдахуйц шөлний саван дундуур тас хийлгэв. Шөлний сав хэдэн хэсэг болов. Шилний хэлтэрхий Эмилийн толгой дээрээс бороо шиг асгарлаа.

	Эмилийн аав энэ үед хонины хашаа дотор байсан боловч тэр дууг сонсоод гүйн иржээ. Тэр босгон дээрээ мэлрэн зогсоод Эмилийг, одоо хэр гартаа шилээвэр барин зогсож байгаа ээжийг нь, шалан дээрх шилний хэлтэрхий тэргүүтнийг хараад авав. Эмилийн аав нэг ч үг дуугарсангүй эргэж хонины хашаа руу явлаа.

	Одоо чи лав Эмиль гэгч ямар хүү байсныг төсөөлж байгаа биз. Шөл хийдэг савны энэ түүх 5-р сарын 22-ны Мягмар гарагт болсон юм. Гэвч чи цаашид юу болсныг сонсохыг хүснэ үү. Тэгвэл...

	 

	
6-р сарын 10-ны Ням гараг. Эмиль охин дүү Идагаа тугийн өндөрлөгт хэрхэн өргөсөн тухай өгүүлэх нь...

	 

	6-р сарын 10-ны Ням гарагт Катхульт хотынхон найр хийхээр товлов. Иймд тэд Лённеберг болон бусад газраас ирэх зочдоо хүлээж байлаа. Эмилийн ээж хэдэн өдөр зочдын зоог бэлтгэжээ.

	— Энэ найр бидэнд нэг ч мөнгөний орлого өгөхгүй шүү дээ гэж Эмилийн эцэг байн байн үглэж гэвч найр л болохоор гар татаад байх арга алгаа. Иймд бөөрөнхий шанзыг ч болов бага багаар нь хийгээч гэв.

	— Нимгэхэн дугуй бөөрөнхий шанз би хийж ёстой чадна гэж Эмилийн ээж хариу хэлэв.

	Ээж нь найрын зоог болгож цуунд дарсан май загас, тугалын хэрсэн, алимтай бялуу, утсан загас, жигнэсэн ногоо тэргүүтнийг бас бэлтгэв. Бас хоёр том бялуу хийв. Түүний хийсэн бялуу амттай байдаг тул алс холын хот айлаас ч түүнийг амтлах гэж холын зам туулан зочид ирэхдээ ер түвдэхгүй билээ. Тийм бялуунд Эмиль ч гэсэн маш дуртай.

	Товлосон өдөр тэнгэрлэг сайхан боллоо. Наран таатайхан ээж алимын мод голт борын цэцэг цэцэглэн, шувуудын жиргэх дуунд агаар тэнгэр доргино. Уулын ташланд үргэлжлэн буусан хот айл сэтгэл булаам сайхан харагдана. Цэцэрлэгээ үлгэр жишээ болохоор сайхан засаж, зам дээрх элсээ малтуураар тэгшилжээ. Гэр нь цэвэр цэмцгэрхэн гялалзана. Ер нь нэг үгээр хэлэхэд зочдыг хүлээн авахад бүх юм бэлэн болсон ажээ. Гэтэл гэнэт Эмилийн ээж, 

	— Хөөе, бид тугаа өргөхөө мартчихаж гэж дуу алдав.

	Энэ нутагт хот айл бүхэн зочин ирэхэд туг өргөн баяр хүргэж угтдаг заншилтай билээ. Энэ бол аавынх нь хийх ажил байлаа. Аав нь тэр дороо тугийн өндөрдөг тийш харайлгахад араас нь Эмиль, охин дүү Идатайгаа хурдлав. Тэд тугаа хэрхэн өргөхийг үзэхийг хүсжээ.

	— Манай найр сайхан болж өнгөрнө гэдэгт би итгэж байна хэмээн ээж нь гал тогооны өрөөнд хоёулхнаа үлдээд Линад хэлэв.

	— Тэгэлгүй яах вэ. Гэхдээ Эмилийг урьдчилан цоожилчихвол дээргүй юү? гэж Лина санал болгов. Эмилийн ээж түүнийг зэмлэнгүй хараад хариу үг хэлсэнгүй.

	Лина толгойгоо өргөн, 

	— Надад бол ч яах вэ дээ! Өөрсдөө л хожим амаа барив гэж бувтнав.

	— Эмиль бол гайхалтай сайн хүү гэж ээж нь хатуухан хэлэв. Гал тогооны өрөөний цонхоор тэр гайхалтай сайн хүү нь өөрийн жаахан охин дүүтэйгээ тоглон цэцэрлэг дундуур гүйх нь үзэгдэнэ.

	«Хонгорхон үр минь!» хэмээн хүүхдээ өхөөрдөн хараад ээж нь хэллээ. Үнэн хэрэгтээ судалтай баярын костюм өмсөж, сэгсгэр цайвар үстэй толгой дээрээ саравчит тавьсан Эмиль, улаан палааж дээрээ цагаан ороолт бүсэлсэн Ида хоёр үнэхээр хачирхалтай хөөрхөн харагдана. Ийм болохоор ээж нь нүүртээ баярын мишээл тодруулан зогсох нь ойлгомжтой хэрэг. Дараа нь тэр зам руу харц шилжүүлээд, 

	— Антон минь тугаа хурдхан босгочихдог болоосой. Зочид хэзээ яваагүй цувчих нь байна шүү дээ гэв.

	Бүх юм сэтгэлчлэн бүтэж байв. Гэтэл ямар харамсмаар юм болсон гэж санана!

	Эмилийн аав бүх бэлтгэлээ дуусган тугаа өргөхөд бэлэн болох тэр агшинд Альфред үнээний байраас амьсгаадан гүйн гарч ирээд байдаг чинээгээрээ алсаас, 

	— Үнээ тугаллачихлаа! Үнээ тугаллачихлаа! гэж хашхирав.

	Зочдоо хүлээн авах тугаа ч өргөж амжаагүй байх энэ мөчид заавал ч үгүй үнээ тугаллах ёстой байжээ!!!

	Эмилийн аав тэр дороо үнээний байр тийш хурдлав. Харин Эмиль, Ида хоёр тугийн өндөрлөгийн дэргэд зогсож үлдэв.

	Ида толгой өргөн өндөрлөгийн оройд харагдах алтлаг бөмбөлгийг ажиглаж эхлэв.

	— Ямар өндөр юм бэ? гэж тэр хэлээд — Эндээс лав Марианнелунд хүртэл бүх юм харагддаг байх даа!.. гэлээ. Эмиль агшин зуур бодолхийлэв. Тэгээд тэр, 

	— Түүнийг чинь одоохон шалгаад үзчихэж болох юм биш үү гээд — Хүсвэл би чамайг дээш өргөе гэлээ.

	Охин дүү Ида нь хөхөрнө. Эмиль шиг ийм ахтай байна гэдэг ямар сайхан бэ. Тэр хэзээд ийм л сонин юм бодож олдог хүн дээ.

	— Марианиелундыг үзэхийг хүсэлгүй яах вэ дээ! гэж охин дүү Ида нь хэлэв.

	— Тэгвэл чи үзэх л болно доо! гэж Эмиль итгэлтэй хэлэв. Тэр туг уядаг дэгээг авч Идагийн цагаан бүснээс уяж тогтоов. Дараа нь хоёр гараараа тугийн уяанаас барьж татаж эхлээд, 

	— За, ингээд замдаа гар даа гэв.

	Хариуд нь Ида хий л хөхөрнө. Ийнхүү Ида тугийн оройд дээш өргөгдөж чанх оройд нь хүрэв. Тэгээд Эмиль аавынхаа хийдэгчлэн оосрыг сайтар бэхэлсэн нь Идаг доош гулган унаж бэртэг гэж лав хүсээгүй хэрэг биз ээ. Дүү нь жинхэнэ туг шиг агаарт өргөгджээ.

	— Чи Марианнелундыг харж байна уу? гэж хашхирав.

	— Үгүй. Зөвхөн Лённеберг л харагдана! гэж дүү нь хариулав.

	— Ганцхан Лённебергийг үү... Тэгвэл чамайг буулгах уу? гэж Эмиль дахин хашхирав.

	— Үгүй хэрэггүй! гэж Ида хашхиран, Лённебергийг эндээс харахад сонин байна... Хөөе, зочид ирж байна! гэлээ.

	Үнэндээ ч зочид шавж эхлэв. Удалгүй хашаагаар нэг морьд жүчээ тэрэг дүүрч ирсэн хүмүүс гэр лүү зүглэв. Бүгдийн өмнө ихэмсэг зантай Петрель авхай алхана. Тэр, Альма ээжийн нь гарын бялууг амсах гэж хаа байгаа Виммербээс ирэхдээ ч залхуурсангүй. Өд хатгасан бүрх малгай өмссөн Петрель авхай тал бүр тийш сэтгэл ханамжтай харна. Үнэндээ одоо харахад цэцэглэж байгаа алим, голт борын цэцгээр хүрээлэгдэж нарны гэрэл тодхон туссан тэдний хот айл хараа булаам сайхан харагдана. Бүх юм байр ёслолын байдалтай харагдах нь өргөсөн тугаас нь болсон ч юм бил үү?

	Хараа муутай болохоор тэр үнэндээ туг өргөжээ л гэж харсан.

	Туг шүү! Гэнэт Петрель авхай гайхан зог тусав. Энэ Свенсон гэгч ер юу гэгчийн юм хийж байна аа. Ухаанд багтахгүй юм!

	Яг энэ үед Эмилийн аав үнээнийхээ байраас сая гарч ирэхэд Петрель авхай түүнд эгдүүцэнгүй, 

	— Үүнийг чинь ер юу гэж ойлгох болж байна аа, Антон? Юунд та Шведийнхээ тугийг өргөхгүй Данийн туг босгочхоо вэ? гэв.

	Зэргэлдээ нь Эмиль зогсож байлаа. Тэр «Данийн туг» гэж юу яриад байгааг нь ойлгосонгүй. Учир нь тэр Даничууд амьдардаг Дани орны улаан цагаан тугийг тэгж хэлдгийг мэдэхгүй байлаа.

	Гэхдээ тэр өндөрлөгийн орой дахь улаан цагаан толбо бол ер «Даничуудын туг» биш гэдгийг сайн мэдэж байв.

	Тэгээд, 

	Хи хи хи гэж Эмиль хөхрөн, 

	— Тэр чинь Ида л байхгүй юу! гэлээ. Гэтэл охин дүү Ида нь агаарт дүүжлэгдэн мөн л хөхөрнө.

	— Хи-хи-хи. Энэ чинь би байхгүй юу! гэж тэр хашхираад, 

	— Би Лённебергийг цөмийг нь үзэж байна гэлээ.

	Гэвч Эмилийн эцэг инээсэнгүй. Тэр дор нь Идаг доош нь буулган авахад тэр, 

	— Хи хи хи. Ер хэзээ ч би тэр дээр байсан шиг хөгжилтэй сайхан байсангүй... Намайг Эмиль жимсний шүүсэнд умбуулахад ч тийм байгаагүй... гэлээ. Энэ үед тэр нэгэн удаа Эмильтэй индиан болон тоглож байтал ах нь түүнийг яг улаан арьстан шиг болгох гэж аньс дарсан том торх руу дүрээд авсныг саналаа. Үнэндээ ч тэр дээр Ида их л сэтгэл ханамжтай байхыг Эмиль харсан. Гэвч хэн ч ингэлээ гэж түүнд талархсангүй. Бүр буруугаар эргэх нь тэр. Аав нь түүний гараас бүдүүлэг гэгч шүүрч аваад чирч эхэллээ.

	— Би эс хэл лүү! гэж Эмилийг аав нь саравч руу чирэхийг үзээд Лина дуу алдан хэлэв. Түүнийг зүггүйтлээ гэж шийтгэн тэнд ихэвчлэн түгждэг билээ. Эмиль хашхиран уйлж эсэргүүцэл үзүүлэв.

	— Тэр чинь өөрөө Ма-ри-иан-не-лунд-ыг үзье гэсэн шүү дээ! гэж тэр уйлагнана. Эмиль энэ үед эцгийгээ маш шударга бус хүн хэмээн үзэв. Хэн ч хэзээ ч охин дүү Идадаа Марианнелундыг үзүүлж болохгүй гэж хэлээгүй шүү дээ. Тэгээд Лённебергээс цааш юу ч олж үзээгүй нь түүний буруу ч бас биш ээ. Эмиль саравчны хаалгыг түгжтэл уйлсаар байв. Ганцаараа үлдээд дороо тайтгарлаа. Эндээ гэж хэлэхэд саравчинд ингэж суух нь тийм ч уйтгартай биш ажээ. Тэнд юу ч хийж болохоор модны тайрдас зөндөө хөглөрнө. Ийнхүү зүггүйтээд саравчинд цоожлуулах бүрийдээ Эмиль тэр тайрдсаар ямар нэг инээдэмтэй хүний дүрс зорж суудаг билээ. Тэр нь одоо 54 ширхэгт хүрч ер нь энэ чигээрээ бол улам ч олон болох төлөвтэй ажээ.

	— Тэдний энэ тэнэг найрыг нулимах юм сан гэж тэр өөртөө хэлээд, хэрэв хэрэгтэй бол аав өөрөө тугаа өргөг. Ингэж суухаар модоор хүн зорьё байз. Дараа та нарт үргэлж уур хүрч явна даа гэж бодов.

	Гэхдээ үнэнийг хэлэхэд Эмиль түүнийг удахгүй суллаж гаргахыг мэдэж байлаа. Ер нь түүнийг саравчинд хэзээ ч удаан түгжиж байсангүй. Аав нь түдэлгүй хүрч ирээд ихэвчлэн, 

	— Хэрэв ямар хэрэг тарьснаа сайтар ухаарч мэдсэн бол гараад ир гэж хэлээд, 

	— Дахиад ийм юм хийгээрэй гайгүй гэдэг сэн. 

	Гэвч Эмиль хэзээд ямар нэг шинэ юм бодон олж зүггүйтээд байх тул байнга зэмлээд байх хэцүү байжээ. Тийнхүү тэр саравчинд суугаад модны тайрдсаар ээлжит дүрсээ зорон, тугийн оронд Идаг хэрхэн дүүжилж өргөснөө бодож суув. Гэвч тэр чадмаг хурдан зорох бөгөөд бас ч гэж нэг юмыг удаан бодож сууж сураагүй тул удалгүй хийж бодох юмгүй болчхов. Товчоор хэлэхэд тэр саравчнаас гарахыг маш ихээр хүсэж байлаа. Гэтэл эцэг эх хоёр нь түүний тухай бүр мартсан бололтой аж.

	Түүний тэсвэр улам алдагдаж хэчнээн хүлээгээд хэн ч хүрч ирсэнгүй. Тэгэхээр нь Эмиль ямар нэг аргаар өөрөө гарахаар шийдэв. Цонхоо гараад явчхаж болохгүй юм гэж үү? Энэ ч тийм хэцүү биш л дээ гэж Эмиль бодлоо. 

	Үнэндээ цонх нь газраас нэлээд өндөрт байх боловч банз түшүүлж тавиад түүнд амархан хүрчихлээ. Эмиль цонх онгойлгоод харайхыг завдав. Гэвч шагайж үзээд яг цонхон дор ургасан халгай байхыг олж харлаа. Халгайн дээр харайн бууна гэдэг ч хүсмээр ажил биш ээ. Эмиль нэг удаа халгай дээр харайж үзсэн. Энэ нь зөвхөн ямар байдгийг үзэх гэж тэгсэн болохоор дахиад халгайн дээр унах зүрх хүрэхгүй байлаа.

	— Ямар галзуурсан биш дээ гэж Эмиль өөртөө хэлээд, 

	— Эндээс гарах өөр арга олно доо гэж бодов. Хэрвээ чи хэзээ нэгэн цагт Каткульт шиг хот айлд очиж үзсэн бол элдэв янзын байшин сав шавсан байхыг үзээд гайхах биз. Тийм газар гэрээс гарангуут л нуугдаж тогломоор санагдана. 

	Каткультад морины жүчээ, үнээ, гахайны байр, тахиа нохойны хонуур төдийгүй олон жижиг пин саравч байх ажээ. Жишээлэхэд, Эмилийн ээжийн хиам утаж болгодог газар, Линагийн угаалгын газар хүртэл тус тусдаа байх билээ. Энд зэргэлдээ хоёр саравч байдгийн нэг нь Эмилийг цоожилсон түлээний, нөгөө нь хүнсний агуулах ажээ.

	Үдэш оройн цагаар Эмиль охин дүү Идатайгаа энэ бүх байшин савны дунд нуугдаж байнга тоглоно. Мэдээж халгай ургасан тэр газар л тоглодоггүй билээ. Гэвч одоо Эмиль цоожлуулчихсан болохоор яаж тоглох билээ. Бас тэгээд шигүү ургасан халгайн дээр үсрэн бууж эс зүрхэлнэ. Эмиль бодолхийлснээ бас дахиад шагайв. Тэр агуулахын цонх онгорхой байхыг ажиглан олж үзэв. Түүний толгойд дорхноо хоёр цонхны дунд банз сунгаж тавиад агуулахад дамжин хүрье гэсэн урамтай бодол гялсхийн оров. Тэр түлээний саравчинд суугаад ядарснаас гадна бас гэдэс нь хонхолзоно.

	Эмиль бол юмыг удаан бодож суудаг хүмүүсийн нэг биш ээ. Иймд агшин зуур хоёр цонхны хооронд банз дамналдуулан тавиад дээгүүр нь элгээрээ мөлхөж эхлэв. Үнэнийг хэлэхэд банз нь хэтэрхий нарийхан, тэр өөрөө хэтэрхий хүнд юм шиг бодогдон түүнд ихэд аймшигтай санагдана.

	— Хэрэв би унахгүй бол алиа хүүхэлдэйгээ Идад өгнө. Үнэн гэж Эмиль тэнцвэрээ алдахгүйг хичээн шивнэнэ.

	Банз нь шажигнан гулзайх агшинд тэр доош хараад өндөр ургасан халгайг үзээд айж улам далбилзуулав.

	— Туслаарай! гэж тэнцвэр алдан хашхирав. Тэр гараараа дүүжлэгдэн байх нь одоохон халгай дээр унах нь уу гэмээр боловч сүүлчийн агшинд хөлөөрөө банзыг дэгээдэн авч дахиад л дээр нь арай гэж авирч гарав. Тэр цааш мөлхсөөр торох юмгүй агуулахад хүрч, 

	— Энэ ч амархан гэхэд амархан юм байна! гэж Эмиль нэлээдгүй янзтай өгүүлээд, — Гэвч мэдээж алиа хүүхэлдэйгээ Идадаа өгнө өө. Бушуухан аваачаад өгчихье... Гэхдээ өнөөдөр больё. Тэртээ тэргүй элэгдэж ноорчихсон юм... Ийм болохоор яах вэ дээ! гэж бодоод банзыг хөлөөрөө хүчтэй өшиглөтөл түлээний саравчны цонхны цаад тал руу алга болж бусад банзнууд нирхийтэл нуран унав. Бүх зүйл ёсоороо болж байгаа болохоор Эмиль их л сэтгэл хангалуун байлаа. Тэр хаалга руу ухасхийн хүрч түлхэж үзвэл мөн цоожтой байв.

	— Би ингэнэ ч гэж бодсон юм аа! гээд Эмиль санаа алдан, — Гэвч удахгүй хиам авах гэж ирэхээр нь эндээс харвасан сум шиг харайгаад гарчихъя гэж сэтгэв. Эмиль хамраа татан үнэрлэв. Энд хэчнээн амттайхан үнэр үнэртэнэ вэ? Эмиль тойруулан харлаа. Тээр харахгүй юу! Энд идэх юм янз янзаараа хэчнээн их байна вэ? Таазнаас өлгөсөн утсан гуй мах, буланд улаан шаргал бөөрөнхий талх хийсэн авдар, шар бяслаг, шинэхэн бүлсэн тостой ваар сав өрсөн ширээ харагдана.

	Ширээний цаана давсалсан гахайн махтай модон ган, ээжийн нь хийсэн бөөрөлзгөнийн шүүстэй лонх, цуутай өргөст хэмх, лийр, гүзээлзгэнийн чанамал жимс хийдэг том шүүгээ харагдана. Дунд тавиур дээр нь гар хийцийн хиам тавьжээ.

	Эмиль хиаманд дуртай. Юу үнэн, тэр үнэн шүү.

	Хот айлд болж байгаа найр ид дундаа байлаа. Зочид багсаргатай талх идэж кофе ууцгаана. Тэд одоо зориулж бэлтгэсэн май загасан шанзтай махыг идэх гэж гэдсээ дундруулан хүлээх аж. Гэтэл Эмилийн ээж гэнэт дуу алдан, 

	— Хөөе, бид нөгөө Эмилийг бүр мартчихсан байна шүү дээ! Гаднаасаа түгжээтэй удлаа! гэлээ.

	Аав нь саравч руу харайлгахад охин дүү Ида араас нь хурдлав. Аав нь саравчны хаалгыг дэлгээд, 

	— Аль вэ, Эмиль гарч болно гэж хашхирав. Түлээний саравчинд Эмиль байхгүй байхаар тэр хэчнээн их гайхсан гэж бодно!

	Цонхоор гараад явчхаж, золиг шиг амьтан! гэж Эмилийн аав нь бодлоо. Гэвч тэр цонхоор шагайн хараад доор нь ургасан өндөр халгайг үзээд өөрөө тоглоомгүй ихээр айжээ.

	— Тэр хаашаа явчхав аа, хачин юм аа! гэж аав нь дуу алдан, — Энд ямар ч мөр алга! Хүний мөр бүр алга даа! гэлээ. 

	Энэ үед охин дүү Ида нь айн орилж эхлэв. Эмиль яачхав аа? Лина ийм нэгэн гунигтай дууг байнга дуулдаг сан. Тэр дуунд хараал идсэн зооринд цоожлуулсан охин гэнэт цагаан тагтаа болон хувираад тэнгэрт нисчихсэн тухай гардаг билээ. Гэтэл Эмилийг бас л тэгээд цоожилчихсон шүү дээ. Тэгэхээр мөн л ямар нэг шувуу болон хувираад нисээд явчихаа юу, хэн мэдэх билээ! Хаа нэгтээ харагдахгүй байгаа гэж охин дүү Ида нь тал бүр тийш харав. Гэвч саравчны өмнө газар тоншин яваа эрээн цоохор тахианаас өөр ямар ч шувуу ойр орчим байсангүй.

	— Энэ Эмиль биш байгаа! гэж тэр нулимс асгаруулан хэлэв. Эмилийн эцэг мэдээж ер тийм юм бодсонгүй! Гэвч юутай ч гэсэн Эмиль нисэж чаддаг чаддаггүйг нь мэддэг эсэхийг асуухаар ээж руу нь хурдлав.

	Үгүй, ээж нь ер ийм юм үзсэнгүй гэнэ. Хот айлд бөөн үймээн дэгдэв. Найрыг тараахаас өөр аргагүй болов. Бүх зочид Эмилийг эрэхээр хашаа дотор шаван гарч ирлээ.

	— Тэр түлээний саравчинд байх ёстойг чи өөрөө мэдэж байгаа шүү дээ гэж Эмилийн ээж, аавд нь хэлээд бүгд хамтын хүчээр түүнийг олохоор саравч руу ухасхийлдэв. Гэвч хэчнээн эрээд ч Эмилийг саравчнаас эс олжээ. Тэд тавиур дээр бүгд 55 модон хүн зэрэглэж зогсохыг олж харлаа. Петрель авхай хэзээ ч ийм олон модон хүний дүрс зэрэгцэж байхыг үзээгүй тул хэн үүнийг хийснийг мэдэх гэв.

	— Хонгор Эмилээс өөр хэн хийх вэ дээ гэж Эмилийн ээж хэлээд, — Тэр маш ховор хүүхэд байсан юм гээд уйллаа.

	— Ховор гэдэг ч үнэн шүү гэж Лина батлан хэлээд толгой сэгсэрснээ, 

	— Хүнсний агуулахад байгаа эсэхийг үзэх хэрэгтэй юм гэж нэмж хэлэв.

	Энэ тийм ч муугүй санаа байсан бөгөөд Линагийн толгойд ийм юм орно гэдэг гайхалтай хэрэг байлаа.

	Бүгд агуулах руу зүглэлээ. Гэвч тэнд Эмиль байсангүй.

	Охин дүү Ида нь эс тайтгаран уйлж хүний нүд хариулан эрээн цоохор тахиа руу гүйн очив.

	— Эмиль минь, биднээс холдож бүү нис! Би хүссэний чинь хэрээр хамаг юмаа авчирч өгье. Гагцхүү битгий нис. Эндээ үлд! гэж шивнэлээ. Гэвч тэр тахиа юу ч амласангүй, харин гар, гур дуугаран замаараа явна, Эмилийг газар сайгүй эрж бүгдээрээ тамираа барцгаав. Гэтэл түлээний саравчинд ч тэр, морины жүчээ, үнээний байр, гахайн хороо аль алинд нь байсангүй. Ер хаа ч алга ажээ. Тэгээд хонины хашаа, тахианы байр, утах газар, шар айраг хийдэг газар гээд үзээгүй газаргүй болов. Үгүй ер, Эмиль хаана ч байхгүй нь хачирхмаар!

	Тэр ч атугай тэд сэтгэл түгшин худаг руу өнгийн үзэв. Гэвч азаар тэнд бас л байсангүй. Одоо бүгд л нулимс унагацгаана. Лённебергээс ирсэн зочид бие биедээ, 

	— Эмиль мөн гайхалтай сайн хүүхэд байсан сан. Ёстой сайн хүү шүү! гэж шивнэлдэнэ.

	— Тэр голд уначихсан юм биш биз? гэж Лина хэлэв.

	Катхультын гол нь ширүүн урсгалтай, цүнхээл ихтэй тул бага хүүхэд амархан живж болохоор билээ.

	— Түүнийг гол руу явахыг бүр хорьчихсоноо мэдэж байгаа биз дээ гэж Эмилийн ээж хатуухан хэлэв. Лина толгой сэгсэрнэ.

	— Тийм болохоор л бүр тийшээ явах юм биш үү! Бүгд гол руу хурдлав. Эмилийн ямар ч мөр үзэгдсэнгүй. Тэгэхээр одоо бүгд урьд урьдынхаасаа илүү гашуудан уйлалдав. Одоо Эмилийг эрэх газаргүй болжээ.

	— Яах вэ? гэж ээж нь тэсэж ядан асуув.

	— Юуны өмнө тамир орж авъя гээд Эмилийн аав шийдсэн бөгөөд бас тэгээд эрэлд гарсан зочид нэлээдгүй өлссөн тул түүний хэлдэг зөв байв. Эмилийн ээж ширээ засаж эхлэв. Түүний май загасан шанцай нулимсанд нь будагдаж амжсан боловч тугалын утсан хэрсэн, бяслагтай бялуу болон бусад амттаны дэргэд байраа эзэлжээ.

	Петрель авхайн арааны шүлс дороо асгарч бүгдийг нүд гүйлгэн шуналтай хараад авна. Гэтэл түүний идэх дуртай гэрийн хиам яагаад ч юм эс үзэгдэнэ. Энэ нь түүний урмыг машид хугалав. Гэвч Эмилийн ээж өөрөө гэнэг санаа аван, 

	— Лина бид чинь хиамаа мартчихсан байна шүү дээ! Хурдхан хүнсний агуулах руу гүйж очоод аваад ир! гэлээ. Лина гүйн одлоо. Бүгд түүний буцаж ирэхийг тэсэж ядан хүлээх бөгөөд гагцхүү Петрель авхай сэтгэл тэнэгэр толгой дохин сууна.

	— Тийм ээ, эдний хиам сайхан шүү! гэж тэр хэлээд, ийм сэтгэл үймэрсэн үед эм л болно! гэлээ. Гэвч Лина гар хоосон буцаж ирлээ.

	— Бүгд намайг дагаад яв. Та нарт сонин юм үзүүлье.

	Ингэж хэлэх түүний царай нэг л хачин байв. Гэхдээ анхаарахгүй байж болшгүй. Нэг юм болсон нь лавтай.

	— Чи бас ямар тэнэг юм бодоов? гэж Эмилийн гэж ширүүн асуув.

	— Намайг дагаад яв гэж тэр давтан хэлэв. 

	Тэгээд бүгд явцгаав. Катхультад найрт ирсэн хүмүүс цөм явав. Лина өмнө нь, түүний хойноос бусад нь дагажээ. Агуулах хүртэл замын турш тэр хаа нэг жоготой инээж явахыг цөм харав. Тэр агуулахын нүсэр хаалгыг дэлгэн онгойлгож босгыг даван орлоо. Бүгд түүний араас дагав.

	Агуулахад ороод том шүүгээний өмнө очиж хаалгыг нь инээмсэглэн нээгээд Эмилийн ээжийн ихэвчлэн хиамаа тавьдаг тавиурыг заалаа. Тэнд хиам байсангүй, харин Эмиль унтаж байлаа. Түүний доор хиамны хальс хөглөрнө. Ээж нь түүнийг хараад хэчнээн баярласныг зүйрлэвэл шүүгээн дотроос алтан ембүү олсны адил байв. Эмиль бүх хиамыг нь идчихжээ. Гэвч яах вэ даа! Ээжид нь хэдэн килограмм хиамыг бодоход Эмилийг тавиур дээр байхыг харах нь илүү таатай байлаа. Аавд нь ч гэсэн мөн тийм л байсан.

	— Эмиль тэр хэвтэж байна?! гэж охин дүү Ида нь гонгинон, — тэр одоохондоо бас тахиа болон хувирсангүй... гэв. Хиамаар гэдсээ дүүргэсэн хүү хэчнээн хүмүүсийн сэтгэлд нар авчрав аа! Ингээд эдний найр өлзийтэй сайхан өнгөрлөө.

	Эмилийн ээж тавиур дээрх хальсан дотроос Эмилийн олж үзээ ч үгүй зүсэм хиам олжээ. Түүнийг нь Петрель авхай хэчнээн их баяртай авсан гээ. Бусад нь хиамгүй хоцорсон ч эдний хог айлаас ходоод хоосон буцаагүй.

	Тэд хэрсэн, тугалын хатаасан мах, бөөрөнхий шанз, дарсан май загас, битүү жигнэсэн ногоо, жунз, утсан могой загасыг цадталаа зоогложээ.

	Орой болов. Гэхдээ тийм ч харанхуй болоогүй. Лённеберг болон Смоланд даяар бүрэг харанхуй нөмрөн авав. Эмилийн аав өндөрлөгийн тугаа буулгалаа. Зэргэлдээ нь Эмиль, охин дүү Идатайгаа зогсон туг хэрхэн буулгахыг харна.

	Найр дуусаж бүгд гэр гэртээ буцав. Хамгийн сүүлд Петрель авхай сүйх тэргэндээ суугаад явлаа.

	Эмиль, охин дүү Идатайгаа түүний алслан холдох морин туурайг удтал сонсон зогсов.

	— Миний хийсэн үхэр хундганад тэр лав баярлах байх гэдэгт найдна гэж Эмиль бодлогошронгуй хэллээ.

	— Ямар үхэр хулгана? гэж Ида гайхан асуув.

	— Миний цүнхэнд нь хийчихсэн гэв.

	— Чи юунд ийм юм хийгээ вэ? гэж охин дүү Ида нь асуухад, 

	— Үхэр хулганыг өрөвдөөд гээд Эмиль үргэлжлүүлж, амьдралдаа тэр хиамтай шүүгээнээс өөр юм үзээгүй шүү дээ. Тэгээд би түр ч болов өөр ертөнцийг үзэх цаг нь болсон гэж бодсон юм. 

	— Чи Петрель, авхайг лав баярлана байх гэж бодож байна уу? гэж охин дүү Ида нь эргэлзэнгүй асуув.

	— Үүнд эргэлзэх юм алга гэж Эмиль батлан хэлэв. Ийнхүү 6-р сарын 10-ны өдөр Эмиль, охин дүү Идагаа тугийн өндөрлөгт өргөн зочдод зориулсан хиамыг цөмийг идчихсэн. Гэвч 7-р сарын 8-ны өдөр ням гарагт юу болсныг чи лав мэдэхийг хүсэж байгаа биз ээ.

	
7-р сарын 8. Ням гараг. Эмиль хүү...

	 

	Альфред хүүхдэд маш их хайртай. Ялангуяа Эмильд бол бүр ч хачин. Эмиль их эрх, үргэлж зүггүйтэх боловч Альфред үүнд нь огтхон ч үл гомдоно.

	Тэр Эмильд ганган модон буу урлаж өгөв. Тэр нь бүр жинхэнэ буу шиг бодовч мэдээж буудаж болохгүй билээ. Гэсэн ч Эмиль овоолж хараалан «пүн пан» хэмээн буудах дүр үзүүлэх бөгөөд үүнээс нь болж бор шувуунууд ч айж нисэн дүрвэж хэдэн өдрөөр хот айлын гадаа нисэн ирэхээ больсон удаатай. Эмиль буундаа их хайртай тул унтахдаа орондоо авч орно.

	«Миний буу хаа байна?» гэж хэрвээ ээж нь бууны нь оронд саравчтыг нь андуураад аваад ирвэл уурлаж хашхирах билээ. Тэгээд «саравчит гэсэн биш! Буу гэж байна! Буугүй бол унтахгүй!» гэхээр л түүний санасан ёсоор болох ажээ. Иймд ярих юу байх вэ. Эмиль буундаа ийм хайртай ч түүнд тийм буу урлаж өгсөн Альфредэд бүр ч хайртай билээ. Ийм ч учраас Альфредыг Хультсфред руу цэргийн цугларалтад явахад нь Эмилийн уйлдаг гайхмаар хэрэг биш ээ. Чи лав цэргийн цугларалт гэж юу байдгийг мэдэхгүй биз дээ? Энэ бол дайчдыг сургадаг тусгай хичээл юм. Хожим хэрэг болбол цэрэг болох учиртай тийм хүмүүс Лённеберг болон бусад тосгоноос ийнхүү цугларч сургууль хийх ажээ, 

	— Хясаантай юм шиг өвс хадлангийн цагаар цугларалт хийдэг нь гэж Эмилийн аав үглэнэ. Өвс хадлангийн үеэр Альфред байхгүй нь гэж бодохоор түүний сэтгэл дундуур байлаа. 

	Гэвч харамсалтай нь, Эмилийн аав өөрөө тэгж байгаа биш, хаан, генералууд нь Лённебергийн харчуулыг цэрэг болгох гэж Хультсфред руу дуудаж цугларалт хийхээр шийдсэн юм чинь яая гэх вэ дээ.

	Дээр үед тийм сургууль удах ч үгүй дуусдаг болохоор Альфредыг тэгсхийгээд л гэрт нь буцаах болно. Ийм болохоор Эмиль нулимс унагаах жинхэнэ шалтгаан бас байсангүй. Гэсэн ч тэр уйлсан юм. Лина ч бас уйлав. Альфредыг хайрладаг хүн ганцхан Эмиль байгаагүй нь мэдээж.

	Харин Альфред өөрөө уйлсангүй. Харин ч тэр Хультсфред руу баяртай явсан нь тэнд жинхэнэ хөгжилтэй байдаг ажээ. Тэгээд сүйх тэрэг замд хөдлөхөд тэр инээмсэглэн үлдэгсдийн сэтгэлийг засах гэж дуу гаргав. Гэвч Лина хар тэнхээгээрээ чарлан орилох тул юу дуулж байгаа нь үл сонстоно. Бас ч тэгээд сүйх тэрэг замын нугачаа тойрон далд оров. Эмилийн ээж Линаг тайтгаруулахыг хичээнэ.

	— Лина, сэтгэлээ барь гэж тэр хэлээд: — Тэсэж үз 7-р сарын 8-нд Хультсфредэд баяр болно. Бид чамайг аваад тэнд очиж Альфредтэй уулзуулна гэв.

	— Би Хультсфред руу явъя! Баяр үзэж Альфредтэй уулзъя! гэж Эмиль бас хэлэв.

	— Би ч бас гэж охин дүү Ида нь хэлэв.

	Гэвч Эмилийн ээж толгой сэгсрэн зогсоно.

	— Хультсфредэд хүүхдэд үзээд байх юм үгүй, хүн гэж жигтэйхэн их, эх адаггүй бужигнадаг газар. Та нар дунд нь орвол төөрнө гэв.

	— Би тийм хүн ихтэй газар дуртай. Хүмүүсийн дунд бужигнаж явах дуртай. Түлхэж шахвал шахаж л байг гэж Эмиль хэлсэн ч тус болсонгүй. 

	7-р сарын 8-ны өглөө Эмилийн аав ээж Линатай цуг Хультсфред руу баярт явахдаа Эмиль, охин дүү Ида хоёрыг Крюсь-майе эмгэнээр харуулж гэртээ үлдээв. Энэ хот айлд гэр орны нь ажилд туслахаар ирдэг эмгэнийг ийн нэрлэх бөлгөө.

	Охин дүү Ида нь бол хөөрхөн зантай хүүхэд. Ийм болохоор тэр дороо Крюсь-майегийн өвөр дээр гарч суухад тэр ярих дуртай чөтгөр шулмаа ярьж эхлэв. Ида амьсгаа даран чагнах нь сэтгэл тун ханамжтай аж. Гэвч Эмилийн сэтгэл тавгүй байлаа. Тэр буугаа шүүрэн авч морины жүчээ руу гүйн очив. Эмиль маш их ихээр уурлан гагцхүү шуухитнана.

	— Үгүй, тэр ярихгүй гэж тэр шуухинан, — Би ч бас бусдын адил Хультсфредэд очиж баяр үзэхийг хүснэ. Гэхдээ би явахдаа явна. Юлан чи харж л байгаарай! гэв.

	Юлан гэгч одоо морины жүчээний цаана нугад идээшилж байгаа хөгшин гүүний нэр. Тэр түүнд хандаж л ингэж хэлжээ. Тэднийд Маркус хэмээх залуухан морь бий бөгөөд тэр нь одоо аав, ээж Лина гурвыг Хультсфред руу хүргэж яваа билээ. Тэгэхээр тэд Эмилийг гэрт нь орхиод баяр үзэхээр явж байгаа нь тодорхой.

	— Гэвч би салхи исгэртэл давхиад хойноос чинь гүйцээд очно доо гэж Эмиль шуухиран, — Юлан бид хоёр тэгж чадах юм чинь гэнэ.

	Тэгээд хэлсэн ёсоороо бүгдийг хийлээ. Эмиль морио хазаарлан нугаас авчрав.

	— Айгаад байх юм ер алга гэж тэр ганцаараа яриагаа үргэлжлүүлэн, — Альфред намайг очиход баярлах л болно. Чи ч гэсэн хань ижлээ олж цагийг тавтай хорооно гэлээ.

	Тэр Юланыг явган хаалга руу хөтлөн авчраад өөрөө хаалган дээр гараад мордож авав. Үүнээс өөр мориндоо мордох арга байсангүй. Эмиль хүү мөн ч овжин байгаа биз!

	— Яваад байна даа! гэж Эмиль дуу алдан, — Чөх, чөх гэтэл морь урагш хурдлан давхих нь тэр! 

	Одоо бид гэртээ буцаж иртлээ Крюсь-майетай түр хагацъя. Эмилийн унасан Юлан их замаар бөн бөн шогшино. Тэр замаар шулуухан явах агаад гаднаас харахад буугаа бэлэн барьсан их л дайчин шинжтэй аж. Нээрээ ч Хультсфред руу буугүй явж яах билээ. Нэгэнтээ Альфред цэрэг болсон болохоор Эмиль ч мөн цэрэг гэсэн үг. Ямар ч үел тэр ингэж л боддог. Альфредэд винтов буу байдаг бол Эмильд модон буу бий. Энэ нь адилхан л буу гэсэн үг болохоор тэр хоёулаа цэрэг хүмүүс болох нь тодорхой байгаа биз дээ.

	Юлан бол хөгшин морь. Ийм болохоор салхи сүүгтэл хурдалж үл чадна. Гэхдээ унасан эзнийхээ урмыг хугалахгүй гэж арай ядан хөлөө зөөж тавина. Эмиль дуу аялав. Ийнхүү замын уртыг заримдаа шогшин, заримдаа сажилсаар эцсийн эцэст Юлан эзнээ зорьсон газар хүргэн өгчээ.

	— Ура! Одоо бид баярлаж болно! гэж Эмиль хашхирав.

	Гэвч орчин тойрноо хараад мэл гайхав. Тэр энэ хорвоо дээр хүн зон олон гэдгийг мэдэх боловч тэд бүгдээрээ Хультсфредэд нэг дор ийм олуулаа цуглардаг юм гэж ер санасангүй. Ер тэгээд амьдралдаа ийм олон хүн цугларсан газрыг огт үзсэнгүй.

	Тэр хүмүүс цэргийн жагсаал хийх том талбайг тойрон зогсжээ. Цэргүүд мөрөндөө винтов буугаа авч баруун зүүн гар тийш эргэх нь товчоор хэлэхэд цэрэг хүний хийдэг ердийн хөдөлгөөнийг хийнэ. Нэгэн ууртай бүдүүн өвгөн морь унаж тэднийг тойрон давхиж ямар нэг тушаал өгөн хашхирахад цэргүүд яагаад ч юм түүний ингэж загнахыг хүлцэн шаардсан бүхнийг үг дуугүй биелүүлэх нь гайхмаар.

	Энэ нь Эмилийн гайхлыг маш ихээр төрүүлэв.

	— Энд Альфред бүгдэд тушаал ч өгдөггүй юм уу? гэж ойрхон зогсох нэгэн хүүгээс асуув. Гэвч тэр цэргүүдийг хараад түүнд хариу өгөх сөгөөгүй байлаа.

	Эхлээд Эмильд винтов буугаа мөрөндөө авч хийх цэргүүдийн хөдөлгөөн мөн л сонин байв.

	Гэвч удалгүй залхуу нь хүрэв. Тэр Альфредтэй уулзах гэж л ирсэн болохоор түүнтэй уулзахыг хүсэв. Гэвч бүх цэргүүд нэгэн хэвийн хөх хувцастай, үй зайгүй ихэр төрсөн ах дүүс мэт бие биеэс нь ялгахын аргагүй. Иймд жагсаал дундаас Альфредыг олно гэдэг амаргүй байлаа.

	— Жаахан хүлээвэл Альфред өөрөө намайг олж үзнэ биз гэж Эмиль мориндоо өгүүлээд, — Тэгээд над руу гүйгээд ирнэ. Энэ ууртай өвгөн хүссэнийхээ хэрээр тушааж л байг гэв.

	Тэгээд Альфредэд хурдхан харагдах гэсэн санаагаар Эмиль жагсаал хийх цэргүүд тийш шахан очоод байдаг чадлаараа, 

	— Альфред! Чи хаа байна аа? Гараад ирээч? Хамтдаа баярлая! Чи намайг үзэхгүй байна уу? гэж хашхирав. Мэдээж, Альфред саравчтаа өмсөж, модон буугаа барьсан Эмиль хөгшин гүүгээ унаж явахыг үзэж л байлаа. Гэвч цэргийн жагсаалд зогсож байгаа тэр гараад очих зүрх хүрсэнгүй. Учир нь цаг ямагт тушаал өгөн хашхирах ууртай бүдүүн өвгөнөөс айсан хэрэг.

	Гэвч тэр бүдүүн өвгөн өөрөө Эмиль руу дөхөн ирж аядуухан дуугаар, 

	— Юу болов, жаал аа? Төөрчихөө юү? Аав ээжийгээ эрж яваа юм уу? гэв. Үүнээс тэнэг асуулт Эмиль ер урьд хожид сонссонгүй!

	— Би ер төөрөөгүй гэж тэр ууртай хариулаад, — Би чинь энд л байж байна шүү дээ. Хэрвээ төөрсөн бол аав ээжийгээ эрнэ биз дээ гэв.

	Энэ нь Эмилийн зөв байв. Учир нь, Хультсфредийн цэргийн сургуулийн үед хүүхэд төөрч болно гэж ээж нь хэлсэн билээ. Гэтэл одоо ээж өөрөө аав Лина хоёртой нь цуг олон хүний дунд орчхоод хаашаа ч хөдөлж чадахгүй зогсоно. Тэгэхээр тэд мөн л төөрч байгаа нь тэр биз ээ. 

	Хөгшин гүү унаж, толгой дээрээ саравчтаа тавин, гартаа модон буу барьсан жаал бол Эмилиэс өөр хэн ч биш гэдгийг тэд дорхноо хараал мэджээ. Тэгээд Эмилийн аав, 

	— Эмиль бас л нэг модон хүн зорж суух хэрэг болж дээ гэж хэлэв.

	— Мэдээж гэж ээж нь зөвшөөрөн, — Гэвч яаж дөхөж очих вэ? гэлээ.

	Үнэндээ тэд яаж дөхөж очих билээ дээ? Хультсфредэд болдог цэргийн цугларалт шиг тийм газар очиж үзсэн хүн л ямар их хөл үймээн болдгийг сайн мэдэх биз ээ. Цэргүүд сургуулиа хийж дуусаад жагсаалаараа хаашаа ч юм явахад тэр том талбай агшин зуур энгийн хүмүүсээр дүүрэв. Толгой эргэмээр хөл үймээн дэгдэж Эмиль ч бүр учраа олохоо болив. Түүний зүг дөхөж хүрэх гэж аав ээж нь төдийгүй Альфред бас оролдов. Гэвч нэмэр алга! Цөм л бие биесээ түлхэн нэг нэгийгээ эрнэ. Альфред Эмилийг, Эмиль Альфредийг, Эмилийн ээж Эмилийг, Лина Альфредыг, Эмилийн аав ээжийг нь эрж үнэн хэрэгтээ цөм л төөрөлдчихжээ. Тохиолдлоор халз тултлаа бүхэл бүтэн хоёр цаг эрэл хийжээ. Гэхдээ Эмиль хэнийг ч олсонгүй, түүнийг хэн ч олсонгүй. Иймд ер ганцаараа баярлахаар шийдэж эрлээ орхив. Тэгээд юуны өмнө Юландаа санаа тавив. Тэр анх гэрээс гарахдаа л хань ижил олж өгнө гэж амласан шүү дээ. Эмилийг зугаацан явах хооронд тэр ганцаар уйтгарлан зогсох юун билээ!

	Гэвч хэчнээн хайгаад ч түүнд тохирох хань ижил олсонгүй. Гэхдээ тэр Маркусын зогсож байхыг гэнэт олж харсан нь сайн хэрэг боллоо. Маркус тавьж өгсөн өвсийг тайван идэн ойн цоорхойд байх нь харагдана. Түүнийг ойролцоо хуучин муу сүйх тэрэг нь байгааг Эмиль дороо танив. Юлан Маркустай уулзсандаа маш баяртай байгаа нь харваас илт. Эмиль Түүнийг Юланы уясан модноос уяж сүйх тэрэгнээс тэвэр өвс тавьж өгөв.

	Тэр үед мориор хаа нэгтээ явахдаа өвс заавал авч явдаг байжээ. Юлан тавьсан өвсийг нь зулгаан идэж эхлэхэд Эмиль гэдэс нь хонхолзож байгаагаа ойлгон «Өвс байгаад ч ямар идэх биш дээ!» гэж Эмиль бодов. Эргэн тойрон талх, хиам, зөөлөн боов аль хүссэнийгээ авч болох олон тооны мухлаг байгаа болохоор үнэндээ ямар өвс зулгааж суултай биш дээ. Хэрвээ мөнгөтэй бол юу ч авсан дурын хэрэг. Бас баярлаж цэнгэх хүмүүст бол цирк, бүжиг, модон морин тойруулга гээд тоолж баршгүй зугаа наадмын тоглоом хүлээж байна. Энд гэр ч атугай жинхэнэ сэлэм залгидаг сэлэм залгигч, дөл залгидаг дөл залгигч, талхтай кофеноос өөр юм идэж уудаггүй том сахалтай хэтэрхий хээнцэр нэгэн авгай хүртэл байх бөгөөд хэрвээ түүнд азаар тийм сахал ургаагүй сэн бол тэр ямар ч мөнгө олж эс чадах байсан биз ээ. Ийм болохоор түүнийгээ хүнд үзүүлж байж мөнгө олох бөгөөд нүд алдан шагшин гайхах хүмүүс замаас аван бий ажээ.

	Хультсфредийн талбайд юм бүхэнд мөнгө төлөх тул Эмильд мөнгө байсангүй. Гэвч би түүнийг хэчнээн овтойг дээр ярьсан билээ. Тэр энд байгаа бүхнийг үзэхийг хүссэн.

	Эхлээд тэр циркээс эхлэв. Яагаад гэвэл цирк үзэх нь хамгийн хялбар байв. Тэр холгүй хэвтэх хоосон хайрцгийг татан авчирч циркийн биржийнхэн хананд шахаж тавиад дээр нь гарч нэгэн цоорхойгоор шагайн харж эхлэв. Гэвч тэр үзэгчдийг хөгжөөн тайзан дээгүүр гүйх алиалагчийг харж инээж байгаад унаж толгойгоо чулуунд цохиж орхив. Ингээд тэр цирк үзэх хүсэлгүй болсон бөгөөд бас хажууд нь гэдэс өлсөнө. «Ходоод хоосон яаж баярлах вэ дээ» гэж Эмиль бодон «Мөнгөгүй бол хоол олдохгүй. Нэг арга олох хэрэгтэй» гэж шийдэв.

	Тэр Хультсфредийн талбай дээр мөнгийг хамгийн гайхалтай аргаар олж болдгийг ажиглан мэджээ. Тэгэхээр дэмий бодож цаг алдах хэрэггүй байв. Гэхдээ бусдын адил дөл залгиж чадахгүй, хүнд үзүүлчих сахалгүй... Тэгэхээр яадаг байна аа?

	Тэр зогсоод жаал бодов. Энэ үед түүний харц гунигтай дуу аялан суух нэгэн сохор өвгөн дээр туслаа. Өвгөн малгайгаа газарт тавьсан харагдах бөгөөд сайн санаат хүмүүс түүнд бутархай мөнгө шидэлнэ.

	«Ингэж би чадах юм байна гэж Эмиль бодоод, — Азаар надад саравчит маань ч байгаа» гэж сэтгэв. Тэгээд тэр малгайгаа газарт тавиад чангаар, «Унаган морь минь хурдална...» хэмээн дуулж эхлэв. Түүнийг хүмүүс бүчиж авлаа.

	— Хөөрхий ямар сонин хүү вэ! гэж хүмүүс ярилцав. Дээр үед идэх юм ч үгүй ядуу хүүхэд олон байлаа. Ийм учраас нэгэн өр зөөлөн хүүхэн Эмиль рүү дөхөн ирж, 

	— Өнөөдөр идэх юм юу ч үгүй юу? гэж асуув.

	— Надад өвснөөс өөр идэх юм алга гэж Эмиль чин үнэнээ хэллээ. Түүнийг бүх хүмүүс өрөвдсөн бөгөөд тэр ч атугай Венаас ирсэн нэг тариачин эр олны дунд дуулж зогсоо ганц бие ядуу хүүг хараад нулимс гаргав. Ингээд бүгд л Эмилийн Саравчит руу хоёр, тавтын мөнгө шидлэв. Зарим нь бүр аравтын мөнгө ч шиднэ. Венаас ирсэн тэр тариачин эр өмднийхөө халааснаас 2 эри гарган ирээд хэсэг зуур бодолхийлснээ мөнгөө буцааж хийгээд, 

	— Миний хөсөг рүү цуг явъя. Би чамд бас өвс өгье гэлээ.

	Гэвч Эмиль, одоо малгай нь мөнгөөр дүүрч нэлээд баян болсон байлаа. Тэр анх таарсан мухлагт орж өвөр дүүрч талх, зөөлөн боов худалдан авав. Бас нэг аяга жимсний шүүс авлаа. Энэ бүгдийгээ янзлах хугацаандаа морин тойруулгаар 42 удаа эргэв. Тэр морин тойруулгад нэг ч сууж үзээгүй болохоор энэ хорвоод ийм сайхан юм байдаг гэж огтхон ч санасангүй. «Цагийг ч дэмий үрэхгүй дээ» гэж Эмиль модон морин дээр суухдаа бодлоо. Модон морь маш хурдан эргэлдэхэд ус нь салхинд хийснэ. Модон морин дээр сууж эргэлдэнэ гэдэг энэ хорвоогийн хамгийн хөгжилтэй юмны нэг ажээ! Дараа нь тэр сэлэм, дөл залгидаг хүмүүсийг үзэв. Энэ бүгдийн эцэст түүнд 2 эри үлдэв.

	«Бас дахиад дуулбал малгай минь мөнгөөр дүүрнэ дээ. Эндхийн хүмүүс яасан сайн хүмүүс вэ?» гэж Эмиль бодлоо.

	Гэвч мөнгө дахиад нээг их хэрэггүй тул дуулахыг хүссэнгүй... Үлдсэн 2 эриг тэр дороо сохор өвгөнд өгчхөөд Альфредийг эрэхээр дахиад явав. Эмиль бүх л хүмүүсийг сайн санаатай гэж бодсон нь алдаатай хэрэг байлаа. Заримдаа бас хорон санаатай хүмүүс байдаг ажээ. Тийм хүмүүсийн зарим нь бас энэ өдөр Хультсфредийн цэргийн баяр дээр иржээ. Смоландыг аюултай нэг хулгайч эзэгнэсэн байв. Түүнийг хэрээ хэмээн нэрлэнэ. Энэ хэрээнээс айл хот, гацаа тосгон, муж тойргоороо айна. Түүний тухай орон нутгийн сонинд байнга бичнэ. Тэр мөнгөтэй хүмүүс цугларах нэг ч зах зээл баяр ёслолыг үл орхих билээ. Тэгээд дэл сул байгаа бүхнийг хулгайлж авна. Хүнд танигдахгүй гэж зүсээ хувирган янз бүрийн сахал тавьж явах ажээ. Тэр Хультсфредийн талбайд мөн л ирчихсэн хулгайлчих юм юу байна гэж газар сайгүй эрж явав. Өргөн хүрээт бүрх, хар сахлын цаанаас түүнийг хэн ч үл таних бөгөөд түүнийг харсан бүхэн айж үнхэлцэг нь хагарах шахах тул энэ нь сайн байлаа. Гэвч хэрээ ухаантай байсан сан бол Лённебергээс Эмиль буугаа бариад ирсэн энэ өдөр Хультсфредийн талбайд ирэхгүй байх байсан биз. Одоо тэгэхээр юу гээч болсныг сонс л доо!

	Эмиль бүх мухлагийг тойрон явахдаа Альфредийг олох найдвар үл тасран эргэн тойрноо анхааралтай ажиглан явав. Гэтэл тэр дахиад л сахалт ангайн майхны дэргэд оччихсон байв. Тэр майхан руу шагайн хараад авгайг мөнгө тоолж байхыг үзэв. Энэхүү азтай өдөр хүн амьтанд сахлаа үзүүлж хэчнээн мөнгө олсноо үзэхийг хүссэн бололтой аж. Харваас, орлого тийм ч бага биш бололтой. Учир нь, тэр инээмсэглэж баяртайгаар сахлаа илбэнэ. Энэ үед тэр Эмилийг олж үзэв.

	— Жаал хүү ороод ир! гэж хашхираад, 

	— Чи хөөрхөн сайн хүү байна. Ийм болохоор намайг үнэгүй үзэж болно гэв.

	Эмиль түүний сахлыг аль хэдийн үзчихсэн боловч эелдэг бус зан гаргахыг хүссэнгүй.

	Тэр толгойгоо саравчтаа тавин, модон буугаа барьсаар орж очоод авгайн сахлыг их л удаан ойролцоогоор 25 эри төлөхөөр харав.

	— Ийм сайхан сахлыг яаж ургуулж байна аа? гэж тэр асуулаа.

	Гэвч сахалт авгай түүнд хариулт өгсөнгүй. Учир нь энэ агшинд хэн нэг нь бөглүүхэн дуугаар, 

	— Мөнгөө аль. Эс өгвөөс сахлыг чинь хайчилж хаяна! гэлээ. Энэ бол хэрээ байлаа. Түүнийг хэрхэн майхан руу дөхөн ирснийг тэд мэдсэнгүй. Сахалт авгайн царай ёрог шиг цайсан нь мэдээж. Гагцхүү сахалгүй нүүрийн нь ил хэсэг цайсан харагдана. Хөөрхий тэр амьтан хэрээнд, бүх орлогоо сарвайв. Гэрч Эмиль авгайн гарт сэмхэн буугаа атгуулаад, 

	— Биеэ хамгаалаарай! гэж хашхирав. Сахалт авгай бууг нь шүүрэн авав. Барай бүрийд майхан дотор юм ялгахад бэрх тул авгай буудаж болох жинхэнэ буу Эмилийг өглөө гэж санасан.

	Тэгээд хамгийн гайхалтай нь, 

	— Хэрээ ч мөн тэгж боджээ.

	— Гараа өргө! Эс тэгвээс буудлаа шүү! гэж сахалт авгай хашхирав.

	Энэ үед хэрээний царай цас шиг цайж гараа өргөлөө. Тэр чичрэн зогсох бөгөөд сахалт авгай Хультсфред даяар дуулдам чангаар цагдаа дуудав. Түдэлгүй цагдаа нар ч гүйн ирцгээв.

	Энэ үеэс хойш Хэрээг хэн ч олж үзээгүй бөгөөд Смоланд даяар нэг ч хулгайн хэрэг дахин гарсангүй. Хэрээг барьсан сахалт авгайн тухай бүхэл сонинд бичсэн. Гэхдээ Эмилийн тухай түүний модон бууны тухай нэг ч мөр юм гарсангүй.

	Иймд үнэндээ энэ бүхэн хэрхэн болсон тухай ярих цаг хэдийн болсон гэж бодном.

	Хэрээг цагдаа аваад явахад, 

	— Хультсфредэд саравчит, модон буу хоёроо авч ирсэн нь сайн хэрэг болжээ! гэж Эмиль хэлэв.

	— Тийм ээ, чи бол зоригтой сайн жаал юм гэж сахалт авгай хэлээд, 

	— Шанд нь миний сахлыг хүслээ ханатал үз гэж найр тавив.

	Гэвч Эмиль ядарсан байр. Тэр дахиад сахал үзэх, зугаалж баярлахыг үл хүснэ. Гагцхүү унтахыг л бодох ажээ. Бас тэгээд харанхуй болж эхлэв. Бүхэл бүтэн өдөр хэчнээн хурдан өнгөрснийг бод л доо. Гэхдээ тэр Альфредыг л олж үзсэнгүй.

	Эмилийн аав, ээж Лина цөм л ядарчээ. Тэд бие биесээ бас Эмилийг удтал эрж, Лина бас Альфредыг удтал эрсэн болохоор цаашид хэн ч хэнийг эрэх чадалгүй болов.

	— Ёх, ёх хөл өвдөөд! гэж Эмилийн ээжийг хэлэхэд аав нь өрөвдөнгүй толгой дохино. 

	— Үнэндээ ийм баярт ирэх ч зугаатай юм гэж тэр хэлээд 

	— Одоо гэртээ харьсан нь дээр биз дээ гэв.

	Тэд гэр лүүгээ хурдхан буцахаар морио хөллөх гэж ойн цоорхой руу гэлдрэв. Тэд Маркусыг уясан мод руу ойртон очоод тэнд хөгшин гүү нь бас уяатай байхыг олж үзлээ. Хоёр морь тавьсан өвсийг тайван иднэ.

	Үүнийг үзсэн Эмилийн ээж уйлан, 

	— Муу хүү минь хаачаа вэ гэж үглэнэ. 

	— Эмиль минь хаа байна! гэлээ. Гэвч Лина толгой сэгсрээд, 

	— Тэр алга болохгүй. Зүггүй золиг нэг л газар яваа биз!

	Эрхлэх юмаа олж ядаж яваа! гэж үг нэмэв.

	Тэд хэн нэг нь гуйн ирэхийг гэнэт сонсов. Энэ бол Альфред байлаа.

	— Эмиль хаа байна? гэж тэр асуугаад арай ядан амьсгаа аван, — Би эргэн тойрон явлаа. Бүхэл өдөржин түүнийг эрлээ гэв.

	— Түүнийг хаа байгааг ч мэдэх хүсэл алга гэж Лина гомдолтой хэлээд гэр лүүгээ явах гэж сүйх тэрэг өөд авиран гарав. Тэгэхдээ Эмилийг бараг гишгэчих шахжээ. Сүйх тэргэн дээрх өвсөн дотор Эмиль шургаад унтчихсан байлаа. Тэр дорхноо сэрж сүйх тэрэгний дэргэд зогсож байгаа цэргийн гоё хөх дэглэмт хувцастай, хурдан гүйснээс амьсгаадан байгаа хүн хэн болохыг дор нь танив. Эмиль гараа сунган Альфредийн хүзүүгээр тэврэн авав. Тэгээд тэр, 

	— Энэ чи Альфред уу! гэж баяртайгаар хэлээд дороо унтаад өгөв.

	Ингээд энэ хотынхон цөм Катхульт руу, гэр лүүгээ явжээ. Маркус тэнхлүүн хурдан хатиран явахад, тэрэгний араас уяатай Юлан түүний явдлыг арай ялан гүйцнэ. Эмиль ахиад л сэрж харанхуй ой, зун цагийн сартан саруулхан шөнийн тэнгэрийг ажиглан харж, өвсний соргог үнэрийг үнэрлэн, морин туурайн төвөргөөн, дугуйн чахрах дууг сонсон явлаа. Гэхдээ бараг замын турш унтсаар. Альфред гэртээ Катхульт руу Эмиль руу ирж байна гэж зүүдэлсээр явав. Үнэндээ ч зүүдний зөн нь биелсэн юм.

	Ийнхүү Эмиль 7-р сарын 8-ны өдөр Хультсфредийн талбайд баярласан билээ. Энэ өдөр Эмилийг бас хэн эрсэн байх гэж бодож байна! Та нар таа л даа! Хэрвээ тааж чадахгүй бол Крюсь-майегаас асуугаад үз! Гэвч... Ер нь асуугаагүй нь ч бараг дээр биз. Яагаад гэвэл түүнтэй энэ тухай яриад эхлэхээр түүний царай улайдаг юм. Одоо та бүхэн 3-р сарын 7, 5-р сарын 22, 6-р сарын 10, 7-р сарын 8-ны өдрүүдэд Эмиль ямар хэрэг тарьсныг нь мэдэж авлаа. Гэвч зүггүйтэх дуртай хүнд бол хуанлийн өдөр мундахгүй бас бий.

	Эмиль ер хэзээд зүггүйтэх дуртай нэгэн билээ. Тэр бараг өдөр бүхэн, бүхэл бүтэн жил завсарлагагүй зүггүйтнэ. Гэхдээ 8-р сарын 9, 10-р сарын 11, 11-р сарын 3-нд чухам юу болсныг нь онцлон авч үзэх хэрэгтэй юм. 11 -р сарын 3-нд тэр нэг хачин юм гаргасныг нь бодохоор өөрийн эрхгүй хөх инээд хүрнэ. Гэвч Эмилийн ээжид энэ тухай дуугай байна гэж амласан болохоор ярихыг түвдэхгүй байна. Чухамдаа үүнээс хойш л Лённебергт мөнгө цуглуулж эхэлсэн юм. Тосгоны бүх оршин суугчид Катхульт хот айлын зүггүй хүүгээс нь болж өрөвдөхдөө хэн ч 50 эри өгөхөө татгалзсангүй. Цуглуулсан мөнгөө алчуурт боож Эмилийн ээжид авчирч өгөөд, «Танай Эмиль хүүг Америк руу явуулахад энэ мөнгө хүрэлцэх үү?» гэжээ.

	Сайн хэрэг шүү! Эмилийг Америк руу явуулна гэдэг... Тэгээд явчихвал, тосгоны зөвлөлийн дарга хэн болох вэ? Энэ нь мэдээж алсдаа гэсэн үг...

	Азаар Эмилийн ээж тийм тэнэг саналыг огтхон ч зөвшөөрсөнгүй. Тэр маш ихээр уурлан ууртаа боодолтой мөнгийг цонхоор ширвэн Лённеберг даяар нэг тараан шидчихэв.

	— Эмиль бол гайхалтай сайн хүү гэж тэр эрсхэн хэлээд, 

	— Түүнийг ямар ч байсан бид хайрласан хэвээр байна! гэлээ. Гэсэн ч ээж нь Эмилийнхээ төлөө сэтгэл тайван бус байлаа. Хүмүүс хүүг нь муулж хэлэхэд ер нь ээжүүд ихэвчлэн тийм л байдаг шүү дээ. Тэгээд орой нь Эмилийг саравчтаа өмсөж, модон буугаа барьсаар орондоо орж хэвтэхэд ээж нь орон дээр нь сандайлан, 

	— Хүү минь чи удахгүй сургуульд явах боллоо. Юу л болдог бол? Чи мөн ч зүггүй шүү. Хийсэн бүхэн чинь л бүтэлгүй болох юм даа гэлээ.

	Инээмсэглэн хэвтэж байгаа Эмилийн даахирсан цайвар үсний доороос том цэнхэр нүд нь гялалзана.

	— Тра-ля-ля, тра-ля-ля гэж тийм яриа сонсохыг үл хүсэн бүүвэйлж дуулна.

	— Эмиль! гэж ээж нь ширүүхэн дуугараад, — Чи сургуульд орохоороо ингэж л биеэ авч явж байх уу? гэлээ.

	— За яах вэ, би сургуульд орохоороо зүггүйтэхээ больчихно гэж бодож байна хэмээн Эмиль хариуллаа.

	Эмилийн ээж санаа алдлаа.

	— Бид ч бас тэгнэ байх гэж бодож байна гэж тэр хэлээд хаалга руу явав.

	Гэвч энэ үед Эмиль толгойгоо өргөн бууж өгсөн байртай инээмсэглэн, 

	— Гэвч энэ ч гарцаагүй юм биш үү! гэж нэмж хэлэв.

	Эмилийг Америк руу явуулна гэдгийг ээж нь төдийгүй Лина бүр эрс эсэргүүцэж байсныг нээрээ би хэлэхээ мартчихжээ.

	Гэвч тэр Эмилийг хайрласандаа тэгсэн гэж бүү бодоорой. Харин бүр шал өөр хэрэг байсан юм. Тэгэхээр ямар хэрэг болсныг сонс л доо.

	Лённебергийн оршин суугчид Эмилийн ээжид хүүг нь Америк руу явуулах гэж цуглуулсан мөнгөө авчирч өгөхөд нь хэчнээн их уурласныг санаж байгаа биз. Тэгээд тэр, 

	Эмиль бол гайхалтай сайн хүү. Бид хүүгээ энэ байгаа шигээ байхад нь дуртай! Тэр хаашаа ч явахгүй! гэж шуудхан хэллээ.

	Харин Лина, 

	— Мэдээж хэрэг! Америкуудын тухай ч бас бодолцох хэрэгтэй шүү дээ. Тэд бидэнд ердөө ч муу юм хийгээгүй болохоор яалаа гэж Эмилийг тэдэн руу явуулах гэж байна аа? гэж батлан хэлэв.

	Гэвч энэ үед Эмилийн ээж түүнийг зэмлэнгүй хараад авав. Лина тэнэг юм хийж байгаагаа ойлгов. Тэр байдлыг засахыг хичээн

	— Америкт аюултай газар хөдлөлт болсон гэж сонинд бичсэн байна... Би бодохдоо ийм юм болсны хойно тийш нь Эмилийг явуулж болохгүй. Энэ чинь хэтэрхий шударга бус хатуу хэрэг болно! гэв. 

	Энэ үед Эмилийн ээж, 

	— Лина минь, ингэж ярьж суухаар явж үнээгээ саасан чинь чамд дээр гэж хэллээ. 

	Лина саалийн хувингаа авч пүнз руу явав. Тэр их л хичээнгүй царайлан сүүгээ тал бүр лүү нь цацлан саахдаа, 

	— Энэ хорвоо дээр шударга юм гэж байх ёртой. Бүх л гай тотгор америкуудыг нэг мөсөн дайрах ёсгүй. Би тэдэнтэй санал нэг байна. Иймд тэдний зовлонг хуваалцан «Эмилийг та нар луу илгээв. Та нар хариуд нь газар хөдлөлтөө ирүүл!» гэж бичих сэн гэх мэтээр амандаа үглэнэ. Ийнхүү тэр ичгүүр сонжуургүй юм боллоо. Учир нь түүний бичсэн захиаг Смоландад гаргаж уншиж чадахгүй болохоор Америк руу юу бичиж явуулах вэ дээ.

	Гэхдээ Америк руу захиа илгээдэг юмаа гэж бодоход хэн бичиж таарах вэ. Энэ бол Эмилийн ээж л бичиж таараа.

	Тэр бичгийн ур чадвар сайтай болохоор Эмилийн тарьсан хэргийг нэгэн хөх дэвтэрт дараалан бичиж ширээний нүдэнд хадгалдаг билээ.

	Нэг бус удаа аав нь, 

	— Чи юунд ингэж бичдэг юм бэ? Харандаа цаас үрэхийн нэмэр! гэсэн билээ. Гэвч ийм үг ээжийн нь сэтгэлийг өчүүхэн ч хирдхийлгэсэнгүй. Ээж нь Эмиль өсөж том болоод ямар хэрэг дэгдээж явснаа мэдэг гэж бодоод тэмдэглэл хөтөлдөг ажээ. Тэгээд тэр үед Эмиль ээж нь яагаад эрт буурал орсны нь учрыг ойлгох болно. Гэхдээ та нар Эмилийг тийм муу хүүхэд байсан гэж бүү бод. Үгүй шүү. Ер үгүй. Түүнийг маш гайхалтай сайн хүү гэж ээж нь цэвэр үнэнийг ярина. Тэр 7-р сарын 27-ны өдөр тэмдэглэлдээ бичихдээ, «Өчигдөр Эмиль магтаалаас өөр юм сонссонгүй. Учир нь өдөржин нэг ч удаа зүггүйтсэнгүй. Энэ нь бодвол маш их халуурч байсандаа тэр биз» гэж бичжээ.

	Гэвч 7-р сарын 28-ны орой гэхэд Эмилийн халуун харваас буусан бололтой. Энэ өдөр гүүний хийсэн хэрэг хэдэн хуудас эзэлжээ. Эмиль бол гуна шиг бяртай бөгөөд бие нь гайгүй болохоор урьд урьдынхаасаа илүү зүггүйтэж эхэлсэн.

	«Ийм зүггүй амьтан насандаа ер үзсэнгүй» гэж түүнийг Лина хараад батлан хэллээ.

	Лина ер нь Эмильд төдийлөн хайргүйг чи лав ойлгож байгаа байх. Харин түүнийг бодоход гайхалтай дуулгавартай охин дүү Идаг нь эрхэмлэн үзнэ. Гэтэл хэдийгээр чухамдаа тэгж хайрладаггүйг хэн ч ойлгохгүй ч гэсэн Альфред Эмильд хайртайг нь чи лав гадарлаж байгаа биз дээ.

	Эмиль ч гэсэн Альфредэд маш хайртай. Тэд хамтдаа байхдаа хэзээд хөгжилтэй байх бөгөөд Альфред сул чөлөөтэй цагтаа боломж гарвал янз бүрийн юм зааж өгдөг байв. Жишээ нь: Альфред түүнд морь хөллөх, модоор төрөл бүрийн дүрс зорох эсвэл тамхи зажлах гээд л гэвч энэ нь тийм ч хэрэгтэй зүйл биш боловч зааж өгдөг байв. Үнэндээ Эмиль үүнийг нь сурсангүй. Ганц удаа туршин үзээд ч чадсангүй? Энэ нь Альфредын хэлсэн хийсэн бүхнийг дуурайх гэсэн чин хүсэлдээ хөтлөгдөн үзсэн хэрэг. Альфред Эмильд буу урлаж өглөө. Тэгээд ч энэ буу нь Эмилийн ганц хайртай зүйл болсон гэж бод л доо. Эмиль энэ буунаасаа илүү нэгэн удаа хотоос аавынхаа авчирч өгсөн муу саравчтадаа хэчнээн хайртайг санаж байгаа биз. Ташрамд өгүүлэхэд аав нь нэг бус удаа үүнийг нь бодоод нигүүлсэн өршөөж байсан.

	Би саравчит, модон буу хоёртоо хайртай гэж Эмиль унтах хэвтэхдээ цаг ямагт хэлж, түүнийгээ орондоо авч хэвтэнэ. Ингэхэд ээж нь яаж ч чаддаггүй байлаа.

	Та бүхэнд би Катхульт айлын оршин суугчдын тухай бараг толгой дараалан ярилаа. Харин Крюсь-майегийн тухай л арай мартчихсангүй. Яагаад гэвэл Крюсь-майе бол жижигхэн биетэй туранхай эмгэн бөгөөд энэ хот айлд биш бүр тусдаа ойд амьдардаг байлаа. Тэр эмгэн гэрийн хиам хийх, цагаан хэрэглэл угаахад нь туслахаар цаг ямагт тэднийд ирдэг байлаа. Бас янз бүрийн чөтгөр шулмын тухай элдвийн аймшигт яриагаараа Ида, Эмиль хоёрыг айлгах гэж ирнэ.

	Гэвч та бүхэн одоо Эмилийн дэгдээсэн шинэ хэргийг сонсохыг тэсэлгүй хүсэж байна уу?

	Хэрвээ бие эрүүл бол тэр өдөр бүхэн шинэ шинэ хэрэг дэгдээх тул ямар ч өдрийг авлаа гэсэн ярих юм гарна. Ийм болохоор 7-р сарын 28-ны тэр нэгэн өдрийн үйл явдлаас ярьсан ч болохгүй юм юу байх билээ.

	 

	
7-р сарын 28. Даваа гараг. Эмиль пальто хийхээр эсгэсэн гурилыг аавынхаа толгой дээрээс асгаад зуу дахь модон хүнээ зорох хэрэг гарсан тухай өгүүлэх нь

	 

	Катхультад гал тогооны өрөөнд нь хөх өнгийн будагтай хуучин модон олбогт бандан байдаг байлаа. Лина шөнийн цагаар түүн дээр унтана. Эрт дээр цагт Смоланд дүүргийн бүхий л хот айлын гал тогооны өрөөнд нь ажилчид унтдаг тийм модон олбогт бандан байдаг байжээ. Иймд Катхультад ч гэсэн хаа сайгүй юу л байдаг тийм юм цөм байлаа. Лина олбогт бандан дээрээ их л тухтай унтах бөгөөд тэр өглөө дөрөв гучид дуугарах сэрүүлгийн дуунаас нааш хэзээ ч ер сэрж байгаагүй. Сэрүүлгийн дуугаар Лина босож үнээгээ саахаар пүнз рүү явна.

	Линаг гал тогооны өрөөнөөс гарч амжаагүй байхад л Эмилийн аав өглөөнийхөө аяга кофег Эмилийг сэрэхээс өмнө нам тайванд уух гэж яаран орж ирнэ.

	Аавд нь том дугуй ширээний ард ганцаар сууж цонхны цаана шувуудын жиргэх, тахианы донгодох дууг сонсох хэчнээн таатай билээ. Эмилийг яачих бол гэж болгоомжилж байхгүй сэтгэл амар сууна гэдэг хэчнээн сайхан билээ гэж бодно. Аав нь аяга кофегоо яаралгүйхэн ууж сандал дээрээ ганхан нүцгэн хөлийнхөө улаар Линагийн цайтал нь шүүрдсэн дэвсгэрийг шүргүүлэн суух дуртай. Эмилийн аав өглөөгүүр цаг ямагт хөл нүцгэн явах бөгөөд энэ нь түүнд нэн таалагддаг төдийд биш бас цаанаа учиртай.

	— Чи юманд гамтай байж чаддаг болоосой! хэмээн аав нь нэгэн удаа хөл нүцгэн явахаасаа илэрхий дургүйцсэн ээжид нь хэлэхдээ, — Чи гутлаа мөн гамгүй өмсөх юм даа. Арван жилийн дараа бас л шинийг авах хэрэг болох нь гэж хэлжээ.

	— Гарцаагүй дээ! гэж ээж нь энэ тухай яриаг дахиад хэзээ ч ярихгүй гэсэн аялгаар хэлэв.

	Би түрүүнд Линаг сэрүүлэг дуугартал үхсэн юм шиг унтдаг тухай өгүүлсэн билээ. Гэвч нэгэн удаа тэр сэрүүлэг дуугарахаас өмнө сэржээ. Энэ бол 7-р сарын 27-ны өдөр бөгөөд Эмилийн халуурч байсан яг тэр өдөр билээ. Толгой дээгүүр чинь үхэр хулгана гүйхээр сэрвэл ямар аймшигтай байдаг гэж чи санана? Яг л тийм юм Линад тохиолджээ. Тэр ер бусын дуугаар гүвтнэн шилээвэр шүүрэн автал тэр үхэр хулгана ямар нэг нүх рүү жирвэсхийн алга болжээ. Эмилийн аав үхэр хулганын тухай дуулаад амь нь гарчих шахан, 

	— Тоглож байна уу! хэмээн дуу алдан, — Тэгвэл тэр чинь мах тариаг чинь цөмийг цөлмөчихнө дөө! гэлээ.

	— Бас намайг нэмэр болгоод зооглох нь гэж Лина нэмэв.

	— Гэхдээ гол нь мах гурил гэж аав нь өөрийнхөөрөө зүтгэн — Хөршийнхөөс сайн муур авч шөнө гал тогоонд түгжиж орхиё гэлээ.

	Эмиль үхэр хулганын тухай сонсоод түүнийг тэр дороо барих арга бодож эхлэв. Энэ чинь ер бага юм гэж үү! Гэнэт муур алдчихвал яана! Оройн арван цагийн орчим Эмилийн халуун буурч бие нь тайвширч ямар нэг ашигтай ажил хийх хүсэл нь буцлав.

	Катхульт хот айлынхан энэ үед цөм дуг нойрондоо дугжирч аав, ээж, бяцхан Ида нар гал тогооны зэргэлдээх унтлагын өрөөнд Лина гал тогооныхоо өрөөнд хөх модон олбогт вандан дээрээ, Альфред оромждоо нойрсож байв. Гахай хашаандаа, тахиа хонууртаа, үнээнүүд пүнзэндээ, морьд жүчээндээ өөрөөр хэлбэл, бүгд өөр өөрийн хэвтэртээ орсон цаг. Ганцхан Эмиль л сэрүүн байлаа. Тэр хэвтэж дараа нь тэссэнгүй аяархан босон шал дуугарахгүй гэж болгоомжлон өлмий дээрээ гишгэлэн гал тогооны өрөө рүү гулсан орж явчхав. Харанхуйд айлын муурын ногоон нүд гэрэлтэн харагдана:

	— Зүгээр л сууж байна уу? гэж Эмиль түүнээс асуугаад, 

	— Зүгээр суугаад зовж байна уу? гэв.

	— Мяу гэж муур түүний хэлснийг батлах шиг гомдолтойёо дуугарав.

	— Тэгвэл гэр лүүгээ яв гэж Эмиль хэлэв. Тэр ан амьтанд маш хайртай тул тэднийг дэмий тамлан зовоох дургүй билээ. Ийнхүү тэр хаалга аяархан онгойлготол айлын муур харвасан сум шиг гадагш дүүлэн алга болов. Ийнхүү муур гэртээ харьж, үхэр хулгана тэндээ амьд мэнд үлджээ. Гэвч хулганыг ямар ч гэсэн барих хэрэгтэй гэж болсон Эмиль хайрцгаас хавх гарган ирээд хэсэг өөх огтлон дэгээнд нь гохдон тавив. Эхлээд тэр хавхаа пингийн хаалганы ойролцоо тавихаар шийдлээ. Гэвч дараа нь бодлоо өөрчлөв. Пингийн хаалгаар орж ирсэн хулгана хавхыг дорхноо үзээд болгоомжлох болно. Тэгэхээр түүнийг барих хэрэг бүтэхгүй гэж Эмиль болжээ. Иймд гал тогооны өрөөн дотуур чөлөөтэй гүйж наадан, айхаа больж хавханд дорхноо орж болох газар энд л байлаа. Нэгэн удаа Линагийн толгой дээгүүр гүйсэн болохоор тэнд тавьдаг юм бил үү ч гэж бодсон. Гэсэн ч энэ бодлоо бас л өөрчлөв. Учир нь Лина сэрчхээд бүтэхгүй юм болж магадгүй гэж боджээ. Иймд өөр газар олох хэрэгтэй болсон. Хамгийн тохиромжтой газар бол хоолны ширээн доор тавих л зүйтэй санагджээ. Үхэр хулгана талхны үйрмэг хаанаас сайн олдохыг мэдэх нь лавтай. Гэвч аав нь талхны үйрмэг их хийдэг хүний нэг биш болохоор түүний ойролцоо тавихгүй нь мэдээж. «Хоолны үед үхэр хулгана аавын нь суусан сандал руу дөхөж очоод талхны үйрмэг олдохгүй болохоор хөлийн хурууг нь хазвал яана!» Үгүй, хулгана гэдэг амьтан тэгж мэдэхгүй!» гэж Эмиль бодов. Тэгээд Эмиль хоолны ширээний доор аавынхаа хөл тавьдаг газар хавхаа аваачаад шулуухан тавьчихав.

	Дараа нь Эмиль орондоо орон сэтгэл өег унтаад өгчээ. Бүр гэгээ орсон хойно түүнийг аймшигтай хашхирах чимээ нойрноос нь сэрээчхэв.

	«Энэ чинь тэд үхэр хулгана барьчхаад баярлахдаа орилолдож байгаа хэрэг!» гэж Эмиль бодсон. Гэвч энэ үед ээж нь гүйн орж ирэв. Тэр Эмилийг орноос нь чирэн босгож чихэнд нь, 

	— Аавыгаа эрхий хуруугаа хавхнаас салгаж аваагүй байгаа дээр нь саравч руу бушуухан оч. Аавынхаа нүдэнд бүү өрт! Тэгэхгүй бол чи бүр өнгөрлөө шүү! гэж шивнэв. Тэр Эмилийн гараас шүүрэн авч түүнийг унтлагын хувцастай чигээр нь тасалгаанаас чирэн гаргав. Хувцас өмсөж байх цаг үнэндээ алга байлаа. 

	— Би саравчит, модон буугаа авахгүй бол явахгүй! гэж Эмиль тасалгаа дотуур хамгийн чухал хоёр зүйлээ эрж сандран гүйв. Эцэст нь бүх зүйлээ олж хүчтэй салхинд дэрвэх туг шиг цамцаа дэрвүүлж саравч руу хурдлав. 

	Эмиль ямар нэг хэрэг тарихаараа саравчинд суух болдгийг чи лав санаж байгаа биз ээ. Ээж нь түүнийг тэндээс гаргахгүй гээд үүдийг нь түгжчихэв. Гэтэл өөрөө гаднаас хэнийг ч оруулахгүй гээд дотроос нь бас түгжээд авав. Ийнхүү бүхий л болгоомжлол ёсоороо хийгдэв. Ээж нь эцгийн хилэнгээс Эмилийг хамгаалах нь чухал гэж үзсэн. Эмиль ч мөн тэгж боджээ. Ийм учраас тэр, дотроос нь түгжиж аваад гуалин дээр суун модны тайрдсаар ээлжит Модон хүнээ хийж эхлэв.

	Шийтгэл үзэж саравчинд суух бүрийдээ тэр ийм ажил хийдгийг та бүхэн мэдэж байгаа шүү дээ. Саравчны хананы дагуу байрласан тавиур дээр одоо бүр тийм модон хүн 97 ширхэг харагдана.

	Эмиль сэтгэл ханамжтай өөрийн хийсэн зүйлээ ажин хараад ийм юм хэдэн зуугаар нь хийсэн ч их цаг орохгүй юм даа гэж бодсон. Харин ингээд л бүхэл бүТэн зууг хийчхээд баяр тэмдэглэе. «Тэгвэл би энэ саравчинд далай их найр хийж ганцхан Альфредыг л урина» гэж гартаа тонгорог барин гуалин дээр сууж Эмиль шийдлээ. Алсаас эцгийн нь хашхирах чимээ сонстсоноо удалгүй чимээгүй болов. Сэтгэл зүсэм ямар нэг нарийхан чарлах дуу сонстлоо. Энэ нь яагаад ч юм Эмильд охин дүү Ида нь чарлаж байх шиг санагдсан тул айв. Гэвч тэр дороо өнөөдөр гахай нядлах ёстойг санажээ. Ийм болохоор энэ нь мэдээж гахай чарлаж байгаа хэрэг. Хөөрхий гахайд 28-ын тоо тун азгүй тоо байжээ. Гэвч энэ өдөр ганцхан түүнд ч төдий биш ээ... Эмилийг үдийн хоолоор суллан гаргав. Тэр гал тогооны өрөөнд ч орж амжаагүй явтал баяр хөөр болсон охин дүү Ида нь гүйн ирж, 

	— Үдийн хоолонд пальт өгнө! Ямар гоё вэ! гэж шулганав. Та нарыг пальт гэгч юу байдгийг мэдэхгүй гэж мөрийцье! Тийм болохоор пальт гэгч юу болохыг хэлж өгөх үү. Энэ нь гаднаас нь харвал тостой том гурил боловч хүрэн өнгөтэй гахайн өөх хэсэг хэсгээр нь дунд нь хийсэн цусан хиам шиг амттай ийм нэгэн зүйл. Гэхдээ амтны хувьд ярих юмгүй? Пальт гэгч ийм л эд дээ!

	Ээж нь гал тогооны өрөөнд ширээний дэргэд зогсоод пальт хийх гурилыг ваар саванд хутгана. Түүнийг чанах ус пийшин дээр буцлах аж. Үнэхээр үдийн хоолонд цусан хиамтай төстэй боловч түүнээс хувь илүү амттай тостой хүрэн гурил өгөх үнэн байжээ.

	— Би 18 пальт иднэ гэж мөрийцөх үү гэж хэдийгээр нэгийн талыг ч илж барна гэхэд түүнийг хараад итгэхэд бэрх боловч бяцхан Ида онгиров.

	— Дэмий юманд мөрийцөөд яана гэж Эмиль хэлээд — Тэртэй тэргүй аав чамд зөвшөөрөхгүй... Ер нь ингэхэд аав хаа байна аа? гэв.

	— Хашаан дотор амарч байгаа гэж Ида хариулав.

	Эмиль гал тогооны цонхоор шагайн хараад эцэг нь яг цонхон доор өвсөн дээр хэвтэж байхыг олж үзэв. Аав нь цай хоолны дараа ихэвчлэн зөөлөвчин сандал дээр суугаад амардаг атал ингэж хэвтэхийг нь үзээд гайхав.

	«Харваас өнөөдөр их ядарчээ, аав минь, гэж Эмиль бодоод — Хавханд орсон хүн лав тэгж ядардаг биз» хэмээн сэтгэв.

	Эмиль аав нь зөвхөн өрөөсөн хөлдөө гутлаа өмссөн байхыг дорхноо ажиглалаа, Гэвч Эмиль аавыгаа арвич хямгач зангаараа алдаршсан хүн гэдгийг мэднэ, Тэгэхээр тэр өнөөдрөөс эхлэн өрөөсөн шагайвчныхаа улыг элээж, нөгөөг нь хайрлан хямгадъя гэж бодсон ч байж болох биш үү. Гэвч Эмиль удалгүй аавынхаа нүцгэн хөлийн эрхий хуруун дээр аюултай том цус хурсныг олж үзжээ. Тэгээд тэр сая л бүгдийг ойлгов. Тэрхүү хараал идсэн хулганын хавх аавын нь хөлийн хурууг тийм болгоод одоо тэр хөлдөө шагайвчаа өмсөж чадахгүй байгаа ажээ. Үхэр хулгана авлах тэнэг тоглоомоосоо болж аавыгаа бэртээсэн болохоор Эмильд ичгэвтэр санагдана. Тэгээд аавынхаа сэтгэлийг засаж, ая тал олох үг хэлмээр санагдав. Пальт бол аавын нь хамгийн дуртай хоолны нэг гэдгийг тэр санаж пальт хийх зуурсан гурилтай савыг ширээн дээрээс шүүрэн авч цонхоор цухуйн, 

	— Аав аа хараач гэж баяртайгаар хашхиран, 

	— Үдийн хоолонд юу өгнө гэж санана! Пальт өгнө! гэлээ.

	Аав нь нүүрээ битүүлсэн бүрхээ яаралгүй аваад хүүгээ муухай харав. Тэр бас л хулганын хавхыг мартаагүй байгаа нь ил. Тэгээд Эмильд ямар ч гэсэн аавыгаа баярлуулах сан гэдэг хүсэл улам бадрав. 

	Энэ саванд хэчнээн их эсгэсэн гурил байгааг хараач! гээд хүнд савыг өмнөө сунган тэр цонхоор бараг гараад ирэх нь үү гэмээр цухуйв. 

	Тэгээд яасан гээ! Эмиль тэр савыг даасангүй! Тэр сав гараас нь мултран агаарт эргэлдэв. Пальт хийхээр бэлтгэсэн бүх хөрөнгө нь бидний мэдэх цонхны доор өвсний дээр амарч байсан аавын нь толгой дээр асгарлаа. Бр-луп гэсэн авиа сонстов. Аав нь ингэж л дуугарчээ. Ам хамар нь цөм исгэсэн өтгөн хөрөнгөнд зууралдчихсан болохоор өөр яаж дуугарах вэ дээ! Аав нь агшин зуур хөл дээрээ үсрэн босоод уруул ам нь хөрөнгөнд зууралдсан ч гэсэн Лённебергийн алсын өнцөгт сонстмоор аймшигтай чанга дуугаар гэнэт орилов. Түүний толгойг Скандинав орны далайн цэргийн дуулга адил хөрөнгөний сав углаад авлаа. Хамрын нь үзүүр даган өтгөн хөрөнгө алгуур доош урсана. Яг энэ агшинд угаалгын газраас Крюсь-Майе гарч ирлээ. Тэр тэнд хиам хийх гахайн өлөн гэдэс угааж байжээ. Тэр Эмилийн аавын царайг харчхаад хачин янзын дуугаар чарлан тосгоныхонд энэ аймшигт явдлыг сонсгохоор хөл мэдэн хурдлав.

	Крюсь-Майегийн чарлах дуунаар Лина үнээний байрнаас гүйн гарч ирээд Эмилийн аавыг харж нийтэд зарлаж байгаа юм шиг,.

	— Амь авраарай! Энэ дээрэмчин эцгээ зодчихож! Ямар гай вэ! Хөөе! гэж гонгинож эхлэв. Эмилийн ээж юу болсныг үзчихээд юуны түрүүн хүүгийнхээ гараас шүүрэн авч түүнийг саравч руу шууд чирэв. Эмиль дан ганц цамцтай чигээрээ саравчинд орж гуалин дээр сууж ээлжит модон хүнээ зорж эхлэв. Энэ үед ээж нь хөрөнгөнд будагдсан аавын нь нүүр толгойг хичээнгүйлэн арилгаж байлаа.

	Аав нь, 

	— Чи сонс. Ядахдаа чи жаахан хөрөнгө ч болов салгаж авахыг бод. Би пальт идэхийг хүсэж байна! гэлээ.

	Эмилийн ээж гашуудангуй толгой сэгсэрнэ. Тэгнээнээс хаягдсан юм тэр чигээрээ алга болдог юм гэж тэр хэлээд, — Одоо төмсний боорцог л шарах болж дээ гэлээ.

	— Яг тэг! гэж охин дүү Ида дуу алдан хөхрөөд — Өдөр оройн хоол ч үгүй боллоо! Одоо хэнд ч хоол хэрэггүй! гэв. Аав нь түүнийг ширүүн хартал дороо дууг хураав. Эмилийн ээж боорцог хийх төмс нухахыг л Линагаас гуйв. Харин төмсний сам боорцог гэж чухам юу байдгийг та нар төдийлөн төсөөлөхгүй байгаа биз дээ. Энэ бол маш амттай идээ! Яг л гамбир шиг боловч харин зуурсан гурилаар биш нухсан түүхий төмсөөр хийдэг юм. Энэ нь чиний бодож байгаагаас ч илүү амттай гэдэгт итгэ! Лина уул овоо шиг төмсийг дор нь нухчхав. Ээж нь аавын нь толгойноос пальтны хөрөнгийг салган авсаар саяхан дүүрэн байсан тэр л савны нь амсрыг өтгөн улаавтар хөрөнгөөр хальтал дүүргэв.

	Тэр хөрөнгөний сав гэгч нэгэнт цэрэг эрийн дуулга биш болохоор өдөржин яаж толгой дээрээ тавьж явах вэ дээ! Аав нь толгой түрүүгээ угааж цэвэрлэж аваад төмсний сам боорцог болохыг хүлээх зуураа талбайд очиж хөх тариагаа хадахаар явав. 

	Түүнийг хараахан явж амжаагүй байтал ээж нь саравчны түгжээг мултлан Эмилийг гаргалаа.

	Хөштөлөө удаан суусан биеэ тэнийлгэх гэж Эмиль дороо Л охин дүү Идадаа, 

	— «Аргай-Аргай-Дүг» тоглох уу гэж санал тавив. Ида баярласандаа өрөөсөн хөл дээрээ дэвхэцнэ. «Аргай аргай дүг» гэгч гайхалтай сайхан тоглоом билээ. Түүнийг Эмиль өөрөө бодож олсон юм. Энэ тоглоомд ганц хөл дээрээ догонцон тусгай тогтсон замаар явна. Энэ нь хашаанаас үүдний өрөө рүү орж, тэндээсээ унтлагын өрөө, гал тогоогоор дамжин явсаар ахин үүдний өрөөнд ирж хашаа руу дамжин гараад эргээд хуучин замаараа орон явах зэргээр үргэлжилнэ. Энэ үед Эмиль охин дүү Идатайгаа тааралдахаар тэд нэгэн зэрэг бие биеийнхээ гэдэс рүү долоовор хуруугаараа чичин «Арган аргай дүг» гэж чангаар хэлнэ. Тоглоомын ерөнхий зарчим ердөө л энэ. Гэвч Ида, Эмиль хоёрт энэ тоглоом нь их л зугаатай санагдах бөлгөө.

	Эмиль наян найм дахь удаагаа гал тогооны өрөө рүү догонцон орж явтал сам боорцог чанах гэж нухсан төмстэй сав зуух руу авч явсан Линатай тааралдав. Эмиль хэнийг ч гомдоохыг эс хүсэх тул түүнийг тоглоомдоо оруулахгүй бол гомдчих вий гэж бодоод явдал дундаа гэдэс рүү нь хуруугаараа чичин, 

	— Аргай аргай дүг! гэж чанга хашхирлаа.

	Үнэндээ гэхэд Лина сүрхий их гижигтэй тул үүнийг нь сайн мэддэг ЭмилЬ ингэх хэрэггүй л байсан юм.

	— За боль боль! гэж Лина чарлан уулга алдаад гинж шиг гонжролдон мурчилзлаа. Энэ үед авч явсан савтай нь юу болсон гэж бодно! Гараас нь мултраад уначих нь тэр...

	Энэ бүхэн үнэндээ яаж болсныг хэн нь ч ойлгосонгүй. Энэ агшинд аав нь арай гэж хоолны бараа харах санаатай гал тогооны өрөөний хаалгыг таттал дахиад л толгой дээр нь нухсан төмстэй сав буучхав. 

	Бл-руп! гэж Эмилийн аав бас л орилов. Нухсан төмсний цаанаас өөр ямар ч дуу гарах билээ. Эмилийн хувьд азаар ээж нь амжин, гараас нь барин саравч руу чирлээ. Ингээд Эмиль энэ өдөр гурав дахь удаагаа саравчинд орж гуалин дээр суужээ. Энэ удаа нухсан төмсөөр будуулсан аавынхаа Лённебергийн нөгөө өнцөгт ч дуулдахуйц чангаар үглэх дууг сонсов.

	Эмиль хэдийгээр зуу дахь хөгтэй модон хүнээ зорсон боловч түүний санаа сэтгэл баяраар гийсэнгүй. Харин бүр ч өөр байлаа! Тэр саравч дундуур галзуурсан бар шиг тэнэнэ. Ер нь хүүхдийг нэг өдөр гурван удаа хараал идсэн саравчинд түгжинэ гэдэг доромжлол биш гэж үү! Үнэн гэж хаа байна! 

	— Аавыг ямар нэг юманд өртөж будуулах бүрийд би буруутай гэж үү? хэмээн Эмиль эгдүүцэн, — Тэр ч атугай хавх тэнд тавьж болохгүй, хөлөө аваачаад хийчихнэ! Бас сам боорцог чанах болохоор үүгээр эргэлдэж байгаад будагдаж орхилоо шүү дээ! гэж бодов.

	Гэвч Эмилийг аавдаа хайргүй, аав нь хүүдээ хайргүй гэж та бүхнийг бодоосой гэж би бодохгүй байна. Үнэндээ гэвэл тэд бие биедээ маш хайртай.

	Гэхдээ хайртай ч гэсэн хэрэг тохиолдвол хүн ер уурлаж чадах уу? Чадна аа! Ялангуяа хулганын хавх болон исгэсэн хөрөнгөний ийм адал явдал тохиолдвол зайлшгүй уурлах л болно...

	Цаг хугацаа явсаар. 7-р сарын 28-ны өдөр дуусах дөхөж байлаа. Эмиль галзуу юм шиг уурласан хэвээр цоожтой саравчиндаа бас л суусаар. Зуу дахь модон хүнээ зорчихсон шүү дээ. Гэвч ийм болохоор байр хөөрийн тухай юу ярих вэ. Түүнээс гадна өнөөдөр даваа гараг. Даваа гарагт ажил ихтэй болохоор Альфредийг урьж болохгүй!

	Энэ үед Альфред Линатай довжоон дээр суугаад түүнд аман хуур зааж өгөн аргадна.

	Далай их найр болсон ч тэр энэ үед бүр явах шинжгүй аж.

	Эмиль хажуу тийш нь тонгоргоо шидчихэв. Тэр хэчнээн их ганцаардана вэ!

	Альфредэд найдаж байсан ч өнгөрлөө. Эмиль өөрийнхөө энэ арчаагүй байдлыг бодох тусам улам унтууцна. Хараал идсэн энэ саравчинд үүрийн гэгээнээс үдшийн бүрий болтол бүхэл өдөржин сууна гэдэг амьдрал гэж үү? Тэгээд бас дан цамцтайгаа шүү. Түүнд хувцсаа бүтэн өмсөх ч зав олдсонгүй. Энэ хорвоо тэр аяараа түүний эсрэг ханджээ. Энэ Катхульт хот айлынхан цөм түүнийг хэзээ ч саравчнаас гарахгүй гэдгийг мэдээд унтаж байна, За яах вэ, тэгж л байг!

	Эмиль дээр нь байсан бүхэн ойж буутал нударга зангидан дархны ширээг хүчтэй дэлсэв. Тэд санасандаа хүрчээ! Одоо тэгвэл эндээс гарахгүй! Хэзээ ч үгүй! Тэр унтлагын дан цамцгүй, толгойдоо саравчтаа өмсөн тэр чигээрээ үхэн үхтлээ энд сууна. Орь ганцаараа ингээд л сууж байна! Та нарын сэтгэл ханаг! Дахиад та нар намайг ийш тийш нь чангааж татлах явдалгүй болно! гэж тэр бодоод - Гэвч та нар ч энд орж ирж чадахгүй дээ... Хэн чинь ч орж ирэхгүй! Аав банз модоо харуулдах гээд ч орж ирж чадахгүй. Энэ нь дээр биз дээ! Эс тэгвээс энд бас л юм хийх гэж цүүцээ алдаж эрүүл хөлөө шархлуулах хэрэг гарна. Морьтой явсан ч нохой зууна гэдгийн үлгэр болно шүү дээ! гэж тэр бодов. Энэ хорвоогийн бүх юм эцэс төгсгөлтэй болохоор 7-р сарын энэ нэгэн өдрийн орой шувтарлаа. Бүр харанхуй болсон хойно эх нь ирж саравчны хаалганы түгжээг мултлан онгойлгов. Тэр хаалганы хавтсыг татаад Эмилийг дотроосоо түгжсэн болохыг ойлголоо.

	— Гараад ир Эмиль! Аав чинь унтахаар хэвтсэн. Айх юмгүй. Түүний хариуд саравч дотроос гагцхүү айдас хүрэм «Хэ» гэх дуу сонстоно.

	— Чи юунд «Хэ» гэнэ вэ? Хонгор үр минь! гэж ээж нь гайхан 

	— Хаалгаа онгойлгоод гараад ир! гэлээ.

	— Би эндээс хэзээ ч гарахгүй гэж Эмиль бөглүүхэн дуугаар өгүүлээд

	— Хаалга эвдэх гээд үзээрэй. Тэгвэл би буудна шүү! гэв. Энэ үед ээж нь жижигхэн цонхны дэргэд жаал хүүг гартаа буу бариад зогсож байхыг үзлээ. Эхлээд ээж нь түүний хэлсэн үгэнд итгэсэнгүй. Гэвч хүүгээ үнэн хэлж байгааг ойлгоод аавыг сэрээхээр гүйв.

	— Эмиль дотроос нь түгжчихээд гарч ирэхгүй байна! гэж тэр дуу алдан 

	— Яах вэ? гэлээ. 

	Охин дүү Ида нь мөн сэрж гонгинож эхэллээ. Тэд бүгдээрээ аав, ээж, охин дүү цөм саравч руу харайлдав. Тэр ч атугай Лина гомдонгуй байсан ч тэдний араас дагалаа. Түүнд аман хуур тоглож өгч байсан Альфред мөн тэдэнтэй нийлэв.

	Ийнхүү Эмилийг саравчнаас гаргах ажил эхлэв. Эхлээд аав нь сэтгэл сэргэлэн, итгэл сайтай л байлаа.

	— Яах вэ, яах вэ гэж тэр цонхоор хашхираад — Өлсөөд ирэхээрээ өөрийн эрхгүй үсрээд гараад ирнэ дээ! гэлээ.

	Хариуд нь гагцхүү «Хэ» гэх үхээнц дуу сонстоно. Эмилийн аав дархны шүүгээн доорх том төмөр саванд юу байгааг мэдсэнгүй. Тэнд бүхэл бүтэн хүнсний нөөц байлаа. Эмиль саравчинд өлсөж үхэхгүй аргаа аль хэдийн олжээ. Тэр энд өдөр шөнө, өглөө орой хэдийд ч ороод ирдэг шүү дээ. Тэгэхээр тэр амь зуух юмаа урьдчилан яаж бодохгүй байх билээ. Тэр төмөр саванд талхны булан, нэлээд том зүсэм бяслаг, хэдэн хэсэг гахайн давсалсан мах, бүхэл бүтэн хатсан талх, шуудай шахам хатсан интоор байв. Дээр үед дайсанд бүслэгдсэн цэргүүд олон сарын довтолгоог хүнсний нөөцийн хүчинд л тэсдэг байлаа.

	Одоо Эмильд энэ саравч нь жинхэнэ бүслэгдсэн цайз шиг санагдана. Тэр дайсанд амьдаараа бууж өгөхгүй гэж хатуу шийджээ. Хэзээ ч үл бууж өгөх цэргийн жанжин шиг саравчны цонхны дэргэд зогсоод шагайвраар харах адил буугаа хичээнгүйлэн шагайгаад, 

	— Эхэлж орж ирснийг чинь л буудна! гэж тэр хатуу санууллаа. 

	— Эмиль минь, хонгор үр минь битгий тэгж ярь! гэж ээж нь цурхиран уйлж, — Гараад ир! Гараад ир л Дээ. Хурдхан гараад ир! гэж гуйв.

	Гэвч Эмиль бууж өгөхгүй хэвээр. Тэгэхээр нь Альфред урагш гаран, 

	— Алив өвгөн минь гараад ир! Ингэж байхаар нуурт очиж шумбая! гэлээ.

	— Ийм юм ярихын оронд Линадаа хөгжим тоглож өгч байсан чинь чамд дээр гэж Эмиль гашуудалтай хариулаад — Харин би эндээ л сууж байя! гэлээ.

	Удахгүй Эмилийг яагаад ч сэтгэл санааг нь эргүүлж чадахгүй нь тодорхой болов. Айлгаж сүрдүүлээд ч, аргадаж гуйгаад ч тэр хөдлөхгүй ажээ. Тэгээд аав нь, маргааш ажлын өдөр болохоор явж унтацгаая гэж хэлэв. Эмилийн аав, ээж, охин дүү Ида цөм унтахаар явж, харин Альфред, Лина хоёр дахиад л довжоон дээр суугаад авлаа.

	Энэ орой хэчнээн уйтгартай байсныг өгүүлэх юун!

	Эмилийн ээж, бяцхан Ида хоёр үнэхээр гашуудан уйлж дэр нь шал нойтон болжээ. Эмилийн аав санаа алдан зүрх нь дэлбэрэх шахан дэлсэнэ. Тэр үе үе хүүгийнхээ хоосон орыг харж дэрэн дээрээ харагддаг сэгсгэр толгой, дэргэд нь байдаг саравчит, модон буу хоёрын аль аль нь үзэгдэхгүй болохоор сэтгэл нь гунигтай. Гагцхүү Лина л Эмилийг бодож гунигласангүй. Түүнд унтах хүслэн огтхон үгүй бөгөөд харин ч Альфредтэй шөнөжин ийнхүү довжоон дээр сууж баймаар санагдана.

	Эмилийг саравчинд түгжүүлсэнд битүүхэндээ тэр баяртай байлаа.

	— Зүггүй амьтан тэнд хэдий болтол суухыг хэн мэдэх билээ? Мэдээж тэр удахгүй унтана биз гэж тэр хамар дороо бувтнан босож өлмий дээрээ гишгэлэн саравч руу очоод сэтгэл амар байх гэж хаалгыг нь гаднаас нь түгжээд орхив. Энэ үед Альфред гармони хөгжим тоглон дуулах бөгөөд дуулсан дуундаа уяран Лина, Эмилийг гаднаас нь түгжчихсэнийг ч мэдсэнгүй.

	 

	Торгон цэрэг тал дундуур давхихад 

	Тоосны үзүүр морины туурайд босно

	 

	гэж Альфред дуулна.

	Саравчинд суугаа Эмиль түүний дуулах дууг сонсоод гашуунаар санаа алдлаа. Харин Лина эргэн ирээд хуучин шигээ Альфредийн хүзүүгээр тэврэн гэрлэн суухыг ятгаж эхлэв.

	Гэтэл тэр бахь л байдгаараа.

	— Нэгэнт чи тэгж зүтгээд байгаа бол би сууж болно.

	Гэхдээ юунд нь яарсан юм бэ? гэж хариулав. 

	— За яах вэ, ирэх жил заавал ч үгүй гэрлэнэ шүү! гэж Лина хатуу мэдэгдэхэд, хариуд нь Альфред саравчинд сууж байгаа Эмилиэс дор санаа алдан «Арслангийн зүрхт ах дүүс» гэдэг дуулийг дуулж эхлэв. 

	Эмиль түүний дууг сонсоод хамтдаа нуур луу очиж: шумбахаас татгалзсанаа бодоод харамсав. Хэлж байхад нь явсан бол аштай вэ дээ?

	Эмиль хаалга руу очиж тээгийг өргөөд түлхтэл онгойсонгүй. Муу санаатай Лина гаднаас нь түгжчихсэнийг тэр мэдэхгүй байлаа. Тэр мөрлөн түлхэв. Хаалга дийлдсэнгүй. Энэ үед Эмиль юу болсныг ойлгож, энэ хэргийг хэний гар үйлдсэнийг ч таалаа.

	— За яах вэ, хүлээж л бай, би чам руу заавал очно доо! гэж дуу алдан — Чиний яаж бүжиглэхийг чинь үзье! гэлээ.

	Эмиль эргэн тойрноо харав. Саравчинд бүрхэг харанхуй болжээ. Үүний өмнө Эмиль зүггүйтээд энд түгжүүлэхдээ цонхоор нь гараад явчихсан. Иймд аав нь саравчны цонхонд хоёр том хөндлөвч барин таглаад хадчихсан. Энэ нь мэдээж, аав нь цонхон тушаа ургасан халгай дээр Эмиль цонхоор гарах гэж яваад уначих вий гэж айсан хэрэг. Аав хүн хүүгийнхээ төлөө үргэлж санаа зовж халгайнд ч болов түлэгдчих вий гэж боддог нь ёс. 

	— Цонхоор гарч болохгүй нь гэж Эмиль бодол бодон чангаар хэлээд 

	— Хаалга цоожтой байдаг. Гэхдээ би хэзээ ч хэнээс ч тусламж гуйхгүй! Яах вэ! гэв. Тэр пийшингийн зүг бодлогошронгуй хараад авав. Энэ саравчинд зун нь цавуутай сав халаах, өвөл нь түүнийг хөлдөөхгүй гэж жинхэнэ туйпуун пийшин барьсан аж.

	— Яндангаар нь шургаад гарчихъя гэж Эмиль шийдээд удаан бодсон ч үгүй пийшин руу мөлхөн оров. Тэнд өвлөөс хойш хураагдсан үнс дүүрэн аж. Иймд дорхноо л үнсэн саарал болсон боловч дээш зоригтой мөлхлөө. Яндангийн хоолойгоор улбар шар дугуй саран авхай харагдана.

	— Сайн байна уу? саран авхай гэж Эмиль хашхираад — Одоо юу гээч болохыг хараарай! гэлээ, Тортог болсон туйпуун ханыг гар хөлөөрөө тулан улам бүр дээш авирсаар. Хэрвээ хэзээ нэгэн цагт пийшингийн яндангийн хоолойгоор мөлхөн гарах явдал чамд тохиолдож байсан бол ямар хэцүү бодохыг өөрөө лав гадарлаж байгаа биз ээ. Бас тэгээд хөлөөсөө толгой хүртлээ нил хөө болж орхидгийг сана л даа, Ийм боллоо гээд Эмиль эвгүйцсэнгүй. Энэ үед хорон санаат Лина урьдын адил Альфредийн хүзүүгээр тэврэн бодох санах юмгүй довжоон дээр аанай л сууж байв. Гэвч та бүхэн Эмиль чамайг нэг бүжиглүүлээд өгье гэснийг санаж байгаа биз. Тэгээд ч тэр үнэхээр бүжиглэж эхэлсэн гэдгийг бодоод үз л дээ! Энэ нь юу болсон гээ! Лина сар харах гэж нүдээ залхуутайяа аньсхийн харснаа дороо босон харайгаад, 

	— Я-Я-Яа! онгон сахиус яндан дээр, онгон сахиус заларч байна! гэж Лённеберг даяар зэрлэг дуугаар зарлалаа. Хэрвээ чи онгон сахиус гэгч дээр үед Смоландад хүн бүр айдаг байсан үлгэрийн ямар амьтан байсныг чи лав мэдэхгүй биз ээ.

	Лина лав энэ онгон сахиусны тухай элдвийн аймшигт явдлыг түүнийг харсан хүнд үгээгүй гай зовлон тохиолддог тухай лав сонссон хэрэг. Иймд тэр хөө шиг хар онгон сахиус яндан дээр заларч байгааг хараад чарласан юм. Энэ нь чөтгөр шиг аймшигтай санагдлаа. Альфред толгой өргөн хараад учиргүй хөхрөв.

	Энэ онгон сахиус чинь миний сайн танил байх чинь гэж тэр хэлээд Эмиль буугаад ир! гэлээ. Эмиль дээврийн нуруун дээр хөө болсон тас хар цамцтай босоо зогсон харагдах нь алдарт генералын хөшөө шиг хөдөлгөөнгүй аж. Дараа нь тэр гараа дээш өргөн Лённеберг даяар дуулдахуйц чангаар, 

	— Энэ шөнө саравчийг буулгаж хаяна! Би түүнд хэзээ ч суухгүй гэж хашхирлаа. Альфред саравч руу дөхөн очиж гараа дэлгэн, 

	— Эмиль харай! Би тосоод авъя! гэлээ. Эмиль саравч дээрээс Альфредийн гар луу шууд харайв. Тэгээд тэд хамтдаа нуурын усанд шумбахаар явав. Үнэндээ Эмиль биеэ угаах нь юунаас илүү чухал байлаа.

	— Насандаа би ер нь ийм зүггүй хүүхэд үзсэнгүй! хэмээн Лина ууртайгаар бувтнан унтахаар гал тогооны өрөө рүү явлаа.

	Нуур луу очиж Тэр хоёр сараана цэцэг битүү ургасан, сэрүү татсан нуурын усанд шумбав. Асар том улаан саран агаарт дэнлүү шиг гийнэ.

	— Чи бид хоёр цугтаа байвал л боллоо. Бидэнд хэн ч Хэрэггүй гэж Эмиль хэдээд — Үнэн, тийм ээ Альфред? гэнэ.

	— Яг үнэн Эмиль гэж Адьфред хариу найр тавив. Сарны туяа нуурын усанд ташуу тусан гийгүүлж эрэг хавийн газар бүүдгэр харанхуйд умбажээ. Гүн шөнийн цаг. 7-р сарын 28-ны даваа гараг аль хэдийн дуусжээ. Гэвч дахиад л бас шинэ өдөр залгана. Шинэ өдөр дахиад л шинэ адал явдал хэрэг түвэг тохиолдоно. Эмилийн ээж дахиад л шинэ дэвтэр гаргах хэрэг боллоо. Учир нь хуучин хөх дэвтэр нь Эмилийн адал явдлаар хөндлөн гулд зайгүй бичигдсээр дуусжээ. Тийм их бичсэн Эмилийн ээжийн гар лав цуцаа даа.

	Удахгүй Виммербергт яармаг нээгдэнэ. Тэнд очихдоо л шинэ дэвтэр авахаас. Энэ маань дууслаа гэж Эмилийн ээж ярина. Үнэхээр шинэ дэвтэр олж бичихээс өөр аргагүй болжээ. Тэгээд ч ээж нь бол аав шиг нь хүн биш ээ. Тэр хүүдээ итгэсэн хэвээр. Эмиль өсөж том болоод Лённебергийн хамгийн хүндтэй хүн тосгоны зөвлөлийн дарга болно. Гэвч энэ тухай үл өгүүлж одоо Эмиль багадаа Виммербергт яармаг дээр ямар хэрэг тарьсныг нь ярья. Тэгээд юу болсон бэ гэвэл....

	 

	
10-р сарын 31. Лхагва гараг. Эмиль жинхэнэ өөрийн гэсэн морьтой болж Петрель авхай төдийгүй бүх Виммербергийг үхтэл нь айлгасан тухай өгүүлэх нь

	Жил бүр 10-р сарын сүүлчийн энэ өдөр Виммербергт яармаг нээгдэх билээ. Энэ өдрүүдэд өглөөнөөс шөнө дөл болтол ер бусын хөл хөгжөөн үл тасарна. Лённеберг болон хавь ойрын тосгоноос тариачид ирж мал зарах нь зарж, авах нь авч, бас солио хийх нэг нь солио хийж, тийм юмгүй нь зүгээр хүмүүстэй уулзаж хөөрөлдөх гэж, охид бол нөхөр болох хүнээ эрж, зарим нэг залуу хосууд амттан зооглож, наргиж даргин бүжиглэж, хэрэг болбол хэрэлдэж зодолдох гэж ирэх билээ. Нэг үгээр хэлбэл хэн юу хийх гэж ирсэн бэ, түүнийгээ л хийнэ. Нэгэн удаа Эмилийн ээж Линагаас чи жилд болдог бүх баярыг тоолж чадах уу? гэж асуухад, — Чадалгүй яах вэ. гээд Шинэ жил, улаан өндөгний баяр, Виммербергийн яармаг гэсэн гэдэг.

	Одоо тэгэхлээр 10-р сарын 31-нд Виммербергт хэчнээн олон хүн ирдэг болохыг ойлгож байгаа биз?

	Өглөөний таван цагт гадаа тас харанхуй боловч Альфред саравчнаас тэргээ гарган хөллөөд Катхульт хот айлын оршин суугчид цөм замд гарав. Энэ нь Эмилийн аав ээж Альфред, Лина, охин дүү Ида, Эмиль өөрөө байлаа. Гагцхүү Крюсь-майе малыг нь харахаар гэрт үлдэв. Крюсь-майе гэгч хэтэрхий амгалангаараа алдартай хүн тул Альфред, 

	— Хөөрхий муу Крюсь-майе яармаг руу явах гэж бас л бодож байгаа биз дээ? гэж асуув. 

	Ийм асуултад эгдүүцсэн эмгэн, 

	— Тэр яах вэ дээ. Би ч одоохондоо ухаантай байна. Өнөөдөр, том сүүлт од дэлхий дээр унана гэж ярилцах юм. Тэгэхээр би гэртээ байж байгаад үхэхийг хүснэ. Тэр сүүлт од хаана унахыг бурхан мэдэхгүй шүү дээ! гэжээ. Чи лав сүүлт од гэгч юу болохыг мэдэхгүй биз ээ. Би ч төдийлөн сайн мэдэхгүй боловч сансарт нисэн хөвөх одны тасархай биз ээ.

	Иймд смоландын бүх оршин суугчид ямар нэг тэнэсэн сүүлт од зүв зүгээр байтал гэнэт манай гараг руу зүсэн орж ирвэл бүх юм зүйл дуусах биз ээ хэмээн үхтлээ айна. Энэ тухай хүмүүс янз янзаар ярина. Тэр ч атугай орон нутгийн сонинд гарсан мэдээгээр бол тэр сүүлт од 10-р сарын 31-нд унана гэж бичсэн байлаа.

	— Тэр сүүлт од очиж очиж Виммербергийн яармагийн өдөр унах юм гэж үү? хэмээн Лина харамсангуй өгүүлээд 

	— Унасан ч оройхон л унаасай. Тэгвэл бид наргиж хэрэгтэй бүхнээ худалдаад авчхаж амжина шүү дээ! гэлээ. Тэр бээр баяр гийсэн царайгаар инээмсэглэн арын суудалд зэрэгцэж суусан Альфредыг тохойгоороо үргэлж ёворно. Харваас Лина энэ өдөр их л юм бодож хүсэн хүлээж байгаа нь илэрхий. Өмнө талын суудал дээр нь Эмилийн ээж охин дүү Идаг, аав нь Эмилийг өвөр дээрээ аван суужээ.

	Тэгэхээр одоо та бүхэн хэн жолоо барин явааг таа л даа! Мэдээж, Эмиль! Эмиль бол жинхэнэ хөтөч эр шиг жолоодон явсныг би хэлэхээ мартжээ.

	Альфред бол гаргууд сайн адуучин болохоор адуу маллах бүх л эрдэмд Эмилийг сургасан юм. Гэтэл Эмиль авьяаслаг шавь болохоороо өөрийнхөө багшаас ч давж гарчээ Тэгээд одоо аавынхаа өвдөг дээр сууж хос морь хөллөсөн тэргийг чадмаг гэгч жолоодно. 

	Хос морь хөллөсөн тэрэг жолоодно гэдэг энгийн зүйл биш ээ! Үнэндээ жаал хүү гартаа суран жолоо атгаж сурсан шиг сурчээ.

	Бүх л шөнөжин бороо завсаргүй цутган орсон тул Лённеберг дээгүүр битүү харанхуй манан татна. Лённеберг төдий гүй бүх л Смоланд даяар аж. Моддын дээгүүр цагаан гэгээ хараахан татаагүй, үүр хараахан цайгаагүй тул яармаг руу явах замын хоёр талаар өтгөн ой битүү саарал өнгөөр ханаран харагдана.

	Катхультын оршин суугчид бүгд сэтгэл өөдрөг, хоёр морь нь ч гэсэн ус дээш цацлан өргөн далайцтай хатиран довтолно.

	Үнэндээ Юлан нь Виммерберг рүү явахдаа тийм ч байртай байсангүй. Тэр хөгшин, тамир тэнхээгүй болохоор юу юунаас илүү жүчээндээ байх л дуртай билээ. Эмиль аль хэдийнээс хойш Маркустай дүйцэхүйц шинэ морь худалдан авч өгөхийг гуйж аав руугаа наалдана.

	Өнөөдөр тэд яармаг руу явж байгаа болохлоор санасан хүсэл нь сэтгэлчлэн бүтэх нь лавтай. Юутай ч гэсэн Эмиль найдаж байлаа.

	— Чи арай мөнгө салаагаар урсаж байдаг гэж бодоогүй биз дээ гэж аав нь түүнд хэлээд — Тэр ярихгүй. Юлан хөгшин ч гэсэн хоёр гурван жил бас зүтгэнэ, яана гэхэв? гэлээ. Хөгшин Юлан байдаг хүчээ шавхан шүд хавиран зүтгэнэ. Гүвээний оройд гарч уруудахдаа тэр бөн бөн шогшмор аядна. Хөгшин муу мориндоо хайртай Эмиль түүний сонсох дуртай

	 

	— Түг-түг 

	Түг-түг!

	Туурайн чимээ тачигнана.

	 

	гэсэн дууг сэтгэлийг нь засах гэж дуулж эхлэв.

	Ийнхүү тэд явсаар Виммербергд иржээ. Цаг эрт аж. Тэд морь тэргээ янз бүрийн тэжээвэр шувуу зарах захаас холгүйхэн газар орхив. Ингээд бүгд өөр өөрсдийн ажлаа бодон тарлаа. Эмилийн ээж охин дүү Идагийн нь гараас хөтлөн шинэ дэвтэр авах бас зарахаар авчирсан өндөг, ноосоо борлуулахаар явав. Лина Альфредтэй хамт кофе уухаар явах гэхэд Альфред онц эсэргүүцээгүй тул санасандаа хүрлээ. Гэхдээ Альфред, Эмиль болон түүний аавтай хамт өвсний зах руу явах гэж юу юунаас илүү хүсэж байсныг хэлбэл зохино... Виммербергийн яармагт нэг удаа очиж үзээгүй та бүхэн энэ өдөр өвсний зах дээр ямар байдгийг лав тухайлан төсөөлөхгүй байгаа биз ээ. Энэ нь морь мал зарж худалдан авдаг газрыг ийн нэрлэх билээ. Эмилийг аавтайгаа цуг өвсний зах руу дөнгөж очтол наймааны ажил ид дундаа байгаа нь алсаас харагдав. Эмиль бөөн хүмүүсийн гүн рүү зүтгэлэн ороход аав нь тоймтой юм авахыг бодоогүй ч гэсэн түүний араас яаралгүй дагав. Тэр гагцхүү хэн юу зарахыг үзэх л гэж боджээ. Бас тэгээд нүдэнд нь туссан юманд өө сэв эрж ч бас чадах ажээ.

	— Яг үдэд бид Петрель авхайнд үдийн хоолонд уригдсан гэдгээ битгий мартаарай! гэж ээж нь тэдний араас хашхирчээ. Үүнээс хойш таван ч минут өнгөрөөгүй байтал Эмиль хараад хараад ханашгүй нэгэн сайхан морь олж үзэв. Энэ нь ёстой нэг хүлэг шиг хүлэг ажээ. Түүнийг хараад тэр ч атугай Эмилийн амьсгаа давхцан зүрх нь цохилж торонд орсон шувуу шиг юм болов. Эмиль эцгийгээ гуйж гувшин ятгах гэж түүнийг нүдээрээ эрэн тойруулан харав. Гэвч бүтэлгүй юм болжээ! Эцэг нь ёстой нэг газарт шингэсэн юм шиг алга болжээ. Тэр худалдаа наймаа хийн морь малаа илэн хашхирах, бие биестэйгээ марган дүнгэнэлдэх тариачин эрсийн дунд уусан алга болжээ. Авчирсан мал нь туурайгаараа газар цавчлан янцгааж, мөөрөлдөнө.

	«Дандаа ингэж байдаг юм шүү! гэж Эмиль гашуудангуй бодоод цуг явахад яадаг байна аа! Эргэхийн хооронд бараа сураггүй алга болчих юм» гэж бодлоо. Гэвч аавыгаа хүлээж суух цаг байсангүй. Нуд булаасан тэр ухаа хонгор байдас Молилоос ирсэн морины худалдаачин нэгэн бүдүүн эрийн нүдэнд тусчихжээ.

	— Хэдээр өгөх юм бэ? гэж Эмиль Тунаас ирсэн морины эзэн харваас доожоо муутай тэр эрээс асуухад, 

	— 300 крон! гэж тэр хариулав.

	Ийм тэнгэрт хадсан үнэ сонсоод Эмилийн гэдэс базлах шиг болсон. Ааваасаа 300 крон салгана гэдэг ургаа хаднаас ухаж авахын адил найдваргүй хэрэг байлаа. Гэхдээ Эмиль «Аливаа зүйлийг оролдвол бүтнэ» гэж үргэлж бодох билээ.

	Та бүхэн түүнийг хэчнээн шаргуу зантайг мэднэ шүү дээ. Лённеберг төдийгүй Смоланд даяар тийм хүн эрээд ч олдохгүй, Иймд Эмиль эцгийгээ хурдан олох гэж олны дунд зүсэн орлоо. Тэр сэтгэл нь хөдлөн байж ядан адилхан тариачин бүр лүү харайн очиж үзнэ, Гэвч тэр эндүүрэх бөгөөд үл таних хүмүүс түүний өөдөөс гайхан харна»

	Эмиль арга нь бүр тасрав. Гэхдээ сэтгэлээр унаж санасандаа хүрэлгүй бууж өгсөн гэж битгий бодоорой. Ер тийм юм болоогүй! Харин шал өөр юм болжээ!

	Захын талбайн гол дунд тугийн өндөрлөг суулгасан байлаа. Эмиль нүд ирмэхийн зуур өндөрлөгийн оройд авиран гарч байдаг чинээгээрээ, 

	— Хөөе, хүмүүс ээ! Намайг хараач! Аав минь алга болчихлоо! гэв.

	Эмиль дээрээс нь харахад бүх юм ив илхэн бөгөөд түүний дууг сонсмогцоо олон түмэн давлагаалан хошуурав. Нэг хүн өндөрлөг рүү ухаан жолоогүй харайн очлоо, Энэ бол Эмилийн ааваас өөр хэн байх билээ. Антон Свенсон модноос алим унагаж байгаа юм шиг өндөрлөгийн оройгоос Эмилийг сэгсрэн буулгаж чихнээс нь мушгин авч, 

	— Өөдгүй золиг, хаашаа алга болчхов! гэж ууртай хашхираад, 

	— Чи намайг хааш нь аваачих нь вэ? гэв.

	Гэвч Эмиль түүнд одоо хариу өгөх сөгөөгүй байлаа.

	— Алив хурдалъя! гэж тэр аавынхаа гараас татан — Таны зайлшгүй харвал зохих нэг морь тэнд байна! Хурдалъя! гэлээ, 

	Ийнхүү Эмилийн аав эзнээ аль хэдийн олсон ухаа хонгор зүсмийн байдсан гүүг эцэст нь олж үзжээ! Энэ нь Эмильд ямар цохилт болсныг та бүхэн лав төсөөлөн байгаа биз ээ? Эмиль аавтайгаа хамт, Молилоос ирсэн морины наймаачин хэтэвчээ гарган зуутын гурван дэвсгэр гарган ирж морины эзний саарьтсан алга дээр тавьж байх тэр мөчид гүйн иржээ.

	Эмиль дороо уйлж эхлэв.

	— Энэ чинь номхон юм байгаа биз? гэж морины наймаачин асууна.

	— Бас ч тийм номхон амьтан биш шүү гэж морины эзэн Тунаны тариачин хариулаад нэгэнтээ харцаа буруулан өөр юм бодон зогсоно.

	— Харваас өлдөж байгаа юм байна гэж морины наймаачин хэлээд, — Хол явах хүн тэжээл олж өгье гэв.

	Эмиль холгүйхэн зогсоод гашуудан уйлахад аав нь өрөвдөн, 

	— Эмиль боль, боль. Битгий уйл гэж тэр хэлээд толгойгоо шийдмэг сэгсрэн Эндээс явъя. Би чамд хатуу чихэр авч өгье. Эр хүн ийм юмыг тоохгүй гэв. Тэр Эмилийн гараас барин авч гар хийцийн чихэр зарах нэгэн эмгэний зүг хөтлөн аваачиж бүхэл бүтэн арван эригээр хатуу алаг гонзгой чихэр авч өгөв. Энд аав нь нэгэн танил тариачинтайгаа тааралдан элдвийг хуучлан бүхнийг мартав. Харин Эмиль нулимс дүүрэн нүдтэй дэргэд нь зогсоод хатуу алаг чихрийг хүлхэн ганцхан морины тухай л бодолд умбана. Гэтэл гэнэт тэр Альфредыг олж үзэв. Түүнтэй зэрэгцэн Лина ихэрхүү алхана. Хөөрхий Альфредыг харваас заяа муутай хүний шинжтэй! Энэ бол гайхмаар ч юм биш ээ! Шоглон хэлбээс Лина түүнийг алт мөнгөний дэлгүүрийн хажуугаар арван долоон удаа дагуулан аваачиж сүйний бөгж худалдан авч өгөхийг гуйсан болохоор аргагүй биз.

	Хожим нь Альфред ярихдаа, 

	— Хэрвээ би бух шиг зүтгээгүй бол тэр намайг мөн их хоргоох байлаа гэж сайрхан хэлжээ.

	Эмиль түүнийг хармагцаа л гүйн очиж ухаа хонгор гүүний тухай ярьж гарав. Тэр Эмильтэй ийнхүү уулзаад хэчнээн их баярласан гээ! Тэд цуг зогсон тэр гүү хэзээ ч Катхульт хот айлынханд оногдохгүй болсонд гашуудан шүүрс алдана. Дараа нь Альфред есөн өнгийн ваар сав зарах ваараас шавар тахиа худалдан авч Эмильд бэлэг болгон өгөв.

	— Энэ бол миний чамд өгөх бэлэг гэж түүнийг хэлэхэд Эмилийн сэтгэл бага зэрэг засрав. Энэ үед Лина, 

	— Чи ч хүнд юу хүссэнийг нь бэлэглэж чадах юм шив дээ гэж хуурайдуухан хэлээд, — Нээрээ ингэхэд нөгөө сүүлт од нь яасан бэ? Унах цаг нь болоогүй юм болов уу? гэв. Үнэндээ ямар ч сүүлт од азаар ер үзэгдсэнгүй. Талбай дээрх цаг арван хоёр удаа цохив.

	Сүүлд одны үзэгдэх цаг бас л болоогүй бололтой ажээ.

	Альфред, Лина хоёр морио эргэн үзэх ташрамд нь юм олж идэхээр явав. Тэдний үдийн хоол нь тэргэн дээрээ байжээ. Үнэнийг хэлэхэд Эмиль тэр хоёртой явахад дуртай байлаа. Гэвч тэр аав ээжтэйгээ цуг Петрель авхайнд үдийн хоолонд уригдсанаа санав. Тэгээд Эмиль тал бүр луугаа хараад аавыгаа олж үзсэнгүй. Аав нь бас л газарт шигдчихсэн юм шиг алга болжээ. Тэр элдэв амттан зарах худалдаачид, ваарчид, нимгэн төмөрчид, агаарын бөмбөлгийн наймаачид, халаасны хулгайчид зэрэг есөн шидийн өнгөөр алагласан олны дунд уусан алга болжээ.

	— Хэзээд ингээд алга болчихдог ер ямар гэгчийн ёс байна аа гэж Эмиль бувтнан — Дахиад нэг явахаараа гэртээ үлдээе ээ. Тэгээд олны дунд биеэ яаж авч явахаа бодож сууг гэлээ.

	Гэвч энэ удаа ганцаараа үлдээд нэг их самгардсангүй. Виммербергт тэр нэг бус удаа ирж хотыг ерөнхийд нь гадарлах болсон тул Петрель авхайн хаа суудгийг бодов. Түүний шилэн тагттай байшин төв гудамжнаас холгүй байдаг билээ.

	«Би тэднийхийг олохдоо олно доо!» гэж Эмиль бодсон. Петрель авхай бол энэ хотын нөлөө бүхий авгайчуулын нэг тул Катхульт хог айлын энэ энгүүн улсыг яаж ингэж болгоож үзсэнийг ойлгохуйяа бэрх. Нуулгүй хэлэхэд Эмилийн ээж түүнд гар хийцийн амттай хиам үргэлж авч очдог болохоор Свенсоныхныг ингэж үдийн хоолонд уриа биз гэж би бодохгүй байна. Петрель авхай хиаманд дуртайн хувьд хачин дуртай. Гэхдээ ийн урьсны учир нь Свенсоныхон Катхульт хот айлд болох найрт Виммерберг хотын энэ эрхэмсэг авгайг зайлшгүй урьж, тэр ээжийн нь хийсэн хиам, цэлцгий, шарсан тугалын мах болон бусад амттаныг ханатлаа иддэг болохоор тэгээ биз. Үнэхээр ч Петрель авхай «Тэднийд дандаа зочилж очоод өөрөө урихгүй байх нь тусгүй юм. Юм үнэнч байх ёстой» гэж тунгаан боджээ. Тэгээд тэр Смоландын бүх тариачид ирдэг яармагийн өдрийг сонгон авч Свенсоны гэр бүлийг үдийн хоолондоо урьсан хэрэг. Тэр бээр зочдоо загасны жунз, нэрсний чанамлаар зочлохоор бэлтгэв.

	Петрель авхай өөрөө арван нэгэн цагт тугалын хөрсөн мах, буйлсан боов, хотол бялуугаар үдийн хоол хийж цадталаа идсэн болохоор одоо загасны жунзыг идэх нь байтугай харахаас ч дургүй хүрнэ. Тэгээд ч зочдоо дайлж байгаа болохоор гэрийн эзэгтэй өөрөө хоол руугаа ховдоглон хошуу сунгаад байх ямар олиг байх билээ дээ. Тийм зочлол хүндлэл гэж ер байж болохгүй шүү дээ!

	Эмилийн аав, ээж, охин дүү Ида цөм тагтан дээр зассан ширээний ард суухад Эмиль бас л алга байв.

	— Ийм хүүхэд гэж байх уу! Дахиад л алга болчихлоо. Түүнийг эрнэ гэдэг өрсөн дотор зүү эрэхтэй ижил гэж Эмилийн аав хэлнэ.

	Хэдийгээр Эмилийн аав түүнийг үхтлээ эрсэн гэж хэчнээн хэлэвч ээж нь санаа зовон олж ирэхээр хурдхан явахаар шийдсэн, Гэвч энэ үед Петрель авхай, 

	— Эмиль хүү эндхийн газрыг сайн мэднэ. Тэгэхээр өөрөө замаа олоод ирнэ гэдэгт эргэлзэхгүй байна гэлээ.

	Үнэндээ Петрель авхайн зөв байжээ. Энэ үед Эмиль Петрель авхайн гэр лүү ирж явлаа. Гэхдээ түүнийг замд нь саатуулсан нэгэн түүхт үйл явдал болсныг та нар төсөөлж байгаа байх.

	Петрель авхайн байшингийн эсрэг талд хотын даргын гэр байдаг байлаа. Энэ бол жимсний цэцэрлэгээр хүрээлэгдсэн үзэмжтэй гоё байшин аж. Тэр цэцэрлэгт нэгэн жаал хүү урт модон хөл дээр дэнжгэнэн алимын моддын дундуур сүлжин яваа харагдав. Түүнийг Готтфрид гэх агаад хотын даргын хүү ажээ. Готтфрид Эмилийг харах гэж байгаад тэнцвэр алдан голт борын бутан дунд толгойгоороо шааж унав. Хэрвээ чи амьдралдаа ганц удаа ч болов модон хөлөн дээр явж үзсэн бол тийм үед тэнцвэрээ хэрхэн олж авах ёстойг чамд тайлбарласны хэрэггүй биз ээ. Учир нь, модон хөл гэгч маш урт хоёр модонд газраас нэлээд өндөр хөл тавих хавтгай мод хадсан нэгэн зүйл байдаг. Ийм зүйл дээр тогтоно гэдэг бэрх. Гэвч Готтфрид тэр дороо босон ирж толгойгоо бутнаас гарган ирж дахиад л Эмилийг өөрийн эрхгүй гөлрөн харав. Бидний ярьдагчлан ихэр юм шиг нас бие чацуу хоёр хүүхэд гэнэт тулгарахдаа харцаараа л үг хэлээ ололцдог билээ. Готтфрид Эмиль хоёр бие биеэ харан дуугүйхэн инээмсэглэв.

	— Гоё малгай байна гэж Готтфрид эцэст нь хэлээд, — Надад жаахан өмсүүлээч? гэв.

	— Тэг тэг гэж Эмиль хариулан

	— Чи надад модон хөлөө өгөөч? гэлээ.

	— Гагцхүү чи үүгээр явж чадах болов уу? гэж Готтфрид урьдчилан сануулаад - Энд сурц хэрэгтэй! гэлээ.

	— Юу? гэж Эмиль дуу алдан

	— Яаж явдгийг минь чи одоохон үзнэ! гэв. Готтфрид Эмилийг тийм шийдэмгий гэж бодсонгүй. Тэр нүд ирмэх зуур модон хөлөн дээр үсрэн гарч моддын дундуур эвлэгхэн сүлжин гүйснийг бод л доо. Эмиль Петрель авхайнд үдийн хоолонд уригдсанаа бүр мартжээ.

	Энэ үед Петрель авхайн байшингийн шилэн тагтанд Эмилийн аав ээж охин дүү Ида нар нь загасны жунзны учрыг нь маш хурдан олж байлаа. Удалгүй ширээн дээр нэрсний чанамал амсар дүүрэн хийсэн сав бий болов.

	— Тавтай зоогло гэж Петрель хэлээд, — Та нар лав ийм зоогоос татгалзахгүй байх гэж бодно! гэж хэлэв.

	Харин тэр өөрөө аль хэдийн гэдсээ цадтал хооллосон болохоор жунз төдийгүй нэрсний чанамалд ч гар хүрсэнгүй. Гэвч тэр ам хамхилгүй чалчина. Тэгэхдээ ганцхан сүүлт одны тухай л ярьж суужээ.

	— Ямар их гай вэ? гэж тэр хэлээд — Сүүлт од унавал дэлхий маань сөнөнө шүү дээ! гэв.

	— Энэ нэрсний чанамал бидний сүүлчийн хоол ч болж байгаа юм бил үү хэн мэдэх вэ гэж Эмилийн ээж батална.

	Энэ Эмилийн аав тавгаа яаран сарвайв.

	— Надад бас жаахан нэрсний чанамал хийгээч гэж тэр Петрель авхайгаас гуйгаад, 

	— Юмыг яаж мэдэх вэ, муу юм болбол өлөн байхаар гэлээ. Гарч Петрель авхай түүний хүсэлтийг биелүүлж амжихаас өмнө нэгэн аймшигт явдал болов. Тагтны шил нирхийн хагарч хэн нэгний хашхирах чимээ сонстон нэгэн том хар юм цонхоор нисэн орж ирээд ширээн дээр түсхийн унав. Шалаар нэг шилний хагархай, ханаар нэг нэрсний чанамал боллоо.

	— Сүүлт од! гэж Петрель авхай аймаар чарлан ухаан алдаж ширээн дээр унав.

	Гэвч энэ нь сүүлт од биш, харин модон хөлөн дээр явж байгаад тэнцвэр алдан их бууны сум шиг тагт руу толгойгоо шаан унасан Эмиль байлаа. Тэр нэрсний чанамалтай төмпөн рүү толгойгоороо шаан унаж ийнхүү тал бүр лүүгээ цацагджээ.

	Тэгээд юу болсон гээ? Ярихын авралгүй! Эмилийн ээж хашхирч, аав нь хавч шиг улаан амьтан мэлийн зогсоод охин дүү Ида нь цурхиран уйлав.

	Гагцхүү шалан дээр ухаангүй хэвтэж байгаагаараа Петрель авхай л нам гүм аж.

	— Гал тогооны өрөөнөөс хүйтэн ус хурдхан аваад ир! гэж Эмилийн аав тушаан — Духыг нь шавшиж өгье гэлээ.

	Гал тогооны өрөө рүү ээж нь хөл мэдэн хурдлахад түүний араас аав нь нэг ч агшин алдаж болохгүй гэж хашхирсаар гүйлээ.

	Энэ үед Эмиль арай гэж төмпөн дотроос толгойгоо гарган авбал нүүр ам нь жимсний чанамалд нийтдээ будагдсан байлаа. Охин дүү Ида нь түүнийг хараад, 

	— Чи юунд дандаа ингэж ховдоглож байдаг юм бэ? гэж асуулаа.

	Гэвч Эмиль түүнд хариу өгөх нь байтугай өөр юм бодож байжээ.

	— Готтфрид үнэн хэлжээ, — Тэр санаа алдан хэлээд

	— Модон хөлтэй хашаан дээгүүр харайж болдоггүй юм байна. Үүнийг би биеэрээ баталлаа гэв.

	— Гэвч энэ үед шалан дээр ухаангүй хэвтээ Петрель авхайг хараад өрөвдөх сэтгэл өөрийн эрхгүй төрөв.

	— Ус хурдан авчрахгүй яасан юм бэ? гэж тэр эгдүүцэн

	— Агшин ч алдаж болохгүй шүү дээ! гэлээ.

	Тэгээд Эмиль удаан бодсон ч үгүй ширээн дээрээс төмпөн авч үлдсэн бүх жимсний чанамлыг ч Петрель авхайн толгой дээр асгачхав. Гэтэл юу болсон гээ! Та нар итгэвэл итгэ! Байвал бай! Ингэж асгасан нь тус болжээ.

	— Ёх! гэж Петрель авхай дуу алдсаар агшин зуур хөл дээрээ босон ирлээ.

	Одоо бүгдэд хэн нэг нь ухаан алдаж унавал жимсний чанамал ихээхэн чанах нь хэрэгтэй юм гэдэг нь ойлгомжтой боллоо. Аав ээж хоёрыгоо хувинтай ус барьсаар гүйн орж ирэхэд, 

	— Би түүнийг аль хэдийн сэргээчихсэн гэж Эмиль ихэмсгээр хэлэв. Гэвч аав нь царайгаа барайлган Эмилийг ширтээд, 

	— Бид гэртээ буцаж очмогцоо хэн нэгийг нь жаал домнож өгөхгүй бол болохгүй нь дээ. Саравчинд тэр! гэв.

	Петрель авхайн толгой эргэж түүний царай Эмилийнх шиг мөн л нэрсний чанамалд будагдан хөхөрчээ.

	Эмилийн ээж шийдэмгий зангаараа Петрель авхайг буйдан дээр хурдан хэвтүүлж гарт тааралдсан сойзоо авч цэвэрлэх ажилд оров. Тэр

	— Ингэж цэвэрлэхгүй бол болохгүй хэмээн өгүүлээд эхлээд Петрель авхайг дараа нь Эмилийг, тэгээд тагтны шалыг цөмийг нь шүүрдэж цэвэрлэжээ.

	Удалгүй нэрсний мөр Эмилийн зүүн чихний дээр үл мэдэгдэм үлдсэнийг эс тооцвол хаа ч үлдсэнгүй. Ээж нь шилний хагархайг хаман авч, аав нь гүйгээд шил олж ирэн дор нь шиллээд орхив. Эмиль түүнд туслахаар завдсан ч аав нь түүнийг шил руу ойрхон ч дөхүүлсэнгүй.

	Чи эндээс тонил! гэж аав нь хэлээд, — Биднийг гэр лүүгээ явтал бүү үзэгд! Явж далд ор! гэв.

	Эмиль арилаад өг гэж тушаасныг нь огтхон ч эсэргүүцсэнгүй. Тэр Готтфридтэй улам бүр дотно танилцахыг хүснэ. Гэвч тэр маш их өлссөн байлаа. Тэр толгойгоороо шаан төмпөнд унахдаа залгисан ганц балга жимсний чанамлыг эс тооцвол бүхэл өдөржин хоолой дээгүүрээ юу ч давуулсангүй.

	— Танайд идчихээр юм байна уу? гэж тэр аанай л хашаандаа зогсож байгаа Готтфридээс асуулаа.

	— Байлгүй яах вэ! гэж Готтфрид дуу алдан, — Өнөөдөр аавын маань 50 насны ой тэмдэглэж зочид ирнэ. Өнөөдөржин гал тогоонд хоол унд бэлтгэж байна гэлээ.

	— Яасан сайн юм бэ! хэмээн Эмиль баярлан, — Амтлан үзэхэд би бэлэн байна! гэв.

	Готтфрид тэр дороо гал тогооны өрөө рүү явж хиам, бөөрөнхий хуушуур тэргүүтэн янз бүрийн амттан дүүрэн дүгрэг таваг барьсаар буцаж ирлээ. Хашааны хоёр талд сайх хоёр хүү өөд өөдөөсөө харан зогсоод авчирсан бүхнийг харсан хүн ч хорхой хүрмээр бувганан иднэ.

	Эмиль шинэ найзыгаа харан харан баясаж жаргалын дээдийг эдлэх бөлгөө.

	Готтфрид аман дахь хуушуураа зажилж залгиад, 

	— Орой манайд галын наадам болно. Ямар юм болно гээ! Ийм том галын наадам Виммербэд хэзээ ч болж байгаагүй байх гэлээ. Галын наадам ухаангүй тоглоомоор Лённебергид хэн ч наадахгүй болохоор Эмиль амьдралдаа ер ямар юм болдгийг үзэх аз тохиолдсонгүй. Гэтэл аав ээж нь гэгээтэйд гэр лүүгээ буцаад явчих тул галын наадам гэдгийг бас үзэж чадахгүй нь гэж бодохоор гунигтай байлаа. Эмиль санаа алдлаа. Түүний хувьд ер нь яармагийн энэ өдөр үлэмж гунигтай өдөр болжээ. Сэтгэлдээ таацсан морио авч чадсангүй, бас галын наадам үзэж чадахгүй нь. Гэтэл бас гэртээ буцаад очихоор шийтгэгдэн суух саравч нь хүлээж байдаг. Бөөн сэтгэлийн зовлон. Харин яармагт очоод ирсний хувьд бол юу хэлэх вэ. Сайхан л байгаа нь мэдээж!

	Готтфридтэй Эмиль дүнсгэрдүүхэн салах ёс гүйцэтгээд хүнд хэцүү үед сэтгэлийг нь ганц тайтгаруулдаг Альфредыг эрэхээр явав. Одоо тэр Альфредыг олно гэж үү? Энд яармагт ирсэн тариачид, нутгийн оршин суугчид батганы хошуу багтахааргүй хаа сайгүй язганалдана. Ийм олны бужигнаан дунд Альфредыг эрж олно гэдэг амаргүй боловч Эмиль аливаа зорьсноосоо амархан буцдаг хүн биш гэдгийг уншигч та андахгүй мэдэх билээ. Ийнхүү Эмиль хот дундуур цөхрөлтгүй эрэн тойрон явах бөгөөд заримдаа зүггүйтэхээсээ үл буцан явсан нь мэдээж. Гэвч тэр яаж зүггүйтсэнийг нь хэн ч мэдээгүй, бид ч мэдээгүй болохоор хөх дэвтэрт хэзээ ч бичигдсэн нь үгүй. Товчоор хэлэхэд тэр Альфредыг олсонгүй. Арван сард эрт харанхуй болдог билээ. Үдшийн бүрий улам бүр өтгөрсөөр яармагт ирсэн тариачид аажимдаа тарж эхлэв. Виммербергийн оршин суугчид ч гэртээ бас харих цаг нь болсон юм шиг санагдах боловч энэ ёстой эндүүрэл болжээ. Тэд ер харихыг үл түвдэн инээж шуугих зугаалах нь үнэндээ хөгжилдөхөөр ирсэн нь илэрхий. Энэ ч бас ойлгомжтой юм. Энэ өдөр ямар өдөр билээ! Яармагийн өдөр, хотын даргын төрсөн өдөр, магад ч үгүй хэрвээ сүүлт од унах юм бол эх ертөнц оршин тогтнох эцсийн өдөр шүү дээ! Ийм болохоор Виммербергийн оршин суугчид аюул сүйрэл баяр цэнгэл аль нь болохыг үл мэдэн хий л хүлээн үдшийн бүрийд гудамжаар ийн тэнэх ажээ. Хүмүүс бүр урьд урьдынхаас илүү баярлах, айх хослон үймэн шуугилдана. Бүгд гудамжинд гарч гэр орон нь эзэнгүй нам гүм болжээ. Хаа нэг айлд муур, хүүхэд тэвэрсэн хөгшчүүл л үлдсэн аж.

	Виммерберг шиг жижигхэн ийм хотод тэгэхдээ бүр яармагийн өдөр хийх юмгүй тэнүүчлэх үе чамд таарч байсан бол бул чулуу дэвссэн нарийхан гудамжаар хэсэн тэнэж байшингийн цонхоор гэрт үлдсэн ач охин, муур, хөгшчүүлийг үзэх юм уу, эсвэл өдөр орхисон тэргээ хөллөн буцахын өмнө тариачид пивыг шил шилээр нь санд мэнд хөнтрөхийг айлын хашааны хаалгаар гэтэн очиж шагайн харах гэдэг хэчнээн хөгжилтэй болохыг чи мэднэ. Эмильд ч гэсэн ийнхүү сэлгүүцэн явах их таатай байдаг билээ. Тэр амссан сэтгэлийнхээ зовлонг умартаж эрт орой хэзээ нэг цагт Альфредыг олохдоо олно гэж шийдлээ. Мэдээж, тэр одоо ч гэсэн эрсээр яваа боловч олохгүй л явлаа. Ийнхүү харанхуй нарийн гудамжаар алхан явахдаа тэр өндөр хайсаар хүрээлэгдсэн нэгэн хашаанд ухаанд багтамгүй нэг юм болж байхыг сонслоо. Тэндээс морины янцгаах дуу сонстоно. Эмиль тэр дор нь юу болж байгааг нь үзэхээр хаалгаар годхийгээд орчхов. Түүний тэнд үзсэн бүхэн нь сэтгэлийн нь дотор итгэлийн гэгээ зөнгөөрөө оруулав. Энд төмрийн дархны газар байх бөгөөд галын гэрэлд өдрийн авах гэсэн морио зогсон байхыг үзлээ. Өнөө өглөөхөн түүний хорхойг хүргэж байсан тэр л байдсан гүү дүрээрээ мөн. Түүнийг тойрон залуус шаван унтууцан хашхиралдана. Юунд ийнхүү унтууцан уурласныг нь мэдэж байна уу? Тэд тэр моринд тах тавих гээд нөгөө морь нь тавиулахгүй маягтай ааш гаргаад байх ажээ. Тахчин хөлийг нь бариад өргөх гэхээр унгалдан гангарч бүгд тал бүр лүүгээ ухасхийн зайлна. Тахчин гайхан шилээ маажна. Тэгээд тэр, 

	— Насандаа би олон ч морь тахалсан. Тэгэхэд ер ийм амьтан үзсэнгүй гэнэ. — Тахчин гэж юу байдгийг мэдэх үү? Энэ бол моринд тах хаддаг хүмүүс. Учир нь чамд шаахай хэрэгтэйн адил моринд ч бас улдаж бэрэвхий нь шархлахгүйн тулд гутал хэрэгтэй ажээ. Гэвч мэдээж хүний өмсдөг гутал биш ээ. Харин матигар нэлээд өвөрмөц хэлбэртэй төмөр бөгөөд түүнийг тахчин морины туурайд шууд хадна. Энэ матигар төмрийг тах гэнэ. Тэгэхээр чи хэзээ нэгэн цагт тах үзсэн эсэхээ сана л даа?

	Гэвч тэр байдсан гүү тах гэдгийг ер хэрэггүй зүйл гэж үзсэн бололтой. Хойд хөлд нь хүрэхгүй бол номхон зогсох боловч тахчинг дөхөөд ирэхээр л гангарч сүйд хийнэ. Хэдийгээр зургаан бадируун эр барьсан ч агшин зуур суга татан авахад бүгд айн тал бүр лүүгээ таран одно. Энэ морийг авсан худалдаачин эр үүнийг хараад уурлан улам байж ядна.

	— Би нэг үзээдэхье! гэж тэр ууртаа хашхирч хойд хөлөөс нь бахим гараараа шүүрэн автал борооны устай модон онгоцонд шидэгдчихэв.

	— Тэгдэг л юм даа гэж нэг залуу хэлээд

	— Энэ морийг ер тахалж чадахгүй. Манай Тунад бүр өчнөөн үзээд чадаагүй юм гэжээ.

	Энэ үед наймаачин эр түүнийг хууран мэхэлснийг нь ойлгоод урьдынхаасаа улам уурлав. Тэгээд 

	— Энэ морийг авах дуртай нь ав! гэж тэр бээр хашхираад

	— Нүдэнд бүү үзэгдэг! гэлээ.

	Гэтэл энэ үед түүнийг авах хүсэлтэй хүн ганц л гарав.

	Энэ хэн бэ? Мэдээж, Эмиль.

	— Би авъя гэж тэр хэллээ. Наймаачин эр хариуд нь, 

	— Чи муу мөндөл үү? гээд хөхөрлөө. Тэр мэдээж, морио хүнд өгье гэж бодоогүй. Зүгээр л тэгээд хэлчихсэн. Дотроо бодсоноо гаргаад хэлчихсэн. Гэвч өчнөөн олон хүмүүс түүний үгийг сонссон болохоор энэ байдлаас нэр бүтэн гарах хэрэгтэй болов. Ийм учраас, 

	— Яая гэх вэ. Энэ морийг барьж байгаад тахлуулж орхивол чи ав гэлээ.

	Ийм тоглоомын үгэнд бүгд хөхрөлдлөө. Тэд бүгд өөрсдөө барьж тахлуулах гээд чадаагүй тул ийм үг инээдтэй санагдсан. Гэвч та бүхэн Эмилийг тэнэг амьтан гэж бүү бод. Тэр морийг бас мэднэ. Тэр байдас хүн хөлийг нь бариад авахаар л унгалдаж тангараад байхаар нь Эмиль «Яг л Лина шиг гижигтэй адгуус юм» гэж боджээ. Үнэхээр тийм байсан боловч Эмилиэс өөр хэн ч үүнийг ойлгосонгүй. Гижиг нь хүрэхээр нь унгалдаж тангараад байгаа аж. Лина ч гэсэн гар хүрэхээр л гүйн харайж хөхөрч унадаг билээ. Хүрч ч болдоггүй гижигтэй хүн байдаг шүү дээ.

	Эмиль морь руу зоригтой дөхөн очоод хошууг нь жижигхэн боловч хүчтэй гараараа атгаад авав. Тэгээд тэр, 

	— Чи сонсож бай. Би чамайг тахлах гэсэн юм. Чи битгий тангараад бай. Чиний гижгийг огт хүрэхгүй гэдгийг амлая гэв. Тэгээд Эмиль яасан гээ? Тэр шаламгай гэгч морины туурайн дээрээс барин аваад хөлийг нь өргөөд ирлээ. Гэтэл тэр морь юу ч болоогүй юм шиг зогсох бөгөөд гагцхүү яах гээд байна гэсэн аятай толгой эргүүлэн харна. Энэ явдлын нууцыг та нарт би хэлж өгье. Морины туурай бол хүний хумс шиг гижиг хүрдэггүй ганц зүйл болохоороо унгалдаж тангараад байх юу билээ.

	— Тахалж ажаамуу гэж Эмиль тахчинд хандан хэлээд

	— Тахлаад орхи би барьж байя гэлээ.

	Бүгд дуу алдацгаав. Харин Эмиль хүмүүсийн шагшин гайхахыг огтхон ч анзааралгүй морины дөрвөн туурайд тах хадахад нь тахчинд туслав.

	Ийнхүү морь тахлах ажил дуусахад наймаачин эрийн царай барайн үзэгдэнэ. Тэр юу амласнаа санах боловч биелүүлэх гэж үл түвдэнэ. 

	Тэр хэтэвчээ гарган ирж 5 кроны дэвсгэр сугалж авч Эмильд сарвайгаад, 

	— Хөлсөнд нь болно биз дээ? гэж асуув.

	Гэвч тэднийг тойрон зогссон тариачид хэлсэн үгнээсээ буцаж болохгүй гэж үзэн дургүйцэцгээв. Тэд, 

	— Чи тэгээд ингээд болно гэж бодно уу? гэж хашхиралдана.

	— Жаал хүүд амласан морио өг. Чи өөрөө нэгэнт ам гарчхаад гэцгээв. Наймаачин эр баян хүн болохоор түмний нүдэн дээр хэлсэн үгэндээ хүрэхгүй байх нь ичгэвтэр тул бууж өгөв.

	— За яах вэ. Би ямар 300 кроноор хоосрох юм биш гэж тэр хэлээд гараа сэгсрэн, — Заяа муутай энэ морийг ав. Зарах бараагүй болоод өг! гэлээ.

	Эмиль хэчнээн баярласан гээ! Тэр морин дээрээ үсрэн мордоод генерал хүн шиг чухал дүртэй хаалгаар гарав. Хүн бүхэн түүнд баяр хүргэнэ. Төмрийн дархан, 

	— Виммербергийн яармаг дээр мөн ч сайхан юм болох юм даа! гэнэ.

	Аз жаргал баяр бахдал нүүртээ тодруулсан Эмиль морио унан давхин одоход хүмүүс түүнд зам тавьж өглөө. Хамгийн олон хүн үймсэн төв гудамжинд тэр Альфредтэй тааралдав. Альфред Эмилийг хараад байрандаа мэл гайхан зогсоод нүдэндээ ч итгэсэнгүй.

	— Энэ чинь юу вэ? гэж тэр дуу алдан, 

	— Энэ хэний морь вэ? гэв.

	— Минийх гэж Эмиль даруухан хэлээд, 

	— Үүнийг Лукас гэдэг юм. Лина шиг гижигтэй. Жигтэйхэн жихүүцдэг юм гэж тайлбарлав.

	Энэ үед Лина Альфред руу гүйн ирж гараас нь шүүрэн авлаа.

	— Бид явах боллоо. Эзэн морио хөллөж байна гэж тэр хэлэв. 

	Катхульт хот айлынхан цөм гэртээ буцах цаг болсон бөгөөд зугаа цэнгээний эцэс болжээ.

	Гэвч Эмиль олсон морио Готтфридэд үзүүлэхийг ихэд хүссэн, 

	— Намайг 5 минутын дараа ирнэ гэж аавд хэлээрэй! гэж тэр хашхираад мориныхоо амыг эргүүлэв. Морин туурай тачигнан тэр хотын даргын гэр лүү хурдлав. Арван сарын үдшийн харанхуй хотын даргын гэр, цэцэрлэгийг нөмрөн авсан боловч тэдний бүх цонх гэрэлтэй, хүмүүсийн инээх, хөгжилтэй ярих дуу сонстоно. Эдний найр ид дундаа ажээ. Готтфрид цэцэрлэгтээ тоглож байлаа. Түүнд зочдын найр бус харин модон хөлөөрөө тоглон явах нь л сонин байлаа. Гэвч тэр морь унасан Эмилийг харах гэж байгаад дахиад л голт борын бутан дунд уначхав.

	— Хэний морь вэ? гэж тэр дороо толгойгоо бутан дотроос цухуйлган асуув.

	— Минийх гэж Эмиль хариулаад, — Энэ миний морь гэв. Эхлээд Готтфрид үүнд огтхон ч итгэсэнгүй, гэвч эцсийн эцэст энэ үнэн юм гэдгийг ойлгон тэр муужран унах шахав.

	Тэр ааваасаа морь худалдан авч өгөхийг гуйгаагүй гэж үү? Өдөр бүр цаг ямагт л гуйдаг шүү дээ. Тэгэх бүрийд нь «Чи бие жаахан байна. Чиний насны нэг ч хүүхэд өөрийн гэсэн морьтой байдаггүй юм гээд л байдаггүй бил үү. Энэ нь бүр худлаа, шал худлаа байжээ! Аав нь Эмилийг үзвэл л сая үнэмшинэ дээ!

	Ийм болохоор аав нь гэрээсээ гарч ирээд үүнийг үзвэл мөн догь оо! Гэтэл тэр одоо тэгэхээс тэгэх гэсэн юм шиг ширээний ард суугаад ууж идэж, дэмий ярихаас өөр ажилгүй тэнэгүүдийн дунд найрлаж байдаг.

	— Яавч би түүнийг одоо гарган ирж чадахгүй дээ гэж Готтфрид дүнсгэрдүүхэн амандаа үглээд нүд нь нулимсаар дүүрэв.

	Найз нь хэзээ язаагүй нулимс асгаруулахад бэлэн байгаа болохоор Эмиль Готтфридыг хараад өрөвдөв. Нэгэнт хотын дарга гарч үзэж чадахгүй болохоор морь өөрөө орж очихоос яая гэх вэ дээ. Энэ нь хялбархан хэрэг бөгөөд довжооны шатаар өгсөн хаалгаар ороод үүдний өрөөг дамжин зочдын өрөөнд очиход л болох хэрэг.

	Хэрвээ та нар хэзээ нэг цагт найрлаж байхад чинь гэнэт морь ороод ирвэл морь гэгчийг сая үзэж байгаа юм шиг бүгд дуу алдацгаана гэдгийг ойлгож байгаа биз ээ. Ийм л юм болжээ. Бүхнээс илүү хотын дарга ихэд хачирхлаа. Тэр энэ гэнэтийн явдлаас болж босон харайн хэсэг маханд хахав. Ийм учраас тэр Готтфридын, 

	— За аль вэ, одоо итгэв үү? Бас тэгээд нэг ч хүүхэд өөрийн гэсэн морь байдаггүй гэж яриад байсан биз дээ? гэсэн асуултад хариу өгч чадсангүй. Гэвч анхны энэ цочмог явдлаас жаахан тайвширч сэтгэл нь онгойж найрт морь орж ирсэнд зочид маш их баярланам. Ер нь морь гэгч гайхалтай сайхан амьтан болохоор бүгд л Лукасыг олж үзэхээр тэмүүлнэ. Гэтэл Эмиль түүний нуруу дээр суугаад баяртайгаар инээмсэглэж байлаа. Бүгд гар хүрч үзвэл үзэг гээд тэр онц их дургүйлхсэнгүй. Гэвч энэ үед ширээний араас хөгшин хошууч морь хэр таньдгаа үзүүлэх гэж босон ирэв. Лукасын гижигдэлтээс учиргүй айдаг гэдгийг мэдэхгүй хойд хөлөөс нь бариад авав!

	Хотын дарга хахсан махаа залгин Готтфридэд нэг юм хэлэхийг завдтал тэр агшинд хошууч Лукасыг бариад авчээ. Морин туурай агаарт гялалзан идээ будаа зассан жижигхэн ширээн дээр буулаа. Тэр ширээ онхолдон унаж тасалгаагаар нэг хотол бялуу цацагдан зарим нь бүр хотын даргын нүүрэнд шал! гээд наалдчихав.

	— Б-лурп! гэх дуу бүлсэн цөцгийний цаанаар сонстоно.

	Бүгд үүнийг хараад эг маггүй хөхрөлдөх нь юу хийж байгаагаа мэдэхгүй байгаа бололтой. Ганцхан хотын даргын авгай л инээнэ. Төрсөн өдрийн нь баярт зориулсан энэ найран дээр юу гээч болоод байгааг битгий хараасай гэж хөөрхий тэр айсан нь мэдээж.

	Энэ үед Эмиль гэр лүүгээ буцах цаг болсныг санаад хурдан гарав. Готтфрид түүний араас хурдлав. Тэр бүлсэн цөцгийд будагдсан аавтайгаа юу ч ярих билээ, бас тэгээд Лукасаас салахын аргагүй байлаа. Эмиль түүнтэй салах ёс гүйцэтгэх гээд явган хаалганы дэргэд хүлээж байв.

	— Чи ямар азтай юм бэ? гэж Готтфрид хэлээд сүүлчийн удаа Лукасын хүзүүг өхөөрдөн алгадаад авав.

	— Энэ чинь л зөв дөө гэж Эмиль хэлэв. 

	Готтфрид санаа алдаж

	— Манайд галын наадам болно гэж бага ч болов санаагаа засах гэж хэлээд, — Түүнийг хараач! гээд голт борын цэцгэн дундах сүүдрэвчинд галын наадамд зориулж бэлтгэсэн зүйл тавьсан ширээг заав.

	Эмилийн зүрх гэнэт зогсчих шиг болов. Тэр гэр лүүгээ яарах боловч амьдралдаа галын наадам гээч юу байдгийг үзсэн удаагүй!

	— Нэг ч болов пуужин тавьж үзэх үү гэж тэр санал гаргаад, — Дарь хүрэлцээтэй эсэхийг нь үзье гэлээ.

	Готтфрид ширээ руу очоод боодолтойг итгэлгүйхэн авлаа.

	— Зөвхөн энэ жижгийг л үзье гэж тэр хэлэв. Эмиль толгой дохин зөвшөөрч мориноосоо буулаа. Готтфрид түүнд чүдэнз өгөв.

	Пис дас! гэсээр жижигхэн дүгрэг юм гялалзан агаарт хөөрч тонгорон эргэлдэж эхлэв. Тэнд дарь хүрэлцээтэй байсан нь эргэлзээгүй аж. Тэр ханатлаа эргэлдсээр доош үсрэн цэцэрлэг дахь ширээн дээр байсан бусад пуужин дээр унав. Тэр лав ганцаараа тэгж явахыг үл хүсээ биз. Гэвч түүний унахыг Эмиль ч тэр, Готтфрид ч тэр аль аль нь мэдсэнгүй. Учир нь тэднийг хэн нэг нь чангаар хашхиран дууджээ. Тэр бол тэдэнтэй хэдэн үг солих гэж довжоон дээр гарч ирсэн хотын дарга байлаа. Тэр нүүрээ цөцгийнөөс салгаж амжсан бөгөөд арван сарын харанхуйд гагцхүү чих нь цайран үзэгдэнэ. 

	Виммербергийн гудамжаар хүмүүс урьдын адил хөлхөлдөн баяр жаргал гай зовлон хоёрын чухам алиныг нь хүлээж байгаагаа үл мэдэн хашхиран шуугилдана. Гэтэл юу болсон гээ! Нууцхан түгшүүр төрүүлэн удтал хүлээн байсан тэр мөч эхлэх нь тэр. Хотын даргын байшин дээгүүр агаарт гэнэт олон өнгийн мушгирсан галт могой дүрэлзэн тас няс буухад тэнгэрт түлсэн нүүрсний оч бадрах шиг улалзаж хүржигнэн шуугьсан дүл бадарна.

	Бөглүүдүүхэн нижигнэх чимээ сонстон Виммербергийн оршин суугчид сүйрлийн зөн билигт автан чулуун хөшөө шиг зогсчхов.

	— Сүүлт од! гэж эгдүүцэлтэй хашхирах дуу сонстон, — Бид сөнөлөө! гэлцэв.

	Цөхөрлөө барсан уйлаан майлаан гашуудлын дуу тэнгэрт хадав. Тэд ингээд сөнөх цаг болжээ гэж бодоцгоосон.

	Хэн тэднийг ингэж гэсгээнэ вэ?

	Айн балмагдсан хүмүүс гудамжаар нэг уйлан орилолдож зүгээ олохгүй харайцгаахад зүрх муутай нэг нь бүр муужран унав. Энэ үед ганцхан Петрель авхай шилэн тагтандаа санаа амгалан суугаад тэнгэр лүү харна.

	— Би сүүлт од гэдэгт хэзээ ч итгэхгүй гэж тэр мууртайгаа ярин, энэ бол Эмилийн хийж байгаа ажил. Мөрий тавьсан ч би чадна гэлээ.

	Петрель авхай толинд харсан юм шиг мэдэж байгааг чи лав тааж байгаа биз дээ. Мэдээж, Эмиль цаасан пуужин тавьж түгшүүрийн олон өнгийн галын бөмбөлөг ингэж тэнгэрийг чимжээ. Яг энэ агшинд хотын дарга өөрөө тохиолдлоор гүйн гарч ирсэн нь сайн хэрэг байлаа. Эс тэгвэл тэр төрсөн өдрийнхөө баярт зориулсан галын наадмыг үзэж чадахгүй өнгөрчих байхгүй юу.

	Тэр толгой өргөн зогсохдоо эргэн тойрон тас няс буун гялалзаж байгаа очноос үсэрч ирээд үсийг минь хуйхалчих бий гэж болгоомжилж байлаа.

	Эмиль Готтфрид хоёр ийм юманд хотын даргыг лав баярлаагүй гэж бодоцгоов. Учир нь тэр үргэлж л нэг юм хашхирч байв. Гэтэл өвөр лүү нь цаасан пуужингийн хэлтэрхий үсрээд орчихсонд бүр ч галзуурчих шахав. Ямар гайтай юм болох нь энэ вэ? Тэр нэг юм амандаа гүвтнээд устай торх руу харайлгав. Очиж очиж усанд гараа дүрдэг нь ч юу билээ дээ? Дарийн оч усанд дороо унтрах боловч баяр авчирдаггүй юм гэдгийг хотын дарга мэдэхгүй байсан бололтой.

	Авхаалж муутай нь даан ч харамсмаар.

	— Жинхэнэ галын наадам гэдгийг үзлээ гэж Эмиль Готтфридтэй зэрэгцэн түлээний саравчны цаана хэвтэж байхдаа хэллээ. Тэд одоохондоо хэн нь ч хүний нүүрт өртөж хэрэггүй гэдгээ сайн мэдэж байлаа.

	Зөв дөө гэж Готтфрид батлаад, — Чи галын наадам үзлээ гэв.

	Тэд дугайхан хэвтээд цаашид юу болохыг хүлээв. Харин тэдэнд үнэндээ хүлээгээд байх юмгүй байлаа. Харин хотын дарга улайрсан үхэр хэдгэнэ шиг цэцэрлэг дундуур дэмий тэнэхээ больтол хүлээж байж болох юм.

	Хагас цаг өнгөрөхөд Катхульт хот айлынхан гэрийн зүг явж шуугьсан галт могой улайссан бөмбөлөг аль хэдийн унтарлаа.

	Гагцхүү анир чимээгүй одод тэнгэрт анивалзана. Замын хоёр талаар ой харлан өмнө нь зам хар тууз татан харагдана. Өмнө нь морио унан давхин яваа Эмиль өөрийгөө жинхэнэ аз жаргалтай хүн болохоо сая л ойлгов. Тэр чангаар, 

	 

	Ухаа хонгороо хөлөглөж

	Гэрийн зүг яван явсаар

	Хүлэг морь минь хурдал, хурдал

	Хэнд ч бүү гүйцэгд

	 

	хэмээн дуулна.

	Аав нь урд суудал дээрээ суугаад Маркус, хөгшин Юлан хоёрыг жолоодно. Тэр төрсөн хүүгээрээ маш их бахархан явлаа. Эмиль, Петрель авхайг ухаан алдтал айлгаж, тэр ч атугай Виммербийн оршин суугчдыг дүрсгүй зангаараа цөмийг цочоон балмагдуулсан боловч тийм юм өөр хэнийх ч биш өөрийн л хүү хийсэн шүү дээ! Энэ л бүхнээс чухал байлаа. Бүх Сомандаас ийм хүүхэд эрээд олохгүй шүү гэж Эмилийн аав бодон, — Энэ удаа саравчинд түгжихээ больё гэж шийдэв.

	Тэднийг Виммербээс яг явахын өмнө нэг нөхөр нь тааралдаж нэг аяга, магад ч үгүй хоёр гурван аягаар нь пивоор дайлсан болохоор Эмилийн аав хөгжилтэй байлаа. Уг нь тэр архи уухыг үзэн ядах боловч хэн нь чин сэтгэлээсээ дайлсан цагт ууна гэдэг өөр хэрэг. Яаж татгалзаж байх билээ?

	Эмилийн аав ташуураараа идэрхэг шавхуурдан мөн л, 

	— Катхульт руу яван явсаар, яван явсаар би... гэж дуулж эхлэв.

	— Юм гэж хачнаа! Азаар яармаг гэж өдөр бүр байдаггүй нь яамай даа! гэж ээж нь хэлээд

	— Гэр лүүгээ буцах яасан сайхан юм бэ? гэв. Түүний өвөр дээр охин дүү Ида нь унтжээ. Тэр ч атугай тэр «Виммербэд байсны дурсгалд» гэсэн бичиг бүхий сарнай цэцгийн дүрстэй шаазан дүрсийг гараасаа алдахгүй бариад явж байна гэж зүүдэлнэ. Эмилийг өөрийн гэсэн морьтой болчхоод зүггүйтэхээ больсон гэж хэрвээ чи бодож байвал том эндүүрэл болно. Зөвхөн хоёр өдөр өглөөнөөс шөнө дүл болтол Лукасаараа давхих ажил хийсээр гурав дахь өдрөөс буюу 11-р сарын 3-ны өдөр хуучин бахь байдагтаа орсон. Энэ өдөр ямар хэрэг тарьсан гээ. Хи-хи-хи. Үүнийг нь бодохоор хөх инээд өөрийн эрхгүй хүрнэ. Энэ л өдөр Эмиль яг... Үгүй больё! Би чинь Эмилийн ээжид 10-р сарын 3-ны өдөр нэгэн хачин юм хийсэн гэж хэзээ ч ярихгүй гэж ам өгсөн. Ийм ч учраас чухамдаа Лённебергийн оршин суугчид ийм явдлын дараа түүнийг Америк руу явуулах мөнгө цуглуулсныг санаж байгаа биз ээ. Эмилийн ээж энэ өдрийг дурсах ч дургүй. Тэр ч атугай хөх дэвтэртээ ч бичээгүй болохоор би юунд ярих билээ? Гэхдээ чи шинэ жилийн өмнөхөн... 12-р сард Эмиль ямар хэрэг тарьсныг мэдэж болно.

	
12-р сарын 26. Даваа гараг. Эмиль Катхультад ихээхэн үрлэг хийж, дарга авхай чонын нүхэнд орсон тухай өгүүлэх нь

	12-р сар гэгч бүрхэг бороотой намрын дараа л эхэлдэг нь ёс. Намар цаг хаа ч гэсэн цаанаа л гунигтай байдаг болохоор Катхультад ч гэсэн мөн ижил тийм ажээ. Бороо хувингаар асгасан юм шиг цутгах боловч Альфред өдөр бүр пүнзнээс шарнуудыг гарган чулуурхаг талыг дахин хагалав. Түүний хагалсан шангаар Эмиль гүйнэ. Бас анжис чирэх өчүүхэн ч хүсэлгүй зөрүүд шарнуудыг туухад нь Альфредэд тусална. Азаар эрт харанхуй болж Альфред шарнуудаа буулгаас нь мултлан тэд цөмөөрөө хамтдаа гэр лүүгээ буцлаа. Шавар шавхай болсон гуталтай Альфред Эмиль хоёрыг гал тогооны өрөөнд орж очиход дөнгөж угаасан шалыг балиартууллаа гэж Лина хараал урсгав. Тэгэхэд нь Альфред, 

	— Энэ зүгээр галзуу амьтан! гэж хэлээд, 

	— Ийм амьтантай суусан хүн ч ганц мөч амар тайван байхгүй дээ гэв.

	— Тэр азгүй эр чи л байх даа гэж Эмиль үг нэмэв.

	Альфред дор нь хариу өгсөнгүй бодолхийлснээ эцэст нь, 

	— Үгүй, би ч биш бололтой. Гэвч түүнд үүнийг хэлье гэхээр зориг хүрэхгүй юм гэлээ.

	— Хүсвэл би хэлээд өгөх үү? гэж Эмиль асуулаа. Тэр зоригтой эрэлхгээрээ шалгарсан болохоор ийн хэлжээ. Гэвч Альфред түүний тусламжаас татгалзсан.

	— Түүнийг чинь маш болгоомжтой хэлэх хэрэгтэй гэж Альфред тайлбарлаад

	— Түүнийг гомдоохгүйгээр, гэлээ. Түүнтэй гэрлэхгүй гэдгээ яаж эвтэйхэн хэлэх вэ гэж Альфред удтал бодсон боловч тоймтой юм толгойд нь орсонгүй.

	Одоо эрт харанхуй болдог болжээ. Бараг өдрийн арван таван цагаас л гал тогооны өрөөнд керосин дэн асаахаас өөр аргагүй болж бүгд тэнд цугларан өөр өөрийн дуртай ажлаа хийнэ. Эмилийн ээж ээрүүл ээрч Эмиль Ида хоёрт цагаан ноосоор оймс нэхнэ. Лина ноос ялгах ба Крюсь-майе ирвэл мөн л түүнд туслалцана. Эмилийн аав мөнгө төлж гутал тахлуулахгүй гэж өөрсдийнхөө гутлуудад зан тавина.

	Альфред ч гэсэн багагүй чухал ажилтай байх бөгөөд оймсоо цойлдож нөхнө. Өсгийгөө гялалзуулж, чигчий хуруугаа гарган удаан явсан болохоор одоо цойлдох цаг нь бололгүй яах вэ. Лина түүнд туслах гэсэн боловч Альфред татгалзав.

	— Миний гүдэс хатуу байгааг чи харж байгаа биз гэж тэр Эмильд хэлээд

	— Яаж ч болгоомжилж яриад тус алга гэв. Эмиль, Ида хоёр ширээн доогуур ороод муураар тоглов. Эмиль, энэ бол муур биш чоно юм гэж Идад итгүүлэх гэсэн боловч тэр ер итгэж өгсөнгүй. Тэгэхээр нь тэр чоно шиг улина. Үнэндээ ч адилхан ульсан болохоор гал тогоонд байсан бүхэн босон харайлдав. Эмиль ээждээ, 

	— Манай ширээн доогуур чоно орчхож гэлээ. Үнэндээ саяхан Крюсь-майе чонын тухай яриа үүсгэжээ. Эмиль Ида хоёр хэдийгээр айж ухаан гарчих шахах боловч хийж байснаа орхин түүний ойролцоо цомцойн суугаад чагнана. Тэр бээр хулгай дээрэм, буг чөтгөр онгон сахиусны тухай эс бол гал түймэр, гайд учирсан хүн гээд л үхэл хагацал, өвчин зовлонгийн тухай муу л юм ярина.

	Жишээ нь, сая чонын тухай юу ярьсан гээ! Крюсь-майе, 

	— Намайг жаахан байхад энд чоно маш их байлаа гэж яриагаа эхлэхэд — Гэвч 12-р Карл хаан ирээд бүх чоныг буудаад алчихсан юм гэж Лина хэлчхэв.

	Энэ үед Крюсь-майе нас хэдийгээр их өндөр биш боловч настай буянтай хүн болохоор уурлалаа.

	— Юм мэддэг юм шиг чалчаад гэж Крюсь-майе гомдонгуй хэлээд дуугаа хураав.

	Гэвч Эмиль түүнийг цааш ярихыг гуйж байж арай гэж тэр үргэлжлүүлэн ярьжээ.

	Тэр чонын тухай олон аймшигтай түүхийг дурсан ярьж бага байхад маань чоныг унагаж авлах гэж нүх ухдаг байлаа гэж ярьжээ.

	— Тэгэхээр 12-р Карл энд дэмий ирдэггүй байжээ гэж Лина дахиад л ярианд нь орлоо.

	Тэгэхээр тэр хэдийгээр дуугай болсон боловч Крюсь-майе бас л гомдчихлоо. Энэ бол гайхмаар юм биш ээ. 

	12-р Карл чинь 200 гаруй жилийн өмнө амьдарч байсан шүү дээ. Тэгэхээр Крюсь-майе Линад хэрхэн гомдохгүй байх билээ?

	Эмиль дахиад л түүнийг үргэлжлүүлэн ярихыг гуйж эхлэхэд тэр хамгийн аюултай өлөгчин чонын тухай ярив.

	Тийм чоно гагцхүү тэргэл сартай үед л гарч ирдэг юм. Тэгээд Крюсь-майегийн яриагаар бол чоно ч төдий биш биелсэн чөтгөр гэгч чоно биш хүн ч амьтан ажээ. Хэрвээ тэгээд сартай шөнө тийм юмтай тааралдвал бүх зүйл дуусах нь гэр аж. Энэ хорвоод түүнээс аймшигтай амьтан ер үгүй ажээ.

	— Тэр үед хүмүүс сартай шөнө гэрээсээ ч гарахаасаа айдаг байлаа гээд Крюсь-майе Линаг хараад авав.

	— Хэдийгээр 12-р Карл... хэмээн Лина бас л мөчөөгөө өгөхгүй юм хэлэв, 

	Тэр үед Крюсь-майе ноос самнаж байсан шүүрээ газарт шидлээ. Тэгээд тэр, 

	— Хөгшин амьтан айл хэсэж явахаар гэртээ харих минь гэж хэллээ.

	Орой нь Эмиль Ида хоёр ор орондоо орчхоод дахиад л чонын тухай яриандаа оров.

	— Одоо чоно байхгүй болсон нь яасан сайн юм бэ гэж Ида хэлэв. 

	— Чоно байхгүй нь муу гэж Эмиль түүнийг элэглээд, 

	— Чи хаанаас мэдсэн юм бэ? Түүнийг барих гэж одоо хэн ч нүх ухахгүй шүү дээ гэв.

	Тэр үдийн сэрүүнд хэвтэж элдэв янзын бодолд автав. Бодох тусам хашаа дотроо нүх ухчихвал чоно түүнд нь орчих юм шиг итгэл улам лавширна. Тэгээд дороо маргааш өглөөнөөс эхлээд л агуулах саравч хоёрын дунд чонын нүх ухъя гэж шийдэв. Зун тэнд халгай ургадаг бөгөөд одоо бол хатаж хагдран унасан билээ.

	Гэвч чонын нүх ухна гэдэг урт удаан хугацааны ажил. Учир нь тэр гүнзгий л бол сайн билээ. Эс тэгвэл чоно харайгаад л гарчихна шүү дээ.

	Альфред чонын нүх ухах ажилд нь Эмильд туслав. Зав л гарвал Альфред нүх ухна. Гэсэн ч тэр нүх нь шинэ жил гэхэд л сая бэлэн болжээ.

	— Бид ингэж удаан ухсан нь тийм ч аймаар юм биш ээ гэж Альфред хэлээд, — Тэртэй тэргүй ийм хүйтэн өвөл ойгоос гарч ирэхгүй, хүйтэн өлсгөлөн хоёр ч түүнийг энд авчрахгүй гэлээ.

	Охин дүү Ида нь өвлийн хүйтэн шөнө ойгоос гэтэн гарч ирээд цонхон доор ульж эхлэх өлсгөлөн чонын тухай бодож чичрэн зогсоно. Гэвч Эмиль дагжин чичирсэнгүй. Тэр Альфредыг гялалзсан нүдээрээ ширтэн хараад тэр бүх чононууд ухсан нүхэнд нь унана гэж баярлав.

	— Чононд сэжиг авхуулахгүйн тулд гишүү мөчрөөр дарж өгье гэж тэр ихэд баярлан хэлэхэд Альфред санал нэгдэв. 

	— Яг үнэн! Бүх зүйлийг Стулле Иокийн хэлдгээр харыг цагаанаар хувирган хийх нь зүйтэй.

	Энэ нутгийнхан хэзээ ч гэсэн Стулле Иокийн нэрийг дурсан ярих юм бий бөгөөд, энэ нэр бур тоглоом болсон юм. Гэвч Альфредэд бод тэгж ярих нь тусгүй байлаа. Учир нь Стулле Иок нь түүний өвөг эцэг бөгөөд одоо ядуучуудын тэтгэврийн газар амьдардаг билээ. (Тэр үед түүнийг буяны газар гэж нэрлэж байв). Иймд өвөг эцгийгээ элэглэн шоолох нь тийм ч сайн хэрэг биш ээ. Хэдийгээр Альфред түүнийг гомдоохыг хүсээгүй ч зүгээр л хүмүүсийн ярьдгийг тэр хэлжээ.

	Нүх бэлэн болж одоо ганцхан чоно ирж орохыг хүлээх нь үлдлээ. Удаан хүлээх явдал байсангүй гэж хэлбэл та бүхэн одоо яаж итгэх вэ?

	Шинэ жилийн шөнө сүрхий хүйтэрч харахад ч гахайгаа янзлах ажилд оров. Гал тогооны өрөөнд элдэв янзын гэрийн хиам, гуя мах тавих газаргүй болов.

	Бас том модон хувинд шар айраг эсгэнэ. Бөөрөнхий талх, амттай цагаан талх, сайхан үнэрт хар гурилын талхыг янз янзаар нь барам хэвт боов хийв.

	Том жижиг, бас сүлд модон дээр тавихад зориулсан лаануудыг цутган Эмилийн ээж, Лина хоёр бараг шөнөжин үл унтана. Энэ хот айлд шинэ жил угтахад бараг бүх юм бэлэн болжээ. Альфред Эмиль хоёр Лукасаа хөллөн гацуур авчрахаар явав. Эмилийн аав үтрэм рүү явж бор шувуунд өгөх боодол овьёос авчрав.

	— Ингэж үрээ дэмий хаях ч бодлогогүй явдал гэж аав нь хэлээд, 

	— Тэгэхдээ бор шувууд удахгүй шинэ жил болохыг зөнгөөрөө мэдэж байгаа биз ээ гэнэ.

	Шинэ жил болох гэж байгаа болохоор бор шувуу хооллож буян үйлдээд зогсохгүй бас өөр бодох юм байлаа. Энэ нь асрамжийн газар байдаг ядуучууд юм.

	Та бүхэн лав ядуунуудад зориулсан газар буюу буяны газар гээч юу байдгийг төдийлөн ойлгохгүй байна уу. Ийм газар байсанд гагцхүү баярлавал зохино. Дээр үед тийм асрамжийн газар байдаг байсан бөгөөд хэрвээ тэнд ядуучууд хэрхэн амьдарч байсныг яриваас энэ нь Крюсь-майен ярьдаг, алаан хядаан дээрэм тонуул, буг чөтгөрөөс ч илүү аймшигтай санагдана.

	Энд ганцхан хоёр гуравхан тасалгаа бүхий бяцхан оромжид арчаа нь тасарсан настай хүмүүс дүүрэн чихэлдэж өлсгөлөн хүйтэн, өвчин зовлонг тэвчин амьдарч байсан гэдгийг төсөөлөн бодоод үз л дээ. Тэгэхээр чи одоо лав асрамжийн газар гэж юу байсныг лав ойлгох биз. Нас өндөр болж ажиллах чадваргүй талхны мөнгөө олж чадахаа болиод тийм асрамжийн газар очно гэдэг хэчнээн аймаар билээ. Альфред дандаа «Хөөрхий муу өвөө минь. Тийм газар амьдарна гэдэг хэцүү еэ. Бас хажууд нь дарга авхай гэж амьтан байдаг. Аврал алга» гэж ярина. Тэр ядуусын асрамжийн газар бүхнийг чандлан захирах нэгэн эмгэнийг дарга авхай гэж хочлох билээ. Тэр биеийн эрүүл мэнд, чадал тэнхээгээрээ бусдыгаа бодвол дээр учир үлгэрт гардаг хойд эх шиг ууртай догшин эзэрхий тул хүссэнээрээ бүхнийг захирах ажээ.

	Хэрвээ Эмиль тосгоны захиргааны дарга байсан бол хэзээ ч ийм юм гаргуулахгүй байсан биз. Гэвч тэр одоохондоо харамсалтай нь ердөө л жаалхан хүүхэд болохоор дарга авхайг яавч зүгээр байлгаж үл чадна. Альфредын өвөг эцэг дарга авхайд маш их гомдоллоно. Бусад нь ч гэсэн ялгаагүй боловч тэссээр л байв. Стулле Иок түүний тухай, 

	— Тэр бидний дунд хотонд орсон чоно шиг л архиран холхидог юм гэж гомдоллоно.

	Ийм хачин жигтэй юмыг тэр энгийн юм ярьж байгаа юм шиг баяртай ярихаар нь сэтгэл сайтай Альфред түүнийг хайрлан өрөвддөг байлаа. Асрамжийн ядуус хэзээ ч гэдэс цатгалан байж үзсэнгүй ийм болохоор Эмилийн ээж тэднийг бас маш их өрөвдөх билээ. Тэгээд, 

	— Хөөрхийс! Шинэ жилээр л тэдэнд бэлгийн юм явуулъя гэж ярьдаг байлаа.

	Ийнхүү шинэ жилийн өмнөхөн Эмиль Ида хоёр хунгарт дарагдсан замаар орж ядуусын асрамжийн газрыг чиглэн амаар нь давтал идээ будаа чихсэн том сагсыг арай ядан авч явлаа. Тэр сагсанд ер байхгүй юмгүй ажээ!? Хиам, цэлцгий, гуя мах, сүү тосонд зуурсан цагаан талх, хэвт боорцог тэр ч атугай Стулле Иокд өгөх тамхитай бяцхан уут хүртэл байв.

	Өлсөж зовлонгийн нь үзсэн хүн л зөвхөн том сагстай юм барьсан Эмиль Ида хоёрыг хараад асрамжийн ядуус хэрхэн баярласныг төсөөлөн ойлгох биз ээ. Тэд ирсэн зүйлийг аваад идэх гэлээ. Энд Стулле Иок, Калле цөм байлаа. Гэтэл дарга авхай, 

	— Шинэ жил болохоос нааш хэн ч эндээс авч болохгүй гэж мэдэгдэв. Ийм үг сонсоод хэн ч татгалзсангүй. Эмиль Ида хоёр гэр лүүгээ буцав.

	Тэр өдөр Катхультын хот айлд баярын хөгжөөн орсон байсан бөгөөд ингээд л баяр үргэлжилжээ. Эмиль Ида хоёр цаасан буугаар тоглон Катхульт хотынхон амгалан тайван баярын цэнгээнд умбалаа.

	Эмилийн аав ээж хоёр ойн цаана орших Скорокультын хотонд зочлохоор боллоо. Лённеберг даяар Эмилийг ямар зүггүйг мэдэх болохоор тэр айл Свенсоныхныг хүүхэдгүй урьжээ.

	— За яах вэ дээ гэж Эмиль гомдонгуй хэлээд, — Тэгэх тусмаа тэдэнд л муу даа. Тэднийх хэзээ ч надтай танилцахгүй гэж аюултай юм зүрхэлжээ гэв.

	— Надтай ч мөн адил гэж Ида шүүрэн авч хэлэв.

	Эхлээд хүүхдүүдийг харуулахаар Линаг үлдээхээр шийдсэн. Гэвч Лина аль өглөөнөөс хойш Скорокультаас холгүй орших ээжийгээ эргээд ирье гэж шалав. Тэд нэгтээ тийш явж байгаа болохлоор цугтаа очоод ирье гэж бодож л дээ.

	— За яах вэ, яваг гэж Альфред хэлээд, — Хүүхдүүдийг би хараад байж дөнгөнө. Идэх уух юм бэлэн. Тэгэхээр тэднийг чүдэнзээр тоглуулахгүй хараад байж чадна. Бас тэнэг юм огтхон ч гаргуулахгүй. Та нар санаа зоволтгүй гэлээ.

	Гэвч Эмильтэй цуг байна гэдэг хэчнээн хэцүүг мэднэ биз дээ. Түүний араас нүд салгахгүй харж байх хэрэгтэй гээд аав нь царайгаа барайлгав. Гэвч энэ үед ээж нь татгалзан, 

	— Чи юу гэнэ ээ. Эмиль бол маш сайн хүү! Өнөөдөр баярын өдөр болохоор ямар ч гэсэн зүггүйтэхгүй. Лина чи бүү уруу царайл. Бидэнтэй яв! гэв.

	Тийнхүү хэрэг шийджээ. Альфред, Эмиль, Ида гурав гал тогооны өрөөний цонхны дэргэд зогсоод замын нугачаагаар далдран одох чарганы араас харна. Тэр үед Эмиль баярлан ямаа шиг цовхчин, 

	— Ура! Одоо бид хөгжилдөнө дөө! гэж дуу алдлаа. Гэтэл энэ үед Ида бяцхан хуруугаараа зам руу заагаад, 

	— Хараач, Стулле Иок ирж байна гэв.

	— Тийм байна. Хачин юм гэж Альфред гайхан, — Юу болоо юм болоо? гэв. Үнэндээ дарга авхай Стулле Иокийг асрамжийн газраас гарахыг огтхон ч зөвшөөрдөггүй билээ.

	Хөгшин амьтан ухаан санаа нь самуурч юу ч болж болно гээд ганцаарыг нь явуулдаггүй байв.

	— Тэр яг төөрнө гэж дарга авхай хэлээд, — Түүний араас эрж гүйж явах зав алга гэдэг байлаа.

	Гэвч Катхульт ордог замыг Стулле Иок олоод одоо ирж яваа нь энэ. Түүний толгой дээрх хэдэн буурал туг үс нь салхинд хийснэ.

	Хэдэн минут өнгөрөхөд тэр бүр гал тогооны өрөөний босгон дээр ирээд хүндээр амьсгаадан зогсож байлаа.

	— Бидэнд гуя махнаас үмх ч олдсонгүй гэж тэр арай гэж амьсгаа аван дуржигнуулан хэлээд, 

	— Тэр ч атугай хиам ч үнэрлэж үзсэнгүй. Бүгдийг нь дарга авхай хамаад хураачихсан гэлээ.

	Тэр дахиад үг ч дуугарахын сөгөөгүй гашуудан уйлж эхлэв.

	Энэ үед Эмилийн уур нь шатсан бөгөөд Альфред Ида хоёр түүнийг харахаас зүрхшээсэн. Түүний нүдэнд хилэнгийн дүл гялалзана.

	— Дарга авхайг, нааш нь аваад ир! гэж хахирган дуугаар хэлээд, 

	— Миний модон буу хаа байна? гэлээ. Альфред үнэхээр айлаа.

	— Юуны өмнө тайвшир! гэж тэр хэлээд, — Ингэж уурлах ер аюултай гэв.

	Тэгээд Альфред насан өндөр өвөөгийнхөө нурууг энхрийлэн илээд тайтгаруулж эхлээд, дарга авхай юунд ийнхүү жигшүүртэй юм хийнэ вэ гэж асуув. Гэвч Стулле Иок сэтгэлээр маш их унасан тул удтал тайвширч үл чадан гагцхүү нэг л юмаа давтан хэлнэ.

	— Бидэнд гуя мах үмх ч олдсонгүй. Хиам ч үнэрлэж үзсэнгүй. Тамхийг минь ч өгсөнгүй гэлээ.

	Тэр үед Ида дахиад л зам руу заан, 

	— Хараач, тэр тагдгар авхай ирж явна гэв.

	— Тэр миний араас ирж байгаа юм гэж Стулле Иок хэлээд бүх бие нь салганан чичирлээ. Тагдгар авгай гэж Стулле Иокийг алга болмогц Катхульт руу дарга авхайн явуулдаг жижигхэн биетэй шалмаг эмгэнийг хэлнэ.

	Стулле Иок, жич хүү Альфред нь энд байдаг болохоор зарим үед нууцаар ирдэг хэрэг. Бас тэгээд Эмилийн ээж сайн санаат хүн болохоор түүнийг ирэх болгонд элэгсгээр угтдаг билээ. Тагдгар авгай болсон бүгдийг дэс дараалан ярив. Дарга авгай хүйтэн газар гэж сонгон дээврийн хонгилд идээ будаатай сагсыг тавьжээ. Тэгээд оройн хоолны юм авахаар тэнд очихдоо нэгэн жижигхэн хиам алга болсныг мэдчихээд галзууртлаа уурлажээ. 

	— Бидний дундуур хотонд орсон чоно шиг л холхин архирч байлаа гэж Стулле Иок хэллээ.

	Тэгээд тэр болсон байдлыг батлан цаашид үргэлжлүүлэн, 

	— Хиам авсан хүн нүглээ наманчлан хурдхан үнэнээ хэлэхийг шаардсан. Хэрвээ үнэнээ эс хэлбэл та нарын хүсмээргүй баярын зоог барина! гэж далайлгасан гэв.

	— Тэгээд л ийм явдал боллоо! гэж тагдгар авгай хэлээд, — Дарга авхай хэчнээн ч хашхираад хэн ч хиам авснаа хэлсэнгүй. Зарим настайчууд тэр ч атугай дарга авхайг бүх зүйлийг өөртөө шингээх гэж зориуд ийм юм хийж байна гэж үзлээ.

	Тэгээд Стулле Иок хот айл руу гомдол мэдүүлэхээр явчихсаныг мэдээд тэр галзуурсан юм шиг уурлаж, намайг хурдхан түүнийг буцааж авчрахыг тушаан явуулав. Тэгэхээр бид очсон нь өлзийтэй болно Иокоо гэж тагдгар авгай яриагаа дуусгав. Альфред түүний хэлснийг дэмжив.

	— Тийм ээ өвөө. Надад харамсалтай л байна. Гээд яая гэх вэ! Та явахаас гэв. Эмиль дуугай л байлаа. Тэр авдар дээр суугаад шүдээ хавирна. Стулле Иок, тагдгар авгай хоёрыг явснаас хойш удтал тэр ийм маягаар суусаар байлаа. Тэр ямар нэг юм бодож байх шиг санагдана. Эцсийн эцэст тэр авдраа нударгаараа шаагаад, 

	— Би найр хийхээр бэлтгэж байгаа нэг хүнийг мэдлээ. Далай их найр! гэлээ.

	— Энэ чинь хэн юм бэ? гэж Ида сониучирхав.

	Эмиль дахиад л авдраа нударга зангидан шаагаад, 

	— Би! гэж тэр хэлэв.

	Тэгээд Лённебергид удтал дурсан ярих тийм найр хийхээр бодсоноо зарлан мэдэгдэв. Яагаад гэвэл энэ найрт асрамжийн газрын бүх л ядуус уригдах ажээ.

	— Тэгээд ч энэ явдалд ээж ч баярлах болно гэж Эмиль нэмэв.

	— Харин аав яах бол? гэж Ида асуув.

	— Хн! гэж Эмиль дуугараад, — Гэвч энэ чинь зүггүйтэл биш шүү дээ! гэлээ. Тэр дуугаа хураан дахиад л бодолд оров. Тэгээд, 

	— Харин тэднийг яаж гэрээс нь гарган авч ирэх вэ? гэж чангаар хэлснээ, — Энд л ямар нэг хэрэг байна. Явцгаая, үзээд алдъя! гэлээ.

	Энэ үед дарга авхай гуя мах, хиам, цэлцгийгээ цөмийг нь дуусгаад хэвт боорцгоо бараглаж байлаа. Стулле Иокод явуулсан хамрын тамхийг ч шиншлэх юмгүй болгожээ. Тэр дээврийн хонгилд ганцаар сууж муу юм хийх юм уу, эсвэл хэт их идчихээрээ ямар байдаг шигээ их л додигор байлаа. Доош бууж нөхөд рүүгээ очих хүсэл эс төрнө. Нөхөд нь хэдийгээр нэг ч үг дуугарахгүй боловч санаа алдацгаан түүнийг зэмлэнгүй аястай харцгаана. Гэвч тэр өдөржин дээвэр дээр сууж байж чадсангүй. Тэр, хүн хаалга тогшихыг сонсоод хэн ирснийг нь үзэх гэж шатаар бушуухан буув. Үүдний пинд Эмиль зогсож байлаа. Катхульт хот айлын Эмиль дүрээрээ мөн. Түүнийг хараал дарга авгайн айдас хүрч Стулле Иок, тагдгар эмгэн хоёр гомдол мэдүүлж юу болсныг үзэхээр иржээ гэж тэр бодлоо.

	Гэтэл Эмиль эелдгээр бөхөлзөн, 

	— Би түрүүн энд ирэхдээ тонгоргоо хаяагүй биз? гэж асуув. 

	Эмилийг ер ямар зальтай гэж бодно! Түүний халаасанд тонгорог нь одоо ч гэсэн байж байгаа. Гэвч энд ирсэн аян шалтаг болох нэг юм зайлшгүй хэрэгтэй болохоор тэгж хутгаа сурагласан хүн болов. Дарга авхай ямар ч хутга үзээгүйгээ батлан өгүүлэв. Тэгэхээр нь Эмиль, 

	— Хиам хэр амттай байна даа? Бас цэлцгий, хэвт боов? гэж асуулаа.

	Дарга авгай харц буруулан газар шагайгаад, 

	— Амттай байлгүй яах вэ, мэдээж гэж хурдан хурдан өгүүлээд — Танай эрхэм ээж тань ядуус биднийгээ хэзээ ч мартахгүй юм аа. Нин сэтгэлийн мэнд дэвшүүлээрэй! гэв.

	Энэ үед Эмиль үгийн ташрамд, 

	— Аав ээж хоёр Скорохульт руу зочлохоор явчихсан гээд шургуулчхав.

	Дарга авхай ийм үс сонсоод сэтгэл сэргэн, 

	— Юу гэнэ ээ. Өнөөдөр Скорохультад зочид очоо юу? Би ер мэдсэнгүй! гэлээ. Мэдсэн сэн бол аль хэдийн л тэнд байх байсан даа гэж Эмиль бодлоо.

	Хаа нэгтээ найр болбол тэнд бүр хар өглөөнөөс л дарга авхай гал тогоо хавиар эргэлдэх бөгөөд ямар нэг юм өгөхөөс нааш явна гэдэг номгүй. Ялангуяа тэр бяслагтай бялуунд маш дуртай бүгд мэдэх билээ. Ийм болохоор Эмиль, 

	— Тэднийх хачин их бялуу хийсэн гэнэ. Бүхэл бүтэн 17 ширхэг хийсэн юм байх! Мөн ч гоё байгаа даа! Их болохоор идэх ч дур хүрэхгүй дээ гэлээ.

	Эмиль Скорохультын хотынхон бяслагтай бялуу хэчнээн хийснийг мэдээгүй нь мэдээж. Гэхдээ хууръя гэж бодсонгүй Зүгээр санаанд орсон тоогоо хэлжээ. Ийнхүү хэлчхээд яваад өгөв. Тэр ингээд л бодсон санаснаа гүйцээжээ. Хагас цагийн дараа дарга авхай Скорохульт руу замд гарна гэдгийг мэдэж байлаа. Эмиль алдсангүй гэдэгт итгэ. Тэр Альфред, охин дүү Ида хоёртойгоо хураасан түлээний ард нуугдан дарга авхай бүдүүн ноосон алчуураараа толгойгоо ороон, цүнхээ сугандаа хавчуулаад хэрхэн гараад ирэхийг нь харлаа.

	Тэр Скорохультын зүг алхаж гарав. Гэвч тэр юу хийсэн гэж та нар бодно вэ? Явахдаа тэр байшингийнхаа хаалгыг түгжиж түлхүүрээ өөрөө аваад явсныг нь бод л доо!

	Юу хийснийг харав уу? Асрамжийн газрын бүх ядуус одоо шоронд байгаа юм шиг байх бөгөөд дарга авхай ч тэгж л байх ёстой юм шиг бодож байх шиг харагдана. Стулле Иок чи одоо гонгинох гээд үз л дээ! Энд эзэн нь хэн болохыг мэдвэл зохино. Дарга авхайтай тогловол муу л юм болох нь ээ!

	Дарга авхай хурдан хурдан алхалсаар замын нугачаанд орж алга болов.

	Энэ үед Эмиль нуугдаж байсан газраасаа гарч ирээд хаалгыг нь татаад үнэхээр гаднаас нь түгжсэнийг мэдлээ.

	Түүний араас Альфред, охин дүү хоёр нь бас татаж үзэв.

	Хаалга түгжээтэй гэдэгт эргэлзэх явдал байхгүй аж!

	Өвгөд хөгшид цөмөөрөө цонхны дэргэд шавааралдан тэднийд орох гээд чадахгүй байгаа Альфред болон хүүхдүүд руу харцгаана.

	— Та нар ч гэсэн найрт явах болно! гэж Эмиль хашхираад, — Манай руу, Катхульт руу. Гагцхүү та нарыг эндээс яаж гаргахаа бид мэдэхгүй байна! гэлээ.

	Тэд зөгийн үүрэнд орчихсон юм шиг дүнгэнэлдэнэ. Ямар их баяр, ямар их гай гэгч вэ?

	Тэд гаднаасаа түгжүүлчихсэн болохоор гарна гэхэд итгэл муутай байлаа. Та нар, яагаад цонхоороо гарчхаж чадахгүй байна гэж лав гайхаж байгаа биз дээ. Энэ ч тийм хэцүү зүйл биш ээ. Гэвч та нар байшингийн цонх бас давхар жаазтай байдгийг дуулаагүй юм байжээ. Давхар жаазтай тул өвөл хэзээ ч цонхоо онгойлгохгүй. Түүнийг хадаасаар хадаад бас салхи савир орохгүй гэж цаасаар наана. Гэхдээ яаж тасалгаанд салхи оруулж байх юм бэ гэж та нар асуух уу? Тийм хөгийн асуулт гэж ер байж болох уу даа? Асрамжийн газрын өрөө тасалгаанд салхи оруулдаг гэж хэн хэлнэ вэ? Энэ тухай ер хэн ч сэтгэсэнгүй. Гэхдээ цэвэр агаар энд хаагуур л бол хаагуур хана шалны онгорхойгоор орох тул энэ нь хөгшчүүдэд хангалттай ажээ. Ийм болохоор цонхоор гарна гэж огтхон ч бодож болохгүй! Гэвч энэ байшинд онгойж болох ганц цонх нь бүр дээвэр дээр байлаа. Гэтэл өвгөд хөгшид хэдийгээр өлсөж зовж байгаа боловч найрт очих гэж дөрвөн метрийн өндрөөс харайж буух зүрхтэн даанч байсангүй. Тэд тэгж харайвал найрт биш шууд тамд унах биз ээ.

	Гэвч Эмиль бодсон санаснаасаа ухардаг хүний нэг биш ээ. Тэр ойролцоо харагдах эвхмэл шатыг авчирч дээврийн цонх руу түшүүлэн тавив. Энэ үед тагдгар авгай цонхоо дотроос нь онгойлгон өгөхөд, Альфред дээш шатаар авиран гарлаа. Хүчтэй тэнхээтэй Альфред шиг хүнд туранхай биетэй, уранхай хувцастай энэ хөгшнийг гар дээрээ өргөн шатаар буулган авчирна гэдэг ёстой нохойн наадам байлаа.

	Удалгүй бүгд гарч ирсэн байлаа. Сали Амалийгаас бусад нь цөм гарчээ. Тэр бие ядруу болохоор тэгж гарах зүрх даанч хүрсэнгүй. Гэвч Вибергскан түүнд идэх юм авчирч өгнө гэсэн болохоор тайвширсан. Хэрвээ тэр өдөр, хэн нэг нь Катхульт ордог замаар энэ үдшийн бүрийгээр явж байгаа хазгар доголон амьсгаадсан баахан ийм улстай тааралдаад чөтгөртэй уулзлаа л гэж бодох байсан биз. Мэдээж, уранхай ноорхой хувцастай энэ ядуус үнэхээр чөтгөр гэгч л ийм байдаг болов уу гэлтэй. Сүүлийн хэдэн жил тэднийг ингэж хэн ч найрт урьж байсангүй. Ийм болохоор тэд хүүхэд шиг баярлана. Бас тэгээд дарга авхайг гэртээ буцаад ирэхээр нь Амалийгаас өөр хүнгүй байна гэж бодохоос сэтгэлд нь таатай байлаа. 

	— Хи-хи. Хохь нь дээ гэж хулгар чихт Шат Юхан хэлээд, 

	— Ганцаар жаахан уйтгарлаг. Юмыг ойлгож магадгүй гэв.

	Тэгээд бүгд л хөгжилтэй хөхрөлдсөн. Тэднийг баярын ширээ зассан гал тогооны өрөөнд ороход Эмиль таван том лаа асаатал гялалзтал арчсан зэс сав суулга, ханаар өлгөсөн бүхнийг гийгүүлэхэд цөм дуугаа хураав. Стулле Иокод бүр диваажинд орчихсон юм шиг санагдав. Тэгээд тэр, 

	— Хараач, ямар сайхан гэрэл, ямар элбэг дэлбэг амттан бэ! гэж шивнэн уйлж эхлэв. Учир нь Стулле Иок бол одоо баярласнаасаа гадна бас гашуудан гомдсоноосоо уйлж байгаа ажээ. Гэтэл энэ үед Эмиль, 

	— Одоо бид найрлах болно! гэв. Ийнхүү далай их найр эхэлжээ.

	Эмиль, Альфред, охин дүү Ида нар агуулахаас идэх юм зөөсөөр л байв. Та бүхэнд тэд ядуусыг хэчнээн янзын хоолоор зочилсныг нь тоочиж баршгүй. Гагцхүү Эмилийн ээж, Лина, Крюсь-майе нар бүтэн долоо хоногийн баярт зориулан бэлтгэсэн бүхэн нь одоо найрын ширээн дээр харагдана. Ширээний гол дунд том царан дээр шарсан торойны тулам мах байна. Асрамжийн газраас ирсэн ядуус бүгд ширээ тойрон суугаад тавьсан зоогоос нүд үл салган юунд ч эс хүрч зүрхлэхгүй байсан гэж бод л доо. 

	— Идэцгээ, бүү нэрэлх гэж Эмиль хэлэв. Энэ үед идэх юманд хүрсэн боловч хоорондоо тун найрамдуу байсан. Альфред, Эмиль, охин дүү Ида гурав мөн бүгдийн хамт зоогийн ширээнд сууцгаав. Гэвч Ида бөөрөнхий шанз хоёрыг ч идэж амжилгүй бодолд оров. Тэр гэнэт маргааш тэднийд Инготорп хот айлаас зочид ирэх ёстойг санажээ. Тэгэхээр одоо ээжийнхээ бэлдсэн бүхнийг идчихвэл ирэх зочдоо юугаар дайлах билээ. Тэр Эмилийн ханцуйнаас татан чихэнд нь маш аяархан бусад хүн сонсохооргүй шивнэн, 

	— Чи бид ийм хэрэг хийгээд аав ээжид загнуулахгүй гэдэгт итгэж байна уу? Маргааш манайд Инготорпоос зочид ирнэ шүү дээ? гэв.

	— Тэд тарган цатгалан улс яах вэ гэж Эмиль тайван хариулаад, — Өлсөж ядарч байгаа хүмүүсийг хооллосон нь дээр шүү дээ гэв.

	Гэхдээ Эмиль бас л жаахан сэтгэл зовлоо. Энэ найрын төгсгөлд гэрт нь үмх ч юм үлдэхгүй гэдэг нь тодорхой байлаа.

	Тэр ч атугай тэд гавьж идэхгүй ч гэлээ ширээн дээр тавьсан тавагтай зоог халаас, шуудайнд орж агшин зуур алга болон хоосорно.

	Одоо нухаш л амталж үзэх хэрэгтэй байна гэж Калле Спадер таваг дээр үлдсэн бүхнийг хуурайлаад хэлэв.

	— Би бас май загасны шанцай идсэнгүй. Түүний амтыг үзье Ракере Гиа хэлээд шанцайг дуусгачхав.

	— Одоо бид бүгдийг амтлан үзлээ гэж найрын төгсгөлд Тук Никлас хэлэх нь юу гээд байгаа нь ойлгомжгүй байв.

	Ийм учраас энэ найрыг «Катхультад болсон амтлах найр» гэж хочилсон бөгөөд энэ тухай Лённеберг төдийгүй Смоланд даяар хэчнээн их яриа болсныг хэлэх хэрэгтэй.

	Гагцхүү шарсан торойн тулам маханд гар хүрсэнгүй үлджээ. Тэр ширээний голд царан дээр хуучин хэвээр харагдана. Энд хүрэлцэн ирэгчдээс хэн ч хэзээ ч шарсан торойн тулам мах идэж үзээгүйгээр барахгүй хараагүй болохоор эхэлж гар хүрэх зүрхтэй хүн гарсангүй.

	— Дахиад хиам үлдээгүй гэж үү? хэмээн Калле Спадер гахайн торойн тулам махнаас бусдыг цөмийг нь хуурайлсан хойно асуув. Эмиль одоо энэ айлд зүгээр хэвтэХ зүсэм ч юм алга гэж хариуллаа. Тэр чонын нүхэн дэх хахуул болгон жаахан хиам тавьсан нь үнэн. Гэхдээ Калле Спадер тэр хиам ямар хэрэгтэйг ойлгож байв. Үүнээс өөр идэх юм даанч байсангүй. Энэ үед Виберксган дуу алдан, 

	— Бид Сали Амалийгаа мартчихжээ. Тэр ширээ тойруулан дахин хараад шарсан торойны тулам махнаас өөр юм олж үзсэнгүй.

	— Үнэнийг нь хэлэхэд ч харахад аймаар боловч энэ л Сали Амалид үлдэж дээ. Чи үүнийг аваачиж өгөхөд татгалзахгүй биз дээ Эмиль?

	— Үгүй, түүнд шарсан торойн тулам мах л үлдэж гэж Эмиль хэлэв.

	Тэд гэнэт бүгд хөдлөх ч тэнхээгүй болтлоо ядарснаа мэдэв. Өөрсдөө гэртээ яваад хүрэх тухай ярихын ч хэрэг алга байлаа.

	— Аль вэ, чарга аваад хүргээд өгье! гэж Эмиль санал тавив.

	Хэлсэн ёсоороо бүгдийг хийв. Катхульт хотынхонд асар том эв хавгүй чарга байдаг байлаа. Иймд хэдийгээр энэ орой тэд цадталаа найрлаж хүч тамир орон бүдүүрсэн ч гэлээ энэ ядуус цөм бүрэн багтах ажээ.

	Харанхуй болов. Тэнгэрт одод түгжээ. Саран авхай гарч ирэн саяхан орсон хөвсгөр цасыг гийгүүлнэ. Салхигүй нам гүмхэн энэ шөнө чаргаар явах шиг сайхан юм хаа байх билээ?

	Эмиль Альфред хоёр бүх зочдыг чарга дээр эвтэйхэн суухад нь туслав. Тэдний өмнө Виберксган сууж гартаа шарсан торойн тулам мах барьжээ. Түүний ард бусад нь суулаа. Хамгийн ард охин дүү Ида, Эмиль Альфред нар цомцойн суугаад, — Яваад! гэж хашхирлаа.

	Чарга доош уруудан буухад чихэнд нь салхи исгэрэн шуугина. Эмгэд хөгшид баярласандаа орилж хашхиралдах нь тэд хэчнээн ч жил чаргаар ингэж явж үзээгүй болохоор аргагүй биз ээ! Бүгд хэчнээн баярласан гээ! Хөхөрч хөшиж хэчнээн хөгжилдөнө билээ! Гагцхүү шарсан торойн тулам мах л таг дуугай.

	Та бүхэн лав дарга авхай юу болоо бол доо? гэж асуух гээд байна уу. Энэ хугацаанд тэр юу хийсэн гээ! Одоо та нарт ярьж өгье. Юу хийснийг та нар өрөөсөн нүдээрээ ч бол харсан болоосой! Тэр саарал алчуураа зангилан гартаа бяслагтай бялуу барьсаар Скорокхультаас их л чухал иржээ. Гэдэс цатгалан сэтгэл ханамжтай, ямар янзтай явсан гэж санана! Тэгээд тэр түлхүүрээ гарган ирж цоожны нүхэнд шургуулахдаа хоолой засаад л бас хэчнээн хортой гэж санана. «Эд маань ямар дуугайхан номхон болчхоо вэ. Ходоод хоосон тэд унтаад өгөө юү?» гэж бодлоо.

	Сарны гэрэл хоосон тасалгааг гийгүүлнэ. Хэн ч эс үзэгдэх аж! Юунд тэр билээ? Нэг ч хүн байхгүй болохоор, тэгэлгүй яах вэ дээ! Нэг ч хүн байхгүй гэхэд ууртай догшин дарга авгай ямар байгаа гэж бодно!

	Одоо чи юунаас болж тэр салганан чичирнэ вэ гэдгийг ойлгов уу? Мэдээж, уур хүрснээс л тэр. Аяа тэр хэчнээн их уурласан гэж бодно! Тэр лав амьдралдаа нэг ч удаа тийнхүү уурлаж үзээгүй биз ээ.. Хаалга нь цоожтой байшингаас хэн ингээд гараад явчхаж чаддаг байна аа? Бүх ядуусыг гарган явуулж, аз муут түүнийг ер ганцаарыг нь гунигт оруулан орхисон чөтгөр шиг тийм хүн хэн байх билээ? Аа-яа-яа. Дарга авхай саранд улих чоно шиг улина.

	Гэтэл энэ үед нэг ор аяархан шахатнан дуугарав. Дарга авхай шагайн үзээд туранхай нэгэн эмгэн хөнжил дотроо хэвтэж байхыг үзлээ.

	— Чи чинь яагаад ингэж чанга улин дуугарна вэ? гэх Сали Амалигийн дуу сонстлоо.

	Дарга авхай тэр дороо биеэ барин тайвширч юу болсныг Сали Амалигаас сураглан асууж эхлэв. Дарга авхайд юу болсон нь тодорхой болов. Тэр удаан бодож цаг барсангүй бүх оргогсдыг яаралтай хөөж авчрахаар Катхульт руу хурдлав. Энэ хэргийг хэнд ч мэдэгдэлгүй маш нууц хийх хэрэгтэй бөгөөд эс тэгвээс Лённеберг даяар мэдчихвэл яриа ер тасрахгүй. Сартай шөнө Катхульт хот айл хэчнээн сайхан харагдах билээ. Тэднийд ганцхан цонх л гэрэлтэй байв. Энэ бол гал тогооны өрөөний цонх бөгөөд мянган лаа зэрэг асаасан юм шиг гэрэл ихтэй аж. Гэнэт дарга авхайд ингэж явах нь ичгэвтэр юм шиг санагдаад явчихлаа. Үнэхээр тэр байшингийн хаалга онгойлгон орох зүрх хүрсэнгүй. Эхлээд цонхоор асрамжийнхан бүгд байна уу гэдгийг үзэхээр шийдэв. Гэтэл цонхоор харахад дороо ямар нэг юм тавьж байж хүрэхээс өөр аргагүй тул дарга авхай саравч руу тохирох юм эрж олохоор очлоо. Тэгээд тэндээс үнэндээ та нар нэг юм олсныг мэдэж байгаа байхаа. Тэр нь гуалин мод ч биш, хайрцаг сав ч биш ердөө л зүсэм хиам байлаа. Ухаан санаанд багтамгүй юм. Гэвч яах аргагүй л сарны саруулхан гэрэлд саравчны дэргэд газарт суулгасан гадасны үзүүрт жижигхэн хиам байгааг олж үзжээ. Үнэндээ одоохондоо дарга авхай цатгалан, бяслагтай бялуу хагартлаа идсэн боловч удахгүй гэдэс нь хонхолзохыг хэн байг гэх вэ? Ийм гайхалтай олзыг голно гэдэг нүгэл байхгүй юу!

	Ийм болохоор дарга авхай үзүүртээ хиам хатгасан гадас руу цасан дундуур шийдэмгий алхав. Гэтэл гэнэт тар няр гээд явчих нь тэр! Смоландад дээр үед л ингэж чоно авладаг байжээ! Дарга авхайг чонын нүхэнд нуран унасан энэ агшинд Катхульт хотын найр өндөрлөж зочид хөгжилдөн шуугьсаар хашаа дотор гарч ирэн гэр лүүгээ явах гэж чарганд сууж эхэлжээ.

	Чонын нүхнээс авиа ч эс сонстоно. Дарга авхай дуугайхан байсан бөгөөд гаднын туслалцаагүйгээр өөрөө гарахаар тэр шийджээ. Хөгшчүүд толгойн орой дээрээс хөхрөлдөн галзуу юм шиг хурдлан бууж асрамжийн газрын хаалганы дэргэд хүрч очив.

	Хаалга нь яагаад ч юм онгорхой байлаа. Тэд гэдэс цадаж, ядарсан болохоор гуйвлан явж орцгоон, ор орондоо хүрч хэвтэцгээв. Олон жил тэдэнд ийм аз жаргалтай өдөр тайралдаж үзсэнгүй.

	Эмиль Альфред хоёр толгойн өөд чаргаа чирэн Катхульт руугаа буцав. Сарны гэрэл гүвээний бэлээр ташуу гарсан замыг нь гийгүүлнэ.

	Эмиль Альфред хоёр чарганы оосроос татан явах бяцхан Ида дээр нь суужээ». Тэд огцом мөргүү газарт түүнийг чарганаас буулгасангүй. 

	Хэрвээ та бүхэн өвлийн сартай шөнө Лённебергээс Катхульт хүрэх замаар явж үзсэн бол эндхийн эл хуль нам гүмхэн байдал гайхлыг тань төрүүлж бүх л ертөнц гүн нойрт умбасан юм шиг санагдах биз ээ. Ийм болохоор гэнэт дуулдсан хашхирах дуун, хашхирах ч гэж дээ уйлан гаслах дуу хавь ойрыг донслуулав.

	Эмиль Альфред хоёр охин дүү Идаг суулгасан чаргаа яаралгүйхэн чирсээр сүүлчийн гүвээн дээр энх мэнд авиран гарч ирээд цухалдан орилох бээрсэн дууг сонсжээ.

	Бяцхан Идагийн царай зотон даавуу шиг цайж ээжийгээ аяархан дуудаж эхлэв. Эмиль бол өчүүхэн ч айхгүй харин баярлаж дэвхэцнэ.

	— Чоно! хэмээн тэр баярлан дуу алдан, — Нүхэнд чоно орчхож, хөөе миний модон буу хаана байгаа билээ! гэв.

	Тэднийг гэр лүүгээ ойртох тусам улих дуун улам ч аймшигтай сонстоно. Тэр зэрлэг дуу шөнийн харанхуйд улам ч цуурайлан сонстох нь Катхультыг тойрсон ойд нэг ч биш, бүр өлсгөлөн зэрлэг чонын сүрэг доншин байх шиг санагдана.

	Альфред үүнийг сонсоод хэлсэн нь:

	— Ямар нэг аймшигт дуу л байна. Чоно ч тэгж улихгүй дээ гэлээ.

	Эмиль, Альфред Ида гурав сарны тодхон гэрэл уул дээр зогсон чих тавин сонсов.

	— Амь авар! гэх дуу тэдэнд тодхон сонстоно

	— Туслаач! Туслаач! гэв.

	— Хувилсан чөтгөр! гэж Эмиль баярласнаасаа тэсэж чадалгүй хашхиран, 

	— Бидний аз дайрч нүхэнд маань чөтгөр орчхож! гээд гэрийн зүг хөл мэдэн хурдлав.

	Үнэхээр тэр нь ёстой чөтгөр байлаа. Нүхэнд нь санаа муут дарга авхай түгдийн суугаад үхээнц дуугаар хашхирна.

	Энэ удаа Эмилийн уур үнэн голоосоо хүрэв. Өөдгүй энэ эмгэн ухсан нүхэнд нь юунд орчихоо вэ? Тэр тэнд юу хийж байна аа? Эмиль жинхэнэ чоно барья л гэж нүх ухсан биш бил үү? Гэвч жаахан сэтгэл тайтгараад дарга авхай чонын нүхэнд орсон нь муу ч хэрэг биш юм гэж бодлоо.

	Түүнтэй улаан нүүрээрээ уулзаж ярилцан, айлган сүрдүүлж аашийг нь засах цаг аль хэдийн болсон.

	Ингээд торчоор хэлэхэд дарга авхайг ном ёсоор нь сургах мөч иржээ.

	— Хөөе, Альфред, ИДа хоёр наашаа ир! гэж Эмиль хашхираад, — Хамгийн догшин амьтан гэж юу байдгийг үзэх үү? Ямар сагсгар амьтан бэ? гэлээ.

	Тэгээд тэр гурвуулаа чонын нүхний амсар дээр сууж дарга авхайг ажиглан ширтэнэ.

	Саарал ноосон алчуур зангидсан тэр, өлөгчин чонотой адилхан аж.

	— Эмиль, хөөе Эмиль гэж охин дүү Ида нь аяархан дуудаад, — Энэ үнэхээр хувилсан чөтгөр юм уу? гэв.

	— Хувилсан чөтгөр биеэрээ байна! гэж Эмиль хэлээд

	— Ууртай хөгшин өлөгчин чөтгөр! Чононуудаас хамгийн муу хорон санаатай нь гэлээ.

	— Яг тийм гэж Альфред шүүрэн авч, — Хамгийн хорон санаатай төдийгүй бас хамгийн ховдог амьтан гэлээ.

	— Түүнийг хараач! гэж Эмиль хэлээд, — Хэр тарган байна! Альфред чи миний бууг аваад ирээч! гэв.

	— Хонгор Эмиль минь чи юу гэнэ ээ! гэж дарга авхай хахирган дуугаар орилон, — Чи намайг танихгүй байна гэж үү? гэлээ.

	Эмилийг буугаа сураглахад тэр үхтлээ айлаа. Альфредын урлан өгсөн модон буу Эмильд байдгийг тэр лав ухаарахгүй байгаа бололтой аж.

	— Альфред чи хувилсан чөтгөрийн хэл мэддэг юм биш биз? Би юу гээд байгааг нь ойлгохгүй юм.

	Альфред толгой сэгсрэн, 

	— Би ч мэдэхгүй гэв.

	— Тэд тэндээ гонгинож л байг. Ямар ялгаа байх вэ гэж Эмиль дуу алдан, — Миний бууг аваад ирсэн чинь дээр гэв.

	Энэ үед дарга авхай дахиад л орилж эхэллээ.

	— Энэ чинь би байна! Намайг гэж харахгүй байна уу? гэв.

	— Юу гээд байна аа. Биднийг авгыгаа хараагүй биз гэж асуугаад байна уу?

	— Авгыг чинь бид хараагүй шүү гэж Альфред хэлэв.

	— Тийм ээ гэж Эмиль зөвшөөрөн, — Бас ач нарыг нь ч үзээгүй. Хэрвээ бид авга, ач нарыг чинь үзсэн сэн бол чонын нүхээр дүүрэн нэг хувилсан чөтгөр байх билээ. Аль вэ Альфред...! Бушуухан буу аваад ир! гэлээ.

	— Ямар санаа муутай улс вэ! Ямар өрөвдөх сэтгэлгүй улс вэ? гэж дуу алдан хашхирлаа.

	— Одоо л би юу ярьж байгааг ойлгож эхэллээ! гэж Эмиль хэлээд, 

	— Тэр гахайн махан хиаманд их дуртай гэж ярьж байна? гэв.

	— Түүнд дургүй хүн хэн байх вэ дээ! гэж Альфред дуу алдан

	— Харин түүнийг хаанаас олох вэ? гэв.

	— Олдох газар байхгүй! Одоо манайд төдийгүй Смоланд даяар эрээд ч хэрчим олдохгүй гэж Эмиль шүүрэн авч хэлээд, — Дарга авхай бүгдийг хуурайлчихсан шүү дээ гэлээ. Дарга авхай хоолой мэдэн орилох нь лав асрамжийн ядуустай яаж харьдан, юу хийснийг нь Эмиль мэджээ гэдгийг ойлгосон бололтой аж. Тэр гашуудан цурхиран уйлахад Эмильд өрөвдөх сэтгэл төрмөөр аж. Эмиль бол сэтгэл цайлган жаал байлаа. Гэвч ийнхүү уул хэргийг дуусгаж болохгүй, тэгвэл асрамжийн ядууст ямар ч тус болохгүй гэдгийг сайн ойлгосон Эмиль, 

	— Альфред чи сайн хараач. Энэ чинь... дарга авхайтай адилхан юм уу, үгүй юу? гэв.

	— Жаахан адилхан л юм гэж Альфред зөвшөөрөн, — Гэхдээ дарга авхай ч хамгийн жигшүүртэй, хувилсан чөтгөрөөс дор амьтан даа гэв.

	— Яг тийм! гэж Эмиль дуу алдан, — Хувилсан чөтгөрийг түүнтэй зүйрлүүлэхэд зүгээр хонь л гэсэн үг! Бас тэгээд ховдог гэхэд хэчнээн ховдог гээ! Үмх юмны төлөө боож үхэх амьтан. Харин хэн тэр шүүгээн дотор байсан зүсэм хиам авчихдаг байна аа? гэв.

	— Би! гэж дарга авхай бувтнан, 

	— Би авсан!,.. Намайг эндээс гаргаад өгөөч, би бүх нүглээ наманчилъя! гэв.

	Альфред Эмиль хоёр бие бие рүүгээ хөгжилтэй хараад авлаа.

	— Хөөе, Альфред чи сохор юм уу? гэж Эмиль асуугаад, — Энэ чинь ямар ч хувилсан чөтгөр биш жинхэнэ дарга авхай маань дүрээрээ байхыг харахгүй юу? гэлээ.

	— Нээрээ тийм байна шүү дээ! гэж Альфред тэр ч атугай шогшрон, 

	— Чөтгөр авмар гэж бид яагаад тэгж эндүүрэв ээ? гэв.

	— Ухаанд багтамгүй юм гэж Эмиль залган авч, — Үнэндээ энэ хоёр бие биетэйгээ усан дусал шиг адилхан юм! Гагцхүү дарга авхай саарал алчууртай, хувилсан чөтгөр үгүй шүү дээ. Тийм биз? гэв.

	— Яг тийм! гэж Альфред зөвшөөрөн, — Хувилсан чөтгөр алчуургүй! Гэхдээ тэд чинь бар шиг сэрвэгэр сахалтай байдаг юм! гэв.

	— Боль, Альфред гэж Эмиль зэмлэнгүй дуугаран, — Дарга авхайтай эелдэг харьц. Шат аваад ир! гэв, 

	Тэд чонын нүх рүү шат буулган тавив. Дарга авхай чангаар уйлан дээш авиран гараад ухаантай ухаангүй амьтан Катхультдаа гүйн одоход зөвхөн тавхай нь гялалзан үзэгдэв.

	Тэр лав дахиад энэ хот руу зүглэхгүй биз ээ!

	Товцог толгойн орой дээр гарч эргэн хараад, 

	— Хараал идсэн тэр хиамыг чинь би авсан юм. Бурхан намайг өршөө! Гэвч би таг мартчихсан... Мартсан шүү, андгайлъя! гэж хашхирав.

	— За яах вэ гэж Эмиль хариу хашхиран, — Мартамхай хүн чонын нүхэнд суугаад ухаантай болдог юм! Чонын нүх ухсан маань бас ч тэнэг ажил биш байжээ! гэв.

	Дарга авхай асрамжийн газар хүртэл ааг амьсгаагүй гүйж хүрэв.

	Гэртээ ороод тэр амьсгаа ч авч чадахгүй байлаа. Асрамжийн ядуус аль хэдийн орондоо орон өрөвдөлтэй нь аргагүй унтацгаажээ.

	Дарга авхай одоо бол хэн ч бүү сэрээсэй гэж хүснэ. Иймд өлмий дээрээ гишгэлэн өрөөндөө сэмхэн оров. Амьдралдаа тэр ер ингэж чимээгүй явж байсан удаагүй билээ.

	Өвгөд хөгшид цөм эв эрүүл бүв бүтэн аж. Дарга авхай эднийгээ ямар ч үед тоолж үздэг бөгөөд энэ удаа ч гэсэн цөм байрандаа байлаа. Гэвч Амалийн дэргэдэх ширээн дээр харц тусгаад мэл гайхав.

	Хэчнээн аймаар юм бэ? Тэр ёстой хувилсан чөтгөр гэгчийг үзлээ. Эргэлзэх юм байсангүй. Гахайн торойн тулам махтай маш адилхан ч гэлээ хувилсан чөтгөр биеэрээ мөн.

	Сарны гэрэлд тэр хэчнээн аймшигтай харагдана вэ?

	Ганцхан орой ийм олон юм үзнэ гэдэг дарга авхайн хувьд хэцүү байсан тул тэр гүнзгий санаа алдав. Тэгээд хяргагдсан юм шиг шалан дээр унав.

	Ийнхүү тэр үхсэн амьд нь мэдэгдэхгүй хэвтсээр, асрамжийн газрын цонхоор нар тусгажээ.

	Энэ өдөр Катхульт хотынхон Инготорпоос ирэх төрөл төрөгсдөө хүлээж байв.

	Гэвч Эмиль асрамжийн газрынхныг дайлж далай их найр хийчихсэн хойно Свенсоных яаж ч зочид хүлээж авах билээ. Гэрт нь юу ч үгүй болжээ. Байгаагаас төмстэй гахайн мах тэр нь бас сонгинын шүүстэй шүү. Гэхдээ тийм юмыг хаан хүнд өгсөн ч нүүр улайх юмгүй шүү дээ!

	Гэвч төрөл төрөгсдөө буцсан хойно ээж нь нөгөө хөх дэвтэртээ «Хөөрхий жаал бүхэл өдөржин саравчинд суув. Тэр цайлган цагаан зантай болохоор ч гэж өрөвдмөөр санагдана» гэж бичжээ. Энэ хуудас дүүрэн толбо болсныг үзвээс ээж нь нулимс унагасан бололтой.

	Ийнхүү Катхульт хот айлын амьдрал өөрийн жамаар явсаар өвөл өнгөрч хавар болов.

	Эмиль саравчинд бас л хуучин янзаараа суусаар. Бусад цагт охин дүү Идатайгаа тоглож Лукасаараа давхин хот руу сүү хүргэж, Линаг элдэвлэн, Альфредтэй элдвийг чалчин өглөөнөөс орой болтол зүггүйтнэ. Таван сар гэхэд саравчны бандан дээр бүр 125 дахь хөгийн модон хүн тавигджээ.

	Альфред хэдийгээр Эмиль шиг зүггүйтэхгүй боловч их гунигтай байлаа. Линад гэрлэж суухгүй гэдгээ эрсхэн хэлэхээр бодовч яавч үл чадна.

	Нэгэн удаа Эмиль, 

	— Чамд бас л би туслах уу даа? гэхэд Альфред энэ тухай сонсох ч хүсэлгүй байлаа.

	— Үүнийг маш болгоомжтой хийх хэрэгтэй гэж тэр хэлээд, 

	— Түүнийг гомдоохооргүй гэв.

	Альфред бол өт хорхойд ч гэмгүй хүний нэг учир сэтгэлдээ бодож байгаа бүхнээ Линад аль болохоор эелдэгхэн гаргаж хэлэх арга хайна.

	Гэвч тавдугаар сарын эхний нэгэн сайхан орой, даваа гарагт, Линаг довжоон дээр суугаад хүлээж байхад нь одоо л бодож санаснаа хэлэх цаг болсон гэж шийджээ.

	Тэгээд тэр оромжийнхоо цонхоор хашаа руу шагайн хараад чангаар, 

	— Хөөе, Лина! Би чамд аль хэдийнээс хойш нэг юм хэлэх гээд байна! гэв.

	Лина ичингүйрэн хөхөрлөө. Тэр ингээд аль хэдийнээс хойш түүнээс сонсох гэж бодож явсан үгээ нэгэнтээ сонсдог байжээ гэж бодов.

	— Хонгор Альфред минь юу гээв? гэж Лина энхрийхэн дуугаар асуугаад, 

	— Чи надад юу хэлэх гээв? гэлээ.

	— Бид гэрлэх тухай ярьж байсан... Чи сонсож байна уу? Тэгэхээр... Түүнийг бүр энэ өндөр дээрээс нулимчихмаар санагдана... Тийм ээ, хөөрхий Альфред Линад яг л ингэж хэлсэн. Та бүхэнд бүдүүлэг үг бага сонсгоё гэж бодох тул ийм үгийг давтан хэлэхэд ч хэцүү байна. Гэхдээ ийм үг надтай надгүй сайн мэдэх биз.

	Гэвч Альфред бол Лённебергийн бичиг үсэггүй боловсролгүй залуусын нэг мөнөөс мөн гэдгийг мэдэх хэрэгтэй. Тэр бодож бодож үүнээс сайхан үг олсонгүй. Ингээд л болох нь тэр. Гэвч Лина өчүүхэн ч гомдоогүй бололтой аж. Тэр, 

	— Хөөрхий, ядуухан ч эр бол гэж. Нулимах дур чинь хүрээд байна уу. Тэгвэл бүр өндөр дээр гар! гэв.

	Энэ үед Альфред, Линагаас ер салахгүй нь гэдгээ бүр сайн ойлгосон. Гэсэн ч энэ орой чөлөөтэй жаргалтай байхыг хүсэж Эмилийн хамт нуур луу алгана барихаар явав.

	Энэ орой Смоландад л гагцхүү хавар цагаар ямар байдаг шиг сайхан байлаа. Монос цэцэглэж, хөөндэй жиргэн, шумуул шунгинаж алгана загас гайхалтай үмхэнэ. Эмиль Альфред хоёр зэрэгцэн суугаад усны гялалзах мандал дээгүүр хөвөх хөвүүрийг ажиглана. Тэд бараг нэг ч удаа юм ярьсангүй. Ер нь тэгсэн тэгээгүй тэдэнд маш сайхан байлаа. Тэд ийнхүү гартаа уурга барин нар шингэтэл суулаа. Энэ нь өглөө болтол гэсэн үг. Учир нь цагаан шөнийн цаг болохоор нар шингэмэгц л өглөө дорхноо эхэлнэ. Дараа нь тэд гэр лүүгээ явав. Альфред барьсан алганатай хувингаа барьж. Эмиль Альфредын зорж өгсөн хулсан цоороо үлээж явна. Тэд нуга дамжин ногоон мөчрөөр хучигдсан хус моддын дундуур гарсан зөргөөр явав. Эмиль үүрэглэсэн хөөндийг дэрхийн нистэл цоороо чанга үлээнэ. Гэнэт тэр чимээгүй болж доороо уруулаасаа салган, 

	— Чи намайг маргааш юу хийнэ гэж бодож байна вэ? гэж асуув.

	— Бүү үзэгд, бас нэг юм бодож олоо юу? гэж Альфред хэлэв.

	Эмиль дахиад л цоороо амандаа авч бүр чангаар үлээв. Тэр ямар нэг юм хүчлэн бодож цоороо исгэрүүлэн явлаа.

	— Харин би өөрөө ч мэдэхгүй байна гэж тэр гэнэт хэлээд, 

	— Би хожим юу хийхээ хэзээ ч урьдчилан мэддэггүй гэлээ.

	 

	* * *

	 

	Лённеберг даяар... үгүй,...

	Смоланд даяар... үгүй...бүр Швед даяар Эмилиэс илүү зүггүй эрх хүүхэд энэ хорвоод байхгүй гэдгийг чи мэдсэн. Гэхдээ тэр өсөж том болоод тосгоны захиргааны дарга болохыг та бүхэн мэдэж байгаа. Энэ хорвоод гайхалтай сонин их л байдаг. Ийм юм байдаг гэж хэн ч төсөөлөхгүй шүү дээ! Гэхдээ тэр Лённебергийн хамгийн хүндтэй хүний нэг, тосгоны захиргааны дарга болсон гэдэг үнэн үг шүү. Үүнээс үзэхэд багадаа өөд муутай байлаа ч гэсэн өсөж том болохоороо өөр болж сайн хүн болдог юм гэдэг дүгнэлтийг амархан хийж болно. Ингэж бодохоор сайхан байгаа нь худлаа биш биз дээ? Та бүхэн лав надтай санал нэгтэй байгаа байх аа. Учир нь чи бас л багагүй зүггүйтдэг биз? Би лав андуураагүй байх аа?

	Эмилийн ээж түүний тарьсан бүх л хэргийг нимгэн хөх дэвтэртээ бичиж шүүгээний нүдэнд хадгалах бөгөөд эцсийн эцэст тэнд дэвтэр нь бараг багтахаа байжээ. Олонх дэвтэр нь үнгэгдэж урагдсан боловч Эмилийн багшдаа өгөх гээд зүтгээд байсан тэр гурван дэвтрээс бусад нь одоо хэр хадгалагдаж үлджээ. Гэвч багш нь тэр дэвтрүүдийг нь авахаас татгалзсан болохоор Эмиль түүнийг хуудас хуудсаар нь салган цаасан онгоц хийж голд тавьсаар бүгдийг зүйл дуусгажээ. Харин багш эмэгтэй дүүрэн бичигтэй тэр дэвтрүүдийг Эмилиэс авах ямар учиртайгаа ойлгоогүй тул, 

	— Би энэ дэвтрүүдээр чинь яах юм бэ, тайлбарлаад өг гэж учрыг нь олох гэж асуухад Эмиль

	— Надтай адил хүүхэд сурган хүмүүжүүлэхгүйд тань хэрэг болно гэж бодох ч юмгүй хариулжээ. Үнэндээ Эмиль тун тусгүй хүүхэд байснаа ойлгосон. Гэхдээ хэрвээ хэзээ нэг цагт ямар хэрэг тарьдаг байснаа мартчихвал Лина энэ тухайг нь сануулж байхаа хэзээд мартахгүй нь лавтай.

	Лина бол Эмилиэс аль болохоор хол байсан нь дээр гэж үзнэ, Ийм болохоор үнээгээ саахаар үдийн орчим бэлчээр луу явахдаа тэнд гүзээлзгэнэ түүж жимсний хэлхээ хийхээр ганцхан охин дүү Идаг нь дагуулан явах ажээ. Тэгээд хэрвээ Ида гэртээ таван хэлхээ жимс авчирвал Эмиль үнэн худал юм ярьж байгаад хоёрыг нь ч болов салгаж амжина. Гэхдээ тэр тавуулыг нь авчихсан ч чадах юм чинь! Та нар Эмилийг Лина, Ида хоёртой цуг бэлчээр луу явах дуртай байсан гэж бүү бод. Ер үгүй шүү! Ийм ажил ер эр хүнд тохирох уу даа? Харин тэр саравчит, модон буу хоёроо шүүрэн авч адуу бэлчих нуга руу ухаан жолоогүй дэгдэн очно. Тэр Лукас дээрээ харайн мордож бутан дундуур галзуурсан юм шиг хурдлахад өвсний толгой хүчтэй салхинд намилзах адил бөхөлзөнө. Ийнхүү тэр «Давшилтад дайран орох Смоландын торгон цэрэг» болж тоглох ажээ. Тэр ийм нэгэн зураг сэтгүүлээс үзсэн бөгөөд чухам яаж тоглодгийг нь сайн мэднэ.

	Энэ хорвоо дахь Эмилийн бүхнээс хайртай юм бол модон буу, саравчит, Лукас нь гэдгийг бид мэдэх бөгөөд тэр үүгээрээ л тоглоно. Та бүхэн лав Виммербийн яармаг дээр Эмиль Лукасыг яаж олж авсныг нь санаж байгаа байх. Харин бууг нь Альфред урлаж өгсөн нь түүнд хайртайдаа л тэр. Гэвч Эмиль ийм буу өөртөө хийгээд авч элбэг дөнгөх билээ. Эмиль модоор янз бүрийн дүрс зордог шүү дээ. Ер нь модоор тэр харсан бүхнээ дуурайлгаад хийж чадна гэдэг бүгдэд ойлгомжтой.

	Тэр саравчинд суух бүрийдээ уйдахгүй гэж янз бүрийн дүрс модны өөдсөөр зорж эхлэх билээ. Нэг үгээр хэлэхэд жилийн дотор их ч үгүй, бага ч үгүй 365 модон дүрс өөрөөр хэлбэл жилд байдаг, хоногийн тоогоор нэг хийжээ.

	Ийм болохоор энэ нь бүхэл жилийн турш ер зогсолтгүй зүггүйтэн хэрэг хийж, амралт ч үгүй, өвөл зун хавар намаргүй эрхлэн дэггүйтэж саравчинд түгжүүлсэн хэрэг. Би ээжийн нь хөтөлдөг хөх дэвтрийг нэгд нэггүй уншсан болохоор хэзээ юу хийснийг нь яг хэлж чадна. Тэгээд, ч энэ тухай намайг яривал Эмиль тэнэг зан гаргадаг төдийгүй саваагүй ааштай хүүхэд байжээ гэдэгт чи итгэх болно. Хүн ер нь үнэнч байх ёстой. Хэрвээ би түүний тухай яривал бас саар юмны нь хажуугаар сайн үйл бүтээж бас байсныг нь хэлэх хэрэгтэй юм.

	11-р сарын 3-нд болсон явдлыг төсөөлөн бодохын аргагүй. Гэхдээ та нар энэ өдөр Эмиль юу хийснийг нь надаас бүү асуу. Яалаа ч гэсэн би ер ярихгүй. Ер нь хэнд ч ярихгүй гэж ээжид нь амласан билээ. Харин үүний оронд Эмиль өөрийгөө ерөнхийдөө гайгүй авч явсан тэр өдрөөс эхлэн ярих нь зүйтэй юм. Хэдийгээр аав нь энэ тухай өөр бодолтой явдаг боловч энэ өдөр ямар хэрэг тарьсан бэ? гэж та нар асуух гээд байна уу. Ийм л юм болсон юм.

	 

	
6-р сарын 12. Бямба гараг. Бакхорв дахь наймааны ажилд нэлээд амжилт олсон боловч Эмиль хэд хэдэн бүтэлгүй хэрэг тарьсан тухай өгүүлэх нь

	Бакхорв дахь наймааны захыг 6-р сарын сүүлчийн хагас сайн өдөр гаргахаар товлож ойр орчмын тариачид тийшээ явжээ.

	Учир нь наймаа хийх гэдэг эндхийн оршин суугчдын дуртай ажлын нэг байв.

	Эмилийн аав Антон Свенсон мөн л замд гарч түүнтэй Альфред, Лина мэдээж Эмиль цөм л дагалдан явав.

	Хэрвээ чи тийм наймааны зах дээр хэзээ ч очиж үзээгүй бол энэ юу гээч болохыг өөшөө төсөөлж үл чадна. Дээр үед зарим айл эд хогшил хонь малаа зарах гэж өдөр товлон наймааны зах гаргадаг байжээ. Зах дээр хүмүүс бас зарж байгаа бүхнийг үзэж үнэ хаялцах гэж ирэх билээ. Тэгээд тэд үнэ хаялцаж эд бараагаа борлуулна. Бакхорв хотынхон бусдын адил Америк руу явах гэж байсан тул бүх эд хогшлоо зарахаар шийджээ. 

	Далай гатлан тахиа, гахай, олбогт бандан гээд эд хогшлыг яаж авч явах вэ дээ. Иймд Бакхорвд наймааны зах гаргажээ.

	Эмилийн аав тэндээс хямдхан шиг үнэтэй үнээ худалдан авна гэж найдав. Бас магад ч үгүй гахай олдоно, хэрвээ аз байвал тахиа ч олдох юу магад гэж боджээ. Ийм хэргээр тэр Бакхорв руу явсан бөгөөд Альфред Лина хоёрыг цуг авч явсан нь худалдан авсан малаа гэр лүүгээ туухад туслуулах гэжээ. 

	— Эмиль бол тэнд юу хийх вэ дээ, эсгий хийхэд нохой хэрэггүй гэгчийн л юм гэж Эмилийн аав хэллээ.

	— Бидэнд Эмильгүйгээр хийх ажил мундахгүй байна гэж Лина амыг нь дагуулав. Лённеберг төдийгүй Смоландад энэ үед юу гээч болдгийг мэдэх тул Линагийн хэлдэг зөв байсан нь мэдээж. Гэвч Эмилийн ээж түүнийг ширвэн харж, 

	— Хэрвээ Эмиль өөрөө л явах гэж байгаа юм бол яваг л даа. Үүнд Лина чи санаа зовох хэрэггүй. Өөрийгөө л хичээж яв! Олны дунд чи даруулгатайхан шиг л яваарай. Чи ер нь уулзсан бүхэнтэй наалдаад явдаг шүү гэлээ.

	Лина Эмилийн тухай муу л юм яривал ээж нь түүнийг сайн өмөөрдөг билээ.

	Эмиль агшин зуур явахаар бэлтгэж саравчтаа хулгавчлаад л босов.

	— Тэндээс над юм авч ирээрэй гэж, — Ида гуйн инээмсэглэж толгойгоо гилжийлгэв.

	Тэр ер нь юу ч бодсон юмгүй зүгээр л ингэж хэлсэн боловч аав нь энэ үед хөмсөг зангидан муухай харжээ.

	— Авч аль, авч аль шүү! Та нараас ийм л үг сонсох юм даа би! Саяхан би чамд 10 эриэр есөн чихэр авч өгөөгүй бил үү? Чиний төрсөн өдрөөр нэгдүгээр сард авч өгснийг мартчихсан уу? Эмиль халаасандаа ганц ч эри байхгүй явах нь инээдэмтэй тул жаахан задгай мөнгө өгөөч гуйхаар зэхэж байлаа. Гэвч үед хэлэхээ болив. Ийм үед ааваасаа мөнгө гуйгаад хэрэггүй гэдгийг ойлгосон. Бүгд явахаар хөдлөх гэж аав нь тэргэндээ сууж байгаа энэ үед мөнгө гуйх нь цагаа олоогүй хэрэг байв. «Би ямар ч гэсэн санасандаа хүрнэ» гэж Эмиль бодов. Тэр жаахан түдгэлзэн зогссоноо, 

	— Намайг битгий хүлээгээрэй! Би та нарыг Лукасаараа гүйцээд очно! гэж араас нь хашхирав. Эмилийг ингэж хэлэхэд тэд маш их гайхсан боловч юм хэлсэнгүй бушуухан л явахыг боджээ.

	— Гэртээ үлдсэн чинь л чамд дээр байсан юм даа гэж аав нь ташуураараа морио шавхуурдан хэлээд хашаанаас гарч явав. Альфред Эмильтэй, Лина бяцхан Идатай салах ёс гүйцэтгэн гараараа даллаад, Эмилийн ээж аавд нь, 

	— Болгоомжтой яваарай. Гар хөлөө хугалчихна шүү! гэв.

	Эмилийн ээж наймааны зах дээр юу гэгч болдгийг сайн мэднэ. Морь тэрэг замын нугачаанд орж бараа нь тасрахад Эмиль тоосонд булагдан байрандаа зогссоор хойноос нь бодлогошронгуй ширтэнэ. Мөнгө олох аргыг тэр ганц агшинд л бодож олов. Тэгээд юу болсныг сонс л доо.

	Эмилийг бага байхад Смоландын айл бүхэн хөцөөтэй аливаа зам зайлшгүй аль нэгэн хөцөөний хаалгаар дамжин гардаг байлаа. Энэ нь айл бүхэн малаа бусдын эдлэнд оруулахгүй гэж ийн хөцөө барьсан ажээ. Ийм болохоор хөцөөнийхөө хаалгыг онгойлгон өгч таван эри олж авахаас өөр арга хүүхдүүдэд байдаггүй байлаа. Катхульт хот айлыг дайрч өнгөрөх зам мөн тийм хаалгатай билээ. Гэхдээ Эмиль урьд өмнө замаар зорчигчид хаалгыг нь онгойлгон өгч мөнгө олж авах удаа таарч байсангүй. Учир нь Катхульт бол хэн ч хэзээ ч ямар нэг хэргээр үл явах бөглүү газар билээ. Гэтэл Катхультын цаана өнөөдрийн наймааны зах гарах Бакхорв гэгч тэр хот айл байдаг билээ. «Тэгэхээр тийшээ явж байгаа бүхэн манай хаалгыг дайрч өнгөрөхгүй хаачих вэ» гэж Эмиль ухаалгаар сэтгэв.

	Ийнхүү Эмиль хөцөөнийхөө хаалганы дэргэд нэг цаг зогсоод л их ч үгүй, бага ч үгүй бүхэл бүтэн таван крон далан дөрвөн эри олж авчээ. Одоо та бүхэн ойлгож байгаа биз? Морь тэрэгнүүд ар араасаа шил даран явж өнгөрөхөд Эмиль арай л гэж хаалгаа онгойлгон өгч байлаа.

	Энэ өдөр наймааны зах руу яваа тариачид сэтгэл өндөр бас тэгээд бууж хаалга өөрсдөө онгойлгож явдал удахгүй болохоор баяртай байлаа. Тэд хаалга онгойлгож өгсний шан болгож Эмилийн малгайд цэг нь нэг, зарим нь таван эри, зарим нь бүр гялалзсан арван эрийн зоосыг хангинуулан шиднэ. Гагцхүү Крокторн хотынхныг хүрч ирэхэд хээр гүүний нь хошууг хавчин алдар хаалгаа хаачихтал л тэд машид уурлан, 

	— Хөөе, хүү чи юунд хаалгаа хаачхав гэж хашхирав. 

	— Би ингэж хаалгаа хаахгүй бол та нарт би юугаа онгойлгож өгөх болж байна аа? гэж Эмиль гайхан асуув. Гэтэл, 

	— Энэ өдөр чинь хаалга бүхэн нээлттэй байх ёстой гэж хөтөч нь учиргүй уурлав.

	— Бага л тэнэглэ гэж Эмиль татгалзангуй хэлээд, — Энэ хагсаж хахирсан хаалга нэг удаа ч болов надад тус болж байгаа юм гэлээ.

	Кроксторн хот айлын эзэн ташуураараа далайлган сүрдүүлээд Эмильд нэг ч эри өгсөнгүй. Катхультыг дайран наймааны зах руу явах хүмүүс цөм явчихсан болохоор Эмиль хаалганыхаа дэргэд зогсох нь утгагүй болсон тул Лукас дээрээ үсрэн мордож Бакхорв хот айлын зүг олсон мөнгөө халаасандаа хангинуулсаар хурдлан одов.

	Наймааны зах ид дундаа оволзож байлаа. Хашаа дотор гарган өрж дэлгэн тавьсан эд барааг хүмүүс тойрон шахцалдана. Нарны хурц гэрэлд юм бүхэн үнэн хэрэгтээ өөрийн байгаагаасаа илүү өнгөлөг үзэгдэх ажээ.

	Хүмүүс тойрон шавсан нэгэн торхон дээр үнэ хаялцуулагч зогсон бараа бүхнийг толгой дээрээ өргөн үнэ хаялцуулна. Наймааны зах дээр ямар нэг юм авах гэсэн хүн тохирсон үнээ чанга дуугаар хашхиран хэлэх бөгөөд хэрвээ өөр хүн нэмж үнэ хэлэхгүй бол тэр зүйлээ авах билээ.

	Усан хулгана болсон Лукасаа унан Эмилийг хашаа дотор нисэн орж ирэхэд цугларсан бүхэн дуу алдан, 

	— Хараач, энэ чинь Катхультын жаал байна гэж хүмүүс сандарцгаан, тэсэж чадалгүй хүрээд ирж. Бидний гэртээ буцах цаг маань ч болоо шив дээ! гэв.

	Гэвч Эмиль энд эрхэлж зүггүйтэх гэж ирээгүй.

	Толгой эргэмээр их мөнгөтэй болохоор наймаа хийх гэж иржээ. Тэр мориноосоо ч бууж амжаагүй байж дугуй хөлтэй төмөр оронд гурван кроны үнэ хаяв. Гэтэл азаар нэг эмгэн дөрвөн крон өгч Эмиль аврагдах нь тэр. Гэвч тэр хаширсангүй. Бүх юманд толгой дараалан улайрсан юм шиг үнэ хаялцаж удалгүй гурван юмны эзэн болчхов. Энэ нь нэгд гандсан хилэн гадартай, бяцхан хөх явуугаар чимэглэсэн бяцхан хайрцаг, хоёрт зууханд талх тавьдаг том модон хүрз, гуравт зэвэрсэн хуучин муу дугуй хийлэгч байлаа. Лённебергт хэн ч лав ийм юманд арван эри өгөхгүй байсан биз. Гэтэл Эмиль дор нь «Хорин тавь!» гээд хашхиртал дугуй хийлэгчийг түүнд өгчихжээ.

	— Хөөе, больё оо гэж Эмиль ихэд айж орилон, заавал надад өгдөг нь юу вэ! гэсэн боловч нэгэнт оройтжээ. Хүссэн хүсээгүй гайтай дугуй хийлэгч одоо түүнийх болжээ. Альфред дөхөн ирж дугуй хийлэгчийг авч үзээд, 

	— Дугуй хийлэгчийн эзэн Эмиль Свенсон! Баяр хүргэе. Ийм юмаар чи яах нь вэ? гэлээ.

	— Гэнэт цахилгаан цахиж, тэнгэр дуугарч, аянга бууж гал гарвал яах вэ? гэж Эмиль асуув. Энэ агшинд үнэхээр тэнгэр дуугарч, цахилгаан цахиж, аянга буух шиг Эмильд санагдаад явчхав. Гэвч энэ бол аав нь Эмилийн зах дээрээс шүүрэн авч сэгсрэхэд үс нь өрвийн боссон хэрэг аж.

	— Өөдгүй муу новш! Бүр үг дуулахаа больжээ, чи! гэж Эмилийн аав хашхирав.

	Түүнийг малын хашаа тойрон үхэр үзэж явахад нь Лина амьсгаадан гүйж ирээд, 

	— Эзэн, эзэн! Эмиль энд хүрээд ирж! Тэр дугуй хийлэгч авч байна! Та авахыг зөвшөөрсөн юм уу? гэжээ.

	Жаал хүүг мөнгөтэй гэж аавын нь ухаанд яаж орох вэ дээ. Тэр хүүгийнхээ авсан юмны төлөө мөнгө төлөх болох нь гэж бодсон. Иймд дугуй хийлэгч авч байгааг дуулаад бүх бие нь чичрэн, царай нь ёрог даавуу шиг цайсанд гайхах юу байх вэ.

	— Намайг тавь, тавь! Би аль хэдийн үнийг нь төлчихсөн гэж Эмиль хашхирав. Эцсийн эцэст хагартлаа уурласан эцэгтээ, Эмиль хөцөөнийхөө хаалгыг нээн өгч хэрхэн баяжсанаа тайлбарлан хэлж амжив. Эцэг нь Эмилийг өөрөө аргалан хэдэн крон олж авсанд нь баярласан боловч олсныгоо дэмий үрэх хэрэггүй гэж боджээ. 

	— Би олсон мөнгөө тэгж дэмий юмнаас үрэхийг зөвшөөрөхгүй гэж тэр ширүүхэн хэллээ. Тэгээд Эмилийг худалдан авсан юмаа үзүүл гэж шаардлаа. Түүний гайхалтай наймааг үзээд бас дахиад хагартлаа уурлав. Хэнд ч хэрэггүй модон хүрз бас тэгээд гэрт нь байдаг тийм хүрзийг хараад авах юмаа олов оо гээд хэлэх ч юм аавд нь олдсонгүй. Гэвч бүхнээс илүү мэдээж, зэвэрсэн дугуй хийлэгч бүр ч утгагүй зүйл байлаа.

	— Сайхан мэдээрэй, залуу минь. Чи хэрэгтэй юм л худалдаж ав гэж Эмилийн аав хэллээ.

	Энэ нь мэдээж аавын зөв боловч чухамдаа хэрэгтэй юм гэж юу болохыг яаж мэдэх вэ? Жишээ нь, нимбэгийн шүүсийг аваад үзье. Тэр хэрэгтэй юм уу, үгүй юм уу? Эмиль бодохдоо түүний чухал хэрэгтэй юм бол нимбэгийн шүүс мөнөөс мөн гэж бодов. Эмиль эцэгтээ ширүүхэн зэмлүүлээд наймааны захаар уйтгартай хэсэн явсаар голт борын бутан дунд пиво, нимбэгийн шүүс зарахыг олж үзэв. Бакхорв хот айлынхан арга эвээр алдартай бөгөөд наймааны зах гарахаар Виммербергийн пивоны газраас ундааг янз янзаар нь авчирч ийн зардаг билээ.

	Эмиль ганцхан удаа л нимбэгийн шүүс амсаж үзсэн учраас ийм юм үзээд ийнхүү баярлажээ. Бас тэгээд халаас дүүрэн мөнгөтэй болохоор аргагүй биз.

	Гагцхүү ийм аз завшаантай учрал байдаг юмаа л гэж бодох хэрэгтэй. Тэгээд Эмиль нэг, амьсгаагаар бүхэл бүтэн гурван аяга уучхав. Гэтэл энэ үед дахиад л тэнгэр дуугарч, цахилгаан цахилж аянга буух нь тэр.

	Гай болоход аав нь дэргэд нь хүрээд ирчихсэн Эмилийн захнаас шүүрэн авч сэгсэрчээ.

	— Чи бас ингэнэ ээ гэж аав нь хашхиран, — Алга болж болж хэдэн эри олчхоод нимбэгийн шүүс уухаар гүйх нь үү! гэв. Гэвч энэ үед Эмиль бүр дэлбэртлээ уурлав.

	— Би ер ойлгохгүй юм гэж тэр хариуд нь уур хилэнгээ нуулгүйгээр бувтнан, — Надад мөнгө байхгүй бол би яаж нимбэгийн шүүс уух юм, ямар ч гэсэн тэр. Гэтэл мөнгөтэй болохоор бас ууж болдоггүй нь юу билээ. Чөтгөр аваг, таныхаар бол би хэзээ уух юм бэ? гэлээ.

	Аав нь Эмилийг ширүүхэн хараад, 

	— Гэртээ хариад саравчинд очоорой! гэчхээд өөр юм хэлсэнгүй малын пүнз рүү явлаа. 

	Харин Эмиль ичингүйрэн зогслоо. Тэр хэрхэн буруу хэрэг хийгээд байгаагаа ойлголоо. Энэ нь аавынхаа үгэнд ороогүй төдий юм биш ээ. «Чөтгөр ав» гэж хараасан нь бүр ч муу хэрэг байлаа. Энэ бол хараалын үг, гэтэл Катхультад хараал хэлэх нь хориотой байлаа. Ийм хараал хэлсэндээ Эмиль жаахан ичин хэсэг зогсов. Дараа нь бас нимбэгийн шүүс худалдан авч Альфредыг зочлов. Тэр хоёр замын хажууд амрахаар суулаа. Альфред амьдралдаа нимбэгийн шүүснээс амттай юм ер ууж үзээгүй гэж итгүүлнэ.

	— Чи Линаг хаа байгааг мэдэхгүй биз гэж Эмиль асуув.

	— Эргээд харвал чи үзнэ гэж Альфред хариулав.

	Тэгээд ч үнэндээ Лина нуруугаараа хашаа түшин газарт суух бөгөөд дэргэд нь Эмилийг ташуураараа сүрдүүлэн далайж байсан Кроксторн хот айлын тариачин эр дүрээрээ байж байна. Эмиль дороо л ээжийн нь захиж байсан сургамжийн үгийг мартжээ гэдгийг ойлголоо. Тэр олон хүний дунд орохоороо л тас тас хөхрөн аальгүйтнэ. Энэ тариачин эрд тэр үнэхээр таалагдсан бололтой аж.

	— Альфред, бид Линаг энэ нөхөрт өгчих юм биш үү! гэж итгэнгүй хэлээд, 

	— Тэгвэл чи нэг яс амарна даа! гэлээ. Хэдийгээр Альфред дургүй ч гэсэн Лина түүнийг нөхрөө гэж үзэж суухаар завдаж байсныг санаж байгаа биз ээ. Альфред Эмиль хоёр Линагаас яаж холдох арга эрж тархиа гашилтал бодож байсан болохоор үүнийг хараад тэд Линаг Кроксторн тариачин эрд өгөх аз болох нь уу гэж бодсоор сэтгэл нь сэргээд явчхав.

	Мэдээж, Кроксторн тариачин эр ахимаг настай, халзан толгойтой боловч өөрийн эзэмшилтэй болохоор Линаг ч бас тэндхийн эзэн болж суухыг хүсээ биз.

	— Тэдэнд хэн ч саад болохгүй байлгаж хоёулаа харуул хийе гэж Эмиль санал тавив. Энэ эрийг дэгээндээ оруулж авахын тулд Линад цаг хугацаа хэрэгтэй гэдгийг тэд ойлголоо. Гэвч пүнзний өмнөх довцог дээр мал худалдаж эхэлсэн тул Альфред Эмиль хоёр Линаг мартчихаад түүнийг үзэх сэн гэж хөл алдаж хурдлав.

	Эмилийн аав одоохон торойлох том мэгж авсан ба зарах үнээг тойроод чухам л дажин болж байв. Эмилийн аав сэтгэлд нь тохирсон нэг үнээг авах гэтэл Бастефалаас ирсэн нэгэн тариачин үнэ хаялцаад 80 крон хүрсэн ч бууж өгсөнгүй. ИЙм өндөр үнэ дуулаад тэр золтой л муурсангүй. Гэвч ийнхүү өндөр үнээр үнээ худалдан авсан Бастефалын тариачинд тахиа авах мөнгө нь хүрэхгүй байсан ч сэтгэлд нь таалагдаагүй тахианаас бусдыг нь авлаа.

	— Доголон тахиагаар яах юм бэ? гэж тэр хэлээд, — Түүнийг чинь алж идээд л болоо, гэв.

	Үнэхээр Бастефалын тариачин эрийн зоогт очих цаг нь болсон гэж үзсэн тэр тахиа хөлөө хугалж, тэр нь бороолон эдгэсэн тул хөөрхий амьтан эвгүй доголон аж. Эмилийн дэргэд энэ хотын эзний хүү зогсоод, 

	— Тэнэг амьтан, доголон Лоттаг авахгүй гээд байдаг.

	Тэр чинь манай аварга тахиа, хамгийн олон өндөг өгдөг, юм байхгүй юу гэв. 

	Тэр үед Эмиль чангаар, 

	— Доголон Лоттад чинь 25 эри өгье! гэчхэв. Бүгд хөхрөлдлөө. Энд мэдээж Эмилийн ааваас бусад нь цөм хөхрөлдлөө. Тэр Эмиль руу харайн очиж дахиад л зах дээрээс шүүрэн авч, 

	— Ганцхан өдөр ийм олон тэнэг юм хийж ер болох уу! Саравчинд чи 2 удаа суух боллоо шүү дээ гэлээ.

	Үг алдвал барьж болдоггүй болохоор одоо яая гэх вэ. Эмиль 25 эри гэж дуугарсан болохоор одоо өгөх л хэрэгтэй боллоо. Аав нь түүний хэрэгт хөндлөнгөөс оролцоод оролцоод доголон Лотта одоо түүнийх боллоо.

	— Одоо би бүхэл бүтэн хувийн аж ахуйтай боллоо гэж Эмиль Альфредэд хэлээд, — Морь, тахиа... гэв. 

	— Тийм дээ, морь, доголон тахиа гэж Альфред хэлээд хөхөрлөө. Доголон Лоттаг хайрцаг олж хийгээд юм руугаа очив. Түлээний саравчны дэргэд дугуй хийлэгч, талхны хутгуур, хилэн гадарт хайрцаг нь хэвтэж байна. Бас хажуугийн шонд Лукас нь уяатай харагдана. Эмиль өөрийн өмчөө нэг хараал сэтгэл ханамжтай байлаа. Гэвч энэ хооронд Линаг хараанаасаа бүр алдчихжээ. Түүний ажил хэр бүтэмжтэй яваа бол?

	Альфред Эмиль хоёр буцаж хашаа руу гүйн хүрээд, бүх юм зүй зохисоороо байгааг үзээд сэтгэл амрав.

	Тариачин эр Линагийн бүсэлхийгээр тэврэхэд тэр хөхрөн, урьд урьдаас улам аальгүйтэж, тариачин эрийг өвсөн дээр тэрийн унатал хажуу руу нь ёворно.

	— Миний бодсоноор яг биз гэж Эмиль хэлэв.

	Эмиль Альфред хоёр Линагийн энэ ялалтад чин сэтгэлээсээ баярлаж байлаа. Гэвч тэдний баярыг хуваалцахаас татгалзсан нэгэн хүн гарч ирэв. Энэ бол Бугаас ирсэн Бултен гэгч архичин зодооч хоёроороо нэрд гарсан эр билээ. Хэрвээ наймааны зах дээр зодоон гарвал ихэвчлэн түүний буруугаас л ийм хэрэг үүснэ. Учир нь тэр юм л бол нударга зангидан давшлах зантай билээ.

	Та бүхэн дээр үед хөдөө тосгонд залуучууд жилийн турш нуруу тэнийлгэхгүй ажилладаг байсныг ойлговол зохино. Ийм болохоор тэдэнд ер наргих цэнгэх цаг тэр бүрий эс олдоно. Харин наймааны зах гарвал л тэнд очиж жинхэнэ баярлан ааг омгоо ёстой нэг гаргах билээ. Ааг омогтоо багтаж ядсан залуус зодолдох явдал энд бол ерийн үзэгдэл. Бас тэгээд энд дан ганц нимбэгийн шүүс зардаг юм биш. Бас арай хатуухан юм байдаг болохоор Бугийн Бултен шиг эрчүүд бол юунд нимбэгийн шүүс уугаад сууж байх вэ дээ.

	Тэгээд Бултен хашаа руу хүрч очиход Кроксторн эзэнтэй зэрэгцэн суугаад маасганан байгаа Линаг үзээд нүдээ хурцатган хөхөрч, 

	— Лина чи чинь ямар ичдэггүй юм бэ? Энэ нэг халзан, молтогчин туулай чамд юунд нь болж бууж өгөөв? Тэр чамд арай хөгшиднө гэдгийг ойлгохгүй байна уу?

	Ийнхүү энэ удаан зодоон эхлэв. Эмиль Альфред хоёр дэргэд нь зогсоод Кроксторн эзэн хэрхэн дэлбэртлээ уурлахыг харлаа. Тэр тийм үг дуулаад Линагийн бүсэлхийгээр тэвэрч байсан гараа суга татан авав. Үүнийг харахад үнэхээр айдас хүрэм аж. Ингэж Бугийн Бултен хүрч ирээд Альфред Эмиль хоёрын найдаж байсан бүхнийг нэг мөсөн баллаж орхив.

	— Боль, боль, битгий бос! Чамайг гагцхүү битгий бос гэж гуйя! гэж Эмиль Кроксторн эзэнд айсан байртай хашхирч, — Бултеныг би байлгаад өгье гэлээ. Тэгээд удаан бодсон ч үгүй Эмиль модон хүрз шүүрэн авч Бултены нуруун дундуур байдаг хүчээрээ чанга дэлсэв. Тэр ч дэмий юм болжээ. Бултен нүд ирмэхийн зуур эргэн Эмилийг зуураад авав. Тэр өрөөсөн нүдээрээ хялайх нь галзууртлаа уурласан шинжтэй. Эмиль түүний хүчирхэг саварт арчаагүй амьтан хумигдан атгагдахдаа ингээд өнгөрлөө гэж боджээ. Гэтэл энэ үед Альфред гэнэт орилон, 

	— Жаал хүүг хурдан тавь. Эс тэгвээс би гар хөлийг чинь хуга цохиод өгье! Гэртээ мөлхөөд харина биз, мэдэв үү гэв.

	Альфред ч гэсэн хүч тэнхээтэй бас л зодолдох дуртай хүний нэг ээ. Хурмын дотор тэр хоёр бие биесээ ноцон авч зодолдов. Бүгд л энэ агшныг хүлээн байжээ.

	— Энэ зодооныг бид эхлээгүй шүү! гэлцэн залуус тал бүрээс гүйлдэн ирж зодолдогсдын дунд үсрэн орж явчхав. Тэд хэдийнээс хойш л зодолдох гэж гар нь загатнаж явсан боловч зодооныг эхлэх зүрх хүрэхгүй л явжээ. Тэгэхээр ийм тохиолдлыг дэмий өнгөрөөж болохгүй байлаа.

	Энэ үед Лина байдаг тэнхээгээрээ орилон, 

	— Надаас болж зодолдож байна уу? Аа-яа-яа, ямар аймаар юм бэ?

	— Хүрз хэзээ хэрэг болдгийг харах уу, чи? гэж Эмиль баяртайгаар дуу алдан Лина руу эргэн хараад, — Битгий ай. Бүх юм ёсоороо өнгөрнө. Биднийг хүрз аварна! гэж нэмэн хэлэв.

	Залуус одоо овооролдон бөөгнөрч бие биетэйгээ зууралдан нударга далайн цохилцож уурлан хашхичих бөгөөд тэдний хөл дор Альфред, Бултен, Кроксторн эзэн гурав арвалзана. Тэд Альфредыг гишгээд авчих нь гэж Эмиль тоглоомгүй айлаа. Тэгээд Эмиль түүнийг аврах гэж тэдний зүг хүрзээ эргүүлэн орж явчхав.

	Гэвч Эмиль яаж ч чадсангүй. Залуусыг тал бүр лүүгээ бутран тарна гэж найдаж байсан нь талаар өнгөрч түүнийг нэг нь золтой л дайраад унагачихсангүй, харин ч бүр олны дунд түлхээд оруулчхав. Энэ үед Эмиль нэн их сандарсангүй. Тэр хурдан гэгч хажуу тийшээ булт үсрэн гарч Лукас дээрээ харайн мордож зодолдогсдыг тойрон давхилаа. Түүний үс нь салхинд хийсэн хүрзээ далайн явах нь тулалдаанд жадаа өргөн дайран орох зоригт эртэй төстэй харагдана. Ийнхүү Эмиль тойрон хурдлахдаа хаа нэг тэднийг хүрзээрээ ширвэн цохино. Морины гүйдэл дунд ийн цохих нь хүчтэй тусах тул удахгүй зодолдогсод захаасаа тарж эхлэв. Гэвч хүмүүс нэмэгдэн ирж дахиад л зодоонд орох тул Эмиль Альфредыг яавч чөлөөлж чадахгүй бололтой аж.

	Хүүхэд хүүхнүүд бас хажуугаар нь шаван байдгаараа орилон эрчүүдийн цөмийг улам хөөргөнө. Харин зодолдоод явах нас нь өнгөрсөн Эмилийн аав мэтийн настайчууд яахаа үл мэдэн хий л хойшоо урагшаа гүйлдэнэ. Тэд энэ зодолдооныг яаж зогсоохыг үл мэднэ.

	— Хүүхдүүд минь больцгооё гэж ямар ч тус алга боловч тэд зодолдогсдыг ятган, 

	— Наймааны зах дуусах болоогүй, хүчээ жаахан гамна! гэнэ. 

	Гэвч зодооны амтанд орсон залуус юу ч эс сонсох бөгөөд гагцхүү улам улам зодолдохыг л хүснэ. Эмиль эгдүүцэн хүрзээ хол шидчихэв.

	— Лина чи хий орилохын оронд надад тусал гэж тэр хэлээд, — Тэдний хөл дор авааль нөхөр болох хүн чинь байгааг битгий мартаарай! гэв.

	Эмиль бол овжин сэргэлэн гэдгийг би дээр хэлсэн. Тэгэхээр ямар гээч юм болсныг сонс л доо!

	Түүнд одоо дугуй хийлэгч байгаа шүү дээ. Бас тэгээд худгийн ус хүрэлцээтэй болохоор тэр Линад ус шахуургадахыг тушаагаад өөрөө олгойноос нь бариад зодолдогсод руу чиглүүлэхэд ус хүчтэй гожгодон цацлахад овооролдсон залуус агшин зуур нам гүц болов. Ганцхан хурамд л тэд зодолдохоо больсон гэж бод л доо. Овоорон байсан залуус ар араасаа цувран гарч ирэхэд тэдний царай зүсийг харахад элэг хөшмөөр. Усан хулгана болтлоо хөлөрсөн тэд алгуурхан босоцгоон гуйвж дайвлан тал бүр лүүгээ тарж одоцгоов.

	Хэрвээ чи зодолдсон хүмүүсийг салгахыг хүсвэл модон хүрзнээс илүү хүчтэй ус хэрэг болдгийг санаж яваарай! Залуус Эмильд хар бор юм санасангүй. Багтан ядан байсан ааг омог нь дарагдлаа.

	— Кнасхультын хотод наймааны зах гарна гэдэг үнэн үү гэж Бугаас ирсэн Бултен хэлээд хамрын цусыг тогтоох гэж хөвд чихэв. Энэ үгийг сонсоод Эмиль Кнасхультын хотын эзэнд дөхөн очиж дугуй хийлэгчээ түүнд өгөв. Энэ нь чухам юунд хэрэг болдгийг нүдээрээ үзэж ойлгосон тэр тариачин эр түүнийг нь талархангуй авсны учрыг та нар лав ойлгож байгаа байх аа.

	Наймааны зах хаагдан хүмүүс авсан зүйлээ цуглуулан гэр гэр лүүгээ таран одоцгоов. Эмилийн аав ч гэсэн замдаа гарахаар бэлтгэлээ. Гахайгаа тэргэндээ ачив. Аав нь түүнийг хэдийгээр дурамжхан харах боловч доголон Лоттад мөн тэнд байр олджээ. Харин Рюлла хэмээх үнээ нь хөсөг, даган явах болов. Гэхдээ тэр тэгээд дагаад явах ч юм уу, үгүй ч юм уу хэн ч урьдчилан мэдсэнгүй. Чи лав ан амьтны тухай юм их л сонсоо биз. Гэхдээ зэрлэг үхэр гэгчийн тухай ер сонссон уу? Хэрвээ үгүй бол зэрлэг үхрийг үзээд хээрийн араатан ч дагжин чичирч хандсан зүгтээ арилж өгдөг. Рюлла бол ер номхон талбиун амьтан билээ. Гэвч Альфред Лина хоёр түүнийг тэрэгнээс уях гэж дөхөхөөр гэнэт толгойгоо сэжлэн цугласан бүхнийг айж гайхмаар мөөрчээ. Магадгүй тэр залуусын зодолдохыг үзчихээд наймааны зах дээр ер хориотой юм үгүй гэж бодсон ч байж болох юм. Юу боловч тэр улайрч хүн хавьтахын аргагүй болов.

	Эхлээд Альфред, дараа нь Эмилийн аав дөхөн очих гэж үзлээ. Гэтэл Рюлла толгойгоо сэжлэн зэрлэгээр мөөрч араас нь элджээ. Ингэхээр тэр хоёр аль аль нь амиа аврах гэж үнэг шиг бултан зайлахаас аргагүй болжээ. Олон түмнийг туслахаар дуудсан боловч хэн ч аргыг, нь олж чадсангүй.

	— Ямар аймаар амьтан бэ! гэж хүмүүс ар араасаа амиа хоохойлон одохыг хараад Лина хэлэв. Эцсийн эцэст Эмилийн аавын тэсвэр алдагдан уур нь шатав.

	— 80 крон маань ингээд өнгөрлөө! гэж тэр дуу алдан, аль вэ надад буу аваад өгөөдөх. Буудаж алахаас яах вэ гэв.

	Мөнгөндөө хар буусан түүнд өөр арга байсангүй. Улайрсан үхрийг барьж болохгүйгээс хойш яая гэх вэ дээ. Түүнийг ойлголоо. Энд байгаа бүхэн үүнийг ойлгосон учир Бакхорвийн эзэн буугаа авч сумлаад Эмилийн аавын гарт өгөөд, 

	— Чи өөрөө учрыг нь ол! гэв. Гэвч энэ үед Эмилийн дуу гарч, 

	— Ааваа та жаахан хүлээ! гэв. Эмиль бол овтой сэргэлэн жаал гэдгийг би хэлсэн шүү дээ. Тэр аав руугаа дөхөн очоод, 

	— Хэрвээ та түүнийг нэгэнт буудаж алахаар шийдсэн бол надад бэлэг болгоод өгчих дөө. Та харамсахгүй биз дээ. Тийм биз? гэлээ.

	— Чи улайрсан үхрээр яах юм бэ гэж аав нь асуугаад, — Чи түүнийг унаад арслан агнах гээгүй биз дээ гэв. Гэвч аав нь Эмилийг жирийн хүн биш гэдгийг мэдэх тул хэрвээ Рюллаг Катхультад хүргэчих юм бол галзуурсан ч гэсэн бэлэг болгон ав гэж хэлэв. Тэгэхээр нь Эмиль Рюллаг аавд нь өгөхгүй удтал маргаад эцэст нь үлдсэн 6 үнээг худалдан авсан Бастафелын тариачин эр лүү дөхөн очоод, 

	— Таны үхрийг би Катхульт хүртэл тууж өгөх үү гэв.

	Басфельт хот айл хамгийн алс байдаг учир 6 үнээг тууж тэр хүрнэ гэдэг зугаатай хэрэг биш байлаа. Тариачин эр ч үүнийг ойлголоо.

	— Тэг л дээ. Туугаад аль! гэж тэр баярлан халааснаасаа 25 эрийн зоос гаргаж ирээд, — Хөлсөнд нь шан болгоод үүнийг өгье гэв.

	Та бүхэн Эмилийн юу хийснийг тааж байна уу?

	Тэр малын пүнз рүү гүйн очиж үнээнүүдийг гарган ирж Рюлла руу туув. Тэр ижил сүрэгтэйгээ нийлмэгц дороо номхорч тийн тэнэг загнасандаа ичив бололтой харцаа буулган зогсоно. Цагийг хамтдаа хороож ижилдэн дассан хань нөхдөөс нь салган, төрсөн хотоос нь ганцаарыг нь туугаад явах гэхээр хөөрхий амьтан тэгэлгүй яах вэ дээ! Тэр үнэхээр улайрсан боловч Эмилиэс өөр хэн ч түүний нарийн учрыг нь ийн ойлгосонгүй. Тэд дахиад ижил нөхдийнхөө дунд ороод тэрэгний араас дуулгавартай даган явлаа. Үүнийг үзээд цугларсан бүхэн хөхрөлдөн, 

	— Катхультын бяцхан хүүг ойлгодог хүнд тийм тэнэг ч хүүхэд биш юм гэж нэгэн дуугаар батлан хэлжээ. Альфред ч мөн хөхөрнө.

	— Малын эзэн Эмиль Свенсон гэж тэр Эмилийг даажигнан, — Одоо чи морь, доголон тахиа, догширсон үнээтэй болоо шив дээ. Бас өөр мал олж авах санаатай юм биш биз? гэв.

	— Аядаж л үзээрэй! гэж Эмиль эгдүүцэнгүй хариуллаа.

	 

	* * *

	 

	Эмилийн ээж гал тогооныхоо цонх дээр зогсоод гэрийнхнийгээ хүлээж байлаа. Тэр зам дээр гарч ирсэн бөөн цувааг хараад нүд нь орой дээрээ гарав. Өмнө нь яваа тэргийг Эмилийн аав жолоодно. Тэр тэргэн дээр Альфред, Лина, том гахай, саяхан өндөглөсөндөө баярлаж дуугарах Лотта нар овоорчээ. Тэрэгний араас 7 үнээ шогшино. Түүний араас хамгийн сүүлд Эмиль Лукасаа унаад явах ажээ. Тэр модон хүрзээ даллан шавхуурдана.

	Эмилийн ээж гэрээсээ сум шиг шуугин гарахад араас нь охин дүү Ида алхам ч хоцрохгүй дагав.

	— Долоон үнээ! гэж Эмилийн ээж хашхиран аавын нь зүг гүйж очоод, 

	— Чи бид хоёрын хэн маань солиороов? гэв.

	— Бидний хэн нь ч биш энэ үнээ л гэж Эмилийн аав хариуд нь бувтнав. Гэвч ээж нь мэдээж тийм амархан салсангүй. Зах дээр чухамдаа юу гээч болсныг түүнд ойлгуулах бүгдийг удтал тайлбарлах хэрэг гарав. Тэгээд тэр Эмилийг хайрлангуй хараад авлаа.

	— Би хүүгээрээ бахархаж байна. Өнөө өглөө зууханд талх тавих гэж байгаад хүрзээ хугалчихсаныг бурхны авралаар чи яаж мэдээв? гэлээ.

	Тэгээд гэнэт ээж нь дуу алдан Альфредын нүүрэн дээр харцаа тусгажээ. Түүний нүүр ердийнхөөсөө 2 дахин том болж банхайн хавдсан аж.

	— Чи чинь хаана ингэж гоёчхоо вэ? гэж ээж нь ихээр айсан байртай асуув.

	— Наймааны зах дээр гэж Адьфред тайлбарлаад, — Харин ирэх нэг дэх өдөр Кнасхультад бас зах гарах гэнэ гэв.

	Лина царай барайлган тэрэгнээсээ буув. Түүнд хэнтэй ч аальгүйтэн маяглах тэнхээ байсангүй.

	— Чи яагаад ингэж уруу царайлчхаа вэ? гэж Эмилийн ээж түүнээс асуугаад, — Юу болчхоо вэ? гэв.

	— Шүд өвдөөд гэж Лина арай ядан дуулдахаар шивнэв.

	Үнэхээр Кроксторн хотын тариачин эрийн дайлсан хатуу чихрийг зажилж идсээр байгаад одоо араа нь өвдөж толгой нь хагарах гэж байгаа аж.

	Шүд өвдсөн ч үнээ саах цаг нь болсон тул Лина тэр дороо бэлчээр лүү гүйн одлоо.

	Рюлла болон түүний долоон нөхөр мөн л саалгах гэж тэсэж ядан чангаар мөөрнө.

	Альфред дооглонгуй хэлэв.

	— Нэгэнт эзэн нь ирээгүйгээс хойш саахаас яах вэ гэж Эмиль хэлээд мухар сандал аван суугаад сааж эхэллээ.

	Тэр бүх үнээг ээлж дараалан сааж айвуухан гучаад литр сүү саахад ээж нь бяслаг хийх гэж зооринд тавилаа. Амттайхан том бяслаг шахна гэдэг бас ч баярламаар ажээ.

	Замдаа өндөглөсөн доголон Лоттагийн өндгийг Эмиль дор нь чанаж хоолоо хүлээн дүнсийн суусан аавынхаа өмнө ширээн дээр тавиад, 

	— Энэ бол доголон Лоттагийн хувь гэж Эмиль хэлжээ. 

	Дараа нь тэр аавдаа сая саасан бүлээн сүү аягалан, 

	— Энэ Рюллагийн хувь гэж өгөв.

	Аав нь дуугайхан идэж ууж, ээж нь Эмилийн авчирсан хүрзээр талхаа пийшинд тавьж байв. Энэ үед Лина өвдсөн шүдэн дээрээ халуун төмс наатал өвчин нь улам гаарав. Ингээд Лина өвчнийг дарж чадна гэдэгт итгэхээ болив.

	— Чи яах вэ тэгж л бай, чамайг тэгж зөрүү зан гаргаад өвдөөд байвал би ч бас чадна гэж Лина шүдэндээ хэлнэ.

	— Кроксторн эзэн чамд харамгүй авч өгсөн хатуу чихрийг их идэхээр тэгдэг юм! Лина чи түүнтэй суугаач! гэж Альфред дооглонгуй хэлэв.

	Лина ийм үг сонсоод гэнэт уурлан, 

	— Тийм хөгшин амьтантай юу? Тэгэх ч үгүй шүү! Тэр тавин настай гэтэл би дөнгөж хорин тавтай шүү дээ. Чи намайг тийм үе мултарсан хүнтэй суувал таарна гэж бодож байна уу гэв.

	— Нас ямар хамаа байна гэж Эмиль ярианд оролцон, — Ямар ч ялгаагүй шүү дээ гэв.

	— Хэлэхэд амархан гэж Лина үгийг нь таслан, — Одоо ялгаагүй байж болно. Гэвч намайг 50 хүрэхээр тэр бараг 100 хүрч байна шүү дээ. Тэгж түүнтэй насыг барах ч зовлон байгаа! гэлээ.

	— Хүн болгон л өөрийн бодсоноороо явдаг юм, Лина минь! гэж Эмилийн ээж сүүлчийн талхаа жигнэх гэж зуухандаа тавихдаа сургамжлаад, — Эмиль минь ёстой болдог хүрз олж иржээ! гэж тэр нэмэв. Эмилийн аав өмнө нь тавьсан өндгөө идэж, сүүгээ уучихаар нь Эмиль, 

	— За одоо ч би саравч руугаа очих уу даа гэв.

	Өнөөдрийн хувьд ер саравчинд суух тийм хэрэг огтхон ч хийгээгүй гэж Эмилийн аав бувтнав. Гэвч Эмиль бол саналаасаа үл буцах хүү билээ.

	Үгүй шүү! Нэгэнт та намайг суу гэж хэлсэн болохоор би сууна.

	Тэр ихэмсгээр алхлан саравч руу очиж ээлжит 129 модон хүнээ зорж эхлэв.

	Бастефалийн тариачныг гүйцэн ирэх үед доголон Лотта байрандаа орж урт бандан дээр аль хэдийн нойрсон, Рюлла танил нөхөдтэйгөө хамт бэлчээрт тайван идээшилж байлаа. Тэр Эмилийн аавтай наймааны зах дээр болсон бүхнийг хуучилж суусан тул аав нь Эмилийг санатал багагүй хугацаа өнгөрөв. Тэгээд тариачин эрийг үхрээ туугаад явахад эцэг нь саравч руу очлоо. Тэр, Ида цонхны дэргэдэх сандал дээр цомцойн суугаад гартаа явуугаар гоёсон хилэн бүрээстэй жижиг төмөр сав барьсан байхыг олж үзлээ. Урьд өмнө Ида ийм сав ер үзээгүй болохоор энэ хорвоогийн хамгийн дээд эд шиг нандигнан барина. Эмилийн аавын хувьд харин энэ талаар өөр бодолтой байлаа. Тэр бээр

	— Шал дэмий юмаар яах нь вэ? Ийм хуучин хайрцаг хэнд хэрэгтэй байдаг байна аа! гэв.

	Ида аавыгаа ирэхийг мэдээгүй учир дуугарсангүй. Харин Эмилийн түүнд харанхуй саравчнаас хэлж өгөх тэр үгийг дахин давтан хэлсээр байв. Эмилийн аав охиныхоо хэлэх үгийг сонсоод царай нь цайлаа. Катхульт хот айлынхан хэзээ ч бүдүүлэг үг хэлж үзээгүй. Гэтэл Ида тийм үгийг энхрий ялдамхан дуугаар хэлж байгаа ч гэсэн төдийлөн сайхан санагдсангүй.

	Дуугаа тат! гэж Эмилийн аав хашхирав. Тэгээд цонхоор гараа шургуулж Эмилийн захнаас бас л шүүрээд авав.

	— Эмиль! Чи ичихгүй байна уу? Дүүдээ хараал заана гэнэ ээ!

	— Ер үгүй шүү! гэж Эмиль эгдүүцэн, — Би түүнийг «чөтгөр ав» гэж бүү хэлж сураасай гэсэндээ жигшиг гэж хэлүүлсэн юм. Бас тэгээд далимд нь хэзээ ч хэлэх ёсгүй тийм үгнүүдийг зааж өгсөн гэлээ.

	Одоо та нар 6-р сарын 12-ны өдрийг мэдэж аваа биз дээ. Түүний хийсэн бүхэн магтаал сайшаал төдийлөн дуулаагүй ч гэсэн энэ өдөр түүний хувьд одтой байсныг ойлгох хэрэгтэй. Гагцхүү охин дүү Идад нь хэчнээн таалагдавч мэдээж хэнд ч хэрэггүй шахам хилэн бүрээст хайрцаг авсанд нь л ганцхан Эмилийг зэмлэж болох байлаа. Ида түүнд нь хуруувч, хайч, үсний улаан тууз, шилний хөх хэлтэрхий тэргүүтнээ хийжээ. Энэ бүхнээ хийх гэж Ида дотор нь байсан боодолтой захидлыг гаргаад шалан дээр хаяжээ. Эмиль орой нь саравчнаас гарч ирээд гал тогооны өрөөнд ормогцоо л буланд хэвтэх боодолтой юмыг дор нь олж харлаа. Тэгээд ялааны гүвүүрээр ялаа үргээж явсан Альфредэд түүнийг үзүүлэв.

	— Энэ ч хэрэг болох юм байна гээд, 

	— Хэрвээ хожим захиа бичих хэрэг гарвал бэлэн захианы эх байна шүү дээ гэж Эмиль хэлэв.

	Хамгийн дээд талд Америкаас ирсэн захидал байв. Түүнийг үзээд Эмиль гайхан исгэрлээ.

	— Хараач, Альфред үгүй чи хараач. Энэ чинь Адрианы захиа байна шүү дээ! гэв.

	Адриан бол Бакхорвийн эзний том хүү бөгөөд дээр үед Америк руу явсан боловч энэ хугацаанд ганцхан удаа захиа бичсэнийг Лённебергийнхэн андахгүй. Тэгээд Адрианд зэвүү нь хүрч хөөрхий муу аав ээжийг нь өрөвддөг байлаа. Гэвч юу бичсэнийг нь аав ээж нь ганц үг цухуйлгаагүй болохоор хэн ч мэддэггүй байв.

	— Одоо л бид юу гэж бичсэнийг нь мэднэ гэж Эмиль хэлэв. Тэр бичиг үсэг бие дааж сураад, дармал байтугай бичмэлээр бичсэнийг уншчихдаг байлаа. Эмиль дугтуйнаас захиаг гарган авч Альфредэд чанга дуугаар уншиж өгөв. Тэр захиаг маш хурдан уншсан нь «Би баавгай алав. Баяртай» гэсэн маш товчхон аж.

	— Үнэхээр энэ захидал чинь ер хэрэг болох юм биш үү! гэж Эмиль хэлэв. Гэвч энэ удаа тэр энджээ гэдгийг та нар удахгүй мэдэх болно. Орой болов. 6-р сарын 1-ний өдрийн бямба гараг бараглан дуусах дөхөж байлаа. Катхульт хотынхон хүн мал цөм амгалан тайван, шүд нь өвдсөн Линагаас бусад нь цөм нам гүм болов. Тэр гал тогооны өрөөнд хөх олбогт бандан дээрээ нүд үл хамхин хэвтэж, өрөвдмөөр ёолно, 6-р сарын богинохон шөнө өнгөрч маргаашийн шинэ өдөртэй золгов. Эмилийн амьдралд бас нэг шинэ өдөр эхэллээ.

	 

	
6-р сарын 13. Ням гараг. Эмиль Линагийн арааг суга татан хаях гэж гурван удаа зоригтой үзэж, дараа нь охин дүү Идагаа хөх будгаар будсан тухай өгүүлэх нь

	 

	Үнээ гэдэг амьтан ажил амралтын аль ч өдөр саалгаж байх хувьтай төрсөн амгалан мал. Ийм болохоор өглөөний таван цагт гал тогооны өрөөнд сэрүүлэг дуугарч Лина шүд нь өвдөөд байгаа ч гэсэн босохоос өөр аргагүй болов. Тэр хананд өлгөөстэй толинд хараад ер бусын хачин дуугаар «ёо-ёо-ёо!» гэж бувтнана. Үнэндээ тэр ямар болчихсон байсан гээ! Түүний хавдсан хацрыг харахаар сайн хөөсөн талх санагдана. Үнэхээр аймаар байлаа! Лина нулимс асгаруулан ёолно. Харваас өрөвдмөөр байлаа. Бас тэгээд яг энэ бүтэн сайнд Свенсоныхон ойр саахалт айлынхныгаа аяга кофе уулгахаар урьсан байлаа.

	— Хоёр янзын ийм хацартай хүний нүдэнд яаж үзэгдэх вэ дээ гэж Лина нулимс асгаруулан бувтнаад үнээгээ саахаар амьсгаадан явлаа.

	Гэвч ийм юм бодож улаан зовох хэрэг гарсангүй. Учир нь түүнийг бэлчээр дээр шар хэдгэнэ хатгачихсан. Бүр очиж очиж хацар дээр нь гэж бод л доо. Гэхдээ бүр зүүн хацрыг нь. Одоо баруун зүүн хоёр хацар нь ялгагдах юмгүй хавдчихсан боловч энэ нь түүний санааг онц зассангүй. Тэр урьд урьдынхаас илүү гашуудан уйлсан. Линаг гал тогооны өрөөнд буцаж ирэхэд гэрийнхэн нь цөм ширээндээ суугаад цайлцгааж байлаа. Үлээсэн бөмбөлөг шиг хавдсан хацартай, уйлж улайсан нүдтэй түүнийг гэнэт ороод ирэхэд цөм мэл гайхацгаав. Түүнийг харахад өрөвдөж нулимс унагамаар байсан тул Эмилийн инээдэг сайн хэрэг биш байсан юм. Линаг орж ирэхэд Эмиль яг сүүгээ балгаж байсан бөгөөд түүнийг үзээд инээд алдаад тургиж орхисон чинь сүүний цацал ширээ даван аавын нь баярын хувцсан дээр буучихлаа. Альфред ч инээдээ барьж чадсангүй. Үнэн хэрэгтээ Линаг өрөвдөх хэрэгтэй байлаа! Ийм учраас Эмилийн ээж Эмиль, Альфред хоёр луу ширүүхэн хараад, инээх юу байсан юм бэ гэлээ. Гэвч тэр, аавын нь хувцсанд наалдсан сүүний толбыг арилгаж байхдаа Линаг хараад, чухамдаа Эмиль, Альфред хоёр хахаж цацан инээд алдаад байсны учрыг ойлгон өөрөө ч жуумалзана. Гэхдээ Линаг маш өрөвдсөн нь мэдээж.

	— Хөөрхий хонгор үр минь, ийм байдалтай яаж хүний нүдэнд харагдана даа! Гэтэл бас тэгэхээс тэгэх гэсэн юм шиг зочид ирэх гээд байдаг. Эмиль чи, Крюсь-майе руу гүйгээд тусламж гуйгаад ир гэлээ.

	Лённебергийнхэн бүтэн сайн өдрөөр бөөгнөрөн суугаад аяга кофе уух дуртай улс. Иймд саахалтынхан нь Эмилийн ээжээс «Эрхэм хөршүүдийн амрыг эрье! Та бүхнийг энэ бүтэн сайн өдөр манай хот айлд ирж кофе уухыг урья. Морилон ирнэ үү!

	Альма болон Антон Свенсон 

	Лённебергийн Катхульт хотынхон» гэсэн зурвас аваад хэчнээн баярласан гээ.

	Өглөөний цайны дараа Эмилийн аав ээж сүм рүү явсан бөгөөд тэндээс зочидтойгоо хамт гэртээ ирэх ажээ. Эмиль дуулгавартай нь аргагүй Крюсь-майе руу очиж ээжийнхээ гуйлтыг дамжуулахаар явлаа.

	Цэлмэг сайхан өглөө аж. Тэр хөгжилтэйгөөр исгэрэн, зөрөг замаар орж ойн гүнд орших Крюсь-майегийн гэр лүү явлаа. Хэрвээ уншигч та хэзээ нэг цагт 6-р сарын ийм нэгэн өглөө эрт Смоландын ойгоор явж үзсэн бол тахиа донгодон, болжмор жиргэн исгэрч, ар шилээс наран ээж, шилмүүс асгарсан зөрөг замаар хөл нүцгэн алхан явахад хэчнээн сайхан байдгийг лав санаж байгаа биз дээ. Давирхай ханхалсан сэрүүн агаараар амьсгалан явж, ойн цоорхойд гүзээлзгэнэ хэрхэн цэцэглэдгийг олж үздэг. Ийм болохоор Эмиль нэг их яарсангүй. Гэвч тэр яван явсаар модны мөчир дороос арай ядан ялгагдан харагдах Крюсь-майегийн цагийн эрхэнд өгөршин муудсан оромжид хүрч очив.

	Крюсь-майе мухар сандал дээр сууж сонин уншина. Түүний уншсан бүхэн нь түүнийг айлгаж, бас баярлуулж байгаа нь харваас илэрхий.

	— Юнчепингэд хижиг дэлгэрч гэнэ гэж Эмильтэй мэндлэнгүүт хэлээд өөрөө үзээд хэлсэнд минь итгэ гэсэн байртай Смоландын сониныг хамарт нь сунган тулгав. Үнэхээр тэнд Юнчепингийн хоёр хүн хижгээр өвдсөн тухай бичсэн аж. Крюсь-майе баяртайгаар толгой дохин, 

	— Хижиг аюултай өвчин. Удахгүй Лённебергид хүрээд ирнэ дээ. Би сайн мэдэж байна гэв.

	— Яаж ирэх юм бэ?

	— Чамайг энд зогсож байхад багваахай цэцгийн ноолуур шиг Смоланд дээгүүр нисээд ирнэ гэж Крюсь-майе хэлээд, 

	— Хэрвээ тийм хижгийн үр манайд нэг л хийсээд ирвэл мөн ч гайтай юм болно доо! гэв.

	— Энэ чинь ямар өвчин юм бэ? Тахал шиг юм уу?

	Крюсь-майе тахлын тухай түүнд олонтоо ярьсан тул элдвийн Өвчин үхэл ярих дуртай Крюсь-майе бүр дээр үед тахал Парч Смоланд даяар хүн амьтныг хиаруулсан тухай ярьж тэдэнд итгүүлсэн юм. Иймд Крюсь-майе жаал бодолхийлснээ, 

	— Тийм дээ. Тахал шиг өвчин. Би гэхдээ яг сайн мэдэхгүй байна. Хижиг туссан хүний царай эхлээд хөхөрч дараа нь үхдэг байх. Хижиг ёстой аюултай өвчин. Ёстой аюул! гэлээ. 

	Энэ үед Эмиль Линагийн шүд өвдөөд хоёр хацар нь хийлчихсэн бөмбөлөг шиг хүн харахын авралгүй болчихсон хийгээд очиж очиж тэднийд өнөөдөр зочин ирэх болсон тухай хэлэв. Энэ тухай сонсоод Крюсь-майе хижгийн тухай мартаж Катхульт руу аль болохоор хурдан очихоо амлав.

	Эмиль гэртээ буцаж ирээд Линаг нулимс асгаруулан суухыг үзэв. Тэр гал тогооны өрөөний тагтан дээр ёолон суух бөгөөд Альфред, охин дүү Ида хоёр дэргэд нь ямар тусламж үзүүлэхээ эс мэдэн зогсоно.

	— Чамд Селе-Пеле руу очихоос өөр арга алга байна шүү дээ гэж Альфред ятгана.

	Селе-Пеле гэгч Лённебергийн төмрийн дархан билээ. Тэр нутгийн оршин суугчдын шүд өвдвөл том бахиар суга татан авч өгдөг байлаа.

	— Шүд авч өгөөд ямар үнэ авдаг бол? гэж Лина ёолох завсраа асуув.

	— Нэг цагт 15 эри гэж Альфред хариулав.

	Тэгэхэд Лина ямар үнэтэй юм бэ гэж бодохоосоо гол нь хэр уддаг бол гэхээс бие нь зарсхийв.

	— Би тэр дархнаас хурдан бас тэгээд амархан авч чадна гэж Эмиль хэлээд, — Би нэг юм бодож оллоо гэв.

	Тэгээд дороо бодсон аргаа хэлж өгөв.

	— Үүнийг хийхэд над ганцхан Лукас, урт бөххөн шиг утас байвал болно. Би утасны нэг үзүүрийг чиний өвчтэй шүдэнд бэхлээд, нөгөө үзүүрийг нь өөрөөсөө уяна. Тэгээд Лукасаа унаж ухасхийн давхия. Утас татагдаад ганцхан «хүп» гээд л өвдсөн шүд чинь байгаагүй юм шиг болно.

	— Хэлэх амархан! Хүп гээд л болоо юм биз дээ? Үгүй дээ, ийм юм би огтхон ч зөвшөөрөхгүй! гэж Лина эгдүүцэнгүй дуу алдан, — Надад наад арга чинь тохирохгүй! гэв.

	Гэвч энэ үед шүд нь урьд урьдынхаас илүү янгинан өвдөж Лина хүндээр амьсгаадах тул хэлсэн аргыг нь хэрэглээд үзэхээс өөр аргагүй болов.

	— За яах вэ. Аль вэ, аз байвал туршаад үзье. Хөөрхий би гэдэг амьтан ч хэцүүдэх нь. Магадгүй өвчтэй шүднээсээ амархан салчих ч юм уу, яаж мэдэх вэ гэж тэр хэлээд бөххөн шиг утас олж ирэхээр явав.

	Эмиль хэлсэн ёсоороо бүгдийг яг таг хийв. Тэр Лукасаа авчирч утасны хоёр үзүүрийг сайтар бөхлөөд мориндоо мордов. Хөөрхий Лина дуу алдан гиншин ёолж, охин дүү Ида нь мөн түүнийг харж өрөвдөн уйлна. Альфред тэдний сэтгэлийг засан, 

	— Бүх юм ном ёсоороо болно! Удаан ингэж тарчлахгүй. Хүп гээд л болно! гэнэ. Гэтэл Эмиль морио давиран давхив.

	— Аяа, аяар одоо л хүп гэнэ дээ! гэж охин дүү Ида нь баясангуй бувтнана. Гэтэл тэгсэнгүй. Өөрийн эрхгүй шүд нь өвдсөн Лина морьтой зэрэгцэн хатиран хурдлав. Тэр хэзээ «хүп» гээд бүх зүйл дуусахыг хүлээж тэссэнгүй утас татмагц л өвдсөн айсан хоёртоо автан тийн хурдалжээ.

	Эмиль, түүнийг дороо зогс гэж хэчнээн хашхираад ч нэмэр болсонгүй. Лина дон шүглэсэн юм шиг нисэн хурдлахад, харин татсан утас нь унжаад ямар ч «хүп» гэгч болдоггүй байгаа. Эмиль юутай ч гэсэн өвчтэй шүднээс нь Линаг салгаж өгье гэж хатуу шийдэв. Эмиль бол аливаа анхны бүтэлгүй юманд урам нь хугарч ухрах хүний нэг биш ээ. Ийм учраас тэр Лукасаа унан цэцэрлэгийн хайс даван харайлгаад үзэв. Тэр «Лина лав ямаа шиг харайхгүй биз» гэж бодсон. Гэвч тэр эндүү боджээ. Лина айснаасаа гүйдэл дундаа хайсыг харайгаад гарчхав. Охин дүү Ида нь энэ явдлыг лав насаараа мартахгүй биз ээ. Үнэндээ ч хавдсан хацартай, утсаар шүдээ татуулсан Лина хашаа дээгүүр харайн давж, 

	— Зогс, зогс! «Хүп» гэгч битгий болоосой! хэмээн явсныг мартахын аргагүй. Дараа нь тэр ийм бүтэлгүй юм болсонд хэдий ичивч нэгэнтээ оройтжээ. Тэр зовсон шинжтэй дахиад л довжооны шатан дээр суугаад ёолов. Гэвч Эмиль сэтгэлээр унасангүй.

	— Би өөр нэг арга бодож оллоо гэж тэр хэлэв.

	— Тийм аюултай юм биш юм бол ч яах вэ гэж Лина зөвшөөрөнгүй хэлээд, — Гэхдээ «Хүп» гэлгүйгээр авчих арга бодооч хэмээн гуйв.

	Нэгэнтээ Эмиль өөр арга бодож олсон болохоор тэр юуг яаж хийхээ яг мэдэж байлаа. Тэр Линаг саглагар мөчиртэй лийр модны доор суулгав. Альфред, охин дүү Ида хоёр Линаг тэр модтой хүлэн бөх гэгч уяхыг нь сониучирхан харна.

	— За аль вэ, чи одоо зугтах гээд үз л дээ гэж Эмиль хэлээд Линагийн шүднээс татагдан уягдсан утсыг авч үзүүрийг нь аавынхаа юм хурцалдаг гуранзын эргэдэг голоос уяж бэхлэв. Бүх юм бэлэн болж гагцхүү гуранзын бариулаас барьж эргүүлэх л үлджээ. 

	— Одоо ямар ч «хүп» гэгч болохгүй. Гагцхүү др-др-др гээд л санасан чинь бүтэх болно гэж Эмиль мэдэгдэв.

	Охин дүү Ида нь айн чичирч, Лина дуу алдан ёолох боловч Эмиль тайван байдлаар гуранзын бариулаас бариад авав. Газарт унжиж байсан утас аажмаар чангарч эхлэв. Чангарах тусам нь Линагийн айдас улам хүрэх боловч тэр зугтааж чадсангүй.

	— Хөөе, одоохон, одоо «др-др-др» гэх нь гэж охин дүү Ида нь дуу алдав. Гэвч энэ үед Лина чанга орилон, 

	— Зогс, зогс больё? гэлээ. Тэгээд хэн нэгийг нь сэхээ авахын завгүй хормогчийнхоо халааснаас хайч гарган ирээд татагдан чангарсан утсыг тас хяргав. Тэгээд тэр ийм хэрэг хийсэндээ ичингүйрэн урам нь хугарлаа. Үнэндээ тэр өвчтэй шүднээсээ яаж салъя даа гэж бодож л байлаа. Гэтэл ийм бүтэлгүй юм болоод байдаг. Эмиль, Альфред, охин дүү Ида гурав түүний ийм болчимгүй зантайд сэтгэл дундуурхан байлаа.

	— За яах вэ. Шүд чинь өвдөөд л сууж байг! Хар толгойдоо л гомдоорой! Би мэддэг чаддаг бүхнээ хийлээ! гэж Эмиль хэлсэн. Гэвч энэ үед Лина Эмилийг бас дахиад ганцхан удаа үзээд алдахыг гуйж дахин хэзээ ч тийм тэнэг юм хийхгүй гэж ам өчгөө өгөв.

	— Шүдийг минь аваад өгвөл би бүх зүйлийг зөвшөөрнө гэж Лина батлан, — Дахиад утсаа уяад нэг үз гэлээ.

	Эмиль дахиад л үзээд алдахаар шийдэв. Альфред, охин дүү Ида хоёр үүнд нь маш их баярлажээ.

	— Нүд ирмэхийн зуур шүдийг чинь авчих арга л хэрэгтэй байна гэж Эмиль тайлбарлаад, — Чамайг айсан ч гэсэн чи саад болж чадахааргүй тийм аргаар л авъя гэв. Тэгээд Эмиль угийн овжин зангаараа юу хийхээ дор нь бодож олов.

	— Чи пүнзний дээвэр дээр гараад тэндээс нуруу өвсөн дээр харайна. Чамайг яав гэхийн завгүй л шүд чинь суга татагдчихна гэж Эмиль тайлбарлав. Гэвч Лина амлаж байснаа мартчихсан пүнзний дээвэр дээр яагаад ч гарахгүй гэж зөрөв.

	— Эмиль чам шиг тэнэг амьтны тархинд ийм юм орно доо гэж тэр хэлээд довжоон дээрээс хөдөлсөнгүй. Гэвч шүд нь тэсэхүйеэ бэрх өвдөх тул эцсийн эцэст гүнзгий санаа алдаад босов.

	— За яах вэ, энэ чинь надад нэг л бүтэлгүй юм шиг санагдах боловч туршаад үзье... гэлээ.

	Альфред тэр дор нь шат авчирч пүнзийг түшүүлэн тавив. Эмиль дээвэр дээр гарахдаа Линагийн өвчтэй шүдийг ороосон бүдүүн утсыг гараасаа үл салгана. Яагаад гэвэл, уяатай нохой шиг араас нь хөтлөгдөн явах Лина дуу алдаж барьсангүй түүнийг дуулгавартай дагана.

	Эмиль том хадаас авч тулгуур баганад хадаад түүнээс барьж явсан утасныхаа үзүүрийг бэхлэв. Бүх юм бэлэн болжээ.

	— Одоо харай! гэж Эмиль тушаал буулгав. Хөөрхий Лина дээврийн торгон ирмэг дээр цомцойн суугаад айсан байртай харж чангаар ёолов. Альфред, охин дүү Ида хоёр толгой өргөн түүнийг ширтэнэ. Тэд Линаг сүүлт од шиг агаарт харван унаж шууд нуруу өвсөн дээр буухыг нь хүлээнэ. Гэтэл Лина ёолон ёолсоор улам чангаар, 

	— Би чадашгүй нь. Би мэдэж байна. Яагаад ч чадашгүй нь! гэв. — Өвчтэй шүднээсээ салахад чамд харамсалтай байна юм уу? Тэгвэл тэгээд л сууж бай. Надад бол ялгаа алга! гэж Эмиль эгдүүцсэн. Энэ үед Лина Лённеберг даяар нэг орь дуу тавив. Гэвч босоод явах гэхээр л өвдгөөр нь сөхрөөд байх боловч улиасны навч шиг чичирсээр дээврийн яг ирмэгт дөхөж очлоо. Охин дүү Ида түүний харайхыг харахгүй гэж нүүрээ гараараа дарав.

	— Ёо-ёо-ёо... гэж Лина дуу алдана. Үнэндээ шүднээс нь уясан утасны үзүүрийг хадаасанд бөхөлчихсөн болохоор дээвэр дээрээс харайна гэдэг аймшигтай байсан биз. Бас тэгээд харайх үед гэнэт «Хүп» гэсэн дуу гарна гэж бод л доо. Тэгээд л шүд нь огт өвдөж байгаагүй юм шиг болно.

	Тэр үед л чи хүний хүчнээс давсан хүч гэж юу байдгийг ойлгох биз ээ.

	— Лина, харай! гэж Альфред хашхираад, — Бушуухан харай! гэв. Гэвч Лина айснаасаа чичрэн ёолно.

	Тэгвэл би чамд туслаад өгье! гэж хэзээний тусч зангаараа Эмиль хэлээд түүнийг долоовор хуруугаараа нуруу руу нь аяархан чичээд авав. Лина аймшигтай зэрлэгээр орилон дээвэр дээрээс унав. «Хүп» гэсэн дуу дуулдсан боловч Линагийн шүд бус харин хадаас сугарсан ажээ.

	Лина өвсөн дунд шурган ойчив. Бүдүүн утсаар угаар нь ороосон өвчтэй шүд нь бүв бүтэн хэвээр утасны нөгөө үзүүрт нэлээд томхон хадаас санжганана. Тэгээд тэр Эмильд улам их уур нь хүрнэ. Элдвийн тэнэг зүггүй юм бодож байх. Өвчтэй шүдийг яаж сугалж авдгийг мэдэхгүй гэж үү! Лина улам уурсав. Энэ нь сайн хэрэг болжээ. Учир нь тэр гомдсондоо болоод төмрийн дархан Сме-Пелле руу гүйн очив. Тэр том хавчаар шүүрэн аваад агшин зуур «хүп» гээд сугалаад авчхав.

	Гэвч энэ үед Эмилийг гар хумхин суусан гэж бүү бод. Альфред лийр модны доор хэсэг зуур дугхийхээр хэвтсэн. Учир нь Линагийн шүдийг авах ажил талаар өнгөрсөн болохоор одоо юу хийх вэ дээ.

	Эмиль охин дүү Ида руугаа ээж аавыгаа зочидтой эргэж иртэл тоглохоор очсон.

	— Эмч болж тоглох уу? гэж Эмиль санал гаргаад, — Чи өвчтэй хүүхэд бол би чамайг эмчилье гэлээ.

	Охин дүү Ида нь жигтэйхэн баярлана. Тэр хувцсаа хурдан тайлж орондоо орж хэвтэхэд Эмиль түүний хоолойг үзэж, зүрхийг нь чагнан цээж бие дээр нь цохиж яг л эмч хүн шиг аашлав.

	— Би юугаар өвдсөн болох вэ? гэж Ида асуув. Эмиль бодолхийлснээ гэнэт, 

	— Чи хижиг туссан бол. Энэ бол маш аюултай өвчин гэлээ. 

	Тэр үед Эмиль, Крюсь-майегийн ярьсныг санаж хижиг туссан хүн царай нь хөхөрдөг гэдгийг санав. Тэгээд үнэхээр хижиг туссан хүн шиг болгон Идагийн нүүрийг хөхөөр будах юм эрж тойруулан харав. Тэр дороо түүний харц бэхийн сав байх бичгийн ширээн дээр туссан. Түүнийг ээж нь захиа бичих, Эмилийн адал явдлыг тэмдэглэхэд хэрэглэдэг ажээ. Түүний дэргэд ээж нь аяга кофе уулгахаар айл саахалтындаа явуулсан урилгын ноорог харагдана. 

	Эмиль түүнийг уншаад, ээж нь Адрианыг бодоход захиа ч хүртэл сайн бичдэгт нь бахархсан! Адриан «Баавгай алав» гэж л хоёрхон үг л бичсэн байсан биш бил үү! Тэр урилгын ноорог аль хэдийн хэрэггүй болсон тул Эмиль түүнийг хумин авч хуйлан бэхэнд дүрэв. Тэгээд сайтар норгож байгаад Ида руу хүрч очлоо.

	— За аль вэ, чамайг хижиг туссаныг чинь хүн хараад л мэдэхээр болгоё гэж Эмиль хэлэхэд Ида баяртайгаар хөхөрнө.

	— Нүдээ ань. Эс тэгвээс нүдэнд чинь бэх дусна гэж Эмиль тушаагаад нүүрийг нь хөх бэхээр хичээнгүйлэн будаж эхлэв. Гэхдээ тэр болгоомжлон нүд рүү нь нэг их ойртуулсангүй болохоор нүдийг нь тойрон том цагаан дугуй үүсэв. Тэр цагаан дугуй Идагийн хөх царайг улам ч аймшигтай болгож тэр ч атугай Эмиль өөрөө айдас хүрсэн. Тэр бурхны нэгэн ном дээрээс Эмилийн үзсэн зураг дээрх чөтгөртэй тун ч адил болжээ. Хижиг гэдэг үнэндээ аюултай өвчин гэж Крюсь-майегийн хэлдэг үнэн юм даа хэмээн Эмиль бодов.

	Энэ үед Крюсь-майе Катхульт хот айл руу ирж явлаа. Хаалган дээр тэр Сме-пелле дархныхаас буцаж ирсэн Линатай тааралджээ.

	— За яаж байна? гэж Кюсь-майе сониучирхан асуугаад, 

	— Шүд чинь бас л өвдсөөр үү? гэв.

	— Мэдэхгүй гэж Лина хариулав.

	— Мэдэхгүй гэнэ ээ! Яагаад мэдэхгүй гэж? хэмээн Крюсь-майе гайхав.

	— Би яаж мэдэх вэ? Би түүнийг чинь дархны угаагуурт хаячихсан шүү дээ. Бодвол бас л өвдөж байгаа биз. Өөдгүй золиг өвдөх гэж юу байдгийг биеэрээ үзэж жаахан зовог! гэлээ.

	Лина сайхан ааштай болсон бөгөөд хоёр хацар нь одоо хийлсэн бөмбөг шиг эс үзэгдэнэ. Тэр лийр модны доор хэвтэж байгаа Альфредэд сугалж авхуулсан шүднийхээ орыг үзүүлэх гэж зүглэхэд Крюсь-майе кофе бэлтгэхээр гал тогооны өрөө рүү орлоо. Зэргэлдээ тасалгаанд хүүхдийн дуу сонстоход тэр хайртай Идатайгаа мэндлэх гэж очихоор явав. Гэвч Крюсь-майе нүдийг нь тойрсон цагаан, тэгээд хөв хөх царайтай Идаг үзчихээд хэлэх ч үг олдсонгүй. Тэгээд сэтгэл түгшсэн тасалданги дуугаар, 

	— Бурхан минь, юу болчхоо вэ! гэлээ.

	— Хижиг гэж Эмиль хариулаад жиг жиг хийв.

	Энэ агшинд гадаа нь аав, ээж, шашны санваартан тэргүүтэй зочид ирэх чимээ сонстов. Тэд шууд гэр лүү зүглэсэн бөгөөд цөм л зочдын ширээнд хурдхан суухыг хүсжээ. Гэтэл довжоон дээр Крюсь-майе зогсоод хахирган дуугаар, 

	— Холдоорой! Бушуухан холдоорой, энд хижиг гарчхаж! гэж орилов.

	Айсан зочид мэл гайхан зогсоход ганцхан Эмилийн ээж огт сандарсангүй.

	— Чи юу гээд чалчаад байгаа юм бэ? Энд хэнд хижиг тусаав? гэлээ.

	Энэ үед Крюсь-майегийн араас Ида унтлагынхаа хувцастай, нүдээ тойрсон дугуй цагаантай, хөв хөх царайтай амьтан шагайн харав.

	— Надад, надад хижиг туссан! гэж тэр хашхираад баясгалантай хөхрөв.

	Эмилийн ааваас бусад нь цөм хөхрөлдөнө. Гагцхүү тэр ер бусын дуугаар, 

	— Эмиль хаа байна? гэлээ.

	Гэвч Эмиль хаашаа ч юм арилаад алга болжээ. Зочдыг кофе ууж дуустал тэр үзэгдсэнгүй. Зочдыг ширээний араас босоход санваартан, түүний хэлсэн хижиг жинхэнэ бус байсанд сэтгэл гутран суугаа Крюсь-майегийн сэтгэлийг засах гэж гал тогооны өрөө рүү орж хэлэх үгээ хэлж дуусаад, Идагийн хилэн гадартай хайрцгаас гарган шалан дээр хаясан боодолтой захидал дээр хараа тусгав. Одоо бол тэр нь эргэнэг дээр хөглөрнө. Санваартан түүнийг аваад Америкаас Адрианы бичсэн захиаг сугалан гаргаж ирэв.

	— Ийм юм гэж байх уу! гэж тэр дуу алдан, — Нүдэндээ итгэхийн арга алга! Танайд чинь миний аль хэдийнээс хойш эрээд байсан марк байдаг юм байна шүү дээ! Маш ховор марк. Дөчин кроноос нааш олдохгүй эд гэв.

	Санваартан марк цуглуулдаг юм санжээ. Тэгээд ч тэр аливаа маркийн үнэ цэнийг сайн мэднэ. Тиймхэн цаасны өөдөс дөчин крон хүрнэ гэдгийг дуулаад Эмилийн аав дуу алдсан. Тэр ч атугай халаглан толгой сэгсэрнэ.

	— Дөчин кроноор чинь үхрийн өрөөл мах авч болно шүү дээ гэж Эмилийн аав санваартныг харан зэмлэнгүй хэлэв.

	Энэ үед Эмиль дуугай байж чадсангүй. Тэр нуугдаж байсан авдрынхаа тагийг толгойгоороо авдрынхаа тагийг толгойгоороо онгойлгоод, 

	— Хэрвээ та үхрийн өрөөл мах авбал аль хэсгийг нь авах вэ? Мөөрдгөөр нь цээж биеийг нь үү, сүүлээрээ шавхуурддагаар нь бөгсөн биеийг нь үү? гэв.

	— Эмиль, саравч руу алхаад марш! гэж аав нь ширүүхэн хэлэв. Тэгээд Эмиль ч явав. Санваартан явахдаа маркаа авч аравтын цаасан дэвсгэрт дөрвийг үлдээв. Дараагийн өдөр нь Эмиль Бакхорв хот айл руу давхин очиж бүх захиаг нь буцаан аваачин өгч бас маркийн оронд өгсөн мөнгийг дамжуулав. Үүний хариуд Бакхорвийн эзэн түүнд талархан аль хэдийнээс хойш олж авах сан гэж мөрөөдөж явсан гар чийдэнг нь бэлэглэжээ. 

	 

	
8-р сарын 116. Мягмар гараг. Эмиль хоолтой сагсандаа мэлхий хийж, дараа нь бараг ярихгүй байсан ч гэмгүй, хачин жигтэйхнээр биеэ авч явсан тухай өгүүлэх нь 

	Ер нь Эмилийн аавыг ийм үед жаахан ч болов өрөвдөж байвал зохино. Хүү нь сүүлчийн удаа наймааны зах дээр гялалзтал амжилт олсон байхад аав нь ердөө л ганцхан мэгж худалдан авчээ. Тэгээд бас түүнийг нь ямар, бүтэлгүй юм отож байсан гээ. Мэгж нь шөнө торойлжээ. Хэн ч түүнийг ингэнэ гэж бодсонгүй. Тэр арван нэгэн торой гаргачхаад арвыг нь өөрөө идчихжээ. Ийм явдал хаа нэг тохиолддог. Арван нэг дэх нь гахайн байраас хуухиран чарлах дуу Эмилийг сэрээж, тэр гүйн очиж авраагүй бол бас л тавилангаараа дуусах байсан биз ээ.

	Эмиль мэгжийн чарлах дуунаар босон харайж очоод ёстой аймшигтай юм үзжээ. Тэгээд ганц амьд үлдсэн торойг эхний нь амнаас ам мөлтөс суга татан авчээ. Ярихын аргагүй юм. Тэр мэгж бол гахайн төрөлтөн ч биш жаахан аварга амьтан гэдэг л тийм байдаг байх. Түүнээс хойш тэр мэгж удсан ч үгүй, ердөө гуравхан хоногийн настай байжээ.

	Ийм явдал болсонд аав нь сэтгэл гонсгор байсан нь гайхмаар шүү!

	— Бакхорв хотынхон бүгд хүн биш гэж Эмилийн аав унтахаар ор дэрээ засаж байхдаа ээжид нь хэлээд мал нь хүртэл хараал идмэрүүд чинь хүн зовоож байх юм. Бас энэ гахайн торойг нь хараач! гэжээ.

	Эмиль орондоо хэвтэж байхдаа энэ яриаг сонсоод толгойгоо өндийлгөн, 

	— Надад энэ торойгоо өгчих. Би түүнийг чинь маллая гэж хэлэв. Гэвч Эмилийн гаргасан санал аавын нь сэтгэлд тохирсонгүй.

	— Чиний амнаас ер нь аль аль гэсэн л үг гарах юмаа даа гэж тэр гашуудангуй хэлээд, — Гэтэл хэн надад юу өгөх юм бэ? гэв.

	Эмиль дуугаа хураав. Удтал тэр гахайн торойг өчүүхэн ч анхаарахгүй явлаа. Гахайн торой удахгүй мажийх нь уу гэмээр бие сул, хөхөлбөр зүсмийн амьтан явна.

	Хэдийгээр Эмиль утгыг нь сайн ойлгоогүй ч «Түүнийг хараал идсэн болохоор л ингэж муудаад байгаа биз» гэж сэтгэнэ. Гэхдээ ямар ч муу юм хийгээгүй атал түүнийг хараал идсэн гэсэн нь зүйл огт үл нийцэх шударга бус хэрэг гэж Эмиль үзнэ. Эмилийн ээж ч мөн тэгж бодсон бололтой юм. Яагаад гэвэл Түүнийг үргэлж «Хөөрхий амьтан» гэж нэрлэнэ. Смоландад өрөвдмөөр харагдах хүүхдүүдийг тийн нэрлэдэг бөлгөө.

	Лина аливаа амьтныг өрөвддөг зангаараа нэг муу гахайн торойг «хөөрхий амьтан», «Миний хонгор торой удахгүй чи мажийна» гэж үглэнэ.

	Хэрвээ нэгэн сайхан өдөр Эмиль түүнийг гал тогооны өрөөнд оруулж сагсанд хийж зөөлөн хөнжлөөр хучаад сүүгээр угжаагүй буюу товчоор хэлэхэд эхийн нь оронд эх болоогүй сэн бол цаашид юу болохыг хэн хэрхэн мэдлээ.

	Ийнхүү Эмиль өөрийн авран хамгаалагчаа хооллох гэж хэрхэн оролдохыг нь Альфред үзчихээд, 

	— Энэ чинь яачхаа вэ? гэж асуув.

	— Аав үүнийг хараал идсэн гэсэн болохоор юм ч идэхгүй юм гэж Эмиль хэлээд, — Гэхдээ би аргална гэв. Ямар ч байсан алахгүй. Харж л байгаарай! гэжээ.

	Хэдэн өдөр өнгөрөхөд гахайн торой сэргэж дорхноо тэвээрэг аван, нэг үгээр хэлэхэд гахайн торойны дүрсээ олжээ.

	— Хараач манай торой тэвээрэг аваад догь байгаа биз гэж Лина хэлсэн бөгөөд үүнээс хойш түүнийг торой гэдэг болжээ.

	Нээрээ овоо тэвээрэг авч байна шүү гэж Эмилийн аав хэлээд, — Сайн байна Эмиль гэж магтжээ. Гахайн торой түүнийг нохой шиг өсгий даран дагахад Эмилийн сэтгэл уярна.

	— Тэр чамайг өөрийнхөө ээжийг гэж бодоод байна гэж охин дүү Ида нь хэлнэ.

	Магад ч үгүй гахайн торой үнэндээ тэгж бодсон ч байж болох юм. Яагаад гэвэл, тэр Эмилийг харахаараа л түүний зүг байрлан чангаар шуухинан гүйж ирээд алхам ч үл холдоно. Гэвч тэр бүхнээс илүү нуруугаа маажуулахад маш дуртай. Эмиль ч гэсэн хэзээд маажиж өгөхөд бэлэн байх билээ.

	Тэр надаас өөр хэн ч гахайг маажиж чадахгүй гэж ярина.

	Лийр модны доорх дүүжин дээр суугаад торойгоо хичээнгүйлэн маажих бөгөөд тэр үед торой нүдээ анин бүүр нэг бах нь ханасан байртай зогсоно.

	Өдөр хоног өнгөрсөөр. Зуны сар шувтрах дөхөж, толгой дээрх лийр модны жимс боловсорч гүйцжээ. Ийм болохоор Эмиль үе үе лийр таслан авч өөрөө идэж торойгоо ч бас зочилно. Эмиль шиг эзэнтэй учирсан гахайн торой л амьдрал гэж ямар сайхан байдгийг улам ойлгоно.

	Эмиль ч гэсэн торойндоо маш их дасжээ. Өдөр ирэх тутам түүнийг хайрлах нь улам нэмэгдэнэ.

	Нэгэн удаа тэр дүүжин дээр суугаад торойгоо маажиж суухдаа түүнд хэчнээн хайртай болсноо ойлгож үүнээс илүү хэнд хайртай билээ гэдгээ бодож эхлэв.

	«Юуны өмнө Альфред орно гэж тэр бодоод, дараа нь Лукас, охин дүү Ида, гахайн торой... Бас мартчихаж ээж, ер нь ээждээ бүхнээс өмнө хайртай гэдэг нь ойлгомжтой... Гэхдээ ээжийг эс тооцвол Альфред, Лукас, охин дүү Ида... гахайн торой... гэснээ хөмсгөө зангидан бодолхийлснээ, — Тийм ээ бас аав, Лина хоёр байгаа шүү дээ. Аавд бол хааяа нэг хайртай, заримдаа ч хайргүй. Линагийн тухайд бол ер хайртай эсэхээ мэдэхгүй юм...» гэж боджээ.

	Энэ хугацаанд Эмиль өдөр бүр зүггүйтэн, өдөр бүр саравчинд суусныг нь ээжийн нь хөх дэвтэрт бичсэн тэмдэглэл батална. Гэхдээ тариа хураах ид ажлын үед ээжид нь тэгж юм бичиж суух зав хаа байх вэ.

	Иймд тэр гагцхүү «Эмиль дахиад саравчинд суув» гэж яагаад суусныг үл тоочин товчхон бичнэ.

	Бүх л өдөржин модоор хүн зорж сууна гэдэг бүтэшгүй хэрэг тул одоо Эмиль саравч руу очих болохоороо торойгоо авч очдог болов. Түүнтэй цуг байхаар цаг хугацаа амархан хорно.

	Эмиль уйдахдаа торойдоо юм зааж сургаж эхлэв. Лённебергийнхэн Смоланд нутгийн гахайн торойнд ийм юм зааж сургаж болно гэж лав төсөөлөөгүй биз ээ. Эмиль үүнийг нууцаар сургав. Гахайн торой маш авьяаслаг тул тушаасан бүгдийг нь маш дуртай гүйцэтгэнэ. Тэр шинэ юм сурах бүрийдээ шанд нь Эмилиэс ямар нэг амттан авах билээ.

	Хэзээ ч гэсэн саравч дотор хатаасан талх, хэвт боов, хатсан интоор болон бусад амттан Эмилийн нөөцөд бэлэн байж байдгийг мэдэх билээ.

	Эмиль тэр нөөцөө дархны ширээний ар дахь хайрцагт хадгалах нь сав л хийвэл энд түгжигдэн удтал суух болдог ядахдаа өлсөж зовохгүй гэж тэнд тавьсан хэрэг.

	«Хэрвээ мөрөн дээрх бөндгөр чинь ажилладаг л юм бол шуудай хатсан интоортой хүн гахайн торойг юунд ч сургаж болно» гэж Эмиль, Альфред, Ида хоёрт хэлээд, анх удаа өөрийн «хүмүүжигчийн»-хээ нууц авьяасыг тэдэнд үзүүлжээ.

	Энэ бол нэг дэх өдрийн орой билээ. Тэд бүгд сэрүүвч асарт сууцгааж байлаа. Эмиль энд торой сургасан анхныхаа агуу ялалтыг олжээ.

	Альфред, охин дүү Ида хоёр нь түүний хийх хөдөлгөөнийг үзээд алмайран гайхна.

	Тэр Эмилийг «суу!» гэхээр нохой шиг оцойн сууж, «хэвт» гэхээр хөдөлгөөнгүй хэвтэнэ. Хатсан интоор чимхээд өгөхөөр туурайгаа өргөөд авна.

	Охин дүү Ида бахдан шагшиж тэр ч атугай алга ташив. Тэгээд

	— Өөр бас юу хийж чадах вэ? гэв.

	Энэ үед Эмиль «давхи!» гэж хашхиртал сүүдрэвчийг тойрон хурдалж эхлэв. Дараа нь Эмиль «Гоп» гэтэл байрандаа дэвхрэв. Тэгээд дараа нь дээр дээр харайн хурдлах нь сэтгэлд нь тун ханамжтай байгаа бололтой ажээ.

	— Торой чи ямар догь вэ! гэж охин дүү Ида дуу алдав. Тэгээд үнэн хэрэгтээ гүйдэл дундаа харайх түүнийг үзээд инээд хүрэхгүй байхын аргагүй.

	— Ёстой гайхамшиг! гэж Альфред гайхан өгүүллээ. Лённеберг төдийгүй Смоланд даяар эрээд ч ийм торой олохгүй болохоор Эмиль бахдуун байлаа.

	Түдэлгүй Эмиль торойгоо дээсэнд харайлгаж сургажээ.

	Та бүхэн ер хэзээ нэг цагт гахайн торой дээсэнд ороод харайж байхыг үзсэн үү? Үгүй биз дээ. Эмилийн аав ч мөн үзсэнгүй. Гэвч тэр нэгэн удаа пүнзний хажуугаар санамсаргүй явж байгаад Эмиль, Ида хоёр дээс эргүүлэхэд түүнд торой нь орчихсон туурайгаа гялалзуулан хурдан хурдан харайж байхыг үзжээ. Охин дүү Ида нь түүнд, 

	— Тэр ингэж байх маш дуртай. Түүнд хэчнээн зугаатай байхыг нь үзэхгүй юу? гэж итгүүлэн хэлжээ.

	Гэвч аав нь яагаад ч юм, үүнд нь ер гайхаж шагширсангүй.

	— Торой гэдэг амьтан ингэж зугаацаад яах юм гэж тэр мэдэгдээд, 

	— Гахай гэдэг чинь сайн махтай болох л гэж төрсөн амьтан. Ингэж харайгаад байвал эцэж тураад тайган халтар шиг л болно. Би ер үүнийг чинь зөвшөөрөхгүй гэв. Эмилийн урам бүр хугарчхав. Сайн мах өгвөл л болох гэнэ! Тэр ер энэ тухай бодсонгүй.

	Гэвч одоо бодолд орчхов...

	Энэ өдөр бол Эмиль, аавыгаа үзэн ядах өдөр болох бий гэж айж байна. 

	Ийнхүү 8-р сарын 10-ны өдрийн Мягмар гараг нь Эмилийн хувьд аавыгаа үл хайрлах өдрүүдийн нэг болов. Учир нь энэ нэг дулаан нарлаг өдөр пүнзний ард торойг нь тийн хөгжилтэй харайж байхад нядалж махлах тухай аав нь хэлсэн.

	Гэвч аав нь ийн хэлчхээд яваад өгөв. Энэ үед Катхультынхан тариагаа хурааж, аав нь өглөөнөөс орой болтол борви бохисхийлгүй талбайд ажиллаж байсан болохоор яарахаас яах вэ.

	Аавынхаа бараа далд ормогц Эмиль, 

	— За яах вэ, торой минь, чи тайган халтар шиг тур! Эс тэгвээс алах нь байна. Чамайг тэр л аварна гэжээ.

	Энэ мөчөөс Эмилийн сэтгэл дэнсэлж эхлэв. Тэр өглөөжин ийш тийш холхиж юм хийх гэхээр дур нь гутаж, торойныхоо төлөө сэтгэл нь зовж зүггүйтэж байх дур ч үгүй болов.

	Энэ өдөр Идагаа усан онгоц болгож модон услуурт суулгасныг эс тооцвол онцын юм болсонгүй. Дараа нь тэр услуурт ус шахаж дүүргэтэл далайн догшин давлагаанд цохигдсон «онгоц» маань байдаг хувцастайгаа хэд хэдэн удаа толгойгоороо усанд шумбан орсон нь түүнд их таалагдав.

	Бас Эмиль агуулахын цонхон дээр хөргөх гэж тавьсан гишүүнэгний кисельтэй савыг чавхаар харвав.

	Гэхдээ ер савыг хагалж эвдэх гээгүй зүгээр л онилсон газраа онох нь уу гэдгийг үзэхийг хүссэн боловч яагаад ч юм тэр сав будаа болжээ.

	Гэхдээ ийм хэрэг тарьсан Эмильд баярлах цаг хараахан болоогүй байлаа. Учир нь аав нь өдөржин талбай дээр байлаа.

	Мэдээж, ээж нь түүнийг саравчинд суулгахаар явуулсан боловч тийм удаан биш. Гэхдээ ээж нь өрөвдсөндөө ч тэгсэн хэрэг биш талбайд ажиллаж байгаа хүмүүст өглөөний хоолыг нь аваачиж өгөх хэрэгтэй болсноос тэр.

	Лённеберг төдийгүй Смоландад ч ургац хураалтын үед хоол цайг нь шууд талбайд нь хүргэдэг хүмүүс бол хүүхдүүд билээ. Смоландын хүүхдүүд баяр дуулгах мэдээчнүүд шиг хоолтой сав барин бэлчээр, нуга дамжин удтал явж сая нэг хагалсан газрын үхэр чулуу ихтэй явахад бэрх газарт хүрнэ. Гэхдээ Смоландын хүүхдүүд үхэр чулуунаас болж нулимс гаргах нь хол. Харин ч бүр үхэр чулуу ихтэй газар гүзээлзгэнэ их ургах тул баярлана.

	Ингэж Эмиль охин дүү Ида хоёрыг хоолтой сав бариулж талбайд ажиллаж байгаа хүмүүст хүргүүлэхээр явуулжээ.

	Тэд яг цагтаа гэрээсээ гарч үдийн хоолны үед амжин очих гэж замдаа шуурхай алхав.

	Гэвч Эмиль замаар тийм удаан, шуудхан явж яахин чадах билээ. Нүдэнд торох л юм тааралдвал ийш тийшээ харж явна.

	Охин дүү Ида нь ахаасаа нэг ч алхам хоцрохгүй явахыг хичээнэ. Эмиль цаг ямагт мэлхий дүүрэн байдаг намгийг гарах гэж баахан тойров.

	Энэ үед тэр нэг мэлхий барьжээ. Түүнийг сайтар судлан үзэхийг хүсэв. Тэгээд намагт өдөржин ганцаараа байхад уйддаг биз гэж бодоод орчныг нь өөрчлөхөөр шийдэв. Иймээс хоолтой сагсандаа түүнийг хийчхээд үсрээд гарчихаас нь болгоомжилж сайтар тагласан. Гэтэл Ида түүнээс, 

	— Хоол хийсэн сагсанд мэлхий хийж болдог юм уу гэж эргэлзэнгүй асуув. Гэвч Эмиль, 

	— Би хаанаа хийх юм. Халаас маань цоорхой. Хийчихвэл хаягдчихна биз дээ? Тэнд жаахан байж байг! Удахгүй тавина. Тэгэхээр л төрөлх намагтаа буцаж ирнэ биз! гэж тайлбарлав.

	Эмиль ингэж л бодсон юм. Тэр ер нь сэргэлэн овжин хүүхэд шүү!

	Талбай дээр Эмилийн аав, Альфред хоёр улаан буудай хадаж тэдний араас Лина, Крюсь-майе хоёр түрүүг нь бооно. Дээр үед ингэж л тариагаа хурааж авдаг байлаа.

	Эмиль, охин дүү Ида хоёрыг сая л нэг бараа харагдахад баяр дуулгах мэдээчдийг харсан адил баярлаагүйгээр барахгүй харин бүр оройтож ирлээ хэмээн уурлав. Гэтэл тэд яг хооллох цагт нь ирсэн байлаа.

	— Одоо балга халуун юм уувал мөн сайхан байна шүү гэж Альфред Эмилийн аавын аяыг олж нөхцөл байдлыг өөрчлөх гэж хэлэв.

	Тэгээд ч үнэн хэрэгтээ 8-р сарын халуун өдөр тариан талбайд ажиллаж байгаа бол довцгийн оройд сууж дэмий ярих, аяга халуун юм ууж ганц цаг амарчихвал хэчнээн сайхан байдаг билээ.

	Гэвч Эмилийн аавд тэгж бодохын сөгөө байсангүй. Тэр өөр лүүгээ сагстайг татан аваачиж тагийг нь онгойлготол бүр хачин юм болов. Сагсан дотроос мэлхий үсрэн гарч ирээд энгэр дээр нь буучхав. Тэр ажил хийгээд халууцсан тул энгэрээ ярсан байлаа. Иймд мэлхийний хүйтэн савар Эмилийн аавыг жихүүцүүлсэн хэрэг. Гэнэтийн ийм явдалд эвгүйцэн тэр бээр гараа сэгсрэхэд кофе хийсэн саваа татаад авав. Эмиль түүнийг нь шалмаг барьж аваагүй бол кофегоо цөмийг нь асгачих байсан биз. Гэтэл мэлхий өөрөө цочсондоо улам цааш авирч цамцны нь цаагуур орчхов. Аав нь улангасан түүнийг унагаах гэж хөл гараа хий савчихад тэгэхээс тэгэх гэсэн юм шиг кофены сав хажууд нь бас байж байлаа. Түүнийг хөлөөрөө бас л татаад авав. Эмиль хоёр дахь удаагаа тийн шалмаг барьж аваагүй бол эхнийх шиг юм болж тэд талхаа хуурай давуулахаас өөр аргагүй болж бүр ч гунигтай юм болох байлаа. Мэлхий гэдэг амьтан ер байрандаа тогтох биш дээ. Энэ үед мэлхий цамцнаас нь гарч газарт унахад Эмиль түүнийг дор нь бариад авав.

	Гэвч аав нь яагаад ч юм бас л ууртай хэвээр. Тэр хэзээний зангаараа Эмилийг эс ойлгожээ. Эмиль бол сагсны тагийг Лина авна, тэгээд тэр цочин гайхна гэж тооцоолсон билээ. Энэ нь сайн бодоод байвал Эмилийн хувьд зүггүйтэл ер биш юм. Харин түүнийг ингэж хэзээд ган тотгор гэтэж байдаг юм гэдгийг та бүхэнд ойлгуулах гэж л ярьж байна. Цамцны нь хоёр халаас хоёулаа цоорхой болохоор Эмиль түүнийг хаа авч явах юм бэ? Аав нь түүнийг ер ойлгохыг хүсэхгүй байгаа нь гайхмаар шүү. Юу ч хийлээ гэсэн Эмильд зайлшгүй шан ирж байх юм. Тийм шан бас л тэр өдөр иржээ. Гэхдээ ямар шан хүртсэнийг ярихгүй. Үүнийг нь бодохоор Лённебергийнхэн цөм түүнийг өрөвддөг. Энэ хэрэг ээж нь сайн эзэгтэй байснаас мөн энэ жил Катхультынхан интоорын арвин ургац авснаас ч болсон байж болох юм.

	Гэвч Эмиль зохих шангаа хүртэх нь хүртсэн. Юунд тэр вэ?

	 

	* * *

	 

	Чихэрт шүүс хийх, ер нь ой цэцэрлэгт ургадаг бүхнийг хураан авч нөөцлөх, жимсний чанамал хийх урлагийн хувьд Эмилийн ээжтэй эгнэх хүн үгүй. Тэр том сагсаар нэг аньс, бөөрөлзгөнө, нэрс түүж чанамал, бүржмэл чихэр, үрдэс хийж, өвлийн турш хүрэлцэхүйц хэмжээний жимс хатаасныг нь бол ярилтгүй. Алим, лийр, интоор мэтийн жимсийг гал тогооны өрөөнд том зуухан дээр хатааж дараа нь цагаан уутанд хийж агуулахын таазнаас өлгөж тавина. Тийм агуулахыг харахад сэтгэлд сайхан.

	Интоор хураах ид үед Катхульт хотынхонд Виммербээс Петрель авхай зочлон иржээ. Эмилийн ээж энэ жилийн ургац их болохоор тийм их интоорыг хааш нь хийхээ ч мэдэхгүй байна гэж хөөрөв. 

	— Альма, чи интоорын архи хийгээч гэж хариуд нь Петрель авхай хэлэв.

	— Ер яаж болох вэ дээ гэж Эмилийн ээж шийдвэртэй эсэргүүцэв.

	Эмилийн ээж интоорын архины тухай сонсохыг ч үл хүснэ. Катхульт хот айлынхан ердөө архи хэрэглэдэггүй улс билээ. Эмилийн аав хэзээ ч гашуун нясуун юм амсаж байсангүй. Тэр ч атугай наймааны зах дээр нөхөд нь түүнийг зочилсон үеийг эс тооцвоос шар айраг ч уруулдаа хүргэж үзээгүй гэхэд болно. Тэгэхээр ярих юу байх вэ. Ер нь тэр хэрэв найз нөхөд нь ганц нэг шил юм хуваан ууя гэж санал тавьсан ч гэсэн түүнээс татгалзаж дөнгөнө. Хоёр шил шар айраг гучин эри болохоор тийм мөнгө үргүй зарах нь нүгэл гэж дор нь тооцоолох билээ. Тэгж мөнгөө үрээд байвал юу үлдэх билээ. Зүгээр суугаад уугаал байхыг ер хүснэ гэж үү. Гэвч Эмилийн аав бол интоорын архийг уруулдаа ч хүргэхгүй гэдгийг сайн мэдэх ээж нь зочноо сэнхрүүлж эхэлсэн, Гэвч Петрель авхай хэрвээ Катхульт хот айлд хэн ч архи амсдаггүй юм бол бас аяга дарснаас татгалзаж үзээгүй хүмүүс багагүй байдаг шүү дээ гэж мэтгэв. Тэр өөрөө бол интоорын архийг хоёр гурван жилээр ч болов дуртай нөөцлөх байсан тул Эмилийн ээжийг интоор эсгэхгүй байгаагийн учрыг эс ойлгоно. Тэгээд интоорын архи бэлэн болохоор дахиад Катхультад ирж авна. Үнийг нь бол гомдоохгүй гэдгээ нэмж хэлэв. Эмилийн ээж түүнийг ямар нэг юм гуйхад хэзээ ч татгалзаж үзсэнгүй. Тэр маш сайн эзэгтэй байлаа. Ямар нэг юмыг хий дэмий үрж тэвчдэггүй нь сайн эзэгтэй нарын зан гэдгийг чи сайн мэдэж байгаа байх. Гэтэл өвлийн хүнсэнд тэр хэрэгцээнээсээ илүү их интоор хатаасан. Иймд товчоор хэлэхэд Эмилийн ээж Петрель авхайд интоорын архи хийж өгөхөөр амлажээ. Гэвч Катхульт хотынхон ямар нэг зүйл нууцаар хийхийг нүгэл гэж үзэх тул дор нь Эмилийн аавд Петрель авхайн гуйлтыг дамжуулав. Тэр эхлээд амандаа үглэснээ, 

	— Чаддаг юм бол хий. Гэхдээ тэр хэдий хэр юм өгөх юм бэ? гэв. Ээж нь үүнийг дор нь хэлж чадсангүй. Гэвч юутай ч болов интоороо хувинд хийж эсгэхээр зооринд тавьжээ.

	Тэр цагаас хойш хэдэн долоо хоног өнгөрч Эмилийн ээж дарсан интоорын архиа бэлэн болсон байх ёстой гэж үзээд түүнийгээ лонхонд юүлэв. Энэ өдрийг ээж нь амжилттай сонгон авчээ. Энэ үед аав нь өдөржин талбай дээр ажиллах ажээ. Аав нь интоорын архийг юүлэхийг үзэх нь бүү хэл сонсохоос ч дургүй нь хүрнэ. Ингээд ээж нь сайхан үнэрт интоорын архийг бүгдийг нь лонхонд юүлэн сайтар бөглөж сагсанд хийгээд зооринд тавив. Тэр энэ арван лонх архи Петрель авхайн иртэл нүднээс далд байг гэж боджээ. Тэгээд шаарыг нь хувинд хийгээд гал тогооны өрөөнд хаалганы араар тавив. Эмиль, Ида хоёрыг талбайгаас буцаж ирэхэд ээж нь, 

	— Эмиль, чи яваад тэр хувинтайг угаадасны нүхэнд асгаад ир! гэжээ. Эмиль бол хэзээ ч ямар нэг юмыг дахин давтан гуйлгадаггүй зантайг бид мэднэ. Иймд тэр дороо хувинтайг шүүрэн авч хашаа руу гарав.

	Угаадасны нүх пүнзний цаана байх бөгөөд тэр пүнзэнд торой ганцаараа юу хийхээ үл мэдэн зогсов. Торой цоорхойгоор Эмилийг үзчихээд баяртайгаар шуухирах нь эндээс гарч чамтай хамт явъя гэх шиг.

	Ингэж байж таарахгүй гэж Эмиль хэлээд хувингаа газарт тавив. Тэр пүнзний хаалгыг онгойлгомогц торой ихэд баярлан, чарлан цовхорч үсрэн гарч ирээд Эмилийг идэх юм авчирчээ гэж бодсон бололтой хувинд тагалцгаа шургуулав.

	Энэ үед Эмиль интоорын шаарыг аваачиж асгах хачин даалгавар ээж нь түүнд өгсөнд гайхав.

	Үнэн хэрэгтээ энэ бол маш гайхмаар зүйл байлаа.

	Катхульт хотынхон малын тэжээл болох ийм зүйлийг хэзээ ч хаяж үзээгүй билээ.

	Гэтэл энэ интоор маш амттай нь харваас ил. Торой түүнийг амсан зогсох нь сэтгэлд нь ханамжтай аж. Эмиль удахгүй талбайгаас буцаж ирэх аавынхаа нүдэнд өртөгдөхгүй аваачаад асгачих гэж ээжийнхээ тушаасныг санав.

	«Асгаж байснаас торой минь идэг гэж Эмиль бодоод, — Тэр интоорт дуртай шүү дээ» гэж сэтгэв. Интоорын шаар тун амттай байгаа бололтой торой түүнийг ховдоглон гударна. 

	Торой чихээ хүртэл интоороор будан ховдоглон зүтгэв. Ингээд байхаар нь тавтай идэг гээд Эмиль түүнийг газарт асгачхав. Гэтэл тахиа гүйн ирж мөн л найзлахыг хүсэв. Торой эхлээд ууртай харснаа өөрөө цадсан бололтой түүнд хэд тоншихыг зөвшөөрөв.

	Энэ үед мөн доголон Лотта тэргүүтэй эм тахианууд сониучирхан гүйж ирэв. Тэдний нэг нь ч интоор амталж үзээгүй билээ. Учир нь торой, эр тахиа хоёр тэднийг дор нь хөөнө. Эм тахианууд энэ амттанаа хэнтэй ч хуваахгүй нь гэдгийг ойлгов. Эмиль хувингаа доош харуулж дээр нь суув. Тэр амандаа өвс эргэлдүүлж тавтай бодож суулаа. Гэтэд гэнэт эр тахиа хяргагдсан юм шиг үхэтхийн унахыг харав.

	Тэр хэд хэдэн удаа босох гэж оролдсон боловч чадсангүй.

	Арай гэж нэг босоод ирсэн ч урагш толгойгоороо шурган унаж хэсэг хугацаанд хөдөлгөөнгүй хэвтэнэ.

	Эм тахианууд бөөгнөрөлдөн холхон зогсох бөгөөд эр тахианы энэ гайхалтай явдлыг айсан байртай харж сэтгэл зовон дуугаралдана. Энэ нь эр тахиаг улам галзууруулж тэдний зүг нүдээ ууртай эргэлдүүлэх нь нас биед хүрсэн эр тахиа дураа хүрвэл өвсөн дээр өнхрөн унаж болохгүй юм гэж үү? гэх шиг.

	Эр тахиа яагаад байгааг Эмиль ер ойлгосонгүй. Тэр түүний зүг дөхөн очоод хөл дээр нь босгон тавив. Эр тахиа хөл дээрээ ч баттай зогсож чадахгүй хэсэг зуур урагш хойш найгаснаа гэнэт цөхөрсөн байртай далавчаа дэвэн эм тахианууд руу солиотой юм шиг зүтгэлэв. Эм тахианууд айж тал бүр тийш бутран зугтана. Эр тахиа солиорчээ гэдэг нь тодорхой ажээ. Эмиль солиорсон тахианы зэрлэг явдлын араас ажиглан харсаар торойгоо хараанаасаа алдчихсан байлаа.

	Гэтэл торой бас л тахиануудын араас чангаар шуухиран хурдална. Эмиль ер юу гээч болж байгааг ойлгохыг болив. Гахайн торой улам бүр сэтгэл зүсэж орилж хэдийгээр яагаад ч юм хөл нь гуйвлах боловч хажуугаас нь харахад сэтгэл нь бүр тэнийж байх шиг шалмаг хурдална. Тэр тал тал тийшээ гуйвлан тэнцүүрээ олж ядан арай л уначихгүй боловч дээсэнд орж харайж байгаа юм шиг тэнцвэрээ олох аргаа бас мэдэх ажээ. Эм тахиануудыг хараад өрөвдөхгүй байхын аргагүй, ер нь тэднийг хэзээ ч ингэж эр тахиа, гахайн торой хоёр ийм найрамдалтай элдэж үзээгүй билээ. Айснаасаа ухаан алдсан тэд хөл мэдэн хурдална.

	Өрөвдмөөр ч тахианууд бол гэж! Тэдний эр тахиа солиорсон нь бага хэрэг бас түүний араас галзуурсан торой эв хавгүй харайн, эм тахианууд арчаагүй дуугаралдах нь өрөвдмөөр. Үнэндээ хэтэрхий жигтэй юм болж байлаа! Эмиль айснаасаа эм тахианууд зүрх нь дэлбэрч үхэж болох юм гэдгийг ойлголоо. Гэтэл энэ үед тэр эм тахианууд бие биесийнхээ араас цувран унахыг нүдээрээ үзэв. Тэд өвсөн дотор амьсгаагүй хэвтэнэ. Өвсөн дотор хааяагүй цагаан тахианууд хөглөрөн хэвтэнэ гэдэг хэчнээн аймаар харагддагийг бод л доо!

	Эмиль гайхаш алдран тэр ч атугай уйлав. Үхсэн эм тахиануудыг ээждээ юу гэж хэлэх билээ? Доголон Лотта мөн амьсгаагүй хэвтэнэ. Эмиль түүнийг аяархан гар дээрээ авав. Хөөрхий Лотта амьд байгаагийн шинж огт үгүй! Ёс номоор нь оршуулах л Эмилийн хийж чадах цор ганц юм тэр байв. Тэр оршуулаад булшин дээр нь «энд гахайн торойноос айж үхсэн доголон Лотта нойрсож байна» гэж бичнэ хэмээн шийдлээ.

	Эмиль гахайн торойдоо маш их уур нь хүрч байлаа. Ёстой нэг хорлонтой амьтан тэр мөнөөс мөн! Түүнийг пүнзэнд хурдхан түгжээд дахиад хэзээ ч гаргахгүй. Эмиль доголон Лоттаг гар дээрээ өргөн саравч руу авч очоод түлээ хагалдаг тайрдас дээр тавив.

	Хэзээ оршуулахыг хүлээн энд байж байг хөөрхий амьтан!

	Эмиль саравчнаас гараад гахайн торой, эр тахиа хоёр дахиад л интоорын шаар идэж байхыг үзэв. Өрөвдөлтэй ч амьтад бол гэж юу хэлэх вэ дээ!

	Эхлээд эм тахиануудыг үхтэл нь айлгаад дараа нь юу ч болоогүй юм шиг найрлаж байдаг! Харваас ер нь эр тахианд ичих нүүр гэж огтхон ч алга гэж үү? Өөрийнхөө нөхдийг нэг мөсөн алдчихаад байхад түүний байж байгааг хараач! Тэр тэднийг харах ч үгүй шүү! Гэтэл энэ удаа найр нь тийм ч удаан үргэлжилсэнгүй. Эр тахиа дахиад л дороо өнхрөөд автал араас нь гахайн торой мөн унаад өгөв.

	Тэд амьд эсэхийг нь мэдээгүй ч Эмиль нь хүрлээ. Гэхдээ амьд болох нь харваас мэдэгдэнэ.

	Эр тахиа дуулдахтай үгүйтэй дуугаран сэрвээгээ муухан татавхийлгээд гахайн торой зүгээр унтаж тэр ч атугай хурхирах боловч цаг ямагт нүдээ нээхийг оролдоно. Энэ нь мэдээж амжилт олохгүй ажээ. Өвсөн дотор интоорын шаар хөглөрөхөд Эмиль түүнээс амсан үзэв. Тэгээд нэгийг авч амандаа хийгээд араас нь бас нэгийг явуулав. Амт нь ердийн интоорын амт шиг биш боловч Эмильд ерөнхийдөө таалагдав. «Ийм амттай интоорыг хаяна гэж байж болох уу!» Гэвч ээж нь тушаасан...

	Тийм ээ, ээж нь тушаасан болохоор... Ийм азгүй юм болж эм тахиануудын үхсэнийг ээждээ очиж хэлэхээс яах вэ. Гэвч яагаад ч юм очиж хэлье гэхээс дургүй нь хүрээд байлаа. Эндээ гэж хэлэхэд хэлье гэж бүр хүссэнгүй. Тэр бодлогошрон хэд хэдэн интоор амандаа хийв... Гэтэл явъя гэхээс дургүй нь хүрээд явчхав.

	 

	* * *

	 

	Гал тогооны өрөөнд Эмилийн ээж оройн хоол бэлтгэж байлаа. Гэтэл Эмилийн аав, Альфред, Лина, Крюсь-майе нар талбайгаас хүрч ирэв. Ажлын урт өдөр өнгөрч өлсөж ядарсан тэд шууд л ширээнд сууцгаав. Гэтэл ширээний ард Эмилийн байр хоосон харагдана. Ээж нь Эмилийг аль хэдийнээс хойш олж үзээгүйгээ сая гэнэт санав.

	— Лина, чи яваад Эмилийг дуудаад ир. Тэр лав пүнзний тэнд торойтойгоо тоглож байгаа биз гэж хэлэв. Лина удтал буцаж ирсэнгүй. Эргэж ирэхдээ гал тогооны өрөөнд шууд орсонгүй босгон дээр мэлрэн зогсох нь өөр лүүгээ бүхний анхаарлыг татах гэсэн байлаа.

	— Юу болчхоо вэ? Чи яагаад шаасан гадас шиг зогсчхоо вэ? Ямар нэг юм болоо юу гэж Эмилийн ээж асуув. Лина мишилзэн, 

	— Юу гэж хэлэхээ ч мэдэхгүй байна. Эм тахианууд үхчхэж! Эр тахиа согтуу, гахай торой мөн согтуу, Эмиль бас... гэхэд, 

	— Эмиль яагаа вэ? гэж ээж нь түүний үгийг таслан асуув.

	— Эмиль гэж Лина хэлээд гүнзгий санаа алдан, — Эмиль мөн согтуу байна... гэлээ.

	Катхульт хот айлд энэ орой чухам юу болсон гээ! Үлгэр болгон ярьж, үзгээр бичиж ч үлдээх юм биш!

	Эмилийн аав уурлан хашхирч, Эмилийн ээж уйлан, охин дүү Ида нь орилж, Лина нулимс дуслуулав. Крюсь-майе дуу алдан орилж гэнэт хоол идэхээсээ ч татгалзан явахаар яарч уулзсан учирсан бүхэндээ «Ёх-ёх! Катхультын Свенсоныхон өрөвдмөөр улс! Тэдний хүү Эмиль нөгөө зүггүй золиг мал болтлоо уугаад бүх тахиагаа алж орхижээ» гэж ярихаар Лённеберг руу хурдхан явах гэж тэсэж ядав. Гагцхүү Альфред л эрүүл саруул ухаантай байлаа. Тэр гал тогооны өрөөнөөс бүгдтэй хамт гуйн гарч ирээд өвсөн дотор гахайн торой, эр тахиа, Эмиль гурав цугтаа хэвтэж байгааг үзэж үнэндээ сая л итгэв. Бүх юм тодорхой боллоо. Лина үнэн хэлжээ. Эмиль гахайн торой руугаа тонгойн хэвтээд нүд нь хар цагаанаар эргэлдэн их муу байгаа бололтой ажээ. Ийм юм үзээд Эмилийн ээж урьд урьдынхаасаа илүү цурхиран орилж Эмилийг өрөөнд нь аваачих гэсэн боловч ийм тохиолдолд яах ёстойг сайн мэдэх Альфред түүнийг зогсоож, 

	— Тэр сэрүүн агаарт байсан нь дээр! гэлээ. Тэгээд оройжин Альфред Эмильтэй хамт бяцхан өрөөнийхөө өмнөх довжоон дээр сууж өнгөрөөв. Эмилийн толгой эргэж дотор нь эвгүйрхэхэд түшиж, уйлахаар нь аргадан бөөцийлнө. Эмиль үе үе ухаан орон уйлж бие нь их л муу байсныг бод л доо. Тэр үед түүнийг согтуу байна гэж ярилцахыг Эмиль сонслоо. Гэвч согтоно гэгч юу гээч байдгийг тэр ойлгосонгүй. Эмиль интоорыг удаан дарж архи гэгчийг гаргадаг, дарсан жимс нь архинд дэвтэж түүнээсээ ч доргүй согтоодог юм гэдгийг мэдэхгүй болохоор аргагүй юм. Ийм болохоор тэр шаарыг аваачиж асгахыг тушаажээ.

	Цаг хугацаа өнгөрсөөр нар шингэж, орой болж Катхульт дээгүүр сар мандсан боловч Альфред мөн л довжоон дээрээ суугаад, Эмиль түүний өвдөг дээр шуудайтай өвс шиг хэвтсээр.

	— За яаж байна? гэж Эмилийг үл ялиг нүдээ нээхийг үзээд Альфред асуув.

	— Одоохондоо амьд л байна гэж Эмиль арай ядан хэлж уртаар амьсгаа аван, — Хэрвээ намайг үхвэл Лукасыг чи аваарай гэж нэмж хэлэв.

	— Чи үхэхгүй гэж Альфред түүний сэтгэлийг засан хэлэв. Тэгээд үнэндээ Эмиль, гахайн торой, эр тахиа аль аль нь үхсэнгүй. Бүхнээс гайхах юм эм тахианууд үхээгүйд байлаа. Энэ үйл явдлын ид дунд Эмилийн ээж гэнэт санаж охин дүү Идаг нь түлээ оруулж гал түлүүлэхээр явуулав. Ида нулимсаа залгин саравчинд ороод тайрдас дээр хэвтэх үхсэн Лоттаг үзээд дуу алдав.

	— Хөөрхий Лотта! гэж охин дүү Ида шивнэв. Тэгээд тэр гараа сунган Лоттаг илсэн. Лотта ийнхүү хүрснээс сэргээд ирсэн гэж бод л доо! Тэр нүдээ нээн ууртай дуугаран далавчаа дэвж түлээний тайрдас дээрээс үсрэн буугаад доголсоор хаалганы цаагуур орчхов. Ида гайхаж мэлрэн зогсов. Тэр юу эс бодов. Үлгэрт гардаг үхсэн хүнд гараа хүргээд сэргээдэг илбэчин болчхоо юу?

	Эмилийн төлөө сэтгэл нь зовоод өвсөн дотор хөдөлгөөнгүй хэвтэх эм тахиануудыг хэн ч анзаарсангүй. Иймд Ида тэдний биед толгой дараалан гараа хүргээд автал юу болсон гээ. Бүгд нүдэн дээр нь амь ороод ар араасаа босоод ирэв. Үнэхээр тэд хөдөлж эхэлснээ далавчаа дэвэн дэвсээр босоод ирсэн нь гахайн торойг элдэхэд арай ч үхээгүй айснаасаа ухаан алдсан байжээ. Ийм юм эм тахианд хааяа бас байдаг билээ.

	Ида ихэрхүү байдалтай гал тогооны өрөөнд цурхиран уйлах ээж рүүгээ гүйн ороод, 

	— Ээж ээ, ээж ээ, би бүх эм тахиануудыг амь оруулчихлаа гэж босгон дээрээс дуржигнуулан хэлэв.

	Маргааш өглөө нь эр тахиа, торой, Эмиль гурав цөм эв эрүүл байлаа. Гэхдээ эр тахиа бүтэн өдөр өөрийн дуугаараа дуугарч чадахгүй байсан нь үнэн. Тэр байдаг хоолойгоороо «Ку-ка-ре-ку» гэж дуугарахыг хичээвч өөрт нь эвгүй, бусдын чихэнд чийртэй нэг л янзын дуу гараад байлаа. Тэгэхэд нь эм тахианууд илэрхий зэвүүцэнгүй түүнийг харахад тэр ичиж бут руу зугтаан алга болно. Гэтэл гахайн торой ер ичиж зовсонгүй. Хэдийгээр Эмиль ичсэнээсээ орох гарах газраа олж ядах боловч хажуугаар нь Лина цаг ямагт түүнийг элэглэн шоолж, 

	— Чи гахай шиг уугаад зогсохгүй, бас гахайтай хамт ууна гэнэ ээ! Мөн болов оо! Манай хот айлд гахай, та хоёр гэсэн архичинтай болоо шив дээ. Одоо чамайг бүгд архичин гэж хэлнэ дээ! гэлээ. Тэгэхэд нь Альфред, 

	— Боль, чи! гээд дуугаа хураатал ширүүн харцаар ширвэн харна.

	Гэвч үүгээр энэ бүх түүх зогссонгүй. Үдийн хоолны дараа Катхультын хаалган дээр хар хувцастай, баргар царайтай гурван ноёд хүрч ирэв. Тэд Лённебергийн эрүүлжүүлэх нийгэмлэгээс ирж байгаа ажээ. Гэвч та бүхэн лав эрүүлжүүлэх нийгэмлэг гэж юу байдгийг мэдэхгүй байгаа биз ээ. Та нарт хэлэхэд тэр үед тийм нийгэмлэг Лённеберг төдийгүй Смоландад хаа сайгүй байжээ. Тэдний зорилго бол согтуурал гэдэг аймшигтай муу үйл одоо ч гэсэн олон хүмүүст гай зовлон авчирдаг тул түүнтэй тэмцэхэд чиглэж байв.

	Крюсь-майе Эмилийн согтсон тухай тааралдсан бүхэлдээ чалчсан тэр яриа нь дамжин явсаар эрүүлжүүлэх нийгэмлэгт хүрчээ. Тэгээд эрүүлжүүлэхийн тулд гурван тэргүүн Эмилийн аав ээжтэй ярилцах гэж ирсэн нь энэ билээ. Тэд Эмилийг нийгэмлэгийн хуралд очих ёстойг мэдэгдлээ. Тэд түүнийг бүгдийн нүүрэн дээр дахин хүмүүжүүлж, Эмиль ч бас согтуучуудтай тэмцэгчийн нэг болох ажээ.

	Эмилийн ээж үүнийг сонсоод маш ихээр уурлан болсон явдлыг ярив. Гэвч согтууруулах интоорын тухай тайлбар яриа баргар царайт гийчдийг тайвшруулсангүй. Тэд гагцхүү гашуудангуй толгой сэгсрэн тэдний нэг нь, 

	— Интоор бол интоор. Эмилийн ухаанд юу орсон нь бүр тодорхой. Их зэмлэл түүнд муу юм болохгүй гэв.

	Энэ үг Эмилийн аавд итгэл төрүүллээ. Эрүүлжүүлэх нийгэмлэгийн хуралд хүрэлцэн очих нь тийм ч их баярлуулаагүй. Хүүгийн нь хэрхэн харааж загнахыг сонсож зогсоно гэдэг тийм ч таатай биш байлаа. Ер нь хүмүүсийн өмнө муугаа дуудуулж байх гэж хэн дурлах билээ! Гэвч Эмилийн аав энэ явдал Эмильд ч ач тусаа өгч, тэр үүрд согтууралтай тэмцэгч болно гэж бодсон ч байж болох юм.

	— За яах вэ, би өөрөө түүнтэй хамт очъё гэж эцэг нь дүнсгэрдүү хэлэв.

	— Үгүй чиш, би түүнтэй очно гэж ээж нь шийдвэртэй мэдэгдээд, — Би л энэ хараал идсэн интоорыг эсгэсэн. Энэ бол Антон чамд хамаагүй. Үүнээс болж чи нүүрээ улайлгаж явах явдалгүй... Хэрвээ манайхан хэн нэг нь архины хорын тухай номлол сонсох хэрэгтэй болсон бол тэр нь ганцхан би байх ёстой. Гэхдээ чи Эмильтэй цуг явах хэрэгтэй гэж үзэж байгаа бол би татгалзах юм алга гэв.

	Орой болоход Эмильд гоёлын нь хувцсыг өмсгөв. Тэр саравчтаа даран өмсөөд замд хөдөллөө. Түүнийг эрүүлжүүлэх газарт аваачна гэхэд тэр онц эсэргүүцсэнгүй. Харин танихгүй хүмүүсийн дунд ганц ч болов цагийг өнгөрүүлнэ гэдэг сонин байлаа. Гахайн торой ч мөн тэгж боджээ. Эмилийг цуг замаар ороод явахыг үзчихээд араас нь дагалаа. Гэвч Эмиль түүнд «Хэвт» гэж хашхирахад торой дороо замын голд хэвтчихээд Эмилийн араас удтал ширтэн хараад байраасаа үл хөдөлнө. Тэр орой эрүүлжүүлэх нийгэмлэгийн танхимд батганы хошуу багтахааргүй хүмүүс цугласан гэдэгт итгэ. Лённебергийн бүх оршин суугчид Эмилийг эрүүлжүүлэх нийгэмлэгт яах нь вэ гэдгийг сониучирхсан.

	Найрал дуучид урьдаас тайзан дээр жагсан Эмилийг хаалган дээр үзмэгц л хэн нэг нь уртаар сунжруулан эхэлж бусад нь түрэн,

	 

	Аяга архи уусан

	Арваадхан настай жаал хүү гашуун ундыг...

	 

	гэж түрэв.

	— Ямар ч шил сав байгаагүй шүү дээ гэж ээж нь ууртай хэлсэн боловч Эмилиэс өөр хэн ч сонссонгүй.

	Дуу дуулаад төгстөл нэгэн хар хувцастай хүн гарч ирээд их л чухал дүр гарган нэгэн зүйлийг Эмильд удтал яриад эцэст нь амьдралдаа гашуун нясуун юм уруулдаа хэзээ ч хүргэхгүй гэж сахил хүргэхэд бэлэн үү гэж асуув.

	— Үүнийг би чадна гэж Эмиль хэлэв.

	Гэвч энэ агшинд хаалганы цаана сулхан чарлах дуу сонстон гахайн торой танхимд гүйн орж ирэв. Тэр эзнийхээ араас чимээгүйхэн мөрдөн дагаж явсан ажээ.

	Тайзны өмнөх хашлаганы дэргэд зогсож байгаа Эмилийг үзэж маш их баясан түүний зүг харайн дэвхэрч очив. Энэ үед танхимд ер бусын юм болов. Ер нь хэзээ ч эрүүлжүүлэх нийгэмлэгт гахай орж ирж үзээгүй тул эндхийн эрхмүүдийн сэтгэлд нийцсэнгүй. Тэд энд гахай юу хийх вэ гэж бодсон нь илэрхий. Гэвч Эмиль, 

	— Гахайн торой чи ч гэсэн гашуун юм амсахгүй гэж сахил хүртэх ёстой. Энэ чинь надаас илүү согтууруулах интоор идсэн шүү дээ гэлээ.

	Гахайн торой илэрхий сэтгэл нь хөөрсөн бололтой галзуурсан юм шиг танхим дотуур холхин явахад Эмиль түүнд, 

	— Суу! гэж тушаав.

	Энд цугларагчдын гайхлыг төрүүлэн гахайн торой дуулгавартай нохой шиг оцойн суув.

	Гэхдээ түүний ийнхүү суух нь маш өрөвдмөөр харагдсаныг хэлэх хэрэгтэй. Эмиль халааснаасаа хуурай интоор чимхэн гаргаж ирээд торойдоо өгөв. Гахайн торой баруун хөлөө дээш өргөн зочилсон явдалд талархлаа илэрхийлэхийг үзээд танхимд байсан хүмүүс нүдэндээ ч итгэсэнгүй. Гахайн торой тийн аяглахыг сонирхоод Эмильд сахил хүртээхээ ч бараг мартчих дөхжээ.

	— За тэгэхээр архи уухгүй байна гэж ам тангаргаа би яаж өгөх байна аа? гэж өөрийн ирсэн зорилгоо Эмиль сануулаад би бэлэн байна гэлээ.

	Тэгээд Эмиль хурал даргалагчаас хэлсэн «Би хэзээ ч гашуун юм амсахгүй. Намайг хүрээлсэн хүмүүс архи уудаггүй байхын тулд өөрийн бололцоотой бүхнийг хийж байна» гэсэн үгийг давтан хэлэв.

	Энэ тангараг нь Эмиль амьдралын турш балга ч архи амсахгүй, бусад хүмүүсийг ч архи уулгахгүйн тулд бололцоотой бүхнийг хийж байх үүрэг хүлээх ажээ.

	— Гахайн торой чи бас тангараг өргөж байна уу гэж Эмиль хэлсэн. Лённебергт үүнээс өөр гахайтай цуг тангараг өргөж байхыг хэзээ ч сонссон, үзсэн удаагүй болохоор, 

	— Катхульт хот айлын энэ жаал хүү хэзээд ийм нэг хачин юм гаргаж байх юм даа! гэж хүмүүс ярилцах бөлгөө.

	Эмиль өсгий даран араас нь дагах торойныхоо хамт гэртээ эргэн ирээд гал тогооны өрөөнд ороход аав нь тэнд байлаа. Аав нь ширээний дэргэд суух бөгөөд дэнлүүний гэрэлд түүний нүдэнд гялалзах нулимс тодхон харагдана. Эмиль анх удаагаа аавыгаа ингэж нулимс гаргаж байхыг үзжээ. Ийм болохоор сэтгэлд нь таагүй байлаа. Гэвч аавын нь хэлсэн бүхэн маш их таалагдсан. Тэр, 

	— Эмиль минь сонсож бай гэж яриагаа эхлээд, хүүгийнхээ гараас шүүрэн авч түүний нүд рүү анхааралтай ширтэн, 

	— Нэгэнтээ чи бүх л амьдралдаа балга гашуун ч юм амсахгүй гэж тангарагласан болохоор чамд энэ торойг бэлэг болгон өгье... Архидаж наргиад сайн юм болно гэж бодоход ч хэцүү шүү гэжээ. Эмиль ааваасаа ийм үд сонсоод магнай хагартлаа баярлавч, тэр дороо л дахиад согтуучуудтай тэмцэж байхаа тангараглав. Тэгээд энэ тангарагтаа хүрсэн юм гэдгийг хэлэх хэрэгтэй. Эмиль шиг архи дарс уудаггүй тосгоны зөвлөлийн тийм дарга Лённеберг төдийгүй Смоланд даяар байсангүй. Ийм болохоор тэр нэгэн зуны өдөр багадаа интоорын шаарыг амаараа гартал идэж согтсон нь бас муу ч юм болоогүй байж болох юм.

	Дараачийн өглөө Эмиль оройтож сэрж Альфред, Лина гал тогооны өрөөнд ярилцахыг сонссон. Тэр дороо орноосоо үсрэн босож гахайн торойг аав нь түүнд бэлэглэсэн тухай сониныг Альфредэд хэлэх гэж хэл нь загатнав.

	Түүний тэр сониныг сонсоод Альфред, 

	— Мал малын эзэн Эмиль Свенсон гэж хэдээд хөхөрсөн. Лина ч гэсэн Эмилийг дооглон инээж, юм хэлэх гэтэл хэлэх үр толгойд орж ирсэнгүй, бас тэгээд удаан бодож суух зав хаа байх вэ.

	Альфред тэр хоёр, Эмилийн аав, Крюсь-майетай хамт тарна хадахаар явах цаг нь болжээ. Ганцхан Эмилийн ээж хүүхдүүдтэйгээ гэртээ үлдэв. Харин тэр ийн үлдсэндээ баяртай байсан учир нь энэ өдөр Петрель авхай интоорын архи авахаар ирэх ёстой байсан болохоор ээж нь энэ үед аавыг нь байхгүй байлгахыг эрхэмлэв.

	Ээж нь гал тогооны өрөөнд бөгтнөхдөө «Энэ лонхнууд дахиад манайд үзэгдэхгүй болно гэдэг сайн хэрэг» гэж бодон Петрель авхайг хэзээ хэзээгүй хүрээд ирээсэй гэж харна. Гэтэл үнэн хэрэгтээ гэр лүү нь дөхөж ирэх тэрэгний чимээг ээж нь сонсжээ. Гэтэл энэ үед зоориноос бас нэг янзын дуу сонстов. Тэнд хэн нэг нь шил хагалж байх шиг ажээ. Тэр зоорь руу гүйж очвол Эмиль гартаа шилээвэр барин суугаад интоорын архитай лонхыг нэг нэгээр нь хага цохихыг үзэв. Шил жингэнэн хагарч интоорын архи гол шиг урсана.

	— Бурхан минь, Эмиль чи юу хийж байгаа нь энэ вэ? гэж ээж нь хашхирав. Эмиль агшин зуур лонх хагалахаа больж, 

	— Би өргөсөн тангаргаа биелүүлж согтуучуудтай тэмцэл хийж байна. Үүнийгээ би Петрель авхайгаас эхлэхээр шийдлээ гэж хэлэх дуу сонстоно.

	
Бяцхан зүггүйтэл төдийгүй сайн үйлсээр дүүрэн Эмилийн амьдралын ховорхон өдрүүд

	Энэхүү интоорын архины гунигт түүх нь Лённебергт удтал мартагдашгүй яригдах үйл явдлуудын нэг болов. Ганцхан энэ тухай Эмилийн ээж л хурдхан мартахыг бодно. Тэр нэгэн гайт өдөр буюу 8-р сарын 10-нд хөх дэвтэртээ нэг ч үг бичсэнгүй. Бүх хэрэг үнэхээр аймаар байсан болохоор цаасан дээр бичээд орхиход ч бэрх.

	Гэвч 8-р сарын 11-нд тэр жаахан тэмдэглэл хийсэн бөгөөд түүнийг интоорын архины түүхийг мэдэхгүй хүн уншсан сан бол айж дагжин чичрэхгүй байсан биз. «Надад ийм хүүхдийг өсгөхөд бурхан л тусалж чадах биз. Хэдийгээр тэр өнөөдөр эрүүл байгаа ч гэсэн». Тэнд ингэж л бичсэн юм. Өөр илүү дутуу үг алга. Гэвч энэхүү бичгийг уншсан хүн юу бодох бол?

	Эмиль хаа нэг л эрүүл байдаг юм гэж үү? Эмилийн ээж болсон бүгдийг ярихыг хүссэн боловч тэр санаандгүй л ийм юм бичсэн нь тодорхой.

	8-р сарын 15-нд мөн л жаахан юм бичсэн нь:

	«Шөнө Эмиль Альфредтэй хамт хавч барихаар яваад ширхгийг авчрав. Гэвч дараа нь бурхан минь юу болсон гээ! 60 ширхэг шүү! Хэзээ нэг цагт чи нэг дор төчнөөн хавч барьсныг сонссон уу? 60 ширхэг гэдэг бол тун олон тоо шүү. Аль вэ та нар 60 хүртэл тоолоод үз л дээ. Тэгвэл хэчнээн их тоо болохыг мэднэ.

	Эмиль аз жаргалтай байлаа! Хэрвээ 8-р сарын харанхуй шөнө бяцхан нуурт хавч барих явдал тохиолдож байсан бол чи өөрөө энэ чинь ямар зугаатай ажил болох эргэн тойрон ямар гайхмаар сайхан байдгийг мэднэ биз дээ. Эргэн тойрон ойгоор хүрээлэгдсэн тас харанхуй амгалан шөнийн нам гүмийг усны цалгих дуу сочоон, голын эрэг даган хөл нүцгэн явахад усан хулгана болтлоо нордог. Гэвч Альфред Эмиль хоёр бамбартай байсан болохоор нуурын ёроолын чулууны хооронд мөлхөх хавчнууд илхэн үзэгдэнэ. Ийм болохоор гараа шургуулж нуруун дээрээс нь эвтэйхэн барьж аваад нэг нэгээр нь гарган шуудайд хийв. Эмиль Альфред хоёр үүрийн бүрэг харанхуйгаар төчнөөн их хавч барьсан болохоор арал ядан авч явав. Гэвч Эмиль үе үе исгэрэн, заримдаа дуулан их л сэргэлэн явлаа.

	«Аав ч ёстой баярлана даа!» гэж тэр бодов. Эмиль аавынхаа нүдэн дээр ажил хэрэгч ажилсаг гэдгээ харуулахыг бодох боловч энэ нь түүнд ховор тохиолдоно. Тэгээд юутай ч гэсэн ийм их хавч барьснаа харуулах гэж нүдэнд нь ил газар тавих нь чухал гэж шийдлээ. Иймд охин дүү Идатайгаа хагас сайн бүрд усанд ордог том зэс торхонд хавчнуудаа хийгээд унтлагын өрөөнд аавынхаа орны ойролцоо тавив. Тэгээд, 

	«Аав нүдээ нээгээд л миний барьсан хавчнуудыг дор нь үзээд лав баярлана» гэж Эмиль бодоод сэтгэл нь баясан орондоо орж дорхноо унтчихав.

	Тасалгаанд нам гүм агаад гагцхүү Эмилийн аавын хурхирах дуу, торхонд шавааралдсан хавчнуудын шарчигнах чимээ дуулдана.

	Эмилийн аав өглөө бүр хэзээд эрт босох билээ. Энэ өглөө ч гэсэн ханын цаг 5 удаа цохив уу, үгүй юу өндийн ирж орноосоо хөлөө буулгав. Ингээд нойроо сэргээх гэж нэлээд суув. Тэр суниаж эвшээлгэн шилээ маажин хөлийнхөө хурууг хөдөлгөнө. Тэр нэгэн удаа зүүн хөлийнхөө эрхий хурууг Эмилийн тавьсан хулганын хавханд хийчихсэнийг чи лав санаж байгаа байх.

	Тэр цагаас хойш энэ хуруу нь хавагнах болсон тул өглөө бүр ингэж заавал хөдөлгөх билээ. Иймд эцэг нь одоо ч гэсэн орон дээрээ суусаар хуруугаа тайван хөдөлгөнө. Гэтэл гэнэт гэрт байсан бүхнийг Эмилийн ээж, охин дүү Ида хоёрыг цочиж сэртэл аймаар хашхирлаа. Тэд аавыг нь хэн нэг нь алах гэж байна гэж бодлоо. Гэтэл хулганын хавханд хавчуулсан яг тэр эрхий хурууг нь хавч савраараа базаад авчээ. 

	Хэрвээ чи хэзээ нэг цагт хавчинд өвчтэй хуруугаа базуулж үзсэн бол энэ хавханд хавчуулснаас арай дээр болохыг мэднэ. Тэгээд ч ингэж сүртэй хашхирахгүй байсан биз ээ! Хавч гэдэг амьтан их зальтай. Нэг бариад авсныгаа тавина гэж ер үгүй. Тэгээд олсон олзоо хавчуураараа улам улам хүчлэн базах тул Эмилийн аав өвчтэй хуруугаа зууруулчхаад тэгж муухай орилсонд бас ч гайхах юм юу байх вэ!

	Гэтэл Эмилийн ээж, охин дүү Ида хоёр мөн л орилолдон хашхиралдлаа. Учир нь тэд нүдээ нээгээд л шалан дээгүүр мөлхөх хавчнуудыг харсан хэрэг. Тоо томшгүй олон хавч арвалзан хөдөлнө! Тэд юунаас тэгж сандран хөдөлсөн нь ойлгомжтой!

	— Эмиль! гэж Эмилийн аав арай гэж амьсгаа аван хачин янзын дуугаар чанга дуугарав.

	Харин тэр хүүгээ уурлан бачимдсандаа дуудсан төдий биш хавч салгах бахь хэрэгтэй байжээ.

	Гэвч Эмиль дөнгөж саяхан унтсан болохоор түүнийг сэрээх нь тийм ч амар байсангүй.

	Эмилийн аав өөрөө өрөөсөн хөл дээрээ догонцон гал тогооны өрөөнд хүрч тэнд байх багажийн хайрцгаас бахь авахаас өөр аргагүй болов.

	Охин дүү Ида нь аавыгаа өрөөсөн хөл дээрээ догонцон явахыг, өрөөсөн хөлийн нь эрхий хуруунд хавч өлгөгдсөн байхыг үзээд бас ч зугаатай тоглоом юм гэж бодоод эг маггүй хөхрөв.

	Тэр ч атугай ийм хөгжилтэй юм болж байхад Эмиль тарвага шиг унтаж байхыг үзээд харамссан гээ!

	— Эмиль сэрээч! гэж тэр хашхираад, — Аль вэ сэрээч, ямар хөгийн юм бэ, хараач! Ёстой инээдтэй юм! гэлээ.

	Гэвч тэр дорхноо чимээгүй боллоо. Учир нь аав нь түүний зүг муухай харсан тул энэ нь ер тийм ч инээдтэй юм биш байна гэдгийг ойлголоо.

	Харин Эмилийн ээж энэ үел шалан дээгүүр мөлхөх хавчнуудыг барьж авлаа. Тэр арай гэж 2 цаг мөлхөж байж цөмийг нь барьж авчээ.

	Өглөөний хоолны өмнөхөн Эмиль арай гэж сэртэл, саяхан чанасан арааны шүлс асгармаар хавчны сайхан үнэр гал тогооны өрөөнөөс үнэртэж байлаа.

	Хийсэн ажилдаа сэтгэл баяссан тэр орноосоо бушуухан харайн бослоо. Гэвч нойрмог тэр, ээж нь яагаад түүнийг саравч руу чирээд байгаагийн учрыг лавтай олж чадсангүй.

	Цаг хугацаа улиран эргэсээр Эмиль мөн л бахь байдгаараа онцын өөрчлөгдсөн юмгүй байлаа. Тэр өдөр бүр саравчинд суух боловч мөн өөрийн эд хөрөнгөө биеэсээ үл салгана. Жишээ нь, модон буунаасаа ер салахгүй. Нэгэн удаа Петрель авхай тэр бууг нь худалдан авч танил хүүдээ бэлэг болгон өгөх гэсэн боловч бүтсэнгүй билээ. Хэдийгээр Эмиль буугаар тоглох нь хэтэрч байна гэж бодсон ч түүнийг зарахыг хүссэнгүй. Тэр буугаа саравчныхаа хананд өлгөөд дээр нь улаан будган харандаагаар «Альфредын дурсгалд» хэмээн бичжээ. Альфред үүнийг үзээд хөхрөх боловч сэтгэл уярсан нь харваас илэрхий.

	Эмиль бас саравчтаасаа үл сална. Саравчитгүй гэрээс гарна гэсэн номгүй. Иймд анх удаа сургуульд очих өдөр ч гэсэн саравчтаа даран өмсөнө. Ийнхүү Эмиль сургуулийн сурагч болох цаг нь ирэв. Лённебергийнхэн цөм энэ өдрийн сониучирхан хүлээж байлаа.

	— Тэр сургуулийг орвонгоор нь эргүүлж, багшийгаа болгож тавина даа гэж Лина батлан хэлнэ.

	Гэвч Эмилийн ээж түүнийг ширүүн хараад, 

	— Эмиль бол гайхалтай сайн хүү. Санваартан авгайн малгайн өдийг тэр галт шилээр төөнөн шатаах шахсан нь яах аргагүй үнэн. Юу үнэн, тэр үнэн. Үүнийг би үгүйсгэхгүй. Гэхдээ тэр шанд нь саравчинд суусан шүү дээ. Ийм юмаар чи үргэлж битгий гоочлоод бай гэнэ. 8-р сарын 17-нд Эмиль санваартны авгайгаас болж саравчинд суужээ. Тэр авгай Эмилийн ээжээс хатгамлын хээ авахаар иржээ. Ээж нь түүнийг голт борын цэцгэн дундах саравчинд түр саатаж аяга кофе уухыг урилаа. Тэгээд тэнд ээж нь байгаа хээ угалзаа үзүүлжээ. Санваартан авгай хараа муутай тул тэр хээ угалзуудыг сайтар үзэх санаатай цүнхнээсээ галт шил гарган ирэв. Эмиль урьд өмнө галт шил гэгчийг үзээгүй болохоор сониуч зан нь дороо хөдлөв. Санваартан авгай

	— Анд минь, галт шилийг авч бай. Одоохондоо яах вэ тоглож л бай гэж түүнд найр тавилаа. Тэр ер хэнд ингэж найр тавьснаа мартсан юм уу, эсвэл мэдээгүй хэрэг.

	Нэг үгээр хэлэхэд Эмилийн гарт галт шил өгнө гэдэг ёстой ухаангүй хэрэг байлаа.

	Түдсэн ч үгүй Эмиль галт шилийг наранд тусгаж баривал гал гаргаж болох нь гэдгийг нээж олов. Ийм нээлт хийгээд амархан шатчихаж болох юм олж төөнөж үзье гээд орчноо харцаараа тойруулан харав.

	Санваартан авгай кофе ууж ээжтэй нь ам хамхилгүй чалчих боловч түүний тэмээн хяруулын өд бүхий бүрх тавьсан толгой нь ихэмсэг, хөдөлгөөнгүй янзтай аж. Энэ үед харваас амархан шатах юм бол энэ өд мөн гэсэн бодол Эмилийн толгойд оров. Эмиль энэ бодлоо туршин шалгахаар шийдлээ.

	Тэр туршилт нь амжилттай болж бүрх шатна гэдэгт итгэж байснаар барахгүй ингэж үзэхэд нь хэн ч хэзээ ч саад хийхгүй гэж үзлээ. Харин үүнээс өөр яаж ч хорвоо дээр мэдлэг эзэмших билээ.

	Түүний энэ сониуч зангийн үр дүн ээжийн нь хөх дэвтэрт мөн л тусгалаа олж, 

	«Тийм ээ, үнэндээ гэхэд бүрх малгайн өд уугьсаар бүр шатаж ч болох байсан боловч тэгж дүрэлзсэнгүй. Дэмий юм юу ярих вэ. Ер нь юу ч болсонгүй. Би Эмилийг эрүүлжүүлэх нийгэмлэгт тангараг өргөснөөс хойш өөр хүү болсон гэж итгэж байсан шүү! Гэтэл үгүй юм! Манай согтуутай тэмцэх хүн маань өөрийн үлдсэн хугацааг саравчинд сууж өнгөрүүлэх хэрэг гарав!» гэжээ. 8-р сарын 26-нд Эмиль анх удаа сургуульдаа очив. Лённебергийнхэн Эмилийг сургуульд ороод ёстой шившгээ дэлгэнэ гэж бодсон боловч тэдний санасан талаар өнгөрсөн юм. Багш эмэгтэй цонхны дэргэдэх суудал дээр хөдөөгийн тосгоны ирээдүйн дарга сууж байна гэдгийг дорхноо ухааран ойлголоо. Сонсоод та нар яагаад ийм билээ гэж гайхаж байна уу! Эмиль ангидаа хамгийн шилдэг сурагч болсон! Тэр уншиж чадахаас гадна бас ч гэж бага зэрэг бичнэ. Хамгийн түрүүн тоолж сурсан болохоор аргагүй биз. Үймүүлэхгүй байж эс чадах нь мэдээж боловч багш эмэгтэй үл гомдоллоно.

	Үнэхээр нэг ийм явдал боллоо. Нэгэн удаа тэр багшийгаа үнсчихжээ. Энэ тухай хожим Лённеберг даяар удтал яриа болсон билээ.

	Энэ явдал ийн болжээ. Эмиль самбарт гараад нэлээд хүнд бодлого бодож байлаа. Гэсэн ч тэр түүнийг зөв бодчихтол багш нь, 

	— Сайн байна, Эмиль суу гэжээ. Тэгээд суудалдаа суулаа. Гэвч суухын өмнө ширээн дээрээ сууж байсан багш эмэгтэй рүү дөхөж очоод хацар дээр нь үнсээд авчээ. Ийм явдал ер тэр багштай хэзээ ч тохиолдож байгаагүй тул царай нь улайж, 

	— Юу... Чи чинь яаж байна вэ, Эмиль? гэж түгдрэн асуув.

	— Найрсаг зан гаргаж байна гэж Эмиль хариулсан ба тэр цагаас хойш энэ үг Лённебергт хууч үг болон хувирчээ. «Катхультын жаал хүүгийн хэлсэнчлэн найрсаг зан гаргаж номын багшаа ч үнсэнэ» гэж Лённебергчүүд миний мэдэхээс одоо ч бас ярьдаг билээ. Гэхдээ Эмиль найрсаг зангаасаа болж өөр олон сайн үйлс бас бүтээсэн. Жишээ нь, тэр их завсарлагааны үеэр хөгшчүүлийн асрамжийн газар очиж Стулле Иок болон бусад хөгшдөд «Смоландын сонин» чангаар уншиж өгнө. Тэгэхээр Эмилийг сайн юм хийх үйлсгүй амьтан гэж бас ч бодож болохгүй!

	Асрамжийн газрынхан цөм л Эмилийг харуулдана. Стулле Иок, Иохан Этар, Калле Спадер болон бусад өвгөчүүлд (бусдын нэрийг сайн санахгүй байна) энэ үе хамгийн сайхан санагдана. Стулле Иок, Эмилийн уншсаныг төдийлөн сайн ойлгохгүй ч гэсэн сонсож суухдаа, жишээ нь, ирэх даваа гарагт Ексо хотын зочид буудалд том бүжигт найр болно гэж уншихыг сонсоод гараа битүүлгээр үрэн «Яг, яг... Тэгэх болно!» гэж хэлнэ.

	Гэвч гол нь энд, Стулле Иок болон асрамжийн газрынхан Эмилийг тойрон түүний уншихыг сонсох маш дуртай байлаа. Энд ганцхан нэг л эмгэн түүнийг тэсвэрлэж үл чадна. Эмилийг үзэгдмэгц л тэр салхинд хөөгдсөн юм шиг алга болох ажээ. Тэр чухам хэн болохыг та бүхэн лав гадарлаж байгаа биз. Тийм ээ, энэ бол дарга авхай бөгөөд шинэ жилээр чонын нүхэнд яаж орсноо хэрхэвч мартаж үл чадна. Чи лав сургуулийн сурагч болсон Эмильд зүггүйтэх завгүй болсон гэж айж байна уу? Тэгвэл би чиний санааг амрааж чадна шүү!

	Учир нь Эмилийг бага байхад нэг өнжөөд сургуульд явдаг байжээ. Азтай хүмүүс шүү!

	— Чи одоо яаж л цаг хороож байна даа? гэж нэгэн удаа Эмилийг сонин уншихаар ирэхэд нь Стулле Иок асуужээ. Эмиль бодож байгаад, 

	— Нэг өдөр зүггүйтээд нөгөө өдөр хичээлдээ яваад л өнгөрөөж байна гэж хариулжээ.

	 

	
11-р сарын 14-ний Ням гараг буюу Катхульт хот айлд санваартан ирж номын хурал болох үед Эмиль эцгийгээ цоожилсон тухай өгүүлэх нь

	 

	Намар нэлээд орой болсон цаг. Катхульт хотонд ер Лённеберг, Смоланд даяар улам бүр эрт харанхуй болдог болов.

	— Гадагш гарахаас ч дургүй хүрмээр! гэж Лина өглөөний таван цагт үнээгээ саахаар босох бүрийдээ үглэнэ. Ажилтай болохоор харанхуй ч гэсэн гарахаас аргагүй. Мэдээж, тэр замаа харах дэнлүүтэй боловч тэр нь ёлтойлгоод гэрэл муутай. Ер нь өдрийн ихэнх цаг нь харанхуй шахам байдаг. Намар өвлийн бүрхэг өдрүүдэд хот айлд болдог номын хурал л гагцхүү эцэс төгсгөлгүй энэ харанхуйг нэвт гийгүүлэх шиг болдог билээ. Чи лав номын хурал гэж юу байдгийг чихэндээ ч сонсоогүй биз. Тэгэхээр дээр үед Шведэд хүн бүхэн Библийн судрыг мэдэх ёстой байсан бөгөөд тэдний номыг шүүх гэж санваартнууд айлуудаар явж хүмүүстэй ном хаялцдаг байлаа. Санваартан, хүүхдүүд төдийгүй томчуулаас ч ном шалгах бөгөөд бүгд л түүний асуултад хариулах ёстой байсан гэж бод л доо. Ийм маягийн номын хурал Лённебергийн айл бүхэнд болох бөгөөд хэдийгээр асуулгаж шалгаалгах нь тийм таатай бус боловч түүнийг даган жинхэнэ найр болно. Харин энэ ч бүр таатай хэрэг байлаа. Энэ үеэр хавь ойрын бүх хүмүүс эмгэд хөгшид төдийгүй асрамжийн газрынхан ч номын хуралд уригдана. Тэгээд ч очиж чадах хөлтэй бүхэн заавал очдог учир нь хурлын дараа амттаны дээдээр зоог барьж шавайгаа ханатал ярина.

	Арван нэгдүгээр сард Катхульт хот айлд номын хурал хийх болж хүн бүхэн энэ өдрийг хүлээж мэдэгдэхүйц сэргээд ирэв.

	Лина аливаа баярт маш дуртай тул бүхнээс илүү баярлав.

	— Би хэчнээн их баярлана вэ! гэж тэр хэлээд, — Ганцхан номын хурал болохоор хүн бүхнийг шалгаагаад байдаг нь харамсалтай юм. Би ер асуугаад байхаар нь юу ч гэж хариулахаа мэддэггүй юм гэнэ.

	Учир нь Лина бол шашны ном гэдэг талаар даанч маруухан. Санваартан гэгч сайн санаатан хүнд хамгийн хөнгөн асуулт тавихыг хичээн. Тэр энэ удаа тамд амьдрах ертөнцийн хамгийн анхны хүмүүс болох Адам Ева хоёрын тухай номлолыг удаан тодорхой ярсан. Түүний яриаг хүн бүхэн түүний дотор Лина ч ойлгох шиг санагдсан. Тэгээд түүний хариулах ээлж болоход тэр ялдамхнаар, 

	— За, Лина бидний чинь хуланц хэн билээ? гэв.

	— Гор, Фрея хоёр гэж Лина торолгүй хэлэв. Эмилийн ээж Линагийн тэнэг хариултыг сонсож ичин нүүр нь улайв. Гор, Фрея хоёр бол бүр 2 мянган жилийн өмнө Смоландад хэн ч христос шашны тухай сонсоогүй, харин бөөгийн шашинтай байх үед хэрэглэж байсан хуучны бурхад ажээ. Гэвч санваартан тэсвэртэй хүн болохоор юу ч болоогүй юм шиг яриагаа үргэлжлүүлэн, 

	— Лина, чи сайн ойлго. Чи гэсэн ялгаагүй жинхэнэ гайхамшгийг бүтээгч гэж санваартан тайлбарлаад, — Гэтэл бурхан чамайг бүтээсэн гэдэг нь гайхмаар байгаа биз. Одоо ойлгов уу? гэж асуув. 

	Эхлээд Лина зөвшөөрч байснаа дараа бодож байгаад хэлсэн нь: 

	— Үнэнийг хэлэхэд миний гайхамшиг гэж юу байгаа юм бэ? Надад ер гайхан шагшраад байх юм алга. Чихний ард байгаа энэ хоёр мушгиа үс л биш бол... гэв. 

	Энэ үед Эмилийн ээжийн царай дахиад л улайв. Лина ийнхүү тэнэг юм ярих нь хотынхны нэрийг бузарлаж байгаа мэт түүнд санагдана. Гэтэл Эмилийн сууж байсан зүгээс чанга хөхрөх дуу сонстсонд сэтгэл нь бүр ч зовж би ёстой заяагүй амьтан шүү гэж бодов. Ер болно гэж үү! Хөөрхий ч Эмилийн ээж бол гэж!

	Тэр ичиж царай нь чавга шиг улайн сууж байтал номын хурал өндөрлөж зоог барих болохоор сая арай гэж тайвширлаа. 

	Хэдийгээр Эмилийн аав түүнийг хэчнээн хориглосон боловч ээж нь зочид урихдаа бэлтгэдэг шигээ өчнөөн төчнөөн хоол унд бэлтгэжээ.

	— Энд гол нь номын хурал хийх болохоос чиний бөөрөнхий мах, ээзгийг идэх гэж ирсэн биш гэж аавыг нь хэлэхэд, 

	— Юм юм цагтай хугацаатай байдаг юм гэж Эмилийн ээж татгалзангуй хэлээд, — Номын хурал ч болно. Бөөрөнхий мах ээзгийг минь ч иднэ гэжээ.

	Ийнхүү ээзгийтэй боорцгоор зоог барих цаг боллоо. Номын хуралд ирсэн бүхэн түүнийг идээд магтацгаалаа. Эмиль ч гэсэн таваг дүүрэн боорцгийг чанамал жимстэй хольж байгаад арай гэж идэж дуустал ээж нь, 

	— Эмиль, чи очоод тахиануудыг байранд нь хийж цоожилчхоод ир гэж гуйжээ.

	Бүхэл өдөржин эм тахианууд хашаа дотуур чөлөөтэй явах боловч орой болохоор харанхуйд гэтэн ирэх үнэгнээс хамгаалж хашдаг байлаа.

	Улам бүр түнэр харанхуй хот айлыг нөмрөн авч бас бороо орсоор. Энэ гэр дэх халуун бүгчим, эцэс төгсгөлгүй яриа, хэншүү хярваснаас сугаран гарч сэрүүн агаараар амьсгална гэдэг ямар таатай билээ гэж Эмиль бодлоо.

	Бүх тахианууд бараг хонууртаа орчихсон байх бөгөөд ганцхан доголон Лотта болон түүний хэдэн овилгогүй нөхөд тэнгэр тавгүй ч гэсэн хашаа дотор тэнүүчлэх аж.

	Эмиль тэднийг дор нь хонуур луу хөөн оруулж хаалгыг нь хааж түгжив. Одоо үнэг ирсэн ч дажгүй болов. Хонуурын эсрэг талд пүнз байх бөгөөд Эмиль нэгэнт энд ирсэн болохоор гахайн торой руугаа очиж, түүнд оройн хоолны үлдэгдэл авчирч зочлохоор болов.

	— Зочдын нүд цадсан харагдсан. Тарганд лав юм үлдэнэ гэж Эмиль тайлбарлахад торой хөгжилтэй хуухирав. Жаахан байж байгаад гүйгээд ирнэ гэж тэр хэлчхээд мөн л хаалгыг түгжлээ.

	Пүнзний ард «Түр байр» байдаг бөгөөд дээр үед одоогийн бие засдаг газрыг ийн нэрлэжээ.

	Энэ нэр чамд мэдээж инээдэмтэй санагдаж болно. Гэвч энэ банзан байшинг Альфред юу гэж нэрлэсний нь сонссон бол яана! Гэхдээ би чамд бүдүүлэг үг аль болохоор бага заах юм сан л гэж бодно...

	Ташрамд хэлэхэд, Катхульт хотынхон үүнийг маш боловсноор «Триссын байшин» гэж нэрлэх билээ. Трисс гэгч нэгэн мужаан хүн байсан бөгөөд Эмилийн хуланц эцгийн захиалгаар тэр энэ бяцхан байшинг барьжээ.

	Ийнхүү Эмиль хонуурыг түгжчихээд, дараа нь пүнзийг оньслон эцэст нь санамсаргүй тохиолдлоор ч юм уу, эсвэл илүү хичээл зүтгэл гаргаж ч тэгсэн юм уу Триссын байшин онгорхой байхаар нь мөн түгжчихэв. Хэдийгээр Триссын байшингийн үүд онгорхой байсан болохоор дотор нь хүн байгаа нь ойлгомжтой байсан боловч Эмиль бодож санасан юмгүй санамсаргүй түгжчихжээ. Гэхдээ ийм юм Эмилийн толгойд орсонгүй болохоор тэр дороо хашаа руу харайн гарч байдаг хоолойгоороо, 

	— Түгжиж болох бүхнийг түгжчихлээ! гэж дуулсаар гүйн одов.

	Гэтэл Триссын байшинд яг энэ үед Эмилийн аав байж байжээ. Тэр хүүгийнхээ дуулах дууг сонсмогц дор нь хаалгаа түлхлээ. Гэвч хаалга онгойсонгүй. Энэ үед Эмилийн аав маш чангаар

	— Эмиль! гэж хашхирав.

	Гэвч Эмиль түүний хашхирах дууг сонссонгүй. Тэр нь нэгд аль хэдийн холдоод явчихсан, хоёрт, — Би түгжиж болох бүх юмыг түгжчихлээ, түгжчихлээ! гэж байдаг хоолойгоороо хашхирч явсан хэрэг.

	Хөөрхий муу аав нь зүрх нь дэлбэртлээ уурлав. Эмилийн хийсэн бүх хэргээс энэ л хамгийн бузар булай нь байсан биз!

	Аав нь галзуурсан юм шиг хаалгыг нударгаараа хүчтэй дэлсэн, дараа нь мөрөөрөө мөрлөж түлхсэн ч тусыг эс олов! Тэр барагдсан байдалтай түгжээтэй хаалгыг нуруугаараа тулан хөлийнхөө улаар бамбардан цохиж эхлэв. Энэ нь ямар ч үр дүнгүй харин хий л хүчтэй дэлсэн өсгийгөө өвтгөв.

	Үнэндээ Трисс гэгч мужаан юмыг хийнэ ч гэж хийдэг хүн байжээ! Тэр хүн энэ хаалгыг тэгшхэн харуулдсан зузаан банзаар зааж хийсэн тул Эмилийн аав хэчнээн хүч гаргаад ч эс хөдөлгөж чадсангүй.

	Эмилийн аав энэ үед улам галзууран уурлалаа. Тэр хараал идсэн энэ байрыг зомгол болгон нураан хаяхад ч бэлэн байлаа. Ууртаа тэр бүх халаасаа урвуулан эвхмэл тонгоргоо эрлээ. Тэр хаалганд нүх гаргаж хутганы үзүүрээр түшээг хөшиж онгойлгоё гэж боджээ. Гэвч гоёлын хувцсаа өмссөн тэр, тонгоргоо ажлын хувцасныхаа халаасанд орхисноо гэнэт санав. Нөхцөл байдал яах ч аргагүй. Эмилийн аав хэсэг зуур хөдөлгөөнгүй зогсон хаалга руу гөлрөн ширтэж гагцхүү ууртаа шуухитнана. Үгүй, тэр ер янз бүрийн хараалын үг халж тэвчдэггүй болохоор уурлаж харааж зүхсэнгүй.

	Гэвч тэр могой шиг дуугүйхэн шуухитнан зогсохдоо Эмилийн тухай бодохоос илүү тэр үед энэ байшинд ерийн цонх хийхээ саналгүй зөвхөн хаалган дээр нь цонх хийсэн төдийгөөр орхисон заяа муут мужаан Триссын тухай удтал бодов.

	Эмилийн аав тэр цонхыг ууртайгаар гөлрөн ширтэж, 

	— Тэгээд бас ямар ч жижигхэн юм бэ? гэж бодоод байдаг хүчээрээ хаалгыг балбаснаа бүр арга цөхөрсөн байдалтай суугаад авав.

	Түүнд хүлээхээс өөр арга байсангүй.

	Триссын байшинд бүхэл бүтэн хүн сууж болох газар гурав байдаг бөгөөд түүний нэг дээр Эмилийн аав суув.

	Тэр шүдээ хавиран суухдаа, эцсийн эцэст хэн нэг нь наашаа ирэх нь лавтай гэж бодоод ууртай хүлээлээ.

	«Энэ нь хэдийгээр нүгэл боловч энд ирсэн эхний хүнийг л ална» гэж тэр бодлоо. Гэвч хэн ч ирсэнгүй. Тэр байшингийн дээвэр нүдэн орох бороог сонсоод улам ч гуниглана. Тэр улам бүр галзууран уурласан. Үнэн хэрэгтээ бусад нь гэрэл гэгээтэй саруулхан тасалгаанд өөрийн нь юмаар найрлаж байхад харин энд өөрөө гав ганцаар түнэр харанхуйд сууж байгаагаа бодохоор яаж гомдохгүй байх билээ! Тэр дахиад хүлээхийг ер түвдсэнгүй. Гагцхүү эндээс хурдхан л гарах хэрэгтэй байв! Ямар ч гэсэн гарах хэрэгтэй! Ядахдаа дээврийн цонхоор ч болов!

	— Одоохон би бүгдийг хэмх цохиод өгье! гэж тэр чангаар хэлээд хөл дээрээ үсрэн босов.

	Триссын байшинд хуучин сонин чихсэн хайрцаг байдаг аж. Тэр түүнийг хаалга руу дөхүүлэн авчраад дээр нь гарав. Аз болоход тэр хайрцаг нэлээд том тул Эмилийн аав дээр нь гараад дээврийн цонхонд аажуухан хүрэх аж. Тэр онцын хүч гаргалгүй цонхны жаазыг хэмх цохиж авч хаяад толгойгоо цухуйлган хүн дуудаж эхлэв. Гэвч түүний хашхирах дуунд хэн ч хариу өгсөнгүй.

	Гэтэл шилэн хүзүү дээр нь бороо хувингаар асгасан юм шиг цутган цамцны нь захаар ус урсаж орсон нь бүр ч таагүй байлаа. Түүнд эндээс л хурдан гарах нь чухал байсан тул одоо түүнийг юу ч, энэ орж байгаа их усан бороо ч зогсоож чадахгүй болсон байв. Тэр эхлээд цонхоор баруун гараа арай ядан шургуулаад, дараа нь мөрөө гарган цээжээ цухуйлган улмаар цааш алгуурхан шургаж эхлэв. Гэвч цээж биеэ гаргаад гэнэт тээглэчхэв. Хаашаа ч үгүй тээглэчхэв. Тэр галзуу юм шиг хөл гараа савчих боловч байраасаа хумсын чинээ ч хөдөлсөнгүй, гагцхүү зогсож байсан хайрцаг нь нуран унаж хөөрхий амьтан агаарт дүүжлэгдэж орхих нь тэр!

	Асгарсан бороон дунд толгой нүцгэн ингээд өлгөгдчихөөд хот айлын эзэн хүн яана байх гэж чи бодож байна? Тэр тусламж эрж дуудах уу? Үгүй, Хэрхэвч үгүй. Яагаад гэвэл Лённебергийнхэн мэдчихнэ. Хэн нэг нь ийм байдалтай байхыг нь үзчихвэл тэр Лённеберг даяар, магад ч үгүй Смоланд даяар үхэн үхтлээ амьтны доог болон хувирна. Иймд тэр хэзээ ч тусламж эрж дуудахгүй байлаа!

	Харин энэ үед даалгасан ажлыг хийчхээд ирсэн хүн ямар байдагчлан тийм өндөр сэтгэлтэй Эмиль гэртээ орж ирээд охин дүү Идагаа хөгжөөх гэж байдаг хүчээрээ зүтгэв. Олны дунд удтал дуугаа хураан суугаад уйдаж байгаа биз гэж бодсон Эмиль түүнийг үүдний өрөөнд авчирч энд тавьсан гутлын бүх дугтуйг өөрсдөдөө тааруулан үзэж зугаацав. Хананы дагуу эгнүүлэн тавьсан том жижиг гутлын дугтуйг хараад охин дүү Ида нь баярлан дуу алдав.

	Эмиль санваартны гутлын дугтуйг хөлдөө углан ихэмсгээр алхлан «Тийм маягаар», «Түүнээс гадна» гэж давтах нь яр л санваартан шиг аж. Эцсийн эцэст бүх гутлын дугтуй үүдний өрөөний шалаар нэг тарав. Аливаа эмх цэгцэд дуртай Эмиль тэднийг хурааж тавихаар шийдэв. Тэгээд агшин зуур өрөөний гол дунд цөмийг нь овоолоод орхижээ. Энэ үед Эмиль баярын ширээнээс идэх юм гахайн торойндоо аваачиж өгөх ёстойгоо гэнэт санав. Тэгээд тэр гал тогооны өрөө рүү гүйн очиж олдсон бүхнийг хаман авч нэг гартаа савтай юм, нөгөө гартаа дэнлүү барьсаар хашаа дотор гүйж гарав. Бороо урьдын адил хувингаар асгасан юм шиг цутгах бодовч торойгоо баярлуулах гэсэн Эмиль харанхуйд зоригтой алхана.

	Гэтэл гэнэт бодохоос ч айдас хүрмээр юм болдог байгаа! Тэр эцгийгээ үзвээс хэчнээн аймаар байсан гээ!

	— Гүйгээд Альфредыг олоод ир! гэж Эмилийн аав шуухитнан, — Түүнийг дэлбэрэх бодис олж авчир гээрэй! Триссын байшинг газрын хөрснөөс үнсэн товрог болгоно гэв.

	Эмиль Альфредыг олж ирэхээр хурдлав. Түдэлгүй Альфред гүйн ирлээ. Мэдээж, тэр дэлбэрэх бодис авчирсангүй. Эмилийн аав ууртаа л тэгж хэлсэн болохоор хөрөө барьсаар хүрч ирэв. Цонхны жаазыг хөрөөдөж л авахаас өөр арга байсангүй. Тэгээд Альфредыг хөрөөдөж байхад Эмиль эвхмэл шатан дээр зогсоод бороонд дахиад шавшуулахгүй гэж хөөрхий аавынхаа дээр арга барагдсан янзтай шүхэр барин зогсоно. Ийнхүү эвхмэл шатан дээр зогсох нь Эмильд төдий л таатай бус байсныг чи лав гадарлаж байгаа биз ээ. Энэ үед аав нь эндээс нэг салбал Эмилийг хэрхэн хашраахаа ам хамхилгүй үглэх учир ямар олигтой санагдах вэ дээ. Тэр ч атугай одоо хэр түүнийг борооноос халхлан шүхэр бариад зогсож байгаа Эмильд огтхон ч талархсангүй. Альфред тал бүр лүүгээ үртэс цацлан их л хичээнгүй хөрөөдөв. Харин Эмиль алмайрч зогссонгүй. Альфредыг хөрөөдөж дуустал Эмилийн аав газарт унах тэр агшинд шүхрээ хаян саравч руу хөл мэдэн хурдлав. Тэр ааваасаа өмнө амжиж саравчинд нисэн ороод дотроос нь түгжээд авлаа. Аав нь дахиад л түгжээтэй хаалга хий мөргөөд л зогсох нь тэр. Гэвч энд удаан зогсох аргагүй байлаа. Учир нь ирсэн зочдод юуны түрүүн нүүрээ харуулах нь чухал байв. Тэгээд ёс горимоо алдаж хэд хэдэн хараалын үг чангаар хашхирч хэлчхээд алга болов. Гэхдээ зочид руугаа орж очихын өмнө унтлагынхаа өрөөнд чимээгүйхэн орж хуурай хувцас олж өмсөх хэрэгтэй болов.

	— Чи ийм удаан хаашаа алга болчхов оо? гэж Эмилийн ээж нөхрийгөө сая орж очиход асуулаа.

	— Энэ тухай дараа ярья гэж аав нь дүнсгэрдүүхэн хариуллаа.

	Хот айлынхан унтах цаг болов. Санваартан шашны номоос уянгалуулан уншиж эхлэхэд энд байгаа хүн бүхэн өөр өөрийн хэрээр түүнийг түрнэ. «Өдөр болж. Цаг маань цохино...» гээд тэд бүгд өндөрлөв. Тэгээд бүгд гэр гэртээ харихаар явав. Гэвч зочид үүдний өрөөнд орж ирээд дэнгийн бүдэг гэрэлд овоолон хаясан гутлын дугтуйг хамгийн түрүүн олж үзээд, 

	— Энэ ч харваас Эмилийн ажил байна гэж бүгд нэгэн дуугаар хэлэв. Тэгээд хүн бүр түүний дотор санваартан авгайтайгаа ээлд ээлжээр сандал дээр сууж гутлын дугтуйгаа хөлдөө тааруулж ялган авах хэрэг гарав. Энэ ажилд элбэг хоёр цаг орж дараа нь зочид гэрийн эзэдтэй хуурайдуухан салах ёс гүйцэтгээд харанхуй бороон дундуур алга болов. Харин тэд Эмильтэй салах ёс гүйцэтгэж чадсангүй. Яагаад гэрэл тэр саравчинд сууж 184 дэх модон хүнээ орж байсан билээ.

	 

	
12-р сарын 18. Бямба гараг. Лённеберг даяар шашин гайхуулах нэгэн гавьяа Эмиль байгуулж түүний өдүүлсэн бүх дүрсгүй занг өршөөсөн буюу ер нь түүнийг мартсан тухай өгүүлэх нь

	 

	Шинэ жил ойртож байлаа. Бүрий болмогц Катхульт хотынхон гал тогооныхоо өрөөнд цугларч өөр өөрийн ажлаа хийнэ. Энэ орой Эмилийн ээж ээрүүлээр утас ээрч, аав нь гутал засаж, Лина ноос самнан, Альфред, Эмиль хоёр тармуурын шүд модоор зорж, охин дүү Ида нь Линаг шинэ тоглоомдоо татан оруулах гэж ажилд нь саад хийнэ.

	Энэ нь гагцхүү гижгээс айдаг хүнтэй л тоглох тоглоом мэдэв үү гэж Ида тайлбарлах нь чухамдаа Линад л тохирох ажээ.

	Ида Линагийн банзал дээгүүр жижигхэн хуруугаа явуулсаар, 

	 

	Аав аа ээж ээ

	Гурил давс над өгөөч

	Гахайгаа би нядалъя!

	 

	гэж хэлэв.

	Ида «Нядалъя» гэдэг үгэнд хүрэхдээ долоовор хуруугаараа Линаг чичих бөгөөд ингэх бүрийдээ баяр хөөр болж тэр дуу алдан хөхөрнө. Энэ торойн тухай хүүхдийн хошин гараа Эмилийн аавын байдлыг өөрчилжээ. Учир нь тэр гэнэт бүр аймаар юм хэлэх тэр.

	— Эмиль одоо удахгүй шинэ жил болох нь. Чи одоо торойгоо нядлах цаг болсон байна шүү дээ гэв.

	Эмиль гартаа барьсан хутгаа унагаж эцгийгээ нүд бүлтийлгэн ширтэв.

	— Торой нядална аа? Үгүй ер үгүй шүү гэж тэр хатуу хэлээд, — Тэр чинь миний торой шүү дээ. Намайг эрүүлжүүлэх нийгэмлэгт сахил хүртэж байхад та нар бэлэглэсэн шүү дээ. Үүнийгээ та мартаа юу гэв.

	Үгүй, үүнийг аав нь ер мартаагүй. Гэрч тэр зугаа гаргах гэж торой маллаж байдаг хачин хүмүүсийн тухай хэн ч Смоландад сонсоогүй юм байна гэжээ. Тэр Эмиль тариачин хүн болохоор торойг хожим нь нядлах гэж л адгуулж малладгийг ойлгоно байх гэдэгт найдаж байгаагаа нэмж хэлэв. Тэгээд, 

	— Чи ер үүнийг мэдэхгүй гэж үү? хэмээн Эмилийн аав гайхан асуулаа.

	Үнэндээ Эмиль үүнийг сайн мэдэж байлаа. Гэвч эхлээд чухам юу гэж хариулахаа мэдэхгүй самгардсан боловч дараа нь сэхээ орж, 

	— Миний тариачин гэдэг үнэн? Гэхдээ бас зарим торой үе удам залгамжлагч болдгийг ч мэднэ. Тэгэхээр аав та юунд намайг энд торойг адгуулан маллаж байна гэж бодно вэ? гэв.

	Чи лав «удам залгамжлах» гэдгийг сайн мэдэхгүй биз ээ. Гэтэл Эмиль бол энэ нь хожим олон жижиг торойны эцэг болгохын тулд өсгөж том болгоно гэдгийг мэдэх ажээ. Эмиль гагцхүү ийм л юм торойг аварч болох юм гэдгийг ойлголоо.

	— Бид энэ жижиг торойг том болгох хэрэгтэй шүү дээ гэж өөрийн төлөвлөгөөгөө эцэгтээ тайлбарлав. Өсөөд ирэхээрээ энэ маань олон сайхан торойтой болгоно гэж Эмиль аавыгаа ятгав.

	— Энэ ч бас муу хэрэг биш ээ гэж Эмилийн аав зөвшөөрчээ. Гэвч манайх хиам ч үгүй, утсан мах ч үгүй ер махны зүйлгүй мацаг барьсан шинэ жил хийх нь ээ гэв.

	 

	Гурил давс над өгөөч

	Гахайгаа би нядлах минь

	 

	гэж охин дүү Ида нь давтан хэлсэн боловч Эмиль түүнийг зандран, 

	— Тэнэг юм яриад дуугүй бай чи! гэлээ.

	Үгүй, гахайн цус урсгахгүй нь лавтай! Эмиль амьд байсан цагт торойгоо яасан ч нядлуулахгүй!

	Гал тогооны өрөөнд удтал нам гүм ноёрхон бүгд дүнсгэр дуутай болов.

	Гэнэт Альфред чангаар хараав. Тэр мод зорж байгаад хуруугаа эсгэж цус гаргажээ.

	— Хараал хэлэхэд ч өвчин арилахгүй дээ гэж Эмилийн аав ширүүн хэлээд, харин би тийм үг гэртээ сонсохыг ер хүсэхгүй байна гэлээ.

	Эмилийн ээж хайрцгаас цэвэр маалингын өөдөс гарган ирж Альфредын хурууг боож өгсөн тул тэр дахиад л тармуурынхаа шүдийг зорж эхлэв. Энэ бол өвөл цагт хийх ажил. Өвлийн урт орой бүх тармуураа засаж янзлан хугарсан шүдийг нь сольж хаврын ажилд эртнээс бэлтгэнэ.

	— Тэгэхээр, манайх мацаг барьсан шинэ жил хийхээр шийдэх шив дээ... гэж Эмилийн аав дүнсгэрдүүхэн хэлээд нэгэн цэгийг гөлрөн ширтэв. Энэ орой Эмиль удтал унтаж чадсангүй. Тэгээд маргааш өглөө эрт мөнгө хийдэг гахайн дүрст саваа хага цохиж 35 крон тоолж аваад хуучин тэргэндээ Лукасыгаа хөллөн гахайн аж ахуй байдаг Бастафель руу явлаа.

	Тэр гэртээ гойд сайхан торойтой буцаж ирээд гахайн байранд байх өөрийнхөө торой руу чирч гулдран аваачив. Тэгээд Эмиль аавдаа очоод, 

	— Гахайн байранд одоо хоёр торой байгаа. Нэгийг нь шинэ жилийн хүнсэнд зориулж нядалж болно. Гэхдээ сонгон авахдаа битгий андуураарай гэж зөвлөе гэлээ.

	Эмиль маш их ууртай байх бөгөөд ер хэзээ ч тийм байж үзсэнгүй. Тэр эцэгтэйгээ ярьж байгаагаа мартчихсан юм шиг энэ бүгдийг дуржигнуулан хэллээ.

	Тэр өөрийнхөө торойныхоо амийг аврахдаа бас өөр нэгэн торойны амийг золиосонд гаргаснаа ойлгож аймаар санагдсан ч өөр арга байсангүй. Ийм л юм эс хийвээс эцэг нь амар заяаг нь үзүүлэхгүй гэдгийг сайн мэдэж байлаа.

	Эмиль хоёр өдөр пүнз рүү очсонгүй. Хоёр торойнд хоол унд өгч байхыг Линагаас гуйлаа. Гурав дахь өдөр нь гахайн чарлах дуугаар сэрж харвал гадаа тас харанхуй аж. Гэтэл сэтгэл зүсэм тэр дуу гэнэт нам гүм боллоо.

	Эмиль цонхны цанг үлээж нүх гаргаад гадагш харав.

	Пүнзний үүдэнд дэнлүү өлгөөтэй байх бөгөөд түүний гэрэлд хүмүүс сүүтгэнэн харагдана. Энэ нь торойг нядалж байна гэдэг нь ойлгомжтой аж. Альфред, эцэг хоёр нь буцалгасан халуун усаар арьс үсийг нь шалзлан хусна. Крюсь-майе Линатай хамт хиам хийх гэж бүдүүн гэдсийг нь цэвэрлэж угаахаар авч явав. Эмилийн худалдан авчирсан Бастафелийн гахайн торой өнгөрөх нь тэр ажээ.

	— Дуу гарахын завдалгүй нядаллаа гэж Эмиль үглээд дараа нь орондоо дахин шурган орж удтал уйлав.

	Гэвч хүн гэгч уй гомдлоо мартаж чаддаг болохоор Эмиль ч бас ялгаагүй билээ. 

	Үдийн хоолны дараа тэр пүнз рүү шагайн харж торойгоо маажин бодлогошронгуй, 

	— Чи амьд л байна уу, торой минь! Амьд амьтан бүр өөр өөрийн хувь заяатай байдаг болохоор, чи амьд үлдэж дээ! гэв.

	Гэвч Эмиль Бастафелийн торойг хурдхан мартахыг хүслээ. Тэгээд дараагийн өглөө гал тогооны өрөөнд Крюсь-майе Лина хоёр махыг дөрвөлжлөн хурдан хурдан хэрчиж, Эмилийн ээж хиамны таташ хутган, давстай усанд хийх гэж гуя махыг огтлон авна. Энэ үед Лина «Тэнгисээс жихүүн салхи үлээнэ» гэж дуулж эхлэхэд Крюсь-майе санваартны байшингийн дээвэр дээр амьдардаг толгойгүй чөтгөрийн тухай ярьж эхлэхэд Лина учир зүггүй хөхөрч эхлэв.

	Эмиль Бастафелийн торойн тухай биш, гагцхүү удахгүй шинэ жил болно гэж бодож бас цас орсонд баярлаж баяртай байлаа.

	— Алтан дэлхийг цас дарна гэж охин дүү Ида нь байдаг чадлаараа дуулж эхэлсэн бөгөөд цас их унахаар Смоландад ингэж ярьдаг билээ. Тэгээд үнэндээ бүх юмыг цас даржээ. Орой болоход цас улам бүр лавсан орж жинхэнэ шуурга эхэлсэн нь байшин дотроос малын хашаа ч олж үзэхийн аргагүй болов.

	Цас бөөн бөөнөөр орж бүхнийг дарлаа гэж Крюсь-майе хэлээд, — Одоо би яаж гэртээ хүрнэ ээ? гэв.

	— Хоноод яв! гэж ээж нь найр тавин, — Линатай хамт олбогт бандан дээр унтчих гэв.

	— Гагцхүү хөдлөлгүй л хэвтээрэй. Би чинь гижиг гэхээр ухаан гарна шүү гэж Лина хэлэв.

	Оройн хоолны дараа Альфред хуруу өвдөж байна гэж жигтэйхэн, өвдөж бадайраад гэж гомдоллов. Эмилийн ээж юу болсныг үзэхээр боолтыг нь авав.

	Үзтэл хуруу нь хавдаж үрэвсэн, шууг нь даган улайжээ.

	Крюсь-майегийн нүд нь гялалзана.

	— Цусны халдвар! гэж тэр дуу алдан, — Маш аюултай! гэлээ.

	Эмилийн ээж шүүгээнээсээ мөнгөн усны уусмал гарган ирж Альфредэд нойтон жин тавиад, 

	— Хэрвээ өглөө болоход намдахгүй бол Марианнелууд руу эмчид очихоос яах вэ гэж хэлэв.

	Шөнөжин цас орж Смоланд даяар шуурга шуурав. Тийм шуурга ер хэзээ болж байсныг хэн ч мэдэхгүй байлаа. Өглөөгүүр Катхульт хотынхон бараг цасанд дарагджээ. Гэтэл шуурга мөн л зогссонгүй, цас улам лавсан орсоор гэрээс хамар цухуйлгахын ч аргагүй аж. Салхи шуугьж яндангийн нүхээр улин исгэрнэ.

	Ер нь ийм шуурга зуун жилд л ганц удаа тохиолддог биз ээ!

	— Өдөржин цас малтах ажил Альфредэд гарлаа даа гэж Лина өглөөгүүр хэлээд, 

	— Тэгсэн тэгээгүй ялгаагүй болохоор шүүрдээд яах вэ дээ гэв.

	Гэвч энэ өдөр Альфред цас малтахтай манатай байв.

	Бүгд өглөөний ундаа уухаар суухад түүний байр хоосон байсан бөгөөд ер энэ өдөр түүнийг хэн ч олж үзсэнгүй. Эмиль сэтгэл зовж эхлэв. Тэгээд тэр саравчтаа даран өмсөж гар нэхмэл цэмбэн хүрмээ өмсөөд гал тогооны өрөөнөөс гарав. Хаалганы араас хүрз авч Альфредын суудаг саравчны дэргэдэх байр луу хүрэх замын цасыг хурдан цэвэрлэж эхлэв. Лина гал тогооны өрөөний цонхоор түүнийг үзчихээд сэтгэл ханамжтай толгой дохино.

	— Эмиль ийм л ухаантай даа! Саравчинд хүрэх замаа эхлээд цэвэрлэх хэрэгтэй гэдгээ мэдэж байна шүү. Ингээд сэтгэл тайван зүггүйтэж байж болно доо! гэж боджээ. Тэнэг Лина Эмилийг Альфред руу очих гэж байгааг ойлгосонгүй. Эмиль Альфредын оромжид орж очоод хэчнээн хүйтэн байгааг үзээд гайхлаа. Альфред гал түлсэнгүй. Тэр модон орон дээрээ хэвтээд босох ч үгүй, юм идэх ч дургүй байв.

	— Дургүй хүрээд байна гэж тэр хэллээ.

	Энэ үед Эмилийн сэтгэл улам ч зовлоо. Нэгэнтээ Альфред идэх юманд дургүй байгаа болохоор хүнд өвчилсөн хэрэг. Эмиль зууханд нь гал түлээд ээж рүүгээ гүйв. Эмилийн аав, ээж, охин дүү Ида Крюсь-майе цөм цуг ирцгээсэн бөгөөд бүгд Альфредын төлөө сэтгэл зовжээ. Хөөрхий Альфред хэвтээд үүрэглэнэ. Гал түлсэн зуух шиг түүний бие нь төөнөх боловч дагжин чичирнэ. Одоо түүний бүх гараар нь дамжин мөрөнд нь хүртэл улайж хавдан толбо болсныг харахаас аймшигтай.

	Крюсь-майе хичээнгүйгээр толгой дохин, 

	— Ийм толбо л үзэгдээд тэгээд дуусах нь тэр гэж би хэлээгүй юу. Одоо үхнэ дээ гэлээ.

	— Дуугүй бай, чи гэж Эмилийн ээж хэлсэн боловч Крюсь-майег дуугай байлгана гэдэг тийм ч амар биш ажээ. Тэр, Лённебергт гэхэд л 6 хүн цусны халдвараас болж үхсэнийг мэдэх тул тэднийг хуруу дарай тоолж эхлээд, 

	— Одоо бас Альфред гээд үгээ дуусгалаа. Тэгээд тэр, түүний толгойноос багц үс авч цамцыг нь цуулж боогоод яг шөнө дунд гэрээс нь хойш тарнидан газарт булбал л түүнд ганцхан туслах арга тэр болно гэлээ. Ингээд ганц найдвартай тарни бол, 

	 

	Хурай хурай хурай

	Хамаг муу юм арилга

	Муу зүгийн юм бүхэн 

	Өөрөө замаараа тонилог

	 

	гэдгийг тэр бас мэдэх ажээ.

	Гэвч Эмилийн аав, чөтгөр тонилгох бүх тарнийг Альфред хуруугаа эсгэхдээ л бүгдийг хэлчихсэн, харин шөнө дунд юм булж дом хийх юм бол түүнийг нь Крюсь-майе хийг гэж хэлэв. Крюсь-майен царай дүнсгэр толгой сэгсэрнэ.

	— Ёх, ёх, тэгвэл ч бүх юм муугаар нь дуусна гэдэг тодорхой хэрэг шүү гэв. Эмиль тоглоом ч үгүй уурлалаа. Тэр, 

	— Уйлж үглээд гонгиноод битгий бай! гэж ууртай хэлээд Альфред удахгүй эдгэнэ гэдэг мэдээж! гэв. Тэр үед Крюсь-майе

	— Хонгор Эмиль минь, тэр удахгүй эдгэнэ гээд хэлсэндээ итгүүлэх гэж хөдөлгөөнгүй хэвтэх Альфредэд гараа хүргэн чангаар, — Мэдээж, чи эдгэнэ. Альфред минь, би үүнд эргэлзэхгүй байна гэж батлан өгүүлэв.

	Дараа нь тэр муу оромжийн нь нарийхан хаалгыг хараад хамар дороо бувтнан, 

	— Энэ хаалгаар авс ч багтахгүй дээ гэлээ. Эмиль ийм үг сонсоод уйлж эхэллээ. Тэр эцгийнхээ хүрмээс айсан байртай татаж, 

	— Ээжийн хэлснээр Альфредыг Марианнелунд руу эмчид аваачъя гэв. Энэ үед Эмилийн аав ээж хоёр бие биесээ нэг л хачин хараад авав.

	Цас их унаснаас Марианнелунд хүрэх ямар ч боломжгүй гэдгийг тэд ойлгосон. Өөр арга алга байлаа. Гэвч энэ тухай Эмильд яаж хэлэх вэ дээ? Иймд тэд нүүрээ уйтгартай буруулж зогсов. Аав, ээж цөм л Альфредын амийг аврахыг хүсэх боловч яахаа үл мэднэ. Тэд дуу хураан зогсоцгоов. Дараа нь Эмилийн аав үг ч дуугаралгүй гадагш гарав. Эмиль санаснаасаа ер буцсангүй. Тэр аавынхаа араас өсгий даран гүйн гарч уйлж, гуйж гувшин тэр ч атугай хараан, занаж зүхэж янз янзаар үзсэн боловч аав нь уурсангуй аяархан, 

	— Энэ чинЬ боломжгүй байгааг чи өөрөө харж байна шүү дээ гэж хэлэв. 

	— Бид хоёр энэ хавраас гэрлэнэ гэж бодож байлаа. Дэмий юманд найдаж явав шив дээ. Альфред нас барж би бэлэвсэн хоцрох уу! гэж Лина гал тогооны өрөөнд хацраа даган урсах нулимсаа ч арчихгүй гуниглан суув. 

	Эмиль эцэст нь байдал ямар байгааг ойлголоо. Хэнээс ч тусламж горьдох хэрэггүй болжээ. Тэр Альфредын оромжид буцаж ирээд тэнд өдөржин суусан бөгөөд Эмилийн амьдралд үүн шиг урт өдөр байсангүй. 

	Альфред зүүрмэглэн хаа нэг нүдээ нээх бүрдээ

	— Эмиль, чи энд байна уу гэж асууж байлаа. 

	Эмиль цонхоор харвал шуурга мөн л үргэлжилсээр. Тэр орж байгаа цасыг үзэн ядах сэтгэл төрж болдог сон бол Лённеберг төдийгүй Смоландыг дарсан цасыг хайлуулж орхимоор санагдана. Гэвч цас улам лавсан орох нь хорвоо бүхэлдээ цасанд дарагдах нь уу гэмээр.

	Өвлийн өдөр богино боловч Эмиль шиг хүлээн суусан хүнд тэсвэрлэшгүй урт санагдах ажээ.

	Удалгүй бүрэнхий болов.

	— Чи энд байна уу, Эмиль гэж Альфред дахин дахин асуух нь биеийн байдал нэлээд хүнд байгаа бололтой.

	Эмилийн ээж шөл цай авчирч өгөөд халбагаар Альфредэд өгөх гэсэн боловч тэр идэж чадахгүй байлаа.

	Ээж нь санаа алдан явлаа. Шөнө дүл болоход Лина ирж Эмильд унтах цаг боллоо гэж хэлсэн боловч Альфредаас түүнийг холдуулна гэдэг нь дэмий санасны гарз ажээ.

	— Өнөө шөнө би Альфредын дэргэд шалан дээр унтана гэж Эмиль шийдэмгий хэлээд хэвтээд өгөв. Тэр хуучин дэвсгэр олж дэвсээд дээр нь хажуулан хэвтсэн бөгөөд өөр юм түүнд огтхон ч хэрэг байсангүй. Тэр пийшинд цогшин шатах нүүрсийг ширтэн Альфредын сэрүүлэгт цагны цохих чимээ, түүний амьсгаа тасалдан үргэлж ёолохыг сонсон хэвтлээ. Эмиль заримдаа нүд нь анилдан үүрэглэхээрээ дороо босон харайж ирнэ. Цаг ирэх тусам ямар аймшигтай алдаа хийж байгаа нь улам тодорхой болж түгшүүр төрүүлнэ. Удахгүй хэзээ ч үл засах уучилж болшгүй юманд хүрнэ гэдгээ тэр мэдэж байлаа. Өглөөний дөрвөн цаг болоход Эмиль эцэст нь яах ёстойгоо ойлгов. Альфредыг Марианнелунд руу эмчид хүргэх ёстой хүн нь Эмиль л байлаа. Энэ бол аюултай зүйл байлаа. Тэр ч атугай хоёул хоёулаа замдаа амь алдаж ч болох байлаа.

	Гэхдээ «Ийнхүү орондоо хэвтээд үхлийг дуулгавартай хүлээх гэж үү? Үгүй, хэрхэвч тэр үхэх ёсгүй» гэж тэр бодлоо. Энэ үгээ тэр чанга ч хэлсэнгүй зөвхөн дотроо бодоод өөрөө эрс шуудхан шийдвэр гаргаж биелүүлж эхлэв. Гол нь хот айлынхныг сэрэхээс өмнө гарч явах нь чухал байлаа. Эс тэгвээс түүний ажилд саад болох байв. Түүний мэдэлд буюу Лина босож үнээгээ саахад ердөө ганцхан цаг үлджээ. Тэр бүгдийг амжуулах ёстой боллоо. Энэ нь Эмильд хэчнээн хүнд байсныг хэн ч үл мэднэ.

	Саравчнаас чарга, морины жүчээнээс Лукасыгаа гарган ирж хөллөв. Гэхдээ бүхнээс илүү Альфредыг орноос нь босгон чарга хүргэнэ гэдэг ярвигтай ажил байв. Хөөрхий Альфред арай гэж хөл дээрээ тогтон байдаг чадлаараа Эмилийн дээрээс дарах бөгөөд арай гэж чарганд сальдархийлж хүрээд хяргагдсан юм шиг дэвссэн нэхийн дээр өнхрөн унаж, үхсэн юм шиг хөдөлгөөнгүй хэвтэнэ. Эмиль түүний дээрээс бас нэг нэхийгээр тал бүрээс нь хумин сайтар хучаад зөвхөн хамрын үзүүрийг нь цухуйлган орхилоо.

	Тэгээд өөрөө жолоочийн суудал дээр суугаад жолоогоо дугтран Лукаст замд хөдлөх чимээ өгөв. Гэвч Лукас байраасаа хөдөлсөнгүй, гагцхүү толгойгоо эргүүлэн ийм шуургатай үед хашаанаас гарах гэж тэр үнэхээр бодлоо гэж үү? гэсэн байртай Эмилийг харна.

	— Чи миний тушаалыг биелүүлэх болно. Ямар ч үед бид замд хөдөлнө гэж Эмиль мориндоо ширүүхэн хэлээд, — Лукас чи хүч чадлаа гарган биднийг хүрэх газарт минь хүргэх болно! гэлээ.

	Энэ үед гал тогооны өрөөнд гэрэл гарсан нь Лина босож байгаа хэрэг байлаа. Иймд агшин ч алдаж болохгүй болов. Хэдийгээр нүдийг нь цас бүрхэх боловч хот айлаас сэмхэн гарч амжлаа.

	Тэр Лукасыг хөдөөгийн зам руу залав.

	Эмилийг шууран орох цас ямар их дарах билээ. Түүний чихэнд салхи улин исгэрч цас ханаран орсоор юу ч үл үзэгдэх тул замаасаа л төөрчих вий гэж айна. Тэр нүүрийнхээ цасыг бээлийгээрээ гүвж чарганыхаа хоёр дэнлүүний гэрэлд замаа харахыг оролдовч зам ер хаа байгаа нь үл мэдэгдэнэ. Эргэн тойрон цас. Лукас олон удаа Марианнелунд руу очсон болохоор өөрөө зүгээ олох биз л гэж найдна.

	Шаргуу тэвчээртэй ийм мориор явж байгаагаа бодоход бас ч гэж сэтгэлд таатай. Хунгар дотуур тэр чаргаа чирэн урагш зүтгэсээр хаа нэг юманд торвол хөмөрчих шахах боловч алхам алхмаар урагш алгуур хөдөлнө. Эмильд бас хаа нэг чарганаасаа бууж, хүрз аван цас малтах хэрэг гарна. Тэр өөрийгөө бас ч гэж хүч чадал сууснаа сая л ойлгов. Энэ хугацаанд Эмиль амьдралдаа мартахааргүй их цас малтсан.

	Тэр, 

	— Чадал тэнхээтэй байхад хүч чадал хүрэлцэнэ гэж Лукасдаа тайлбарлана.

	Үнэндээ Эмиль хүч тэнхээтэй байгаа тул эхний үед ажил хэрэг муугүй байлаа. Гэвч алсдаа Эмильд байдал улам хүндэрсээр тэсэхүйеэ бэрх болов. Тэр маш их ядарсан тул хүрз нь улам хүнд болсон юм шиг санагдаж хөдөлгөхөд бэрх болов. Түүнээс гадна гутлын нь түрийгээр цас дүүрч, хүйтэнд гар хуруу нь бээрч нүднээс нь нулимс дуслав. Хэдийгээр саравчтынхаа гадуур ноосон ороолтоор ороосон боловч чих нь хайрагдав. Энэ бүхэн нийлээд үнэн хэрэгтээ тэсэхийн аргагүй болж аажмаар Эмилийн зориг нь мохож эхлэв. Тэр, аав нь «Явах боломж алга. Үүнийг чи өөрөө мэдэж байгаа шүү дээ» гэж хэлсэн үг үнэн болохыг сая ойлголоо. Лукас ч гэсэн мөн л тамирджээ.

	Хунгар дотуур чаргыг арай ядан чирч урагшилсаар эцсийн эцэст Эмилийн цаг ямагт сэтгэл түгшин бодож явсан нь болж чарга огцомхон гэнэт хазайгаад ирэв. Эмиль нүхэнд орлоо гэдгийг ойлголоо. Эргэлзэх явдал байсангүй. Тэд нүхэнд ороод тээглэчихжээ. Лукас хөлөөрөө газар цахлан чадах чинээгээрээ татаж Эмиль араас нь түлхэж дэм өгсөн боловч тус болсонгүй. Хэтэрхий хүчдэн түлхсэнээс хамраас цус гоожив.

	Энэ үед Эмиль ёстой уурлаж үзээгүйгээрээ уурлан энэ нүх, чарга, цас ер бүх л хорвоог хараан зүхэх нь ухаан нь солиороо юу гэлтэй. Эртний хүмүүс орилон хашхирах шиг аюултай аймшигт дуу гаргахад Лукас төдийгүй амьдын шинж өчүүхэн үл үзүүлэх Альфред ч бас сонссон бол айгаа биз. Гэнэт Эмиль ухаан орж аймшигтай санагдана. Тэгээд, 

	— Чи амьд уу, Альфред? гэж хоолой чичрүүлэн асуув.

	— Үгүй, би үхэж байна гэж Альфред нэг л хачин дуугаар сөөнгөтөн хариулав. Энэ үед Эмилийн уур бухимдал зэрэг зэрэг алга болж зөвхөн цөхрөнгөө барж арга тасарсан хүний байдалд оров. Тэр өөрийгөө санаанд багтамгүй ганцаардмал болохоо ойлгов. Хэдийгээр чарга дээр Альфред хэвтэх боловч түүнд тусалж чадахгүй тул Эмиль бүр ганцаардаж наашид яахаа мэдэхээ болив. Юу юунаас илүү цасан дээр шууд хэвтээд унтаад өгмөөр санагдана.

	Замаас холгүй жаахан зайдуу хот айл пүнзэнд нь гэрэл гялалзахыг олж үзэв. Түүнд дахиад л жаахан найдвар төрлөө.

	— Альфред, би яваад тусламж гуйгаад ирье гэж тэр хэллээ. Гэвч Альфред түүнд хариу дуугарсангүй. Эмиль замд гарав. Тэр гүн хунгарыг арай гэж гатлаад л пүнзний босгон дээр тулж очив. Одоо түүнийг жаахан хүүхэд байна гэхээс илүү цасан хүн байна л гэж бодмоор аж.

	Эзэн нь пүнзэндээ ямар нэг юм хийж байлаа. Тэр, хамаг юм нь цас болж хамраас нь цус гарч, нүүрэн дээгүүр нь нулимс бөмбөрөн урсах Катхульт хотын Эмиль хүүг үзээд гөлрөн ширтэв. 

	Үнэндээ Эмиль өөрийн эрхгүй уйлж байсан бөгөөд биеэ барих чадалгүй болжээ.

	Эмиль бялдууч зөрүүд зантай өрөвч сэтгэлгүй энэ тариачин эрийг ийм шуургатай үед гэрээс нь тийм ч амар гаргаж чадахгүй гэдгийг дор нь ойлголоо. Гэвч тэр тариачин туслахгүй байж болохгүй гэдгээ ч ойлгожээ. Амандаа юм үглэн морио гарган ирж олсоор татан байж чаргыг нь нүхнээс гаргаж өглөө. Энэ тариачин эрд өчүүхэн төдий нинжин сэтгэл байсан сан бол Эмилийг Марианкелундад хүрэхэд нь тусалж болох байлаа. Гэвч тэгсэнгүй. Эмиль Лукас хоёр дан биеэрээ хунгар дотуур замаа үргэлжлүүлэв. Тэр хоёр бүх хүчээ шавхан дайчлавч эцэстээ туйлдан ядарч зам аймаар удаан хорно. Эмилийн бууж өгөх цаг иржээ. Тэр дахиад шуургатай тэмцэж чадахгүй болжээ. Хүрзээ ч өргөх тэнхэлгүй болов.

	— Би цааш явж чадахгүй нь Альфред гэж Эмиль хэлээд дахиад уйлж эхлэв. Марианнелунд хүртэл ердөө л хэдхэн километр учир зорьсондоо ийм ойрхон ирчхээд ухарна гэдэг түүнд маш хүнд байлаа. 

	Альфред хөдлөх ч үгүй. «Тэр лав үхжээ» гэж Эмиль бодлоо. Лукас толгой гудайлган зогсох нь гутарсан юм шиг. Тэр мөн л байраасаа хөдөлж чадахгүй болжээ.

	Жолооны ард бээрсэн Эмиль аяархан уйлж суухад цас туурайг улам дарах боловч тэр огт хөдөлсөнгүй.

	Ингээд бүх юм дуусах нь тэр! Одоо түүнд цас санаснаараа лавсан орно уу байна уу, ер ялгаагүй болжээ. Түүний нүд нь анилдан тэсэхийн аргагүй унтмаар санагдана.

	«Жолооны суудал дээр ингэж суугаад цасанд унтах нь хэчнээн таатай юм бэ» гэж бодогдоно.

	Гэтэл түүнд энэ үед эргэн тойрон цас ч үгүй, ер өвөл ч биш зуны цагт Альфредтэй хамт Катхульт нуурт сэлж байгаа юм санагдлаа. Альфред Эмильд сэлэх арга бүхнийг зааж сургахыг хүсэх аж. Тэнэг Альфред ер Эмилийг сэлж чаддаг гэдгийг мэдэхгүй байна гэж үү? Альфред өөрөө үүнийг хэдэн жилийн өмнө сэлж сургаснаа мартлаа гэж үү? Эмиль түүнд хэрхэн сайн сэлдгээ үзүүлэв. Одоо тэр хоёр хамтдаа сэлж эргээр улам улам холдоно...

	Гэнэт тэр хонхны дуу сонсов. Усанд сэлж байхад ер ямар дуугарах вэ дээ, гайхмаар юм.

	Эмиль нойрноосоо арай гэж сэрж нүдээ нээв. Тэр өмнөө ирж яваа цас арилгагчийг үзэв! Исгэрэн шуурах шуурган дундуур Марианнелунд хүрэх замын цасыг арилгасаар тэр хүрч ирж гэж бод л доо. Тэгээд жолоо баригч цасанд арай ч булагдчихаагүй Катхульт хот айлын жаал хүүг биш, харин чөтгөр үзсэн юм шиг Эмилийн зүг нүд бүлтийлгэн харав.

	— Марианнелунд хүртэл зам цэвэрлэсэн үү гэж Эмиль итгэлтэй асуулаа.

	— Тийм ээ гэж жолоо баригч хариулаад, гэхдээ хурдхан яв. Хагас цагийн дараа дахиад л хунгар дарчихна шүү гэлээ. 

	Гэвч Эмильд хагас цаг гэдэг хугацаа хангалттай байлаа. 

	... Эмиль докторын хүлээн өрөөнд гүйн оров. Тэнд хүмүүс дүв дүүрэн аж. Доктор энэ удаа дараагийн хүнээ оруулах гэж хаалгаа хагас онгойлголоо.

	Гэвч Эмиль бүгдийг цочтол чангаар, 

	— Альфред гадаа чарга дээр бий. Тэр үхэх гэж байна!

	Доктор нэг их сандарсангүй, орох ээлжээ хүлээж байсан хэдэн өвгөчүүлтэй хамт гүйн гараад Альфредийг өргөн оруулж мэс заслын ширээн дээр тавив. Тэр Альфредийг гүйлгэн харснаа өвчтөнүүдэд, 

	— Та нар гэртээ харьцгаа. Өнөөдөр надад та нарыг үзэх зав алга! гэлээ. Эмиль докторын гарт л хүрсэн болохоор амь аврагдана гэж бодсон боловч бараг Крюсь-майе шиг толгой сэгсрэхийг үзээд айлаа. Хэрэг нь бүр оройтож Альфредийн амийг аврах боломжгүй болсон гэж үү?

	Ингэж бодохоор зүрх нь шимшрэн уйлагнасан дуугаар тэр доктороос, 

	— Би танд морио өгье. Та ганцхан түүний амийг авраад өг! Гахайн торойгоо ч өгье! Гагцхүү авраад өг! Аварч чадахаа хэлээч! гэв.

	Доктор Эмилийг анхааралтай хараад, 

	— Би чадах бүхнээ хийе. Гэхдээ юу ч би амлаж чадахгүй гэлээ.

	Альфред амьдын өчүүхэн ч шинжгүй хэвтэнэ. Гэвч тэр гэнэт нүдээ нээгээд Эмилийг гайхан харав.

	— Эмиль, чи энд байна уу? гэж тэр асуув.

	— Тийм ээ, Эмиль энд байна гэж доктор хэлээд, — Гэвч одоо тэр гарсан нь дээр. Учир нь би чамайг эмчилнэ. Альфред! Би энэ бугшсан хавдрыг хагална.

	Альфредын нүдийг харахад тэр айж байгаа нь илэрхий. Тэр ер эмчид ирж үзээгүй билээ. 

	— Түүнд аймшигтай санагдаж байх шиг байна гэж Эмиль хэлээд, — Би дэргэд нь байсан нь дээр байх аа гэлээ. Доктор зөвшөөрсний тэмдэг үзүүлж толгой дохив. Тэгээд Эмиль Альфредын хүйтэн гарыг хоёр гараараа зууран авч нөгөө гар дээрх идээг эмч хагалж авч дуустал зогсов. Альфред дух ч гарсангүй. Хэдийгээр Эмиль өөрийн мэдэлгүй нулимс дуслуулсан боловч харин тэр хашхирч, уйлсангүй.

	Эмиль Альфредтэй хамт хэдэн өдрийн дараа гэртээ буцаж ирлээ.

	Лённеберг даяар түүний байгуулсан гавьяаг сонсон хүн бүр ам амандаа магтана. «Катхульт хотын жаал хүүд бид хэзээний хайртай гэж одоо хүмүүс хэлэх болов. Түүнийг харааж загнан гомдоож байсан маань гайхмаар юм. Зүггүй зан нь яах вэ дээ. Ер нь хэзээ хүүхэд зүггүйтдэггүй байлаа» гэдэг болцгоов. Эмиль аав ээждээ доктороос захиатай ирсэн бөгөөд түүнд, 

	«Та нар бахархмаар хүүтэй улс юм» гэж бичсэн байлаа.

	Эмилийн ээж үүний дараа хөх дэвтэртээ «Энэ нь миний бядуухан зүрхийг хэрхэн уяруулав. Би ер цаг үргэлж Эмилиэс болж цөхөрч суудаг шүү дээ. Би Лённеберг даяар хүүг минь хүн шиг үнэлж үзэх тэр өдөр хүртэл амьд явах нь магад билээ!» гэжээ.

	Тэд өнгөрсөн өдрүүдийг сэтгэл түгшүүртэй өнгөрүүлсэн билээ! Эмиль Альфред хоёрыг алга болсон тэр нэг ёрын өглөө Эмилийн аав үнхэлцгээ хагартал сандарч бараг хэвтэрт орох шахжээ.

	Тэр дахиад хэзээ ч Эмилийг олж үзэхээсээ өнгөрлөө гэж боджээ. Тэгээд Марианнелундаас сураг чимээ аваад тайвширсан боловч Эмилийг гэртээ буцаж ирээд амьд мэндээ мэдэгдэж бараагаа харуулах гэж унтлагын өрөөнд гүйн орж ирэх мөч хүртэл бие нь зовуурьтай хэвээр байлаа.

	Эмилийн аав хүүгээ үзээд нүдэнд нь нулимс цийлгэнэлээ.

	— Чи ёстой эр хүн, Эмиль гэж тэр хэлэхэд хүү нь хэчнээн баярлаж зүрх нь дэлссэн билээ. Энэ бол аавыгаа хайрлах өдрүүдийн нэг нь байсан гэдэгт итгэ. Харин Эмилийн ээж энэ үгийг сонсоод бахархах сэтгэл төрж царай нь гэрэлтэн, 

	— Тийм ээ, сайн эр шүү... Манай Эмиль гэж хэлээд сэгсгэр толгойг нь илэв. Эмилийн аавыг хэвтэрт байсан гэж би хэлсэн. Тэр халуун жингийн оронд халуун тогооны таг гэдэс дээрээ тавьсан байлаа. Тэр бүр хөрчихсөн тул дахиад халаах хэрэг гарав.

	— Аль вэ би явъя гэж Эмиль цоглог хашхираад, — Би одоо өвчтэй хүн асрах талаар дөртэй болсон гэлээ. Аав нь зөвшөөрсний тэмдэг болгон толгой дохих нь сэтгэл хангалуун байгаа нь илт бөгөөд ээжид нь хандан, 

	— Чи надад аяга жимсний шүүс хийгээд өгөөч гэв.

	Аавын нь бие тийм муу биш ч гэсэн орондоо хэвтэж байгаа болохоор бүгд л түүнийг асарна.

	Аав нь жимсний шүүс хийж өгөхөөс өмнө ээжид нь гал тогооны өрөөнд бас хийх ажил байсан тул нэлээд хугацаа өнгөрөв. Бүх юм бэлэн болов. Энэ агшинд аймаар чанга гаслан орилох дууг тэр сонслоо. Энэ бол Эмилийн аавын дуу байлаа. Ээж нь тасалгаанд нь харайн ортол өөдөөс нь халуун тогооны таг нисэн ирэв. Азаар тэр хажуу тийшээ бултаж амжсан боловч айснаасаа барьж явсан жимсний шүүсээ тааз руу цацаж орхив. Аймшигтай шаржигнах чимээ сонстон уур савсана.

	— Заяа муутай хог. Чи ингэж халаадаг юм уу? гэж аав нь сандран зогсох Эмилиэс асууна.

	Би дархан хүн төмөр улайтгадаг шиг л улайтгах юм бодлоо гэж Эмиль бувтналаа. Энэ бүхэн Эмиль тагийг авч цахилгаан тулган, дээр тавьж халаах хооронд аав нь зүүрмэглэж байснаас бүх юм болжээ. Эмиль унтлагын өрөөнд орж ирээд эцгийгээ тайван унтахыг хараад сэрээхгүй гэж шийдэн хөнжлийг нь аяархан ярж гэдэс дээр нь улайссан тагийг болгоомжтой тавьжээ.

	Эмилийн ээж аавыг нь байдгаараа тайтгаруулахыг хичээнэ.

	— Хүлээ, хүлээ. Одоохон тос түрхээд өгье гэж тэр түүнд ятган, тэгж их түлж орхиогүй байлгүй гэв. Гэвч Эмилийн аав орноосоо бослоо.

	Эмилийг гэрт байхад хэвтэж ч болохгүй юм гэв. Тэр бас Альфредийн биеийг асуух гэж боджээ. Альфред царай цонхигор гал тогооны өрөөнд суух бөгөөд гар нь бас л боолттой боловч хөгжилтэй сэргэлэн аж. Лина түүнийг тойрон баяртай сүүтгэнэнэ.

	Түүнийг орж очиход Крюсь-майе тэр хоёр зэс сав цэвэрлэж байлаа.

	Сав суулга, данх, таваг цөм шинэ жилийн баяраар алт шиг гялалзаж байх ёстой ажээ. Гэвч Лина сав суулгаа цэвэрлэхээсээ илүү Альфредийг эсвэл жимсний шүүсээр, эвсэл хэвт боовоор дайлна.

	Охин дүү Ида мөн Альфредаас хараа үл салган түүнийг амьд ирсэнд нүдэндээ үл итгэх шиг ширтэнэ.

	Крюсь-майе өөрийн нь цэвэрлэх зэс төмпөн шиг царай нь гэрэлтэн баярласандаа ам үл хамхин цусны халдварын тухай ярьсаар эцэст нь хэл нь ээдэрч эхлэв.

	— Чиний л аз дайрч. Өөр хэнд ч ийм аз таарахгүй. Бүх юм гайгүй өнгөрлөө. Хэнд ч гайгүй өнгөрч үзээгүй юм. Чам шиг аз нь шовойсон хүнд л гайгүй өнгөрөх ёстой юм ёсоороо өнгөрлөө. Надад итгэвэл итгэ, байвал бай. Би цусны халдвар өөрөөр хэлбэл, цусны өвчин юм уу, цусны халдвар нь аймшигтай өвчин гэдгийг би мэднэ. Тэр эдгэсэн ч гэсэн өвчтэй хэвээр үлддэг аюултай өвчин. Өвчингүй, эрүүлгүй, өвчингүй, эрүүлгүй эрүүл, өвчингүй... үгүй... биш түй чамайг!

	Тэд энэ оройг хэчнээн сайхан өнгөрүүлсэн билээ!

	Эмилийн ээж шинэ жилд бэлтгэж хийсэн гэрийн хиамнаасаа оройн хоолонд өгч жинхэнэ найр болов. Эмиль, аав, ээж нь, охин дүү Ида, Альфред, Лина, Крюсь-майе цөм баярын байдалтай зассан сав суулга нь гялалзсан ширээ тойрон сууж лаа асаан сэтгэл баясан хөгжилдөв.

	Хиам нь гайхмаар сайхан амттай болжээ. Тэд түүнийг шинэхэн мөстсөн аньстай хамт идэв. Хэдийгээр ганц гараараа түүнд хэцүү байсан боловч Альфред зовсонгүй. Лина түүний зүг үе үе ялдамхан харц илгээж байснаа гэнэт, 

	— Альфред, нэгэнт чиний цус халдваргүй болохоор хавар бид гэрлэж суухад саад болох юмгүй, тийм ээ гэж асуув. Альфред ийм үг сонсож тэр ч атугай идэх юмандаа хахаж өмд дээрээ мөстсөн аньс бөөнөөр нь асгачхав.

	— Хавар болтол зай байна! гэж тэр бувтнан, — Миний нөгөө гар хавдвал дахиад л халдвар орно. Тэгээд юугаар төгсөхийг хэн мэдэх билээ. Гэнэт дахиад хавдар болох ч юм бил үү? гэв.

	— Тэгвэл чамайг харин энэ Катхультад оршуулна гэж Эмиль шүүрэн авч хариулав. — Хоёрдох удаа би яагаад ч чамайг Марианнелунд руу хүргэж чадахгүй гэлээ. Ийнхүү лааны сүүмгэр гэрэл тэднийг тодхон гийгүүлж бүхний сэтгэл тэнэгэр баяртай байлаа.

	Гэнэт Эмилийн ээж ширээнийхээ нүдийг татаж докторын захиаг авч түүнийг дахиад л чангаар уншлаа. Тэр «Тэд бүгд юу бичсэнийг дахиад сонсог» гэж боджээ. Бүгд зэрэг юм идэхээ больж, анхааралтай сонсож эхлэв. Доктор гайхалтай сайхан захиа бичсэн тул ширээний ард нам гүм аж.

	— Энэ бүхэн чиний тухай бичжээ, Эмиль! гэхэд Эмиль ичингүйрэн царай нь улайж яахаа үл мэдэн сууна. Бүгд л түүнийг хүндэтгэнгүй харахад тэр тэсэхүйеэ бэрх болж цонх руу гуниглангуй харав.

	Цонхны цаана сэтгэл тайтгаруулах юм юу ч үгүй бөгөөд мөн л цас лавсан орсоор. Маргааш энэ цасыг хэн цэвэрлэх вэ гэдгийг Эмиль сайн мэднэ. Эцэст нь хэсэг хиам аваад залхуутайяа идэж эхлэв. Тэр царай дүнсгэр, үе үе нүдээ өргөн харах боловч дороо харц буулгах нь бүгдийн харц урьдын адил түүний зүг чиглэжээ. Ээж нь түүнийг инээмсэглэн харах нь хайртай хүүгээ ийн харах нь таатай байгаа бололтой аж. Нэмж хэлэхэд тэр үнэндээ хэн хүний харц булаамаар харагдана. Улаа бутарсан харц, гүн цэнхэр нүд, боловсорч гүйцсэн улаан өнгөт туг үс... Үүнээс гадна эмч түүнийг хүүгээрээ бахархах ёстой гэж бичсэн.

	— Гайхмаар юм гэж тэр гэнэт дуугараад, — Би Эмилийг харах бүрийдээ том болохоороо ямар хүн болох бол? гэж өөрөөсөө асуудаг байсан сан гэв.

	— Том гэсэн чинь юу гэсэн үг вэ? гэж Эмиль эргэлзэнгүй хамраа мурчийлган асуугаад, — Том хүмүүс гэдэг чинь ямар хүмүүс байдаг юм бэ? гэв.

	— Би яаж мэдэх вэ дээ гэж ээж нь хариулан, жишээ нь, тосгоны захиргааны дарга юм уу, ийм л маягийн хүн гэсэн үг дээ гэв.

	Энэ үед Лина түсхийтэл инээд алдаад, 

	— Энэ бол зөвхөн зүггүйтэж мэдэх л тосгоны захиргааны дарга болно байхдаа л гэж би бодном! гэв. Гэвч ээж нь түүний зүг ширүүхэн хараад нэг ч үг хэлсэнгүй. Бүгдийг дахиад зүсэм хиам ав гэж гараараа дохилоо. Эмиль гар сунган хиам аваад мөстсөн аньс түрхсэн ба энэ үед том хүний тухай ээжийнхээ ярьсан үгийг бодов. Хэзээ нэг цагт тосгоны захиргааны дарга болбол бүр муу ч биш хэрэг гэж бодов. Харин гэнэт ер тийм юм болно гэж үү! Дараа нь тэр Линагийн зүггүйтэх дуртай тосгоны захиргааны дарга болно гэсэн үгийг бодож эхлэв. Тэр үед Эмиль ямар зүггүй юм бодож зогсох бол гэдэг сонин биш үү? Эмиль аягандаа сүү хийгээд тосгоны захиргааны дарга гэдэг ямар хачин юм гаргаж болох бол гэж толгойгоо гашилган бодож алгуурхан ууж эхлэв. Гэхдээ ганц агшинд энэ бүхнийг бодоод олчхож чадна гэж үү? Тэр дахиад шилэн аягатайг уруулдаа хүргэтэл гэнэт их л инээдтэй юм бодогдсонд өөрийн эрхгүй хахаж цацав. Цацагдсан сүү тал бүр лүүгээ үсрэн аавынх нь толгойноос хөл хүртэл нь будчихав. Аав нь уурлах гэсэн боловч уурласангүй. Докторын тийнхүү хүндэтгэн магтсан хүүхдийг загнах эвгүй, тэгэх тусмаа хүү нь шударга үйл бүтээсэн болохоор энэ удаа тэвчжээ. Эмилийн аав өмдөндөө наалдсан сүүг арчиж царай барайлган, 

	— Чи ч гэртээ ирсэн гэж мэдэгдэж байх шив дээ гэж бувтнав. Ээж нь, 

	— Тэгж ярих хэрэггүй гэж зэмлэнгүй хэллээ. Тэгээд аав нь үргэлжлүүлэн юм ч хэлсэнгүй, харин бүр хүүгийнхээ ирээдүйн тухай шүүн ярилцаж эхлэв.

	— Чин үнэнээр хэлэхэд Эмиль хэзээ нэг цагт тосгоны захиргааны дарга болно байх гэж би бодохгүй байна. Гэвч хэрвээ эрүүл саруул явбал л болно гэхэд ээж нь зөвшөөрөн толгой дохилоо.

	— Бүх юм ёсоороо болно гэж та нарт хэлье! гэж гэнэт охин дүү нь хэлээд, — Эмиль санаснаараа л болог! гэв. Эмиль инээмсэглэн, 

	— Харж л байж болъё гэлээ.

	Шөнө болжээ. Бүгд орондоо орж нойрсов. Катхульт хот ч чимээгүйхэн нойрсоно. Лённеберг төдийгүй Смоланд даяар гүн нойрт умбажээ. Доктор Эмилиэс Лукасыг ч, гахайн торойг ч аваагүй. Чи битгий ай! Тайван нойрс!

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

